
Mateo papel tepyaca
Jesucristo po'ó

1Dios jas tjejyama Jesucristo nosis
nt'a jis capj la p'acj judiopan. Papel
niná nin vele püna tapatja jis lá, Jesu-
cristoneyupj sinpopap'iyá,püsnaya
tüpü'ü jupj. David popa watsja jupj.
Abraham popa watsja.

2Abraham Isaac popay waytsja.
Isaac Jacob popay waytsja.
Jacob Judá popay waytsja, Judá

jüpülücpan jis popay watsja.
3 Judá Fares popay waytsja, Zara

popay watsja jupj. Tamar yupj
sejamay waytsja.

Fares Esrom popay waytsja.
Esrom Aram popay waytsja.
4AramAminadab popay waytsja.
Aminadab Naasón popay waytsja.
Naasón Salmón popay waytsja.
5 Salmón Booz popay waytsja. Booz

jamay Rahab lotsja.
Booz Obed popay waytsja. Obed ja-

may Rut lotsja.
Obed Isaí popay waytsja.
6 Isaí David popay waytsja. David

jépatsja jupj Israel mo'ó püná.
David Salomón popay waytsja. Sa-

lomón jamay Urías jats'om waytsja
jupj.
7 Salomón Roboam popay waytsja.
Roboam Abías popay waytsja.
Abías Asa popay waytsja.
8Asa Josafat popay waytsja.
Josafat Joram popay waytsja.
Joram Uzías popay waytsja.
9Uzías Jotam popay waytsja.
Jotam Acaz popay waytsja.
Acaz Ezequías popay waytsja.
10EzequíasManasés popay waytsja.
Manasés Amón popay waytsja.
Amón Josías popay waytsja.
11 Josías Jeconías popay waytsja,

Jeconías jüpülücpan jis papay
watsja jupj. Josías tüpü'ü na,
Babilonia mo'o tapatja tjiquil,
la tapalanyupj israelpan jis lal.

Jis tsupapj, tjaman Babilonia
nt'a.

12Babilonia nt'a tsupapj tjil na, p'a
wa sin popa jis tepyala.
Jeconías Salatiel popay waytsja.
Salatiel Zorobabel popay waytsja.
13Zorobabel Abiud popay waytsja.
Abiud Eliaquim popay waytsja.
Eliaquim Azor popay waytsja.
14Azor Sadoc popay waytsja.
Sadoc Aquim popay waytsja.
Aquim Eliud popay waytsja.
15Eliud Eleazar popay waytsja.
Eleazar Matán popay waytsja.
Matán Jacob popay waytsja.
16 Jacob Josépopaywaytsja. Joséniná

María voyum waytsja. María
Jesús jamaytsja. Jesús, Cristo
ló wa jupj; Dios tjevele ca jas
majamas jupj, gente jis capj la
p'acj, mpes nin ló jupj.

17 Nin jis latsja püna tapatja, Jesu-
cristoneyupj sinpopap'iyá,püsnaya
tüpü'ü jupj. Pjü way jis lá sin pac
na Abraham ló mpe David ló nt'a,
catorce way yupj. Nin p'iyá, pjü way
jis lá sin pac na David ló mpe israel-
pan Babilonia nt'a tsupapj tjil nas,
catorce way yupj 'ots'ipj. Nin p'iyá,
pjü way jis lá sin pac na yupj tjil
na mpe Jesucristo ló nt'a, catorce wa
yupj.

Jesucristo tjac'.
(Lucas 2.1-7)

18 Jesucristo niná Yomen Dios jas
tjejyamá qjuis capj la p'acj. Papel
niná nin vele 'oyn nyuca tjemya'na
Jesucristonosis nt'a. JamayMaría lot-
sja. Tsjücjüim na tjevéletsja José lal ca
jupj lal mwayim. Custjayma tjowaya
p'in,way tsjicj já'asatsja jupjDiosCjües
mpes. P'a nequem jin tulucj tepyala
jupj. 19 José ma jus nléyatsja tsjan
mpes María way tepyala. Malala la
tjiji jupj, jólatsja José. Mpes quelel
véletsjaMaría lalmamwayim jupj lal.
Jupj lal p'in quelel véletsja. Ma quelel
véletsja la p'a jis lal María malala la
tjiji. José 'üsüstsja Dios lal, ne nin.
20 Nasa quelel véletsja na niná María
lal, Dios ángel pjaní lay tepyala José

nt'a. José tjejyá na tjinyuca jupj.
Ángel tjevele José lal: “José, David
püna tüpü'üpopap'iyá jipj. Poma lecj
meyanmwayimMaría lal. Dios Cjües
mpes p'in way tsjicj tepyala jupj. Ma
malala la tjiji. 21Yom tsjicj ca ma'nus
jupj, María, ne jipj ca ló nt'an, Jesús ló
nsem. Jesús mpes ca Dios perdonar
lis mijis israelpan, malala nyuca la
tjajay, ne ma ca jis capj ntülüs yupj.
Nin mpes ca nin ló nsem jupj”, nin
tjevele ángel José lal.

22 Nin tepyala ca pjü t'üc' mpalas
Dios tjevele püná. Pajal püna Dios
profeta pjaní tjevele ca nin mpalas.
Tjevele:
23 “Tsjücjüim way tsjicj ma'ajam, ca

yom tsjicj ma'nus.
‘Emanuel’ ló ca nsem jupj.”
Jupj ló cupj qjuis tin “Dios Cupj

Qjuis Lal” velecj cupj.
24 José jola tepyala na, nin la tjiji

Dios ángel tjevele jinwá. Lal tjac'
María jupj wo nt'a ne jupj jats'om
tepyala jupj. 25 Custjay ma ne'aj tje-
mya'na jupj, María tsjicj tjemya'na
nas. José tsjicj ló t'ya Jesús ló nsem,
ángel tjijyü'ta jin.

2
Niyomcampampe tjiquil, topon Je-

sucristo pajal püné.
1 Jesús tjemya'na Belén nt'a, Judea

mpe se jütütj nt'a. Herodes jépatsja
ne'aj Jesús tjemya'na na. Jupj nt'a
tjiquil niyom magopan nepenowá,
Jerusalén nt'a. Niyom nenem tjiquil
tsiquin mpe, pajal campampe tjiquil
yupj, la tapal tsjicj way. 2 Niyom
tjowelepj jupj lal:

—¿Ca'aj pü'ü tsjiquis, ca jepa püné
nsem judiopanmpes? Ncupj nyucucj
pjulacj pjaní jupj tjac' mpes. Nin
mpes jus nlayecj tjemya'na quinam
tsjiquis. Ne'aj tjinyucucj pjulacj, cupj
pyatjaquecj nt'a, tsiquin mo'ó. Nin
mpes tjiquilaca. Cupj quelel palá
nipi'tjiquecj jupj wolap'a'á, qjuiyola
jupj püné —nin tjowelepj niná noy-
omes.

3Herodes tjapjácatsja na niná, pajal
jola tepyala jupj. Pajal yola tepyala
wa pjü way Jerusalén mo'o tapatjá.
4Mpes Herodes pjü jis lal tjevele 'a jis
mulus sacerdote noypan, 'a jis mulus
wa niyom Moisés popel sin 'yüsa la-
jay, israelpan sin popé. Herodes jis
la tji'yüya ca'aj ca ma'nus Jepa Püné
Dios tjevele ca jas majamas jis capj la
p'acj judiopan. 5 Yupj tjowelepj jupj
lal:

—Belén mo'o patja nt'a ca ma'nus
jupj, Judea mpe se jütütj nt'a. Nin
tepyaca profeta:
6 ‘Belén nt'a, Judá püna tüpü'ü nt'a,

pjaní way p'in patja ne'aj.
Mop'in Belén pajal tsjicj way tulucj

Judeamo'o se jütütj jis lal.
Belénmpe jepa ca ncuwim.
Ca jis majamas jupj israelpan,

yupj niná napj jyütütj.’
Nin tepyaca profeta, Dios Yom ca jas
majamasmpes—tjowelepj yupj.

7 Nin tjowelepj Herodes lal,
mpes seletsja Belén mo'o tjemya'na
tsjiquis. Mpes Herodes tjevele ncul
niyom tsiquinmpe tjiquil. Ma tjevele
p'a lal nin la tjiji jupj. Herodes pajal
jis la tji'yüya 'ona lay tepyala pjulacj,
tsjicj mpes lay tepyala. 8 Yupj jupj
wola tjowelepj na, jupj sin tjejyama
yupj Belénmo'ó. Jis lal tjevele:

—Lowa, pajal ca la mü'üyá tsjicj
niná mpes. Jus tjunucú na, nawala
tjowelé. Napj mis wa ca jupj nt'a, ca
palá mpi'tjis jupj wolap'a'á —tjevele
Herodes.
Jupj li tsuwíletsja. Quelel 'yǘ'natsja

tsjicj way.
9 Noyomes tjil yupj Belén nt'a,

Herodes tjevele mpes. Tjil na, pjulacj
tjunuc niswá, 'in lacasana tjunuctsja
p'in. Niswa lay tepyala tsjun popé.
Nin p'iyatsja tsiquin mo'o tjunuc
jin p'iyá. Pjulacj mwalá tjemeytsja
yupj jis lal, nasa ne'as tjemey tsjicj
tüpü'ü nt'a. Ne'aj tón̈catsja. 10 Niná
noyomes pajal 'ücj jisastsja pjulacj
tjunuc mpes. 11 Ne'as tjil tsjicj wo
nt'a, jupj tüpü'ü nt'a. Wama tjil,
wosis mo'ó. Jus tjunuc tsjiquis jamay
lal. Jamay María lotsja. Tjunuctsja

na, tsjicj wolap'a'a palá nipi'tjin ̈.
Tjowelepj jupj pajal püné. Locopyaya
jun tjocjol yupj jis caja, pje'á la tocoy
jis la 'ayas tsjicj mpes. Oro tja'ayapj.
Ts'ülüc' 'üsüs cjumsu la 'üm tja'ayapj
wa. Mirra perfume mpes tja'ayapj
wa. 12 Tjunuc tsjicj way yupj, mop'in
ma tjil Herodes nt'a niswá. Yupj
tjijinan ̈ na püste na, Dios yupj jis lal
tjevele ma polel jiltsja Herodes nt'a.
Nin mpes tjil p'a jümücj nt'a, püna
tapatja po'ó.

José, María lal ts'üequenetsja Jesús
lal.

13 Niyom tjil na, Dios ángel pjaní
lay tepyala José nt'a, jupj tjejyá na.
Ángel tjevele jupj lal: “Jin ni'isa
nts'equenem Egipto mo'ó tsjicj lal,
jamay lal. Ne'aj mpü'üm, napj tjevelé
nas ca ncuwim. Herodes tsjicj ca la
mpalas la 'ünan”, tjevele jupj.

14 Mpes José jas nisa, nin jawas
püste p'iyá tjemey Egipto nt'a. Tje-
mey tsjicj lal, tsjicj jamay lal wa.
15Ne'aj tüpü ́'ütsjaHerodes tepe'e nas.
Nin tepyala ca t'üc'mpalas qjuis Jepa
Dios tjevelá püná. “Napj tjevelé nat-
jamcamimEgiptompe”, tjeveleDios.
Nin tjevele profeta jupj mpes.

Herodes tsjictjacj pülücj jis tji'yü'na.
16 Locopyaya Herodes jus nleya

niyom tsiquin mpe ne'espan ma
jiquiltsja. La tsawiltsja yupj. Pajal
ts'i tji'ínatsja jupj. Mpes jis tjijyü'ta pjü
jis la 'ünan niyom tsjictjacj Belén nt'a,
Belén ne'aj p'in 'ots'ipj. Pjü niyom
tsjictjacj año mat'e jis tjü'ünan. Más
'in tsjicj way pjü jis tjü'ünanwa yupj.
Herodes jola tepyala tsjiquis año
mat'e tya'a quinam, noyomes tsiquin
mpe ne'espan tjowelepj mpes. Nin
mpes nin la tjiji jupj. 17 Nin mpes
nin tepyala Jeremías tjevele püná.
Ninana jupj tjevelá Dios mpes:
18 “Tjepjyacan ̈ la puyupj Ramá nt'a.
Ne'aj pajal yümücj la tupuyupj.
Raquel la tipiya watsja tsjictjacj

mpes,
locopyaya tapatjá.

Jupj ma quelel jo' pé'etsja,
tsjictjacj tecya'lin̈ mpes.”

Nin tjevele Jeremías.

José niswa tjac' Israel nt'a Jesús lal.
19 Herodes tepe'e na, Dios ángel

niswa lay tepyala José lal, tjejyá na.
José newa pǘ'ütsja Egipto mo'ó. Ángel
tjevele jupj lal: 20 “Jutja niswá Is-
rael nt'a. Nasa tecya'lin̈ tsjicj quelel
ja'ünanwitjacj.”

21Mpes José jas nisa, tjemey niswá
Israel mo'ó. Lal tjemey wa tsjiquis,
tsjicj jamay lal wa. 22 Locopyaya
José wola tjoweleptsja Herodes jat-
jam Arquelao jepa tjá'asa quinam
Judea mo'ó, popay tepe'e mpes. José
lecj jéyatsja jupj mpes, ne ma quelel
jámatsja ne'aj, jupj tjijyü'ta nt'a. Lo-
copyaya Dios José lal tjevele niswá,
tjejyá na. Tjevele ca ma mim Judea
nt'a. Mpes José más 'in campa tje-
mey Judea mpe. Galilea nt'a tjemey,
nin p'iyá Israel mpetsja jupj, Galilea.
23 Galilea nt'a tjemey, pjaní way p'in
patja nt'a, lo püt'üs ne'aj. Nazaret
lotsja ne'aj tapatja nt'a. Mpes nin
tepyala profetapan tjowelepj püná.
Tjowelepj: “Yom Dios jas tjejyamá
Nazaret mpe 'esepj nsem jupj”.

3
Juan el Bautista tjac'. Dios mpes

tjevele jupj.
(Marcos 1.1-8; Lucas 3.1-9, 15-17;

Juan 1.19-28)
1 Jesús newa tüpü'ü Nazaret po'ó,

Juan el Bautista mwalá way véletsja
na Dios mpes. Pülücj jis walap'a'a
tjevele jupj. Judea nt'a wínetsja, wa
cjuwá nt'a. 2 Jupj tjevéletsja: “'Apli-
jila t'as malala nyuca la tjüjí mpes.
'Üsüs la müjí quinam Dios jos jinwá.
Quina ca nu müjü'tüs Dios”, tjevele
jupj. 3 Pajal püna Isaías tjevele nin
ca mveles jupj. Isaías profétatsja jupj
püná. Ninana Isaías tjevele Juan po'ó:
“Yom niná wa cjuwá nt'a camim. Pa-

jal ca quelel mveles gente jilal.
Mpes yümücj camveles:

‘Qjuis Jepa Dios ca ncuwim.
Nujola t'as ca nin lamüjí quinam
jupj jos jin.

Malala nujola nun, jümücj la
lu'ulú jinwá.

Pomamalalanujola t'asquinam.
'Üsüs nujola t'as qjuis Jepa Dios
jos jinwá’

nin camveles jupj.”
Isaías tjevele jupj ca nin mveles, ne
t'üc'way Juan nin tjevele.

4 Juan jas quip camello ts'üilin
waytsja jupj. Col tsyú'patsja pjoloc'
mpes. Ts'elel lyájatsja. Ts'as qjuisiyas
mo'o píjisa watsja. Lovin nin tüpü'ü.
5 Gente pajal pülücj tjiquil jupj nt'a
jis la pjac jupj tjevelá. Jerusalén
mpe tjiquil wa, judiopan pülücj patja
mpe. Pjü Judea mpe tjiquil wa,
ne'aj judiopan pjaní pjaní patja nt'a.
Tjiquilwa 'üsü ́püné lant'a patjampe,
niná 'üsü ́ Jordán ló. 6 Yupj tjiquil,
tjowelepj jupj lal malala nyuca la
tjajay. Niná tjowelepj na, Juan
bautizar lis tjiji 'üsǘ mo'ó, niná 'üsǘ
Jordán ló.

7 Juan tjinyuca watsja fariseopan
pülücj jiquiltsja, pülücj saduceopan
tjiquil wa. Juan ma tepyónatsja yupj
pajal 'aplijílatsja malala la tjajay
mpes. Mpes jupj tjevele yupj jis
lal: “Nun nin p'iyá latsj jinwá. Nun
solejé Dios po ma jos gente malala
lajay. Len̈ way ca jis capj ntülüs. Nin
mpes tjuculá nun napj nt'a, napj ca
bautizar la numejay. Nujola nin lojí
mpes, jupj ma ca nucopj ntülüs. T'üc'
tulucj. Dios selé nun newama quelel
lojí jupj jos jinwá. 8T'üc'way 'aplijila
catsja nunmalala la tjüjí, 'üsüs la cüjí
quinam Dios jos jin. Najas la müjí
nun niná. 9 Po ma nujola t'as nun
pajal 'üsüs, nun judiopan mpes. Ma
ca nujola nsem nun pajal 'üsüs way,
nunAbrahampüna tüpü'ü popa p'iyá
mpes. T'üc' tulucj. Dios ca 'ücj la
qjuijis niná pwen Abraham ts'uyupj
ca mpalas. 10 Dios pajal len̈ way ca
jis capj ntülüs malala lajay. Yupj ma
'üsüsway lajay, jupj ca jis capj ntülüs
yupj pjü way. Yom jupj sinema vyala
jinwá ca la mijis Dios. Jupj sine ma
vyala, jyo'o, 'awa mo'o ts'iyá. Nin
ca la mijis Dios malala lajay jis lal”,

nin tjevele Juan fariseopan jis lal,
saduceopan jis lal wa.

11 Juan tjevele wa: “Napj bautizar
la nusejay 'üsǘ lal p'in. Napj nin
lejay mpes, ca pjü jus nlayecj 'apli-
jila nun malala nyuca la tjüjí mpes.
Jus nlayecj nasa quelel lojí Dios jos
jinwá. P'a wa ca ncuwim más püné
napj lal. Napj pajal tsjicj way jupj
lal. Po 'üsüs napj lal napj tsji' lejay
jupj mpes. Napj jupj caite jet' la p'in,
'ücj napj lal. Pajal 'üsüs ca la mijis
jupj. Nun nepénowa quelel lojí Dios
jos jinwá. Jupj ca nu ma'ayas Dios
Cjües. Nun nepénowa newama quelel
lojí Dios jos jinwá. Jupj ca nucopj
ntülüs. 12 Len̈ way ca nin la mijis.
Ca 'üsüs la mijis jupj 'amá nt'a, ma
ca malala witjacj mpatjam ne'aj. Ca
ne'aj mo'onsos 'üsüs witjacj, ma ca
malala jis mpalas. Pjü malala ca
mü'ümüs. Jupj 'yüma na, len̈ pjacj se
wat'ata jupj 'owus”, nin tjevele Juan
el Bautista yupj jis lal.

Juan bautizar la tjiji Jesús.
(Marcos 1.9-11; Lucas 3.21-22)

13 Locopyaya Jesús tjac' wa Juan
nt'a. Jesús jostsja ca Juan bautizar
la mijis jupj. Jesús tjac' Galilea mpe.
Tjac' 'üsǘ nt'a, niná 'üsǘ Jordán ló,
Juan tüpü'ü nt'a. 14 Juan ma quelel
bautizar líjitsja jupj. Nin tjevele Jesús
lal:

—Más 'ücj jipj bautizar la nejay
napj. Jipj más 'üsüs napj lal.

15 Jesús tjevele Juan lal:
—Najas ne jipj ca nin la mijin

quinam. Más 'ücj pjü 'üsüs lijicj Dios
jos jin.
Mpes Juan tjevele 'ücj cabautizar la

mijis jupj.
16 Bautizar la tjiji na, Jesús tjemey

'üsü ́ mpe. Tjemey na 'üsü ́ mpe, len̈
way tsjun po'o tsjicj way la tücüeme,
jun cjol tepyala. Jupj tjinyuca Dios
Cjües palavin tjac'. Sipipj jinwá justa
tjac' jupj Jesús nt'a. Jesús copá nt'a
tjac'. Ma tjemey nepé. 17 Tsjun po'o
nepé vele pjactsja: “Niná napj Nat-
jam. Pajal quelel lejay jupj. Pajal
'üsüs najas jupj mpes.”

4
Diablo jostsja Jesús ca malala

nyuca lamijis. Ma la tjiji jupj.
(Marcos 1.12-13; Lucas 4.1-13)

1 Jesús bautizar tepyala na, campa
'in tjemey, wa cjuwá nt'a, jusapj
p'in. Dios Cjües jostsja mpes tje-
mey jupj. Ne'aj jámatsja nt'a, dia-
blo quelel malala véletsja jupj lal, la
nuc ncu malala la mijis jupj. 2 Jaw
cuarenta, püste cuarenta Jesús laja
sectsja tjuwine ne'aj. Tecyawaja
ts'ac' cuarenta na, vecj pé'etsja jupj.
3 Diablo lovin jostsja Jesús malala la
mijis. Diablo lovin malala vele gente
jis lal, jos malala nyuca lajay. Jupj
tjac' Jesús nt'a, tjevele:

—Jipj Dios Jatjam p'iyá, 'ücj ca
müjü'tünninápecavempalas, nenin
ca nsem.

4 Jesús ma la tjiji diablo tjevele jin.
Jesús Dios Popel velá tjevele p'in.

—Dios Popel vele: ‘Gente ma ca
mpatjam ve mpes p'in. Pjü way
Dios tjevelámpes campatjamyupj’ —
tjevele.

5 Locopyaya diablo malala la tjiji,
tjemyana Jesús Jerusalén mo'ó, Dios
wo ton ̈ca nt'a. Ne'aj Dios wo cas-
apa tjijyünsa jupj. Pajal campányatsja
ne'aj. 6Diablo tjevele Jesús lal:

—Jipj Dios Jatjam p'in, palá ntolo
quepé. Dios Popel vele:
‘Dios ca jis müjü'tüs jupj angelpan,

ca mya jamacj jipj.
Jis masmpes camyama'nucj,
ne camampojom jipj, pe lal.

Ma camalala mya palas’
—nin tjevele diablú.

7 Jesús ma la tjiji diablo tjevele jin.
Nin p'in tjevele jupj lal:

—Dios Popel tjevele wa: ‘Jipj ma ca
malala la mijin ma jola jinwá, la nuc
ncu jipj JepaDios ca cyapjmp'a'sas’ —
nin tjevele Jesús.

8 Diablo niswa malala la tjiji Jesús
lal. Lal tjemey joc' campanya nt'a.
Ne'aj la tjiji Jesús 'ücj tjinyuca pjü nt'a
nosis mo'ó. La tjiji tjinyuca wa pjü
'üsüs way jatatj. 9 Diablo tjevele jupj
lal:

—Napj nawalap'a'a ca palá
mpi'tjim, ca mvelen napj pajal püné.
Niná la tjejay na, napj ca pjü niná
mya 'a müjü'tün.

10 Jesúsma la tjiji jupj jostsja jinwá.
Tjevele:

—Satanás, jutja jipj. Dios Popel
vele: ‘Dios jepa más püné pjü jilal.
Nujola tapalas jupj p'in püné. Ma
nin nujola nsem la p'a p'in püné Dios
jinwá. Dios jos jin la müjí la p'in.’

11 Jesús nin tjevele na, diablo tje-
mey. Tjemey na, angelpan tjiquil, cus
tjap'acj Jesús.

Jesús tjemey Galilea mo'ó. Jupj
tjevele ne'aj patja jis lal.

(Marcos 1.14-15; Lucas 4.14-15)
12 Jesúswola tjowelepj Juanntji'lin̈,

cawilta mo'o tjo'onsopj jupj, jepa
tjevele mpes. Niná jus nleya na,
Jesús tjemey Galilea mo'ó niswá,
cámpatsja 'in. 13 Ne'as tjemey na, ma
tüpü'ü Nazaret nt'a, püna tüpü'ü nt'a.
Tjemey nepé quinam, Capernaum
nt'a tjemey, pülücj patja nt'a. Ne'aj
p'intsja 'üsǘ la nt'a, Zabulón lotsja
ne'aj pajal püna. Neftalí ló watsja
ne'aj pajal püna. 14 Jesús tjemey ne'aj
ca t'üc' cüpalas Isaías tjevele Dios
mpes püná. Isaías profétatsja jupj.
Ninana jupj tjevelá:
15 “Pülücj patja ne'aj Zabulón nt'a.
Pülücj patja wa Neftalí nt'a.
Jümücj 'üsü ́ püné nt'a,

yupj patja nt'a culupwen nipj
jama jümücj niná.

'Üsǘ la nt'a patja, niná 'üsü ́ Jordán ló.
Ne'aj Galilea ló, judiopan tulucj patja

nt'a.
16 Yupj ma sa nuctsja Dios. Quina

pajal 'üsüs
sin tji'yüsa Dios mpes.

Tecya'lin̈ jinwatsja yupj yas nam, ma
toponmpes.

Malala lajaytsja.
Quina 'ücj sin 'yüsa Dios tjevele jin.”
Nin tjevele Isaías ca ninmpalas ne'aj.

17Nin tepyala jupj tjevele jin. Jesús
ne'as tjemey na Capernaumnt'a, jupj
véletsja Dios po'ó pülücj jis walap'a'á,

ne'aj tapatja sin popé. Véletsja: “'Apli-
jila t'as malala nyuca la tjüjí. 'Üsüs
la müjí quinam Dios jos jinwá. 'Üsüs
way quinam Dios ca müjü'tüs. Jepa
jupj. Len̈ way camüjü'tüs nosis nt'a”,
nin tjevele Jesús yupj jis lal.

Jesúsniyomyulupjana jis lal tjevele
ca ncul, cus ncon ̈cocj.

(Marcos 1.16-20; Lucas 5.1-11)
18 Jesús tjuwínetsja 'üsü ́ la nt'a. Niná

'üsü ́ Galilea lotsja. Ne'aj wínetsja na,
niyom mat'e yus tjinyuca. Pjaní wa
Simón lotsja. Jupj ló watsja Pedro.
P'a wa Andrés lotsja. Jupj Simón
tsüípetsja. Yupj jis ataraya la ts'i 'üsǘ
mo'ó. Cjul pje'á la coytsja. Lovin nin
lajaytsja, tapatja yupj. 19 Jesús tjevele
yupj jis lal: “Ncapj ncon ̈có nun. Napj
ca nusin 'yüsa la mejay 'ücj la veles
p'a jilal Dios mpes. Nin mpes ca
nepénowa cus ncon ̈cocj wa jupj”, nin
tjevele Jesús. 20 Len̈ way tüpüntüpj
yupj jis ataraya, tjil Jesús lal.

21Tsjicjway tjil na, Jesús tjinyuca la
p'a wa niyommat'e. Pjaní wa Jacobo
lotsja. Ma'ajapj Juan lotsja. Juan
Jacobo tsüípetsja. Zebedeo jatjampan
waytsja yupj. Játjatsja yupj jis barco
mo'ó, yupj jis papay lal. Jis ataraya
'ücj lajaytsja. Jesús jis la tjemyona
ncul yupj, ca cusncon̈cocj. 22Len̈way
tjil Jesús lal. Barco tüpüntüpj tjil. Tjil
jis papaympe.

Jesús sin tji'yüsa lis tjiji Galilea
mo'ó. Jis tji'yü'sa lis tjiji wa malala
jisas.

(Lucas 6.17-19)
23 Jesús tjuwínetsja jun ta'á Galilea

mo'ó. Newa sin 'yüsa la síjitsja ju-
diopan. Wosis judiopan 'a jis tjimyula
nt'a sin tji'yüsa lis tjiji jupj lovin.
Pülücj jis walap'a'a tjevele pajal 'üsüs
tepyala Dios mpes. Tjevele quina ca
müjü'tüs Dios yupj jis lal. Jupj jis
tji'yü'sa la tjiji wa pjü malala jisas
ne'aj. Jis tji'yü'sa la tjiji wa pajal sin
napnapj witjacj. 24 Nin mpes yupj
tjowelepj Jesús pajal 'üsüstsja. Campa
nepé tapatja tjepjyacan̈ watsja Jesús

po'ó. Pjü Siria mo'o tapatja pjya-
can ̈ watsja jupj po'ó. Mpes yupj jis
tucuman wa malala jisas yupj sin
popé Jesús nt'a. Nepénowa pasal nepé
vyájatsja. Nepénowa lapanenpan jat-
jatsja yupj jisas mo'ó. Nepénowa yun
jyu'ya jin lajaytsja. Nepénowa ma
polel 'yutanan̈tsja. Pjü way Jesús jis
tji'yü'sa lis tjiji. 25 Pajal pülücj tjiquil
jupj nt'a. Cus tocon̈ wa jupj tjemey
nt'a. Pülücj way tjiquil Galilea mpe,
Decápolis mpe 'ots'ipj, Jerusalén mpe
'ots'ipj, Judea mpe 'ots'ipj. Tjiquil wa
'üsü ́ na'aj po'ó patja mpe, 'üsü ́ Jordán
ló.

5
Jesús tjevele pjacj más 'üsüs jos ca

nsem.
(Lucas 6.20-23)

1 Jesús pje'á tón̈catsja. Jupj tjinyuca
gente pajal pülücj tjiquil, 'a jis
tjimyula jupj nt'a. Nin mpes tucuc'
popa viyá tjemey, tsjicj way p'in.
'Etjele jupj, ca sin 'yüsa la mijis. Jupj
nt'a tjiquil watsja jupj discipulopan.
Quelel pjyacan̈tsja jupj tjevele

mpes. 2 Nasa tjiquil na, jupj sin
tji'yüsa lis tjiji. Nin tjevele:
3 “Nun po jisas ca Dios nucopj

mp'a'sas, pajal 'ücj nujisas
nsem nun.

Dios nun jis Jepa quinam, niná
nujostsja mpes.

4Nunpajal 'aplijila jotjaqué,pajal 'ücj
nujisas nsemwa nun.

Dios ca 'ücj nujos la mijis.
5 Nun nujola nun tsjictjacj way p'in,

pajal 'ücjnujisas nsemwanun.
Nosis nun nuts'a'á ca nsem, nin
nujola mpes.

6 Nun pajal quelel 'üsüs lojí Dios jos
jin, pajal 'ücj nujisas nsem wa
nun.

Dios ca nucopj mp'a'sas ca 'üsüs
la müjí, nujisas jinwá.

7 Nun quelel jis capj mp'a'sá la p'a
wa,malala sepalána, pajal 'ücj
nujisas nsemwa nun.

Jupj ca nucopj mp'a'sas wa nun.
8Nun nepénowa pjaní p'in quelel lojí.

Nunquelel lojí Dios jos jin. Nin
mpes ca 'ücj nujisas nsem nun.

Nun ca jus nucú Dios.
9Nun tsji' lojí, la p'a wa ca perdonar

lis mijicj yupj yuwá, pajal 'ücj
nujisas nsemwa nun.

Dios ca mveles nun jupj jatjam-
pan, jucucuspan.

10 La p'a wa malala lajay nun jilal,
nun 'üsüs lojí mpes Dios jos jin,
pajal 'ücjnujisas nsemwanun.

Dios nun jis Jepa quinam.
11”Lap'awamalala javelepjnun jis

lal nun ncapj con ̈có mpes, pajal 'ücj
nujisas nsem. La p'a wa malala lajay
nun jis lal, nun ncapj con̈có mpes,
'ücj nujisas nsem wa. La p'a wa la
tsuwil nun po'ó ncapj con̈có mpes,
'ücj nujisas nsem. 12 'Ücj nujisas t'as
nin tepyala mpes. Po 'üsüs ca nu
ma'ayas Dios tsjun po'ó, 'üsüs la tjüjí
mpes. T'üc' way niná. Nin p'iyá nu
tepyala nun, profetapan püna tapatja
jis tepyala jin p'iyá. Dios ma jisas
malala la tjajay wa yupj jis lal”, nin
tjevele Jesús.

Nosis casá patja ca nucucj Dios
ts'uyupan 'üsüs lajay. Nin mpes ca jus
nlayecj Dios 'üsüs.

(Marcos 9.50; Lucas 14.34-35)
13 Jesús tjevelewa yupj jis lal: “Nun

sal jinwá nosis casá, nun ncapj con̈có
mpes. Sal mpes ts'ucú pisis, ma
malala mpalas, ma mojo jupj. Nin
tulucj sal ma wüjü na. Sal ma wüjü
na, ma polel wüjü lajay jupj. 'Üsüs
tulucj jupj. Na'aj la ts'i p'in, ca casá
majatsjacj gentas. Nin p'iyá nun jis
lal, mpes sal 'üsüs jinwá t'as nun.

14 ”Nunncapj con̈có,nun jaw jinwá
nosis casa'á. Nun mpes la p'a wa ca
sin mü'üsüs Dios mpes. Pülücj patja
tucuc' pacá nt'a, ma polel pjya'len ̈.
Yupj patja nt'a 'ücj la nuc. Nin p'iyá,
la p'a wa januc wa nun lojí jin. 15 'Iyó
su müjǘ na, ma jun t'o'nó quiliyú lal.
'Üsüs way nt'a p'in ca mpüntü ́, 'iyó
jaw ca pjü nucucj jis wa nt'a. Nin
p'iyá jaw jinwá ca nsem nun, nosis
casá patja jis lal. 16 Nun jaw jinwá
ncapj con̈có mpes. Nun lojí Dios jos
jinwá,nun jaw jinwá la p'a jis lal. Nin
lamüjí Dios jos. Ninmpes ca la p'awa

nucucjnun 'üsüs lojí. Ca 'üsüsmvelecj
Dios po'ó. Jupj nun jis Papay tsjun
po'ó”, nin tjevele jupj, Jesucristá.

Dios ts'uyupj ca 'üsüs la mijicj. Ma
ca niswamalala lamijicj.

(Mateo 19.9; Lucas 6.27-30, 32-36;
12.57-59; 16.18;Marcos 10.11-12)

17Niná Jesús tjevele wa yupj jis lal,
neven po'o 'a jis tjimyula na: “Pajal
püna Moisés tjevele judiopan jis lal
Dios tjijyü'tá. P'awaprofetapan tjow-
elepj wa Dios jostsja mpes. Newa nin
ca nsem yupj tjowelepj jinwá. P'a
casá velé tulucj. Nusin tjü'üsüs niná.
Napj lejay pjü ca mpalas yupj tjow-
elepj jinwá. 18Dios lovin ca müjü'tüs
niná p'iyá, püna tjijyü'ta jin p'iyá. Nin
ca nsem tsjun po'o jala p'in, nosis
jala p'in. Pjü ca mpalas jupj tjijyü'ta
jinwá. Niná t'üc' way. 19 T'üc' tulucj
'ücjma lojí pjüwayDios tjijyü'tá. Nun
pjaní way p'in ma lojí Dios tjijyü'tá,
malala nin. Nun la p'a wa sin 'yüsa
lojí wa 'ücj ma lajay niná, malala
pajal. Niná sin 'yüsa lajay tsjictjacj
wayp'in cansemyupjDios jyü'tant'a.
Nun pjü way lojí Dios tjijyü'ta jinwá,
po 'üsüs way niná. Nun la p'a wa sin
'yüsa lojí ca pjü la mijicj Dios jyü'ta
jin, 'üsüs way niná. Niná sin 'yüsa
lajay, canoypannsemDios jyü'tant'a.
20Moisés popel sin 'yüsa lajay ma pjü
way lajay Dios jos jinwá. Fariseopan
ma pjü way lajay Dios jos jinwá. Ma
yupj jinwá la müjí. 'Üsüs la müjí la
p'in Dios jos jin. Nun yupj jinwá lojí,
ma nun jis Jepa nsem Dios lovin.

21 ”Pajal püna Moisés tjijyü'ta: ‘Ca
ma jis mü'ü'nacj la p'a’. Nun la p'a
'ü'ná, jepapan ca nucopj ntülücj, ca
nu mü'ü'nacj ca nun. Püna tapatja
salejeptsja niná Moisés tjijyü'tá. Nun
solejé wa niná. 22Mop'in napj najas
más 'üsüs la müjí püna tapatja jis lal.
Dios jos 'üsüs ca la müjí. Jos wa 'üsüs
nujola nun. Mpes napj nin velé niná:
nun ts'u 'inyá p'a jis lal, jepa 'ücj ca
nucopj ntülüs. Nun welé wa p'a lal:
‘Jey c'a jipj’, judiopan jis jepapan 'ücj
nucopjntülücjnin tjowelémpes. Nun

welé p'a lal: ‘Malala jipj pajal’, Dios
'ücj ca nucopj ntülüs 'awa püné nt'a.

23 ”Nin mpes ma malala la müjí la
p'a lal. Nunmalala la tjüjí nap'a lal, la
tjomoná jupj ca perdonar la numijis
nun. Nun ma 'ücj la tjüjí na p'in, ma
polel t'emel la 'ayas Dios mpes. Nasa
quelel 'oyá Dios mpes ca nacj, Dios
womo'ó. Quelel 'oyá na, nujola pyala
nun malala la tjüjí p'a lal. 24 Ma ca
ma'ayá Dios mpes quinam. Niná nu-
jola tepyala na, lowa jupj nt'a, püna
malala la tjüjí nt'a. Tjowelé nujisas
jupj ca perdonar la numijis. Tjowelé
nujisas nun jupj jomicapan ca nsem
quinam. Niná la tjüjí na 'ücj lowú
Dios wo nt'a, t'emel nu la 'ayas”, nin
tjevele Jesús.

25 Jesús sin tji'yüsa lis tjiji wa más
'ücj po 'in len̈ way ca nlaca ca la
monacj ca p'a perdonar la qjuismijis,
ncupj malala la tjijicj. Ninana Jesús
tjevelá: “Nun jis enemigo quelel t'ya
mveles nun mpes lay nt'a ca nacj.
Nin quelel liji jupj, len̈ way lowa jupj
nt'a. Lamonácaperdonar lanumijis.
Nun malala la tjüjí jupj juts'a'á, nun
ca p'a wa seyasa ma'ayá jupj, malala
la tjüjí mpes. Nun ma lojí niná, nun
jis enemigo ca mim jepa já'asa nt'a,
ca mveles nun malala la tjüjí. Nin
mpes ca jepa nucopj ntülüs. Jepa ca
mveles jupj auxiliar lal cawilta mo'o
ca nu wama manus. 26 Jepa ma wa
ca nusinmajamasma pjüway jaylacj
la tjüjí jupj la tjemyona mpes. Pjü
way jaylacj la müjí nun. Niná t'üc'
way”, tjevele Jesús. Pjü way mpes
sin tji'yüsa lis tjiji ca Dios qjuis capj
ntülüs, ma le monacj la p'a ca per-
donar la qjuis mijicj cupj malala lis
tjijicj na.

27 Jesús tjevelewaniná: “Tsjaypüna
tjüjütütsja niyomma ca ne'aj ma'nucj
sejats'om tulucj. Tjüjütütj nequem
ma ca mal jis voyum tulucj jis lal.
Nun solejé niná. 28 Napj najas más
'üsüs lojí püna la tjajay jis lal. Dios
jos 'üsüs lojí. Jos wa 'üsüsway nujola
nujos mo'ó. Yom quepj si nucú ne jos
jupj, malala niná Dios lal. Jupj quelel

malala líjitsja, malala wa, jupj niná
t'üc' la tjiji jin p'iyá.

29 ”Po ma malala la müjí nun. Nun
nucú mpes p'in quelel malala lojí, po
ma tjunucú niná. Nujun tulucj jinwá
nujola t'as nun, nujun t'ü, na'aj la ts'i
jinwá. Malala lajay ca mal 'awa püné
nt'a, mpem ne'aj. Más 'ücj nujun tu-
lucj, ne ma campem nup'üy pjü 'awa
püné nt'a. 30 Nun quelel malala lojí
nun numos li'inyampe mpes, ma la
müjí. Nujola t'as numos cjuwá jinwá,
numos t'ü, na'aj la ts'i jinwá. Malala
lajay ca mal 'awa püné nt'a, mpem
ne'aj. Más 'ücj numos cjuwá nema ca
mpem nup'üy pjü 'awa püné nt'a.

31 ”Püna javeleptsja: ‘Yom quelel se
jamá jats'om, ca papel ma'ayas jupj.
Papel ca mveles niná jupj jats'om tu-
lucj quinam.’ 32Nin la tjajaytsja püná.
Napj najas más 'üsüs lojí püna la tja-
jay lal. Ma najas nun sejats'om so
jamá. Jets'om la p'a yom lal wine,
nin mpes p'in 'ücj se jam jupj. Yom
se jamá jats'om, jats'om la p'a lal ca
mwayis ca nacj. Jupj la p'a voyum
nta'as, mop'in nin, Dios cama voyum
lal wine mveles jupj. Nin p'iyá yom
lal. P'a yom jats'om lal woya, Dios ca
ma jats'om ne'aj mya'na mveles jupj.
Malala lajay p'in Dios lal.

33 ”Nun solejé wa püna tjüjütütj
püna tapatja jis lal ma la ntsawilicj.
‘T'üc' la müjí pjü way nun tjowelé
Dios lal. Jupj nun jis Jepa Püné’, nin
tjüjütütj yupj. 34Napj najas más 'üsüs
lojí püna la tjajay lal. T'üc' tjowelé
lovin. Po ma jurar la müjí. Ma wa
jurar la müjí tsjun po'ó mpes. 'Ücj
tulucj lu tsuwilí nináwelémpes. Dios
p'in jyü'ta tsjunpo'ó. 35Mawa jurar la
müjí nosis mpes. 'Ücj tulucj lu tsuwilí
niná welé mpes. Dios jyü'tawa nosis
nt'a. Ma wa jurar la müjí Jerusalén
mpes. Ne'aj pülücj patja nt'a Dios
Jepa Püné. 36Mawa jurar lamüjí nun
sey pjucj mpes. 'Ücj tulucj lu tsuwilí
niná welé mpes. Nun ma ca polel la
müjí nun jis ts'il pjaní pje, nun jis ts'il
pjaní te. 37 Nin mpes ma ca jurar la

müjí. T'üc' tjowelé lap'in. Gente jurar
lajay na, diablo jos jin lajay.

38 ”Püna javelepj watsja niná: la p'a
malala la tjiji nun lal, 'ücj wa malala
lojí jupj lal. ‘Malala liji jun la p'a
lal, 'ücj wa malala la mijis wa jupj
jun. La p'a wis 'yula, 'ücj wa lu 'ul
jupj wis’, nin javeleptsja yupj püná.
Nun solejé niná. 39Mop'in napj najas
más 'üsüs lojí püna la tjajay lal. Jis
ma'ayá la p'a ca malala la mijicj nun
jis lal. La p'a wa nupjocj po'o tyüla
li'inyampe po'ó, nun ca ma'ayá nan-
cupwepe tyüla wa. 40 Jipj enemigo
quelel t'ya vele jipj mpes ca nacj. Jos
wa jepa ca la monas jin quip wampa,
jipj la tjejay mpes. Tje'yaya jipj en-
emigo jin quip wampa. Tje'yaya wa
jin quip pje'apa. 41 Jepa jyü'ta nlawú
jupj lal legua pjaní, lowa jupj lal. Ca
nlawúwa p'a legua po'ó jupj lal. 42La
p'a wa nun lal la mon na, jis ma'ayá
wa. La p'a wa jisas nun prestar lojí,
ma ca mvelé ca ma ma'ayá. Ninana
napj najas.

43 ”Püna javelepj watsja: ‘Jipj ca
quelel lismijin ne'aj patjá. Ma ca jyas
nsem jipj enemigopan.’ Nun solejé
wa niná tjowelepj. 44 Mop'in napj
najas más 'üsüs lojí püna la tjajay lal.
Najas nun quelel lis müjí nun jis en-
emigopan. La p'a malala lajay na
nun jis lal, Dios lal la tjomoná nun
yupj mpes. La tjomoná jupj ca jis
capj mp'a'sas. 45 Nun niná lojí na,
Nupopay Dios jinwá lojí. Jupj jatjam-
pan nun, jucucuspan nun. Jupj nun
jis Papay tsjun po'ó. Jupj pajal 'üsüs
liji pjü jis lal. Jupj liji jyawca lots'ac'.
Jyawca wa malalapan mpes. Jyawca
wa 'üsüspan mpes. Jüwǘ jive mpes
se 'aya Dios 'üsüspan mpes, malala-
pan mpes wa se 'aya jüwüs. 46 La
p'a quelel la nusejay nun, mpes nun
quelel la sojí wa yupj. Yupj ma
quelel la nusejay nun, nun ma wa
quelel la sojí yupj. Diosma camveles
nun 'üsüs way lojí nun nin lojí mpes.
Malala lajay ne nin p'iyá lajay. 47Nun
'üsüs way welé nun sejamicapan jis
lal ca nacj. Ma quelel 'üsüs welé p'a

wa jis lal ca nacj. Nun nin p'iyá lojí,
nun más 'üsüs tulucj p'a jis lal. Ne
nin p'iyá lajay Dios ma japon. 48Nin
mpes najas pajal 'üsüs lojí nun, nun
jis Papay Dios 'üsüs liji jinwá”, nin
tjevele Jesús.

6
Nun 'üsüs lojí na, Dios ca nucus.

Nunma ca jisas nsem la p'a ca nucucj.
1 Jesús tjevele wa yupj jis lal:

“Nepénowa jisas la p'a wa yola yupj
'üsüs. Nin mpes 'üsüs lajay la p'a jis
la nuc. 'In tjajama ma la müjí niná.
Niná lojí na, nun Nupopay tsjun po'o
ma ca mveles nun 'üsüs la tjüjí. 2Nin
mpes najasmamvelé nun p'a lal nun
t'emel 'oyá t'emel cjuwá. T'emel 'oyá
na, lyájasa jinwá la müjí. Nepénowa
jisas pjü way jus nlayecj yupj 'üsüs
lajay, mpes pjü jis walap'a'á ja'ayapj,
judiopan 'a si mulú nt'a, jümücj nt'a
'ots'ipj. Jisas la p'a wa ca mvelecj
yupj 'üsüs. Yupj ma t'üc' way quelel
lajay t'emel cjuwá. T'üc' way gente
p'in javelepj yupj 'üsüs. Dios ma ca
nin mveles. 3Ma ca nin la müjí nun.
Nun 'oyá na cjuwá jilal, lyájasa jinwá
ma'ayá. Mapjaní lal tjowelénun 'oyá.
4 La p'a wa ma ca jus nlayecj nun
tja'ayá. Nupopay Dios p'in ca nucus.
Jupjpjüwaynyucanunmawelé. Jupj
camveles nun pajal 'üsüsway la tjüjí.

5 ”Nepénowa javelepj Dios lal, newa
nin ma lajay Dios jos jinwá. Jisas la
p'a januc yupj Dios lal javelepj. Nin
mpes jyünsünün̈ judiopan 'a si mulú
nt'a, pülücj jil nt'a jyünsünün̈wa, ne'aj
javelepj Dios lal. Niná nin lajay, ma
t'üc' way 'üsüs. Napj t'üc' way velé.
Gente p'in camvelecj yupj 'üsüs. Dios
lovin ma ca mveles yupj 'üsüs. Nun
Dios lal welé na, ma ca la müjí yupj
lajay jinwá. 6 Nun Dios lal welé na,
ma ca p'a lal mvelé jupj lal ca mvelé.
Wama lowa nun jis wa mo'ó. Jun
t'o'nó jun vilicj. Nun jis wa mo'ó ca
mvelé Nupopay Dios lal, la p'a ma
januc nt'a. Nupopay pjü nyuca nun
pjü lojí la p'a wa ma januc nt'a. Jupj



SANMATEO 6:7 10 SANMATEO 6:24

ca mveles nun pajal 'üsüsway la tjüjí
nun.

7 ”Judiopan tulucjma sin 'yüsaDios
po'ó. Yupj javelepj Dios lal, ma 'üsüs
way yola jinwá javelepj. Nin mpes
nin p'iyá pajal pülücj javelepj Dios
lal. Yupj yola pajal la pülücj javelepj
mpes, Dios ca mpjacam. Po ma tjow-
elé yupj jinwá, nun Dios lal welé na.
8 Po ma yupj jinwá la müjí nun. Nun
la moná secj p'in, Nupopay Dios selé
tsjan nujos. 9Ninana jin p'iyá tjowelé
nun:
‘Qjuis Papay, tsjun po'o püt'.
Po qjuisas pjü ca mvelecj jipj pajal

'üsüs. Jipj p'in 'üsüs pjü jis lal.
10Qjuisas len̈ way Jepa nsem jipj pjü

jis lal.
Tsjun po'o patja lajay jipj jyas jinwá.
Qjuisas wa ca nin nsem nosis casá.
11 Qjuisas wa qjuesé 'an qjuis la las

yacjaj.
12Malala nyuca la tjijicj, qjuisas per-

donar
la qjuesejay.

Nin p'iyá perdonar lis tjijicj la p'a,
malala la qjuis tjajay cupj.

13 Qjuis capj tjep'ya'sa wa ma ca
quelel malala

la mijicj.
Qjuis capj tjep'ya'sa diablo ma ca

malala la qjuis mijis.
Jipj p'in Jepa. Jipj pajal püné.

'Üsüsway p'in la veles jipj 'üsüs.
Nin cansem lovin. Qjuisas ca nin
nsem.’ ”

Nin tjevele Jesús, cupj ca nin mvelecj
Dios lal.

14 Jupj tjevele wa: “Nun ca per-
donar la müjí la p'a, yupj malala
la tjajay na nun jis lal. Nin mpes
'üsüs la veles niná Dios lal. Nun
perdonar lojí yupj, Nupopay Dios ca
perdonar la mijis wa nun malala la
tjüjí. 15Nun ma quelel perdonar lojí
yupj, Nupopay Dios ma ca perdonar
la numijis wa nun”, nin tjevele Jesús.

Jesús niswa tjevele cupj ca 'üsüs la
mijicj Dios mpes. Ma ca qjuisas la p'a
ca nucucj.

16 Jesús tjevele wa niná: “Nepénowa
ma jalá neneyawá, Dios lal quelel

javelepj mpes. Newa ma lajay Dios
jos jinwá. Yupj jisas la p'a ca jus
nlayecj yupj ma jalá. Jisas wa la p'a
yola yupj 'üsüs, ma jalá mpes. Nin
mpes ma 'yas'ün̈, ma wa sey jacjoy.
Niná p'in lajay, ma 'üsüs way yupj.
Napj t'üc' way velé. Gente p'in ca
mvelecj yupj 'üsüsway. Dios lovinma
ca mveles yupj 'üsüs way. Po ma la
müjí yupj lajay jinwá. Nun ma lojá
na, po ma nuwola je nu tapalas nun.
17 Nun ma lojá na, ca nusey ncjoyé
wa, ca nuwolampa'í wa. 18La p'a ma
ca jus nlayecj nun ma lojá. Nupopay
Dios p'in ca jus nlayes. Jupj pjü way
nyuca la p'a ma januc. Jupj ca nucus
nun nin la tjüjí lyájasa way jin, ca
mveles nun pajal 'üsüs la tjüjí”, nin
tjevele Jesús.

Dios p'in nujos nsem. Ma nujos
nsem t'emel.

(Lucas 12.33-34)
19 Jesús tjevele wa niná yupj jis lal:

“Ma nujisas nsem pülücj nta'á nosis
casá. Nun to'á nosis casá calatsa nla-
jas ca nacj. 'Ücj wa la majas. Pe-
quepan ca jun ncjoltsecj, ca wama
mal la pecj ca nacj. 20Nin mpes más
'ücj 'üsüs lojí nun jis t'emel lal, Dios jos
jinwá. Niná lojí, ca pajal pülücj nta'á
Dios pü'ü nt'a. Ne'aj ma jalá calatsas.
Ne'aj ma ca majas. Ne'aj ma wama
jil ne'aj la pecj. 21Más 'ücj pülücj to'á
Dios pü'ü nt'a. Nun pülücj to'á nt'a,
ne'aj pajal 'üsüs ca nsem nun jis lal.

22 ”Nun jis jun jaw jinwá nun jis
p'üy mpes. Nun jis jun 'üsüs, jas
tüpwes 'üsüsway nucú. Nin p'iyá nun
nusin 'yüsa na Dios mpes. 23 Nun
jis jun malala, jas tüpwes ma nucú.
Pajal te ton ̈ca p'in, ma nucú mpes.
Nin p'iyá nunma nusin 'yüsa na Dios
mpes.

24 ”Nun ma polel lojí Dios jyü'ta
jinwá, nun pajal t'emel nujos. Nin
p'iyá mozo ma polel tsji' liji niyom
mat'e mpes nin jawas p'in. Mozo
ma ca quelel t'üc' la mijis jupj pa-
trón pjaní tjijyü'ta jinwá. Ma'ajapj
tjijyü'ta jin ca quelel la mijis ca nacj.
Nenéyawa ca cus ncon ̈cosmwalá way

p'in. Ma ca jos ma'ajapj. Nin p'iyá
nun ma polel pajal nin nujola t'emel
mpes, Dios mpes tsji' lojí na.

25 ”Nin mpes nin velé, po ma pajal
nin nujola t'as tsjan ca nlajá, tsjan ca
müsiquéwa 'ücj la püt'üs. Poma pajal
nin nujola t'as tsjan nusin nqui'pá
nun jis pülül, nusin 'yawa. Dios la tjiji
nu la püt'üs. Jupj ca nu ma'ayas wa
nu la las. Dios la tjiji nun jis p'üy. Jupj
nu ma'ayas wa ca pülül. 26 Tjunucú
tsipyaya. Yupj ma jasin. Velan̈ ma ja-
cutj. Ma jat' ja'onsopj chiquero mo'ó.
Dios se 'aya jis la las. Jupj Nupopay
tsjun po'ó. Ninmpes solejé Dios ca nu
ma'ayas wa nujos jin. Nun más 'üsüs
way tsipyaya jilal. 27 ¿Ncu nun más
'inpüs campatjaqué,ninnujolampes
p'in? Nin tulucj.

28”¿Tsjanmpespajalnujolanupülül
mpes? Tjunucú wa ts'utus witjacj.
'Üsüs way yustapj lejen̈, si t'ünü ́ wa.
Yupj ma tsji' lajay. Ma wa sa lul.
29Newa nin, tsjutsj ts'ituju más 'üsüs
yustapj Salomón jas quip lal. Sa-
lomón jepa püné waytsja. Jas quip
pülücj jaylactsja. 'Üsüs justa jas
tücüi'pe. 30Dios liji pajal 'üsüs yustapj
tsjutsjum. Tsjutsj lejen̈ ca nacj yac-
jaj. Ya pwe ca nacj. Nun más 'üsüs
tsjutsjum jis lal. Nin mpes ca jus
nlayé Dios ca nu ma'ayas wa nusin
quip. Nun 'ots'ots' way p'in ponéDios
lal. 31 Nin mpes nin velé, po ma nin
nujola t'as. Ma ca mvelé: ¿Tsjan ca
nlajacj? ¿Tsjan ca müsiquecj? ¿Tsjan
mpes ca qjuisin nqui'pacj? 32 Dios
ma jisas nin yola 'oyn nyuca cüta'acj
pjü way yupj jisas. Po ma yupj jinwá
nujos t'as. Nupopay Dios selé nujisas
niná. 33Ninana p'in nujos t'as: nujos
t'as nun canin lamüjí Dios jyü'tá. Nu-
jos t'as ca pjü mponé jupj lal. Nujos
t'as ca 'üsüs way la müjí jupj jos jin.
Nin lojí, Dios ca nu ma'ayas wa pjü
way nun nujos. 34 Nin mpes po ma
nujola t'as tsjan campalas yayá. Yaya
tjejyawca na 'ücj ca nin jele. Yacjaj
malala pyala mpes p'in ca nin jele
yacjaj. Ma nujola nsem p'a jawasa
pyalá”, nin tjevele Jesús.

7
Poma tjowelé la p'amalala.
(Lucas 6.37-38, 41-42)

1 Jesús tjevele wa: “Po ma tjowelé
la p'a malala. Nun welé wa la p'a
malala, Dios ca mveles wa malala
nun. 2 Nin ca nsem, nun la p'a po'o
welé jinwá, nin jinwá ca mveles Dios
nun po'ó. Nun nujola jin p'iyá, nin
p'in camvelesDiosnun jis lalncu t'üc'
la tjüjí niná.

3 ”¿Tsjanpjucj jele jetjammalala liji,
ma nin jele másmalala lejay jipj jupj
lal? Nin p'iyá niná tsjan tsjicj way
jetjam junma tjeyaca nyuc; yo püné
jipj jinma tjeyaca ma nyuc. 4 Jetjam
lal velen: ‘Natjam, ca ma'ayan tsjan
tsjicj way jinma tjeyaca pje'á li ts'i’.
Jipj ma nyuc yo püné jipj jin mo'ó.
Nin p'iyá lejay jipj. 5 Jipj pajalmalala,
niná nin lejay na. Jipj malala wa, la
p'amalala jinwá. Mya 'üsüs ca jipj. Po
ma malala la mijin quinam, püna la
tjejay jinwá. Niná la tjejay na, ca jus
nlayen 'oyn nyuca ca cus mp'a'san la
p'a wa”, nin tjevele jupj.

6 Jesús tjevele nepénowa la
pjüts'ünpan Dios lal. Tjevele cupj ma
ca mvelecj yupj jis lal Dios tjevelá.
Ma wa ca nin mvelecj ts'a 'inpan jis
lal. Yupj tsjiyó jinwá, tjevele. Malana
jinwá yupj, tjevele jupj. Nun 'üsüs
welé na, la mpjüts'ünücj ca la p'in.
Pajal ts'i mi'inacj ca nun tjowelé
mpes, tjevele Jesús.

Newa lamoná Dios lal.
(Lucas 11.9-13; 6.31)

7 Jesús tjevele wa: “Newa la moná
Dios lal nun, ne jupj ca nu ma'ayas
nun la tjomoná. Ma len̈ way nusé
'aya, newa la moná, ne jupj ca nu
ma'ayas nun la tjomoná. Nun nu-
jos Dios ca nucopj mp'a'sas, newa la
monáDios lal. Newa lomoná na, jupj
ca nin la mijis. 8 Nun lo moná Dios
lal, nin ca nt'anqué. Nun lovin p'in lo
moná, jupj ca numa'ayas. Nun newa
lomoná Dios ca nucopjmp'a'sas, jupj
ca nin la mijis nunmpes.

9 ”Nun ca jus nlayé niná. Nun popa
pjaní jupj popa tsjicj ve le moná na,

mape cama'ayas jupj. 10Cjul lemoná
na, ma cama'ayas lotsjim. 11Nunpan
malalapan, mop'in solejé 'oyn nyuca
'üsüs jis ma'ayá nun sin popa tsjict-
jacj. Nun jis Papay tsjun po'ó, 'üsüs
way jupj, malala tulucj. Nin mpes ca
jus nlayé jupj ca ma'ayas 'üsüs p'in,
jupj lal la monmpes.

12 ”Nujisas ca la p'a 'üsüs la mijicj
nun mpes. Lovin niná p'iyá la müjí
yupjmpes. NinanaMoisés püna tepy-
aca. Niná profetapan püna tapac wa
ncupj ca nin la mijicj”, nin tjevele
Jesús.

'In tjajama ca lamüjí Dios jos jin.
(Lucas 13.24)

13 Jesús tjevele wa yupj jis lal: “Nin
p'in la müjí napj velé jinwá. Niná
napj velé jun vilicj la'í way jinwá,
'ücj la winin la püt'üs Dios lal. Costa
tulucj 'awa püné nt'a la winin. Jun
vilicj la püné jinwá ne'aj la winin.
Jümücj pajal la püné jinwá. Pülücj jil
ne'aj, pajal malala se palá nt'a. 14Nin
tulucj Dios lal patja mpes. Jun vilicj
tsjicj way jinwá ne'aj la winin, Dios
lal la püt'üs. Jümücj la'í way jinwá.
Pjaní way p'in jus nlayecj 'oyn nyuca
la mijicj, mpatjam Dios lal.”

Ca 'ücjwajusnlayépjacj lijiDios jos
jinwá.

(Lucas 6.43-44)
15 Jesús tjevele wa niná: “'In tja-

jama. Nepénowa la tsuwil. Yupj
javelepj Dios mpes javelepj. Dios
mpes javelepj tulucj nepenowá. 'Üsüs
jin javelepj yupj ca nacj, Dios po'o
japon jinwá. Malala p'in yupj. Nun
nuts'a'á jisas la p'in. Ts'isin ̈ yupj
pajal, coyote jinwá. 16 Nun 'ücj wa
jus nlayé ncu t'üc' way javelepj Dios
mpes. Yupj lajay mpes ca jus nlayé.
Nun nucú na wolas velan̈, nun jus
nlayé ncu 'ücj lo las jupj wolas. Nun
solejé jül ma 'anpüpj vyala. Tunun
mwicj ma higo vyala jupj. 17 Jupj
wolas 'ücj lo las, lovin nin p'iyá 'üsüs
jupj. Jupj wolas ma polel lo las, lovin
nin p'iyá malala jupj. 18 Jupj wolas
'ücj lo las,macawolasmalalamvalas.
Jupj wolas malala, ma ca nepénowa

'ücj lo las mvalas jupj. 19 Wolas ma
polel lo las, nt'üjü ́, ca 'awa mo'o la
nts'iyá. Nin lovin. 20 Nin p'iyá niná
noyomes jis lal. Nun 'ücjwa ca nucú,
ca jus nlayé ncu t'üc' way javelepj
Diosmpes. Yupj lajaympesp'in ca jus
nlayé.

21 ”Javelepj mpes p'in ma solejé
ncu 'üsüs yupj. Nepénowa javelepj
napj yupj jis Jepa Püné—tjevele jupj—
. Newa nin, Dios yupj jis Jepa tu-
lucj. Dios jos jin lajay, yupj p'in Dios
si jütüta popa se palá. Dios napj
Mpapay tsjun po'ó. 22 Ts'ac' p'a wa
napj ca mvelé pjacj 'üsüs, ca mvelé
wa pjacj malala. Nin jawas ca pülücj
way mvelecj napj lal: ‘Jipj p'iyá cupj
qjuis Jepa. Cupj jipjmpes tsji' la tjijicj.
Tjevelecj Dios mpes jipj jyas jinwá.
Tjijyü'tücj tjil lapanenpan gente jisas
mpe. Pajal 'üsüs la tjijicj wa, gente
p'in ma polel lajay jinwá. Ninana la
tjijicj la p'a ca nucucj, ca sin mü'üsüs
Dios pajal püné. Pjü way la tjijicj
jipjmpes.’ Nin camvelecj nepenowá.
Newa ma la tjajay Dios jos jinwá.
23Mpesnin javelepj na, napj tülüway
ca mvelé yupj jis lal: ‘Nun lovin ma
ncapj tocon̈có. Lowa napj mpe. Nun
pjü way malala nyuca lojí.’ Nin ca
mvelé yupj jis lal.

24 ”Nepénowa tjepjyacan̈ napj
tjevelé, ne nin lajay napj tjevelé jin.
Yom 'üsüs jas tjijyünsa wosis jin p'iyá
yupj. 'Üsüs p'in jólatsja jupj. Pajal
campwila tsjomis tyoca mwalá way
p'in, pwen já'asa na tyoca nas. 25T'üc'
wo jas tjijyünsa na, pajal püné tjive.
'Üsǘ püné t'yüna wa. Pajal yümücj
way jas tjelyapjünǘ lüpjü ́ 'ots'ipj jupj
wont'a. Newamatyülawosis, tsjomis
campwila ton ̈ca mpes, pwen já'asa
nas. Nin p'iyá napj jyütütj jinwá
lajay jis lal. Newa ca 'ücj mpatjam
yupj. 26 Nin tulucj la p'a jis lal.
Yupj tjepjyacan̈ watsja napj tjevelé.
Mop'in ma la tjajay napj tjevelé jin.
P'a yom wo jas tjijyünsa jinwá yupj.
Ma jola jintsja, mpes jupj ma tyoca
tsjomis. 'Amá casá jas tjijyünsa jupj
la p'in. 27 T'üc' wo jas tjijyünsa na,

pajal yümücj tjive. 'Üsü ́ t'yüna. Pajal
lüpjǘ jas tjelyapjünü ́watsjane'aj, jupj
wo nt'a. Mpes tyüla wa wosis. Pajal
yümücjpjac tyüla. Nin p'iyá camalala
jis mpalas yupj”, nin tjevele Jesús.

28 Jesús tecyawaja tjevele quinam
jupj quelel véletsja. Jupj tjevele
tjepjyacan̈ yólatsja jupj pajal 'üsüs sin
tji'yüsa lis tjiji. 29 Jesús Moisés popel
sin 'yüsa lajay jin tuluctsja. 'Ücj jis la
jütütj jinwá tjevele jupj.

8
Jesús pülücj way pajal 'üsüs la tjiji,

gentema polel lajay jin. Tji'yü'sa la tjiji
jüp'üy tjamaja.

(Marcos 1.40-45; Lucas 5.12-16)
1 Jesús tecyawaja sin 'yüsa lis tjiji

na, tucuc' mpe palavin tjac'. Pajal
pülücj jupj cjüil tjil. Quelel jiltsja Jesús
lal. 2 Yom pjaní Jesús nt'a tjac'. Tüic'
jin tjá'asa Jesúswolap'a'á. Malala jost-
sja pajal. Jupj jüp'üy pajal tjamájatsja
lovin. Palá tinca jüp'üy popé. Jupj
tjevele Jesús lal:

—Nejepa, jipj polel ni 'ü'sa lejay. Jipj
jyas na ca nin nsem.

3Mpes Jesúspjwel la tepyacta, po la
tje'yot'a yommalala jos. Tjevele:

—Najas. 'I tjü'ü'süs quinam.
Ninana tjevele na, len ̈way tji'yü'sa

niná yomen. Jüp'üy 'üsüsway tepyala
jupj. 4 Yom tji'yü'sa na, Jesús tjevele
jupj lal:

—Po ma tjevele la p'a lal quinam
jipj 'i tjü'ü'sa. Jutja sacerdote nt'a.
Ca jis nucus. Jupj ca la mpalas ncu
malala lo nuc p'yüy po'ó. Ca mveles
'üsüs quinam. Niná la tjejay na, Dios
mpes ma'ayan, jipj 'i tjü'ü'sa mpes.
Pajal püna Moisés tjijyü'ta tsjan ca
ma'ayacj, jis p'üy jis tji'yü'sa na. Jupj
tjijyü'ta jin ca la mijin. Pjü la tjejay
na, la p'a ca jus nlayecj jipj t'üc' way
'i tjü'ü'sa quinam—nin tjevele Jesús.

Jesús cus tjep'ya'sa wa israelpan
popa tulucj.

(Lucas 7.1-10)
5 Capernaum nt'a tjemey Jesús.

Ne'as tjemey na, jepa militar tjac'

jupj nt'a. Jepa militar israelpan popa
tuluctsja.
Militar romano waytsja. Jépatsja

jupj niyom cien jis lal. Jupj tjac' na, la
tjemyona Jesús lal jupj ca mü'ü'süs la
mijis jupj jomozo. 6 Jupj tjevele:

—Namozo pajal lapj jos. Pü'ü p'in,
ma polel 'utaná. Pajal nepé vyaja
jupj.

7 Jesús tjevele jupj lal:
—Napj p'iyá camis, mü'ü'süs lame-

jay jupj.
8 Jepamilitar tjevele Jesús lal:
—Pajal 'üsüsway jipj. Napj 'üsüs tu-

lucj. Más 'ücj ma nawá mo'o cuy jipj.
Más 'ücj jipj ca müjü'tün ca mü'ü'süs
jupj la p'in. Napj selé jipj nin la tjejay
na, ca mü'ü'süs jupj. 9 Napj selé jipj
'ücj jyütütj. Nin p'iyá napj nejepa ni
jütüta. Napj lejay jupj vele jin. Napj
jyütütjwa niyommilitar pajal pülücj.
Pjaní lal velé jutja, mpes jama jupj.
P'a lal velé was, mpes jac'. Namozo
lal velé nin la mijis, mpes nin liji jupj
—nin tjevele jepamilitar.

10 Jesús nin tjapjaca na, jupj jólatsja
pajal 'üsüs tjevele jepa militar. Mpes
Jesús tjevele jupj cjüil tjil jis lal:

—Pajal 'üsüs pyona jupj, jupj ne
israelpan popa tulucj. Newa ma
tjinyuc Israel mpe 'esepj pajal tepy-
ona jupj jinwá. 11 Pülücj israelpan
tulucj campatjamwaDios jyü'ta nt'a.
Pjü jun ta'á mpe ca ncul. Ca ma-
jatjum, ca nlajacj Abraham lal, Isaac
lal wa, Jacob lal wa. T'üc'way nin ca
nsem. 12Dios jostsja pjü israelpan ca
ne'aj mpatjam jupj jyü'ta nt'a, mop'in
ma ca ne'aj mpatjam nepenowá. Is-
raelpan pülücj ca pje'á lis ncoyes
pajal püste nt'a. Ne'aj ca pajal la
mpuyucj. Jis wis ca jas nqui'licj pajal
nepé vyaja mpes —nin tjevele Jesús
israelpanmpes.

13 Jupj tjevele wa jepamilitar lal:
—'Ücj la winin quinam. Jipj tepyon

jinwá ca nsem.
Jesús nin tjevele na, tji'yü ́'satsja

jepamilitar jomozo.

Jesús pajal pülücj jis tji'yü'sa lis tjiji
malala jisas.

(Marcos 1.29-34; Lucas 4.38-41)
14 Pedro wo nt'a tjemey Jesús.

Jesús wama tjemey jupj wo mo'ó, jus
tjinyuca Pedro pwisam. Pǘ'ütsja jupj,
malala jostsja mpes. Si 'áwatsja jupj.
15 Jesús jupj mos po la tje'yot'a. Po la
tje'yot'a na, tji'yü'sa jupj. Len ̈way jas
tjijyünsa. Tje'yaya Jesús la las. 'Üsüs
tji'yü'sa quinam.

16 T'yaja na, la p'a wa malala jisas
tucuman Jesús nt'a. Lapanenpan
pátjatsja yupj jisas mo'ó. Jupj pje'á
sin tjejyama lapanenpan. Tjil yupj
jupj tjevele mpes p'in. Pjü malala
jisas jis tji'yü'sa lis tjiji. 17 Nin la tjiji
mpes, t'üc' la tjiji Isaías tjevelá pajal
püna. Isaías profétatsja jupj. Dios
mpes tjevele. Niná Isaías tjevelá Jesús
mpes: “Jupj qjuis tji'yü'sa la qjuis
tjiji cupj, malala qjuisastsja mpes.
Jupj p'iyá 'aplijílatsja cupj 'aplijílatsja
mpes.”

Jesús tjevele 'onin la qjuijim cus la
con ̈ jupj.

(Lucas 9.57-62)
18 Jesús yus tjinyuca pajal pülücj 'a

jis tjimyula jupj nt'a. Mpes jupj dis-
cipulopan jis tjijyü'ta camal 'üsǘ na'aj
po'ó. 19Custjayma tjil na, yom p'awa
tjac' Jesús nt'a. Moisés popel sin 'yüsa
lajay pópatsja jupj. Jupj tjevele Jesús
lal:

—Gente sin 'yüsa lejay jipj. Napj ca
cyapj ncon ̈ jun ta'á jipj quelel jay nt'a.

20 Jesús tjevele costa way cus la con̈
jupj. Tjevele:

—Gato selván yupj jis jomwen jul
jinan ̈, tsipyaya yupj jis tsintsil jatatj
wa. Nin tulucj napj lal. Napj nawá
cjuwá. Napj p'iyá niná Yomen Dios
jas tjejyamá—nin tjevele Jesús.

21P'awayomJesúsdiscípulowatsja.
Jupj tjevele Jesús lal jupj quelel se
cón̈catsja jupj p'a jyawca na.

—Ntje'aya la nuc mpa'is mpapay
p'in. Tepe'e na, ca cyapj ncon̈ —
tjevele jupj.

22 Jesús tjevele ma polel li nucú cus
la con̈. Tjevele:

—Ncapj tecyon̈ca quinam. La p'a
wa 'ücj 'amá jis la toc jis pülücj tepe'e
na. Yupj p'iyá tecya'lin̈ jinwá, yupj
Dios lal ma japon mpes —tjevele
Jesús.

Jesús tjijyü'ta lüpjǘ, 'üsǘ püné
'ots'ipj.

(Marcos 4.35-41; Lucas 8.22-25)
23 Jesús barco mo'o wama tjemey.

Jupj discipulopan wama tjil wa. 'Üsǘ
na'aj po'o jil watsja yupj. Pajal la
pünetsja 'üsü ́, pajal campwila watsja.
24Len ̈waypajal jas tjelyapjünǘ lüpjüs
'üsü ́ püné nt'a. 'Üsü ́ pajal la tjep-
jetpjets'é. 'Üsǘ barco wama tjemey,
quelel pít'atsja barcas. Jesús nasa tje-
jyá. Newa tjejyatsja jupj. 25 Mpes
jupj discipulopan jupj nt'a tjil, jas
tiquilquil, ne jola tepyala. Tjowelepj:

—Qjuis capj tjep'ya'sa, qjuis Jepa.
Qjuis qjues nt'ancam.

26 Jesús tjevele yupj jis lal:
—'Ots'ots' way p'in poné nun napj

lal. ¿Tsjanmpes locj jeyá? —tjevele.
Jas nisa jupj. Cus tjeve'le lüpjü ́, cus

tjeve'le wa 'üsǘ. Mpes lüpjü ́ 'üt'ün
nasa tepyala. 'Üsü ́ 'üt'ün nasa wa.
27 Niyom yólatsja jupj pajal 'üsüs la
tjiji, pajal püné jupj. Yuwá tjowelepj:
“¡T'üc'wayyomninápasal pünéway!
'Ücj si jütüta lüpjü ́, 'üsǘ 'ots'ipj, ne nin
lajay wa jupj jyü'ta jin.”

Jesús pje'á sin tjejyama lapanen-
pan.

(Marcos 5.1-20; Lucas 8.26-39)
28Ne'as tjemey 'üsǘ na'aj po'ó. Jesús

tjemey nt'a Gadara lotsja. Ne'as
tjemey na, niyom mat'e tjiquil la
nyüjüsün̈ jupj. Panteón mpe tjiquil
yupj ne'aj. Janucun waytsja yupj,
nin p'in lapanenpan jisas mo'o tap-
atja yupj. Pajal ts'a 'intsja yupj, mpes
la p'a wa ma polel jiltsja ne'aj, yupj
tjelyawun ̈ nt'a. 29 Yupj Jesús jus
tjunuc na, pajal yümücj la tupuyupj:

—¿Tsjan mpes tjacuy quinam cupj
nt'a? Jipj Dios Jatjam. ¿Ncu ca malala
la qjuis mijin? Nin jawas jyawca tu-
lucj nin lamijinmpes—nin tjowelepj
yupj Jesús lal.

30 Ne'aj way p'in 'in malana pa-
jal pülücj tjelyawun ̈, jalatsja ne'aj.
31 Lapanenpan pajal la tjomon Jesús
lal:

—Jipj camüjü'tün ca nlaca ncupj ca
nacj. Qjuisas jyütütj ca nlaca malana
jisas mo'ó.

32 Jesús tjevele lapanenpan jis lal:
—Lowa nepé.
Mpes pje'á tjil niyom jisas mpe.

Malana jisas mo'o tjil. Jisas mo'o
tjil na, malana pjü ts'equenen̈ neven
palavin, 'üsǘ püné mo'o tjil yupj. Jis
qjues t'anca, tecya'lin̈ pjü.

33 Niyom malana jajamapj tjunuc
nin tepyalá, ts'equenen̈ yupj pülücj
patja nt'a. Pjü tjowelepj Jesús la tjijá.
Niyom po'o tjowelepj wa, yupj ne
lapanenpan jisas mo'o tapatja püna
p'in. 34 Mpes pjü way tjiquil la
nyüjüsün̈ Jesús. Pues pjü way pülücj
patja mpe tjiquil. Jus tjunuc na, pajal
la tjomon Jesús lal jupj ca mim yupj
mpe.

9
Jesús tji'yü'sa la tjijimapolel 'utaná.
(Marcos 2.1-12; Lucas 5.17-26)

1 Jesús niswa wama tjemey barco
mo'ó. 'Üsǘ na'aj po'o tjemey jupj,
püna tüpü'ü nt'a. 2 Ne'as tjemey
na, niyom nepenowá tjiquil jupj
nt'a. Malala jos tucuman hamaca lal.
Malala jos ma polel 'utanatsja. Yupj
topon Jesús 'ücj la qjuijis lo 'ü'süs jupj.
Jesús jus nleya yupj topon, ne jupj
tjevele malala jos lal:

—Ma nin jele t'as. Jin tjiyocj wa ca
nsem. Napj perdonar la 'ejay malala
la tjejayDios lal. Maninnolaquinam.

3 Ne'aj játjatsja noyomes Moisés
popel sin 'yüsa lajay. Yupjma jisastsja
Jesús tjevelá. Yupj yólatsja Jesús
tjevele pajal malala. Dios p'in 'ücj
nin vele, yólatsja. 4 Jesús seletsja nin
yólatsja yupj. Jupj tjevele yupj jis lal:

—¿Tsjan mpes pajal malala nyuca
nujola nun? 5 Napj 'ücj velé: ‘Napj
perdonar la 'ejay jipj malala la tjejay
Dios lal’. Napj 'ücj wa velé: ‘Jin tji-
jyünsa, mim’. ¿Cana más 'in costa la

veles? 6Nin p'iyá camveléwamalala
jos lal,mpesnun ca jus nlayénapj 'ücj
perdonar lejay nosis nt'a. Napj p'iyá
niná Yomen Dios jas tjejyamá —nin
tjevele Jesús.
Jupj tjevele wamalala jos lal:
—Jin tjijyünsa. Jipj hamaca nt'ya,

nt'an. Camimwya nt'a.
7 Len̈ way jas nisa malala jos. 'Ücj

jostsja quinam. Tjemey wo nt'a.
8 Pülücj way tjunuc niná nin tepyalá.
Tjunuc na pajal 'üsüs yola tepyala
Jesús la tjiji mpes. Nin mpes 'üsüs
tjowelepjDiospo'ó. Dios tje'yayayom
pjaní 'ücj la tjiji niná, tjowelepj yupj.

Jesús jostsja Mateo ca cus ncon ̈cos
jupj.

(Marcos 2.13-17; Lucas 5.27-32)
9 Jesús tjemey nepé. Jupj jámatsja

na, jupj tjinyuca yomen. Yom niná
impuesto jaylacj t'e'éncatsja jepa
mpes. Wa nt'a t'emel t'e'éncatsja nt'a
já'asatsja jupj. Niná yom Mateo lotsja
jupj. Jesús tjevele jupj lal: “Ncapj
tecyon̈ca jipj. Najas ncapj cyon ̈
lovin.” Len̈ way jas tjijyünsa Mateo,
cus tecyon̈ca jupj.

10 Locopyaya Jesús Mateo wo nt'a
já'asatsja. Ne'aj lyájatsja t'awaná jupj
discipulopan jis lal. Ne'aj tjiquil wa,
tjalá watsja niyom pülücj. Nepénowa
impuesto jata'epj tapatja Mateo
jinwá. Yupj pequen̈tsja püna p'in. P'a
witjacj ma t'üc' la tjajay Moisés popel
tjijyü'ta jinwá. 11 Fariseopan tjunuc
Jesús já'asatsja yupj jis lal, lyajawatsja
yupj jis lal. Mpes yupj jis la tjü'üy
Jesús discipulopan jis lal:

—¿Tsjan mpes lyaja nujepa im-
puesto jata'epj jis lal, malala lajay jis
lal wa?

12 Jesús tjapjaca yupj jis la tjü'üy.
Mpes jupj tjevele yupj jis lal jupj
quelel se p'á'satsja malala lajay.
Tjevele:

—'Ücj jisas ma jisas la p'a si ts'ucú.
Malala jisas p'in jisas niná. Napj si
ts'uc jinwá lejay malala lajay jis lal,
ne yupj ca cü'ü'süs quinam. 13 Nun
ma nusin 'yüsa tsjan jos Dios. Dios
tjevele jupj Popelmo'ó: ‘Napj najas la

p'a quelel la sojí nun. Najas jis capj
mp'a'sá la p'a wa. Niná lojí más 'üsüs
Dios mpes 'oyá lal.’ Lowa nun, nusin
tjü'üsüs tsjan mpes nin tjevele Dios.
Napj niná nin lejay Dios jos jinwá.
Napj tjacuwis la velesmalala lajay jis
lal. Napj velé yupj jis lal Dios jos yupj
'aplijila nsem malala nyuca la tjajay
mpes. Dios jos 'üsüs la mijicj quinam
jupj jos jinwá. La p'a wa 'üsüs lajay
Dios jos jin. Niná napj ma velé yupj
jis lal—nin tjevele Jesús.

Jesús discipulopan p'a casá lajay
püna tapatja jis lal.

(Marcos 2.18-22; Lucas 5.33-39)
14 Locopyaya Juan discipulopan

tjiquil Jesús nt'a. Juan bautizar
liji watsja püná. Jupj discipulopan
tjowelepj Jesús lal:

—Nenéyawa ma lyajacj cupj, quelel
velecj p'in Dios lal. Nin p'iyá
fariseopan ma jalá wa neneyawá,
quelel javelepj p'in Dios lal. ¿Tsjan
mpes ma nin lajay jipj discipulopan,
Dios lal la veles?

15 Jesús tjevele jupj discipulopan
ma nin lajaytsja custjay. P'a jyawca
na ca nin la mijicj. Ninana tjevelá:

—Nin jawas yom judío woya na,
jupj jomicapan jiquil wa cus la con̈
jupj. Pajal 'ücj jisas jatja; ma la
puyupj yupj. Nin p'iyá napj discip-
ulopan jis lal. Napj yupj jis lal 'os.
'Ücj javelepj napj lal. Nin mpes 'ücj
jisas jatja yupj. 'Ücj yupj jalá. P'a
jyawcana, p'a casá ca nsem. La p'a ca
ncul, cama tjililin̈. Len̈ ca nsemnapj.
Nin tepyalana, napj discipulopanma
ca nlajacj neneyawá, ca mvelecj p'in
Dios lal—nin tjevele Jesús.

16 Jupj tjevele wa jupj lal japon ma
polel ninp'iyá jis la jaypüna tapatja la
tjajay jinwá.

—Nin p'iyá ma polel jul sa lul
jis pülül pül pülül seyasa mpes —
tjevele—. Nin lajay na, pülül seyasa
la'í pyala. Mpes pülül pül way
ca la ntsü'üm, ca püné way la jul
nsem. 17 Nin p'iyá wa, judiopan
uva 'üsü ́ seyasa jatatj na. Uva 'üsǘ
seyasa ma ca mo'o nt'ucj pjoloc' pül

way mo'ó. Nin lajay niná, pjoloc'
pül ca mpjoltem 'üsǘ myolca mpes.
Tjopjolta na, uva 'üsü ́ ca jus ncocom.
Malala ca mpalas wa pjoloc'. Nin
mpes ma lajay niná. Uva 'üsü ́ seyasa
jatatj na, pjoloc' seyasamo'o cant'ucj.
Nin mpes ma ca malala mpalas uva
'üsü ́, ma wa ca malala mpalas pjoloc'
—nin tjevele Jesús.

Jesús jas tjijyünsa tepe'á. Niswa
tüpü'ü la tjiji jupj. Ninwatji'yü'sa la tjiji
wa quepj malala jos.

(Marcos 5.21-43; Lucas 8.40-56)
18 Jesús newa véletsja na yupj jis lal,

yom p'a wa tjac' yupj nt'a. Yom niná
jepapan pópatsja judiopan 'a si mulú
nt'a. Tjac' Jesús wolap'a'á, tüic' jin
tón̈catsja. Yom niná tjevele:

—Ncucusyasway tepe'e. Wasnawá
nt'a. Najas po la mo'ot'en ncucus, ca
jupj mpü'üm.

19Mpes Jesús tjemey jupj lal. Jesús
discipulopan tjil wa Jesús lal. 20 Jiltsja
na, quepj pjaní Jesús cjüil tjac'. Quepj
niná po la tje'yot'a Jesús jas quip, ts-
jan po velan̈ mpes. Malala jostsja, ne
nin la tjiji jupj. Año dóceya newa 'os
tepyálatsja,ma tji'yü'sa. 21 Jupj jólatsja:
“Jesús jas quip po le 'otj p'in,ma 'ü'süs
ca napj”. 22 Jupj po la tje'yot'a na,
Jesús la nujuya, jus tjinyuca quepan.
Tjevele jupj lal:

—Ma nin jele t'as, Ncucus. Jipj
tepyon napj polel 'i 'ü'sa lejay, nin
mpes 'i tjü'ü'sa jipj.
Jesús nin tjevele na, tji'yü'sa

quepan.
23 Locopyaya Jesús judiopan jis

jepa wo nt'a tjemey, jupj jámatsja
nt'a. Nasa pülücj 'a jis tjimyula
jupj wo nt'a, jupj jucucus tepe'e
mpes. Nepénowa jis flauta la tjupjus.
Nepénowa pajal yümücj la tupuyupj.
Jesús yus tjinyuca, 24 tjevele:

—Lowa, nun pjü way. Tsjicj tepe'e
tulucj. Tjejyá p'in.
Jesús seletsja jupj ca 'yü'sa la mijis,

mpes nin tjevele. Yupj ma topon.
Tjuwi'in ̈ p'in. 25 Jesús pjü pje'á sin
tjejyama. Tjil na, tsjicj tüpü'ü nt'a
tjemey, mos ntjüi'le jupj. Nin la tjiji

na, jas tjijyünsa tepe'á. Nyucunutsja
jupj quinam. 26 Ne'aj way tapatjá
pjü jiswala tjowelepj ninana tepyalá.
Mpes pjü ne'aj jus nlay Jesús la tjiji
niná.

Yun tulucj jis tji'yü'sa lis tjiji Jesús.
27 Jesús judiopan jis jepa wo mpe

tjemey quinam. Tjemey na, niyom
mat'e cjüil tjil wa. Manas yun tuluct-
sja yupj. Yupj la tupuyupj:

—Qjuis capj tjep'ya'sa. Jipj niná
Yomen Dios jas tjejyama qjuis capj la
p'acj. Jipj David popa p'iyá, locopy-
aya tüpüt' —nin tjowelepj yupj.

28 Jesús wama tjemey na, niyom
yun tulucj wama tjil wa. Yupj tjiquil
Jesús nt'a. Jupj jis la tji'yüya:

—¿Ncuponénunnapjpolelnu 'yü'sa
lejay nuyun?

—Nin pyonecj—tjowelepj yupj.
29 Jesús jis yun po la tje'yot'a.

Tjevele:
—Nun poné jinwá nsem.
30 Len̈ way 'ücj januctsja yupj, jis

tji'yü'sa. Locopyaya Jesús tülü way jis
tjijyü'tamaninmvelecj 'oynnyuca jis
tji'yü'sa yupj. 31 Mop'in ma la tjajay
Jesús tjevele jinwá. Tjil na, pjü jis lal
tjowelepj niná Jesús la tjiji yupjmpes.
Mpes pjü ne'aj way p'in tapatja, pjü
tjepjyacan̈ niná tepyalá.

Jesús tji'yü'sa la tjijimapolel véletsja.
32 Noyomes püna yun tuluctsja

pje'á tjil na, la p'a wa noyomes tjiquil
wa Jesús nt'a. Yom ma polel vele
lal tjiquiltsja yupj. Lapanen pǘ'ütsja
jupj jos mo'ó. Nin mpes ma polel
véletsja. 33 Jesús pje'á jas tjejyama
lapanen. Nin la tjiji na, 'ücj véletsja
yomen. La p'a wa tjepjyacan̈ niná
tepyalá. Tjepjyacan ̈ na, yupj yólatsja
Jesús pajal 'üsüs la tjiji. Tjowelepj:
“Lovin ma tjinyucuctsja niná Israel
mo'ó”.

34 Newa fariseopan ma 'üsüs tjow-
elepj Jesúspo'ó. Yupj javeleptsja: “La-
panenpan jis jepa se p'a'sa Jesús. Nin
mpes 'ücj pje'á sin jyama lapanen-
pan.”

Jesús pajal jólatsja gente malala jis
tepyalampes.

35 Jesús jun ta'á tjuwine Galilea
mo'ó. Pjaní pjaní tjemey pülücj patja
nt'a, pjaní way p'in patja nt'a 'ots'ipj.
Jupj tjemey nt'a sin tji'yüsa lis tjiji
lovin judiopan 'a jis tjimyula nt'a. Pjü
jis wala tjevele pajal 'üsüs tepyala
Dios mpes. Tjevele quina ca jis
müjü'tüs Dios. La talata malala jos,
jupj tji'yü'sa la tjiji wa. Pajal sin
napnapj jin jisastsja jis tji'yü'sa lis
tjiji wa pjü. 36 Jupj gente pülücj yus
tjinyuca na, pajal jólatsja yupj mpes.
Ovejayusapj jinwáyupj, jólatsja Jesús.
Len̈tsja pjacj jis cüjamas. Lapj nyuca
yólatsja yupj lovin. Ma polel jis capj
tjep'ya'sa yupj p'iyá. 37 Mpes Jesús
tjevele jupjdiscipulopan jis lal: “Pajal
pülücjma sa con̈ Dios custjay. 'Ücjwa
Dios jatjampan jis la pal yupj. Pülücj
velan̈ jinwá yupj napj lal. Mop'in
namozopan pjaní way p'in, ca jis lal
ncul pjü. 38 Mpes la tjomoná nun
Dios lal mozopan pülücj ca sin maja-
mas yupj nt'a. Jupj p'iyá jyü'ta jupj
mozopan. La tjomoná pülücj jilal ca
mvelecj yupj napj mpes. Nin mpes
ca pülücj mponecj napj lal, ca Dios
jatjampan jis mpalas”, tjevele Jesús.

10
Jesús niyom dóceya sin tjejyama ca

tsji' la mijicj jupj mpes.
(Marcos 3.13-19; 6.7-13; Lucas

6.12-16; 9.1-6)
1 Jesús discipulopan dóceya jilal

tjevele jis la cuwis. Jupj lis tjiji jupj
apostolpan yupj. Tjevele ca p'a nt'a
mal, ca tsji' lamijicj jupjmpes. Jupj jis
tje'yaya 'ücj pje'á la nts'iyacj lapanen-
pan. Jis tje'yayawa 'ücj jismü'ü'süs la
mijicj ca pjümalala jisas. Pjü sin nap-
napj witjacj, pjü 'ücj ca jis mü'ü'süs la
mijicj wa.

2 Ninana apostolpan jis lá: mwalá
way Simón lotsja. Pedro ló watsja
jupj. Jupj tsüipe Andrés apóstol wat-
sja. Jacobo pjaní watsja. Jupj tsüipe

Juan pjaní watsja. Yupj ne Zebe-
deo jatjampan. 3 Felipe apóstol wat-
sja, Bartolomé pjaní watsja; Tomás
pjaní watsja jupj. Mateo pjaní wa.
Jupj impuesto jaylacj t'e'enca watsja
püna. Jacobo apóstolwatsja jupj, jupj
ne Alfeo jatjam. Tadeo pjaní wat-
sja jupj. 4 Simón p'a watsja. Simón
le palánatsja jepa lal, jepa israelpan
popa tulucj, ne nin. Nin mpes “Is-
rael Mpes Jola” lotsja wa jupj. Judas
Iscariote apóstol watsja. Jupj Jesús
enemigo tepyala. Jis capj tjep'ya'sa
Jesús enemigopan jis la tjilil jupj.

5 Jesús sin tjejyama niyom nenem,
tsji' lajay jupjmpes. Jupj jis lal tjevele
wa 'oyn nyuca la mijicj tjil na. Ni-
nana Jesús tjevele yupj jis lal: “Poma
nlawú judiopan tulucj nt'a —tjevele
jupj—. Ma wa nlawú Samaria mo'o
patja nt'a. 6 Cupj nepé nt'a nlawú
p'in, israelpan nt'a p'in. Yupj ma sa
con ̈ Dios. Oveja len ̈ jis tjevyala jinwá
yupj.

7 ”Nun lowú na, pjü jis lal tjow-
elé Dios ca Jepa ma'ajam yupj nt'a
quinam. 8 Malala jisas jis mü'ü'süs
lis müjí wa. Tecya'lin̈ sin müjünsü ́,
ne yupj ca mpatjam. Jis mü'ü'süs lis
müjí wa jis p'üy tjamaja. Pje'á sin
majamáwa lapanenpan. Ma lamoná
nun lojí mpes. Nunma jaylacj la tjüjí
napj la tjejay nun mpes. Así 'üsüs la
müjí wa la p'a mpes. Jaylacj tulucj
'ücj ca nsem.” 9 Jesús tjevele wa sin
tjejyama jis lal: “Nun nasa lowú tsji'
lojí napj mpes, ma ca nt'a nun p'a
jawasa nujisas mpes. Ma t'emel t'o
nun. 10Poma ve t'o, yacjaya nu lo las.
Ma ca mát'eya nusin nqui'pá nlawú.
Ma ca p'a wa nt'a p'a wa caite. Ma
wacant'a tjacjaj. Nun lowúnt'a, ne'aj
nun ca 'üsüs la müjí yupj mpes. Mpes
más 'ücj yupj numa'ayacj nujisas.

11 ”Nun pülücj patja nt'a ca nlawú
neneyawá. Más 'in la' way patja nt'a
ca nlawú neneyawá. Nun lowú nt'a,
yom 'üsüsway ca la mpalá nun ne'aj.
Jupj lal ca la moná ca jupj lal mpat-
jaqué. Ne'aj potjaqué na p'in pülücj
way patja nt'a, lovin ca ne'aj mpat-

jaqué jupj wo nt'a. 12 Nun wama
lowú na, niná yom wo mo'ó, tjowelé
nujisas jupj wo nt'a patja ma yola
nsempjümpesDios 'üsüs la sijimpes.
13 Yupj 'üsüs jisas nsem nun napj
mpes tsji' lojí canacj. Ninmpesnin ca
nsemnun tjowelé jinp'iyá. Nepénowa
nun lowú nt'a ma ca jisas nsem nun
tsji' lojí napj mpes. Ma ca 'üsüs jis
mpalas nun tjowelé mpes. Nun p'in
'üsüsmpatjaqué nun tjowelé jinwá.

14Nepénowa ma ca jisas nsem nun
tjuculá. Ma ca jisas nsem nun welé
napj mpes. Nenéyawa nin ca nsem
wa pjaní nt'a. Nenéyawa nin ca nsem
pülücj patja nt'a. Mpes lowa yupj
mpe. Nun lowú na nepé, nun jis
tsjom sin tjowowojó, ca palá ntüncüs
pjüpjüs. Ninmpes ca sin 'yüsa lis müjí
Dios ma japon jinwá yupj quinam.
15Dios ca pajal jis capj ntülüs,malala
lajay jis capj tyüla na. Más ca jis
capj ntülüs yupj, Sodoma nt'a tapatja
jis lal. Más ca jis capj ntülüs yupj,
Gomorra nt'a tapatja jis lal. Nin ca la
mijis Dios ne'aj patja jis lal, yupj ma
quelel pjyacan̈tsja mpes. Niná t'üc'
way”, tjevele Jesús.

16 Jesús tjevele wa niná jupj sin tje-
jyama jis lal: “Napj p'iyá nusin jyam
malala witjacj nt'a. Napj selé nun
mapolel nucopj p'o'sá nunp'iyá, yupj
malala lajay na nun jis lal. Nun oveja
jinwá. Yupj pü'á jinwá. Pajal ts'a 'in
yupj. Mpes 'üsüs tjajamá nun p'iyá
latsj jinwá, mop'in nin, ca 'üsüs la
müjí lovin sipipj jinwá. 17 'In tjajama
gente jis lal. Nepénowa ca nu ntji'lin̈
nun. Ca nu manucj jepapan nt'a,
nucopj la tül. Mo'o ca nsüpücj nun ju-
diopan 'a simulú nt'a. 18 Jepapan nt'a
ca numanucj nun ncapj con̈cómpes.
Ne'aj p'in se jütütj nt'a ca nu manucj.
Jepa noypan nt'a ca nu manucj wa.
Nin lajay na, nun ca 'ücj mvelé yupj
jis lal 'onin ne 'ücj potjaqué Dios lal
napjmpes. Nincamveléwa judiopan
tulucj jis lal. 19T'üc'way canuntji'lin̈,
ca nu manucj jepapan nt'a. Nin lajay
na, po ma malala nyuca nujola t'as
tsjan ca mvelé nun yupj jis lal. Dios

Cjües ca nusin mü'üsüs la mijis tsjan
camvelénin tepyalana. 20Nunmaca
cüwelé nun nujola jin. Nun welé na,
Dios Cjües jos jin camvelé. Mpes nun
welé na, Dios Cjües p'iyá ca mveles
yupj jis lal.

21 ”Ne'aj patja nun jis enemigopan
ca nsem neneyawá, nun ncapj con̈có
mpes. Nepénowa malala ca mvelecj
jis pülücpan sin po'ó, mpes jepapan
ca jis mü'ü'nacj yupj jis pülücpan.
Nepénowa ca malala mvelecj wa se-
jatjampan sin po'ó. Ca jisas wa nsem
jis la 'ünan yupj. Nepénowa ca ts'i
mi'inacj jis papay lal, sejamay lal wa.
Ca malala mvelecj yupj sin po'ó jepa-
pan jis lal. Mpes ca jis mü'ü'nacj jis
papay, sejamay wa. Nin ca la mijicj
ncapj jacon ̈ jis lal. 22 Pjü ma ca jisas
nsem nun, nun napj nats'a'á mpes.
Poma nin nujola t'as. Nun poné napj
mpes lovin, nun ca 'ücj mpatjaqué
Dios lal. 23Malala la nusejay na jun
pjaní nt'a, nun ca ts'üequenequé p'a
nt'a. Nunma ca jun ta'á tjalawú cust-
jay israelpan patja nt'a, napj niswa
tjacuwis na. Napj p'iyá niná Yomen
Dios jas tjejyamá. Niná t'üc'way.

24 ”Malala la ntjajaywanapj, ca nin
wa la mijicj nun jis lal. Nun nusin
tji'yüsa napj lal. Jupj jas tji'yüsa püné
tulucj sin 'yüsa la siji lal. Nun tsji' lojí
napj mpes. Mozopan noypan tulucj
yupj jis jepa lal. 25Mpes 'ücj nin la pal
sin 'yüsa la siji lal, 'ücjwa nin p'iyá jis
lapal sin 'yüsa jis lal. 'Ücjmalalapyala
jis jepa, 'ücjwamalala se palá jupj jo-
mozopan. Malala tjowelepj napj nin
po'ó. Tjowelepj napj p'iyá Beelzebú,
jupj ne lapanenpan jis jepa. Nunnapj
mpülücpan. Mpes ca jus nlayé yupj
másmalala ca mvelecj nun po'ó napj
lal tjowelepj lal.

26 ”Nin mpes nin velé: po ma locj
tjeyá malala lajay jis lal. Tsjan cus
tüpwijitj, tjapjalen, cus ncjoltses ca.
Püna tjapjalen la p'a ca jus nucucj.
27 Napj velé nun jis lal la p'a wa ma
pjyacan ̈ nt'a. Ninana tjowelé pjü pjy-
acan ̈nt'a. Napj velé nun jis lal nusapj
p'in. Ninana tjowelé pjü jis lal. 28 Ca

nacj nepena ca quelel nu mü'ü'nacj
nun, napj mpes welé mpes. Po ma
locj tjeyá yupj jis lal. Lovin ma polel
nu mü'ü'nacj nun jis qjues. Pjaní lal
p'in locj tjeyá. Locj tjeyá Dios lal. Jupj
'ücj jis capj tyüla malala lajay 'awa
püné nt'a. Ne'aj pjü malala se palá jis
p'üy, jis qjues malala se palá wa.

29 ”Po ma locj tjeyá p'a mpes. Dios
nusé jamá. Dios se jamá tsipyaya
tsjictjacj. Tsipyaya ma ca palá ny-
acas, mpa'is, Dios ma jos na p'in.
Tsipyaya pajal tsjictjacj. Tsipyaya
mat'e, centavo pjaní jaylacj. Dios
Nupopay. Más quelel la nusiji nun
tsipyaya jis lal. 30 Dios selé nol jatja
nuts'üil. Pajal 'üsüs nusé jamá nun.
31 Mpes po ma locj tjeyá. Nun más
'üsüs tsipyaya pülücj jis lal.

32 ”Nunwelé la p'a jis lal nun ncapj
con̈có, napj ca nin p'iyá mvelé wa
Mpapay lal tsjun po'ó. Ca mvelé wa
napj nucopj cyon ̈. 33Nun welé la p'a
jis lalnunmancapj con̈có,napj canin
p'iyámveléwaMpapay lal tsjun po'ó.
Camveléwanapjmanucopj cyon̈. Po
ma locj tjeyá la p'a jis lal.

34 ”¿Ncu nujola napj lejay pjü way
nin p'iyá yola nosis nt'a? Nin tu-
lucj. Ma ca nin p'iyá yola napj
mpes. Ca la mpa'nacj napj mpes.
Nin ca mpalas napj tjacuwis mpes.
35 ‘Niyom nepenowá ca ts'i mi'inacj
jis papay lal, jis papay napj lal py-
ona mpes. Nequem nepenowá ca ts'i
mi'inacj sejamay lal, sejamay napj lal
pyona mpes. Nequem nepenowá ca
ts'i mi'inacj jis pisam jis lal, jis pisam
napj lal pyona mpes.’ Nin ca mpalas
napj tjacuwis mpes. 36 ‘Jis wa nt'a
patja jis enemigopancansem.’ Ninca
nsem napj lal japon jis lal.

37 ”Najas yupj más quelel la najay
pjü jis lal. Pajal quelel lajay jis pa-
pay, sejamay, ne napj 'ots'ots' way
p'in quelel la najay, ma polel ncapj
jacon ̈. Pajal quelel lajay sejatjampan,
jis jucucuspan, napj 'ots'ots' way p'in
quelel la najay, ma polel ncapj jacon̈.
38 Ma jisas malala se palá, ma wa
polel ncapj jacon ̈ yupj. Najas yupj

nin p'iyá lajay napj lejay jinwá. 'Ücj
napj lal malala ne palá. 'Ücj napj
lal ni pü'í cruz po'ó. Yupj ma quelel
lajay napj lejay jinwá,ma polel ncapj
jacon ̈. 39Pajal nin yólatsja 'oninne 'ücj
mpatjam nosis nt'a, ma ca mpatjam
Dios lal. Yupj pjü jatja tjil Dios mpes,
'ücj mpatjam Dios lal”, nin tjevele
Jesús.

40 Niná Jesús tjevele wa sin tje-
jyama jis lal: “Nun ca nlawú quinam,
ca mvelé napj mpes. Nun lowú nt'a,
nepénowa 'ücj jisas nsem nun tjuculá
mpes. 'Ücj jisas na nun tjuculá, t'üc'
way 'ücj jisas wa napj mpes, napj
p'iyá tjacuwis jinwá. 'Ücj jisas na
napj mpes, t'üc' way 'ücj jisas wa nin
tjejyama mpes, jupj p'iyá tjac' jinwá.
41 'Üsüs lajay na nun jis lal, Dios ca
'üsüs la mijis yupj mpes, nin lajay
mpes. Nepénowa 'ücj jisas profetapan
jiquil. Quelel pjyacan̈ profetapan
javelepj Diosmpes. Ninmpes Dios ca
'üsüs la mijis yupj mpes, profetapan
mpes liji jin p'iyá. Nepénowa 'ücj jisas
yom 'üsüs jac'. 'Ücj jisas jupj 'üsüs liji
Dios jos jinwá. NinmpesDios ca 'üsüs
lamijis yupjmpes, yom 'üsüsmpes liji
jin p'iyá. 42Nepénowa 'üsüs lajay napj
lal pyona lal, jupjnapj discípulompes.
Tsjicj jupj ca nacj, discípulo niná. 'Üsǘ
tsjojose p'in ja'ayapj lo müs ca nacj.
Nin lajay p'in, Dios ca 'üsüs la mijis
yupj jis lal nin la tjajay mpes. T'üc'
way niná”, nin tjevele Jesús.

11
1 Jesús t'üc' tjevele quinam discipu-

lopan dóceya jis lal. Jupj sin 'yüsa la
síjitsja 'oyn nyuca la mijicj. Jupj t'üc'
tjevele na, tjil yupj. Jupj wine watsja
jun ta'á Galilea mo'ó, pülücj 'a mulú
patja nt'a. Jis walap'a'a tjevele Dios
mpes, sin 'yüsa lis tjiji jupj.

Jesús sin tji'yüsa lis tjiji jupj ninana
Dios tjevele ca jasmajamas.

(Lucas 7.18-35)
2 Juan tjá'asa cawilta mo'ó quinam.

Jupj ne bautizar lis tjiji püná. Juan jas
tji'yü ́satsja Jesucristo pajal 'üsüsway
líjitsja. Mpes Juan sin tjejyama jupj

discipulopanmát'eya Jesús nt'a, tjil la
veles jupj lal. 3Niná la tjü'üy yupj:

—¿Ncu jipj ninanaDios tjevele ca jas
majamas cupj nt'a? ¿Ncu p'a wa la
nucum?

4 (Yupj nasa tjunuc Jesús pajal 'üsüs
la tjiji. Nasa tjepjyacan̈ Jesús tjevelá.)
Ninmpes Jesús tjevele yupj jis lal:

—Lowa, tjowelé Juan lal nun
tjapja'aqué napj nt'a, tjowelé nun
tjunucú wa. 5 Yun tulucj 'ücj januc
quinam. Ma polel jiltsja 'ücj lyawun̈
quinam. Jis p'üy tjamaja jis tji'yü'sa
wa quinam. Jis pjat la topj 'ücj pjya-
can ̈ quinam. Tecya'lin̈ nepenowá sin
tjüjünsüpjwa 'ücj jis la püt'üsquinam.
Napj velé t'emel cjuwá jis lal Dios
'üsüs la tjiji yupj mpes. Pjü nin lejay
napj, Dios tjevele jin. 6 Tjowelé wa
Juan lal: jupj newa pyona napj mpes,
'ücj jos nsem jupj pajal —nin tjevele
Jesús Juan sin tjejyama jis lal.

7 Tjil niyom nenem. Tjil na, Jesús
tjevele Juan po'ó ne'aj tjatja jis lal.
Tjevele pjacj ne jupj. Jesús jis la
tji'yüya: “¿Tsjan mpes tjalawú nun
Juan nt'a, jis wa cjuwá nt'a tüpü'ü
na? ¿Tsjan mpes quelel su nucutsja
jupj? ¿Ncu visyú si lapjüna jinwatsja
jupj? ¿Ncu nenéyawa p'a casá jólatsja?
Nin tulucj. 8 ¿Tsjanmpes tjalawú jupj
nt'a? ¿Tsjan quelel su nucutsja? ¿Ncu
'üsüs sa capyatsja? Nin tulucj. Jepa
noypansinquip 'üsüswayyustapj. Jis
wa 'üsüs yustapj nt'a patja yupj. Juan
nin tuluctsja. 9 ¿Tsjan mpes tjalawú
Juan nt'a? ¿Tsjan quelel nucutsja?
¿Ncu profeta quelel nucutsja? Nin.
T'üc'way profeta jupj. Más püné jupj
p'a profetapan jis lal. 10 Dios Popel
tjevele Juan po'ó pajal püna. Dios
tjevele Juan jupj jomozo. Tjevele ca
jas majamas jupj, ne ca 'ücj la mijis
napj ca ncuwismpes. Tjevele Juan ca
mveles napjmpes, mpes la p'a ca nus
nucucj napj tjacuwis na. Nin tjevele
Dios Juan mpes. 11 Juan más püné
püna tapatja jis lal, quina patja jis lal
wa. Nin p'in, Dios si jütüta sin popé
más noypan yupj jupj lal. Nin p'iyá
tsjictjacj Dios si jütüta sin popé: más
noypan yupj jupj lal.

12 ”Juan el Bautista tjac', tjevele
Dios mpes. Pajal pülücj way quelel
pjyacan ̈tsja jupj tjevelá. Po jisas-
tsja Dios yupj jis Jepa nsem. Pa-
jal la tjomon yupj ca 'ücj mpatjam
jupj jyü'ta nt'a. Newa nin quinam.
Nepénowa po jisas Dios yupj jis Jepa
ca nsem, mpes nin ca nsem yupj jis
lal. 13 Pjü profetapan tjowelepj Dios
ca jis müjü'tüs pjü nosis casá patjá.
Niná tapac Dios Popel mo'ó. Niná
p'iyá tepyaca Moisés. Jupj tepyaca
Dios tjijyü'ta püná. Juan locopyaya
wa tjac'. 14 Profetapan tjowelepj wa
jupj ncuwim. Elías ca ncuwim niswá,
tjowelepj yupj. Elías profétatsja püna
tüpü'á. Juan el Bautista niná profeta
Elías jinwá. Nin p'iyá liji jupj, Elías
la tjiji jinwá. Nun ma quelel poné
niná ca nacj. 15Najas pjü tjapja'aqué,
pjü nusin mü'üsüs napj tjevelé”, nin
tjevele Jesús.

16 Jupj tjevele wa: “¿'Oyn nyuca
lajay quina patjá? Tsjictjacj jinwá
yupj, pülücj 'a si mulú nt'a. Tsjictjacj
nenem ts'a 'in la p'a tsjictjacj jis
lal, la p'a ma quelel pjelan̈ yupj jis
lal. Mpes yümücj javelepj la p'a jis
lal: 17 ‘Nun ma quelel pjwelequé
fiesta lijicj jinwá. Ma wa quelel
pjwelequé tyoquecj jinwá. Cupj
flauta la tjipjyusacj. ¿Tsjan mpes
ma tjüpjwelequé, fiesta nt'a lajay
jinwá? Locopyaya pajal tülü way
tjenejets'equecj. Pajal 'aplijila jinwá
la tjijicj. ¿Tsjan mpes ma la tupuyú,
nun sejamica tepe'e jinwá?’ Nin
javelepj tsjictjacj pjelan̈ na. 18 Nin
p'iyá javelepj quina patjá Juan lal,
napj lal 'ots'ipj. Yupjma jisastsja Juan
el Bautista la tjijá. Jupj la pülücj ve
ma tjelyaja. Lovin ma tjümü'ü uva
'üsü ́. Mpes yupj tjowelepj lapanen
pǘ'ütsja jupj jos mo'ó. 19 Locopyaya
napj tjacuwis. Napj p'iyá niná Yomen
Dios jas tjejyamá. Napj ma lejay
Juan liji jin. Ve lya napj. Uva 'üsǘ
mü'üs napj. Newa nin, malala wa
javelepj napj nin po'ó. Yupj javelepj
pajal lya lovin. Javelepj 'üsü ́ pajal
mü'üs, ne maná. Javelepj impuesto

jata'epj sejamica napj. Malala nyuca
lajay sejamica napj, javelepj. Malala
javelepj ncupj manas mpes. Yupj
ma salejepj tsjan jisas yupj. Cupj
cjay manas 'üsüs lijicj. 'Üsüs tepyala
Juan la tjiji mpes. 'Üsüs wa tepyala
napj la tjejay mpes. Nin mpes nun ca
jus cülayé cupj qjuiyólatsja 'üsüs. Nin
lovin 'üsüs lajay jis lal”, tjevele Jesús.

Jesucristo jos pjü lajay Dios jos jin.
(Lucas 10.13-15)

20 Jesús nin tjevele na, tjevele wa
malala la tjajay israelpanpülücj. Yupj
patja nt'a pajal 'üsüs la tjiji jupj, yom
p'in ma polel liji jinwá. Nin la tjiji
sin la 'üsüs jis la jay Dios jas tje-
jyama jupj. Más pülücj 'üsüs la tjiji
yupj nt'a la p'a nt'a jis lal. Newa
'aplijila tuluctsja yupj malala la tja-
jay mpes. Ma quelel 'üsüs lajaytsja
Dios jos jin. Ninana Jesús véletsja
yupj jis lal: 21 “Malala ca nu mpalas
nun, Corazín mo'o potjaqué. Malala
wa ca nu mpalas nun, Betsaida mo'o
potjaqué. Pajal nola nun mpes. Napj
pajal 'üsüs la tjejay nun nt'a, yom
p'in ma polel liji jinwá. Nun nujola
Tiro mo'o patja pajal malala yupj.
Sidón mo'o patja pajal malala yupj,
nujola nun. Nun p'in malala. Napj
pajal 'üsüs la cüjaytsja yupj nt'a, nun
nt'a la tjejay jinwá, yupj nasa ca
'aplijila cüpalastsja malala la tjajay
mpes. Nasa ca sin 'ücüipaptsja pülül
si tsutsca, nasa 'üpjǘ sin 'ücjololtsjawa
'aplijila mpes. Yupj nasa quelel la
cüjaytsja Dios. 22Dios pajal ca nucopj
ntülüs p'a jawas, malala lajay jis capj
tyüla na. Nin liji na, más malala ca
numpalas Tiromo'o patja jis lal. Más
malala canumpalas Sidónmo'opatja
jis lal. T'üc' niná.

23 ”Nin p'iyá velé wa Capernaum
nt'a patja jis lal. Nun ma ca nlawú
Dios pü'ü nt'a. Tecya'lin̈ patja nt'a
ca nlawú. Nun tjunucú 'üsüs la tje-
jay napj nun nt'a, yom p'in ma polel
liji jinwá. Newa 'aplijila tulucj nun,
malala la tjüjí mpes. Nun nujola
Sodoma mo'o tapatjá pajal malala
yupj. Nun p'in pajal malala. Napj

püné la cüjaytsja yupj nt'a, nun nt'a
la tjejay jinwá, nasa 'üsüs cüpalastsja
yupj Dios lal. Ca Dios ma jis capj
cütülüstsja yupj. Newa cüpatjam yupj.
24 Dios pajal ca nucopj ntülüs p'a
jawas, malala lajay jis capj tyüla na.
Nin liji na, más malala ca nsem nun
jis lal Sodoma mo'o tapatja jis lal.
T'üc' niná”, nin tjevele Jesús pülücj
patja sin popé nepénowampes.

25 Niná tjevele na, tjevele wa
Dios lal: “Mpapay, Jepa pajal püné
jipj tsjun po'ó, nosis casá nin wa.
Nepénowa pajal pülücj salejepj jin
yola. Pajal sin tji'yüsa jin yola. Jipj
ma jis tje'yan yupj sin tji'yüsa niná
jipj lejay. La p'a wa tsjictjacj jinwá
yupj. Yusapj ma sin 'yüsa. Niná sin
'yüsa tulucj. Jipj sin 'yüsa lis tjejay la
p'in, mpes nin salejepj niná jipj lejay.
Jipj pajal 'üsüs. 26 Jipj jyastsja mpes
nin tepyala quinam. 'Üctsja jipj lal”,
nin tjevele Jesús jupj Popay Dios lal.

27 Tjevele wa: “Mpapay pjü way
ntje'aya. Pjü ma salejepj pjacj napj.
Ma salejepj napjneDios Jatjam. Mpa-
pay p'in selé. Ma wa salejepj pjacj
napj Mpapay. Napj p'in selé. Napj
quelel sin 'yüsa lejay wa nepenowá.
Yupj p'in salejepj pjacj ne napj Mpa-
pay. 28 Nun nepenowá quelel lojí
Dios jyü'ta jinwá, newa ma polel nin
lojí. Nun pajal nin nujola malala la
tjüjí mpes. Najas mponé napj mpes
nun. Ncapj ncon ̈có. Napj ca nucopj
mp'acj. Napj ca la mejay nun 'üsüs ca
nsem Dios lal. Ma ca nin nujola nun
malala la tjüjí mpes. 29Ncapj ncon̈có.
Cupj 'a mulú yugo qjuesé pü'ü jinwá
ca nsem. Nusin mü'üsüs napj nusin
'yüsa lejay. Napj 'üsüsway lejaypjü jis
lal. Napj tsjicj way jin p'in. Nunncapj
con ̈có, 'ücj nujisas mpatjaqué. Nun
ma ca nujola nsempüna la tjüjí mpes.
30 Napj lal tsji' lojí na, 'a mulú yugo
qjuesé pü'ü jinwá. Tsji' lijicj 'a mulú.
Costa tulucj tsji' lojí napj mpes. Costa
tulucj nun lojí napj jyütütj jinwá”, nin
tjevele Jesús.

12

Jesús polel jyü'ta wa sábado jawas
po'ó.

(Marcos 2.23-28; Lucas 6.1-5)
1 Locopyaya Jesús trigo sine lejen ̈

culupwen nipj tjemey, jupj dis-
cipulopan jis lal. Sábado jawas
waytsja, nin jawas judiopan ma
tsji' lajay. Jupj discipulopan vecj
tecya'lin̈tsja, mpes trigo nepenowá
sey jat'anqueptsja. Tjalá yupj. ('Üctsja
niná nin la tjajay yupj ne'aj. Jümücj
nt'a jiltsja na, 'üctsja jis la las la p'a
'isin nt'a.) 2Fariseopan tjunuc watsja
Jesús discipulopan trigo nepenowá
jat'anqueptsja. Tjunuc na, malala
yólatsja yupj, nin la tjajay mpes.
Tjowelepj Jesús lal:

—Jipj discipulopan malala lajay.
Dios Popel vele cupj ma polel tsji'
lijicj sábado na. Yupj ma polel trigo
jat'anquepj sábado na —tjowelepj
yupj.

3 Jesús jis wala tjevele:
—Dios Popel veleDavid la tjijá pajal

püna. ¿Ncu lovin ma mo'o tjowelé
niná? (David israelpan jis jépatsja.
'Üsüstsja jupj Dios lal.) Ts'ac' pjaní
jupj vecj pé'etsja. Noyomes jupj cus
tocon ̈ wa, vecj tecya'lin̈ wa yupj.
4 Mpes jupj wama tjemey Dios wo
nt'a. Ne'aj pan nt'ya. Niná pan is-
raelpan tja'ayapj Dios mpes. David
tjelyaja pansas. Noyomes jupj cus to-
con̈ tjalá wa yupj. Dios Popel tjevele
sacerdotepan p'in 'ücj jalá pan niná.
P'a wa ma polel jalá niná pansas.
David sacerdote tuluctsja,mop'innin
Dios ma ts'i tji'ina jupj tjelyaja mpes.
5Moisés popel vele wa sacerdotepan
'ücj tsji' lajay Dios wo nt'a sábado na.
Malala tulucj tsji' lajay yupj sábado
na, nin jawas judiopan ma polel tsji'
lajay. ¿Ncu lovinmamo'o tjowelé nun
niná? Napj discipulopan ma malala
la tjajay. 6Napj más 'üsüs Dios wo lal.
Niná t'üc' way. 7Nun ma nusin 'yüsa
tsjan jos Dios. Dios Popel vele: ‘Napj
najas la p'a quelel la sojí nun. Najas
jis capjmp'a'sá. Niná lojímás 'ücjnun
no 'oyá lal.’ Nun ma nusin tji'yüsa
niná Dios tjevelá. Nusin cü'üsüstsja,

ma ca cüweletsja napj discipulopan
malala la tjajay. Yupj ma malala la
tjajay. 8 La p'a wa velé wa. Napj
p'iyá niná Yomen Dios jas tjejyamá.
Napj 'ücjwa jyütütj tsjan 'ücj jis la jay
sábado na, ts'ac' ma tsji' lijicj na —nin
tjevele Jesús.

Jesús tji'yü'sa la tjiji sábado na.
(Marcos 3.1-6; Lucas 6.6-11)

9Trigo sine lejen ̈mpe tjemey Jesús.
Wama tjemey, judiopan 'a si mulú
nt'a. 10Yomne'aj tjá'asawamo'ó,mos
c'atsja jupj. Ma polel le páctatsja jupj.
Niyom p'a wa ne'aj jatja watsja.
Yupj po jisastsja Jesús ca malala

mveles,mpes ca 'ücj jat'mvelecj Jesús
malala. Ninmpes la tjü'üy:

—¿Ncu 'ücj wa Dios lal 'uts'ucucj
ma'ayacj sábado na?

11 Jesús tjevele yupj jis lal:
—Nun popa pjaní oveja tya'a, ca

cusmp'a'saswa oveja niná sábadona.
Oveja jomwen jul campwila yaca na
sábado na ¿ncuma ca ntji'lim, ca pje'á
la nts'iyas jupj sábado na? Nin ca la
mijis. 12Yommás 'üsüs oveja lal. Nin
mpes nin velé, 'ücj wa Dios lal 'üsüs
lijicj sábado na.

13 Jesús nin tjevele na, tjevele wa
yommos c'atsja lal:

—Myas la tepyacta.
Nin mpes yom mos la tepyacta

quinam. Nasa tji'yü'sa. 'Ücj quinam,
mos ma'ajapj jinwá. 14 Fariseopan
ma polel malala jis la velestsja Jesús
la tjijá. Tjil yupj. Yuwá tjowelepj 'oyn
nyuca la 'ünan Jesús.

Jesucristo 'üsüs liji pajal, Dios
tjevele jinwá.

15 Jesús seletsja yupj quelel
ja'ünantsja jupj, mpes jupj tjemey
nepé. Pülücj way cus tocon ̈ jupj tje-
mey nt'a. Nepénowa malala jisastsja
yupj, ne jupj jis tji'yü'sa lis tjiji pjü
way. 16 Newa jis tjijyü'ta ma jis la
veles jupj ne Dios Jatjam. 17 Pajal
pünaDios Popel tjevele ca nin lamijis
jupj. Mpesnin la tjiji t'üc' lamijisDios
Popel tjevelá. Niná Dios Popel Isaías
tepyacá. Profétatsja jupj, Isaías. Jupj

tepyaca Dios tjevelá. Ninana Dios
tjevele Jesucristo mpes:
18 “Niná napj namozo. Napj la t'ya

jupj.
Quelel lejay jupj. Pajal 'ücj najas jupj

lal.
Napj Neqjues cama'ayá jupj,

la püt'üs jupj jos mo'ó.
Mpes jupj ca mveles napj mpes

judiopan tulucj jis lal. Ca nin
mveles

napj quelel perdonar lejay
malala lajay.

19 'Üsüs way jupj pajal. Jupj ma le
velele.

Ma yümücj vele. Ma nepé vele pjac
jupj velá jümücj po'ó.

20 Jupjma jis capj velele la puyupj na.
Jupj ma ca pje'á la nts'iyas

'ots'ots' way p'in japon. Jis capj
p'ya'sa jupj.

Jupj ca t'üc' la mijis napj tjijyütütj.
Nin mpes ca jis capj mp'a'sas
malala lajay.

Pjü ca la mijis jupj, mpes yupj
'üsüsway ca nsem napj lal.

21 Jupj mpes judiopan tulucj ca jus
nlayecj 'üsüs

jis mpalas napj mpes.”
Nin tjevele Dios Jesúsmpes.

Diosmpes p'in 'üsüs liji Jesús.
(Marcos 3.20-30; Lucas 11.14-23;

12.10)
22 P'a wa yom tucuman Jesús nt'a.

Lapanen pǘ'ütsja jupj jos mo'ó. La-
panen malala la tjiji mpes jun tu-
luctsja yomen. Mpes wa ma polel
véletsja jupj. Jesús tji'yü'sa la tjiji jupj,
mpes 'ücj tjinyuca tepyala, 'ücj wa
vele tepyala jupj. 23 Pjü way yola jis
tepyala Jesús pajal 'üsüs la tjiji. Tjow-
elepj: “¿Ncu Jesús niná Yomen Dios
tjevele ca jasmajamas cupj nt'a? Dios
tjevele David püna tüpü'ü popa pjaní
ncuwim, qjuis capj la p'acj.”

24 Fariseopan jus nlay watsja Jesús
pje'á jas tjejyama lapanen. Newa
ma quelel japontsja Jesús 'üsüs. Yupj
tjowelepj: “Beelzebú se p'á'satsja
Jesús. Ninmpes 'ücj pje'á jas tjejyama
lapanen. Beelzebú jepa püné lapa-
nenpan jis lal.”

25 Jesús seletsja yupj nin yólatsja.
Mpes jupj sin tji'yüsa lis tjiji Dios
mpes p'in 'üsüs la tjiji jupj. Jupj
tjevele: “Yuwá nyucunun̈ jepa pjaní
jyü'ta nt'a, ne'aj ca malala jis mpalas.
Nin p'iyá wa pjaní nt'a patja jis lal.
Yuwá nyucunun̈, jis enemigopan 'ücj
ca malala lis mijicj yupj. Nin p'iyá
ne'ajpatjapülücjpatjant'ayuwányu-
cunun ̈, malala nin yupj jis lal. 26Nin
p'iyá Satanás lal. Satanás ma polel
pje'á se jamá jupj p'iyá. Jupj nin wa
la qjuijis, jupj nucunú ca nsem jupj
mpes p'iyá. Ninana la qjuijis, jupj
enemigopan 'ücj ca malala la qjuijicj
jupj. Nin mpes ca jus cülayé Satanás
ma polel ncapj p'ya'sa. 27Mop'in nin
welé nun. Nun welé wa Beelzebú
ncapj p'ya'sa. Nun welé nin mpes
'ücj pje'á li ts'i lapanenpan. Nin tu-
lucj. Nun popa nepenowá pje'á sin
tjajam wa lapanenpan. ¿Pjacj jis capj
p'ya'sa yupj? Yupj p'iyá ca mvelecj
wa nun malala welé pajal. 28 Dios
Cjües ncapj p'ya'sa. Nin mpes napj
'ücj jyütütj pje'á jil lapanenpan. Jupj
ncapj p'ya'sa, nun 'ücj ca nusin la
'üsüs Dios quelel Jepa já'asa quinam
nun nt'a.

29 ”Napj tsyupapj jupj, diablú. Nin
mpes 'ücj lo 'ü'süs lejay jupj malala la
tjijá. Diablú yom jas tjiyocj jinwá. P'a
wa ma polel wama la winin la pecj
yom jas tjiyocj wo nt'a. Mwalá way
cantsu'páyomjas tjiyocj. Locopyaya,
nin la tjiji na, 'ücj lo tjilil yom jas
tjiyocj juts'a'á.

30 ”Nun ca nujola cüpalas diablú
ncapj p'ya'sa tulucj. Jupj ma jos napj
lejay, mpes napj ne'enemigo jupj.
Jupj ma gente cyuna Dios nt'a, napj
lejay jinwá. Jupj liji yupj ma jis la
winin Dios nt'a.

31 ”Nin mpes nin velé Dios ma ca
perdonar la numijis nun, nin tjowelé
mpes. Pjü way malala lajay, pjü way
'ücj perdonar liji Dios. Pjü malala
javelepj Dios po'ó, jupj 'ücj perdonar
liji wa. Pjaní p'in ma perdonar liji.
Malala javelepj Dios Cjües po'ó, Dios
ma ca perdonar lis mijis. 32 Javelepj
napj malala, Dios 'ücj perdonar liji

yupj. Napj p'iyá niná Yomen Dios jas
tjejyamá. Malala javelepj Dios Cjües
po'ó, Dios ma ca perdonar lis mijis
quinam, cupj pyatjaquecj na p'in. Ma
wa ca perdonar lis mijis p'a jawasa,
nosis seyasa liji na.

33 ”Nujola tapalas wolas vyala na,
nin p'iyá vyala jupj lovin. Jupj wolas
'ücj lo las, lovin 'ücj lo las jupj. Jupj
wolas ma polel lo las, lovin ma polel
lo las jupj. Jupj wolas nucú na, nun
solejé ncu 'ücj lo las jupj wolas. Nin
p'iyá napj lal. Napj 'üsüs lejay, mpes
ca jus nlayé napj 'üsüs way. 34 Nun
latsj sin popa jinwá. Malala nun.
Nin mpes ma polel welé tsjan 'üsüs
way. Nun nujola, niná p'in welé. Nin
p'iyá pjü way jis lal. 35 Yom 'üsüs,
'üsüs wa jola jupj. Nin mpes vele
wa 'üsüs way. Yom malala, malala
jola jupj. Nin mpes jupj vele wa
malala. 36 Nenéyawa ma jajamapj
javelepj. Ma nin yola ncu t'üc' way
javelepj. P'a jyawca na Dios ca mve-
les ncu t'üc'waymalala la tjajay. Nin
jawas jupj ca jis lamü'üyas tsjanmpes
nin tjowelepj yupj niná. Ninana t'üc'
way. Nin ca nsem nun jilal. 37 Nun
'üsüs way welé nosis casá, Dios ca
mveles nun 'üsüs way. Nun malala
welé nosis casá, Dios ca mveles nun
malala”, nin tjevele Jesús.

Malalama la ponDios jas tjejyama
Jesús.

(Marcos 8.12; Lucas 11.29-32)
38 Locopyaya niyom nepenowá

tjowelepj Jesús lal, yupj fariseopan
nepenowá, niyom Moisés popel sin
'yüsa lajaytsja nepenowá. Ninana
tjowelepj:

—Quelel nyucucj jipj pajal 'üsüs
lejay, gente ma polel lajay jinwá.
Qjuisin mü'üsüs la mijin jipj Dios
mpes velen.

39 Jesús yupj jis lal tjevele:
—Nun quina potjaqué malala pa-

jal. Nun welé Dios jatjampan nun,
mop'in nun ma quelel lojí jupj. Ma
quelel lojí jupj jos jin. Nun lo moná
napj 'üsüs lejay, gente p'in ma polel
lajay jinwá. Nin mpes ca nusin

mü'üsüs ncu Dios nin tjejyama napj,
nin welé nun. Ma ca la mejay
napj. Pjaní way p'in ca la mijis Dios,
nun nucú mpes. Püna Jonás lal la
tjiji jinwá, nin wa ca la mijis napj
lal. Jonás profeta waytsja jupj püná.
40 Cjul püné jas tjevé Jonás. Jyawca
cont'e, püste cont'e wa cjul col mo'o
tjá'asa jupj. Nin wa ca nsem napj lal.
Jyawca cont'e, püste cont'ewanapj ca
mo'os tecya'lin̈ patja nt'a. Napj p'iyá
niná Yomen Dios jas tjejyamá.

41P'awacamvelecjwanunmalala.
Nínive mo'o tapatja topon Jonás
tjevelá. 'Aplijila jis tepyala malala
la tjajay mpes. Yupj nasa quelel
'üsüs lajaytsja jupj tjevele mpes. Nin
tulucj nun jis lal. Nun lal 'os quinam.
Más püné napj Jonás lal. Newa nun
ma poné napj velé. P'a jawas Dios
ca mveles ncu t'üc' malala la tjajay
pjü. Nin jawas tjejyawca na, Nínive
mo'o tapatja ca nlüjün̈ nun jis lal Dios
wolap'a'á, ca mvelecj nun malala.
Nun ma poné, ne nin. 42 P'a wa ca
mveles wa nun malala. Pajal püna
quepj jepa já'asatsja campa nt'a, Sur
mo'ó. Jupj p'iyá ca nin mveles. Pajal
campampe tjac' jupj lo pjac Salomón
tjevelá. Salomón jepa p'a watsja
Israel mpe pajal püna. Salomón pajal
selé waytsja Dios tjevelá. Nin mpes
quepjquelelpjócatsja jupj tjevelá. Nin
tulucj nun jis lal. Nun lal 'os quinam.
Más püné napj Salomón lal. Newa
nunmaquelel pjo'oqué napj velé. P'a
jawas Dios camveles ncu t'üc'malala
la tjajay pjü. Nin jawas tjejyawca na,
quepj niná ca ntojom nun jis lal Dios
wolap'a'á. Ca mveles nun malala.
Nunma quelel pjo'oqué, ne nin —nin
tjevele Jesús.

43 P'a wa tjevele Jesús yupj jis lal.
Tjevele Dios len̈ yupj jisas mo'ó, ca
malala jis mpalas. Tjevele:

—Lapanen yom jos mpe jama na,
'üsü ́ pja nt'a jama, wine. Le palá
ca'aj 'ücj la püt'üs. Lovin ma si nucú.
44 Mpes jupj vele: ‘Püna tüpü'üs nt'a
ca mis niswá. Yom nt'a ca mis.’ Yom
nt'a tjac' na, len̈ ne'aj yom jos mo'ó.
Dios ma pü'ü jupj jos mo'ó. Wosis

'üsüs la tjajapjun jinwá yomen jupj
lal. Wosispajal 'ücj la tjajay jinwá jupj
lapanen lal. 45 Mpes jama lapanen.
Lapanenpan p'a wa jilal jac'. Siéteya
jilal jac' p'a wa. Más malala yupj
mwalá way lal. Pjü yupj yom jos
mo'o jil jis la püt'üs. Mpes locopyaya
más malala tepyala yomen püna lal.
Püna lapanen pjaní way p'in tüpü'ü
jupj jos mo'ó. Nin p'iyá ca nsem ju-
diopanquinapatja jilal—tjevele Jesús
—. Malala yupj.

Jesús pajal quelel liji jupj discipu-
lopan.

(Marcos 3.31-35; Lucas 8.19-21)
46 Jesús newa véletsja yupj jis lal.

Pülücj ne'aj tjatja tjepjyacan̈. Newa
véletsjana, jupj jamay tjac'wa. Tjiquil
wa Jesús jatjaypan. Pje'á lejen ̈tsja.
Quelel javeleptsja jupj lal. 47 Pjaní
way ne'aj tjatja popé tjevele Jesús lal:

—Jemay pje'á ton̈ca. Ne'aj lejen ̈wa
jipj jetjaypan. Quelel javelepj jipj lal.

48 Jesús tjevele jupj lal:
—¿Tsjan nujola nun? ¿Pjacj ne napj

namay? ¿Pjacj ne napj mpülücpan?
49 Jesús mos ne'aj tecyacaná jupj

discipulopan nt'a. Tjevele:
—Niná napj namay jin p'iyá napj

lal. Niná napj mpülücpan jin p'iyá.
50Dios napj Mpapay tsjun po'ó. Dios
jos jin lajay, napj natjaypan jinwá
yupj, napj nta'apan jinwá yupj, na-
may jinwá yupj napj lal —nin tjevele
Jesús.

13
Pülücj pjyacan̈ Dios velá. Nepénowa

nin lajay, nepénowa ma lajay jupj vele
jin.

(Marcos 4.1-20; Lucas 8.4-15)
1 Nin jawas p'iyá Jesús tjemey wo

nepé. 'Üsü ́ la nt'a tjemey jupj. Pajal
la pünetsja 'üsüs. Campwílatsja. 'Et-
jele jupj 'üsü ́ la nt'a. 2 Pajal pülücj
'a jis tjimyula jupj nt'a. Jupj quelel
sin 'yüsa la síjitsja. Mpes barco wama
tjemey, 'etjele jupj, más 'ücj la veles
yupj jis walap'a'á. Pajal pülücj 'üsǘ
la nt'a tjelejen ̈ jis la pjac. 3 Pülücj sin
tji'yüsa lis tjiji jupj. Lovin parábola

tjevele jupj, sin la 'üsüs jis la jay. Ni-
nana Jesús tjevelá: “Yom setel sine
wínetsja. Na'aj li ts'iyá sínetsja jupj.
4Mpes sine na, setel nepenowá palá
tinca jümücj casá. Tsipyaya tjiquil,
tjalá setel niná. 5 Setel nepenowá pe
casá palá tinca. 'Ots'ots' way 'amá
'alatsja ne'aj. Len̈ way tecyojo, 'amá
tsjicj way p'in já'asatsja mpes. 6 Nin
mpes malala tepyala jupj. Tjejyawca
na ts'iquenan ̈. Ts'iquenan̈tsja jis ts'il
'amá casá way ton̈ca mpes. 7 Setel
nepenowá jam nt'a palá tinca. Jam
jis t'yüna watsja. Pajal qjuisiyama
tepyala,mpes jupj sínetsjamasi t'ünü ́.
8 Setel nepénowa 'amá 'üsüs casá palá
tinca. 'Üsüs tjevelan ̈ yupj. Setel pjaní
popé cien tjevelan ̈ nepenowá. La p'a
wa sesenta tjevelan ̈. P'a wa tréinteya
tjevelan ̈”, nin tjevele Jesús. 9 Jesús
nasa t'üc' tjevele quinam parabolas.
T'üc' tjevelena, tjevelewa: “Najaspjü
tjapja'aqué, pjü nusin tjü'üsüs napj
tjevelé”.

10 Locopyaya Jesús discipulopan
tjiquil jupj nt'a, la tjü'üy jupj lal:

—¿Tsjan mpes jipj sin 'yüsa lejay
parábolampes p'in?

11 Jupj tjevele:
—Dios ma se 'aya pjü sin 'yüsa 'oyn

nyuca jyü'ta jupj. Jupjnu 'yayanunca
nusin mü'üsüs niná. Ma se 'aya yupj
ca sin mü'üsüs. 12 Nun quelel nusin
'yüsa, mpes Dios ca nusin mü'üsüs
la mijis ne p'a wa ca nusin mü'üsüs.
Pülücj ca nusin mü'üsüs nun. Nin
p'iyá pjü jis lal. Dios jisas, mpes ca
sin mü'üsüs. Nepénowama quelel sin
'yüsa. Pjyacan ̈ p'in. Mpes ma ca polel
sin mü'üsüs Dios mpes. Sey c'a ca
la mijis jupj. 13 Nin mpes napj sin
'yüsa lejay parábolampes. Yupj januc,
newa ma yola se palá tsjan mpes
januc niná. Yupj pjyacan ̈, newa ma
salejepj tsjan mpes pjyacan̈ niná. Ma
sin 'yüsa. 14 Tsjay püna Isaías tepyaca
yupj ca nin la mijicj. Dios p'iyá nin
tjevele yupj mpes. Isaías profétatsja
jupj. Jupj tepyaca jinwá jis tepyala
quinam. Jupj tepyaca:

‘Lovin ca mpja'aqué, newa ma ca
nusinmü'üsüs.

Lovin ca nucú, newama ca jus nlayé
tsjan nucú nun.

15Gente nináma quelel sin 'yüsaDios
jos jin,

nin jis tepyala yupj.
Jis pjat la topj jinwá yupj quinam.

Yun jatsicyacj jinwá yupj.
Ma quelel salejepj tsjan niná yupj

januc.
Ma quelel sin 'yüsa pjyacan̈.

Ninmpesma sin 'yüsa tsjan niná yupj
januc.

Mpes wa ma jus nlay tsjan niná
yupj pjyacan̈.

Nin mpes ma t'üc' way sin 'yüsa
yupj.

Yupj newama quelel sa con̈ Dios,
mpes napj ma polel lejay yupj ca
'üsüs jis mpalas Dios lal.’

Nin tepyaca Isaías yupj sin po'ó.
16 ”Dios pajal 'üsüs la tjiji nun

mpes. Nun 'ücj nusin 'yüsa nun nucú.
Nun 'ücj nusin 'yüsa nun pjo'oqué.
17 Profetapan pülücj quelel januct-
sja nun nucú. Newa ma tjunuc
yupj niná. Quelel pjyacan ̈tsja nun
pjo'oqué jinwá. Newa ma tjepjyacan̈
niná yupj. Nin p'iyatsja niyom 'üsüs
Dios lal püna tapatjá. T'üc'way niná.

18 ”Tjapja'aqué nun. Napj ca mvelé
tsjan po'o tjevelé parábola tjevelé na.
Setel sine po'o tjevelé. 19 Pülücj way
pjyacan ̈ niná cupj velecj Dios jyü'ta
po'ó. Nepénowa ma sin 'yüsa yupj
pjyacan ̈. Setel jümücj casá palá tinca
jinwá yupj. Diablo jac' la ta'es yupj
tjepjyacan̈. Mpes lovin ma lajay Dios
tjevele jin. 20Gente nepénowa setel pe
casá palá tinca jinwá. Yupj pjyacan̈
wa Dios tjevelá. Japon yupj. 'Üsüs
jisas tjepjyacan̈ mpes. 21 Tsjutsj jis
ts'il 'amá casá way ton̈ca jinwá yupj.
Tsjicj way p'in japon. Locopyaya
malala se palá ca nacj. La p'a wa
malala la sejay yupj napj lal japon
mpes ca nacj. Nin tepyala na, len̈
way p'a casá yola se palá yupj. Ma
quelel sa con ̈ Dios quinam. 22 Gente
la p'a wa setel jam casá palá tinca



SANMATEO 13:23 27 SANMATEO 13:37

jinwá. Pjyacan ̈waDios tjevelá. Japon
wa yupj. Mop'in pajal nin yola nosis
casá lajay mpes. T'emel pülücj jisas
wa. Yola t'emel pajal 'üsüs. T'üc'
tulucj. Nin mpes lovin ma lajay Dios
tjevele jin. 23 Gente la p'a wa se-
tel 'amá 'üsüs casá palá tinca jinwá.
Yupj pjyacan̈ Dios tjevelá. Sin 'yüsa
yupj. Yupj nin lajay Dios tjevele jin.
Yupj 'üsüs pajal; setel sine, cyojo, ve-
lan̈ jinwá yupj. Nepénowa cien ve-
lan̈ jinwá. Nepénowa sesénteya ve-
lan̈ jinwá. Nepénowa tréinteya velan̈
jinwá —nin tjevele Jesús Dios Popel
pjyacan ̈mpes.

Nepénowa ma t'üc' javelepj Dios
po'ó.

24 P'a parábola tjevele Jesús, sin la
'üsüs jis la jay. Sin tji'yüsa lis tjiji
'oyn nyuca liji Dios nosis casá. Jesús
tjevele: “Ts'ac' pjaní yom setel 'üsüs
sínetsja jupj moma nt'a. 25 Püste na
pjü way tjijinan̈ yom wo nt'a. Tjiji-
nan ̈ na, jupj enemigo tjac'. Tsjutsj
malala sínetsja jupj, yom trigo sine
nt'a. Tsjutsj malala sine na, tje-
mey. 26 Locopyaya tecyojo wa tri-
gas. Ts'ituju jupj. Tecyojo wa tsjutsj
malala. 27Yom jomozopan tjiquil jupj
nt'a. Tjowelepj: ‘Jipj setel 'üsüs sin
jipj myama nt'a. ¿Tsjan mpes tecy-
ojo tsjutsj malala?’ 28 ‘Napj enemigo
nin la tjiji ca nacj’, tjevele yomen.
Jupj jomozopan la tjü'üy: ‘¿Ncu jyas
pyoqjuecj tsjutsj malala?’ 29 ‘Ma na-
jas’, tjevele jupj. ‘Nun poqjué na
tsjutsj malala, nun ca mpoqjué wa
trigas ca nacj. 30 Más 'ücj 'a mulú
ca jis nt'ünüs quinam. Ne'aj velan̈
jacutj na, napj ca mvelé namozopan
jis lal: Mwalá way ca mpoqjué tsjutsj
malala. Pjü 'a mulú 'a mulú ntsu'pá
mü'ümǘ. Locopyaya nca'á wa trigas.
Chiquero mo'o mpa'tá’, nin tjevele
niná yomen.” Jesús tjevele ca nin
nsemwa gente jis lal.

MapjüwayDios jisas, Diosmpes 'a
si mulú nt'a.

(Marcos 4.30-34; Lucas 13.18-21)
31 Jesús parábola p'a wa tjevele sin

la 'üsüs jis la jay. Ninana tjevelá:

“Napj ca mvelé tsjan ca mpalas Dios
si jütüta jis lal. Mostaza setel jinwá
ca nsem. Yom setel niná sine 'amá
mo'ó, jupj sine nt'a. 32Mostaza setel
tsjicj way pajal. Más tsjicj way jupj
la p'a setel jis lal. Locopyaya tecyojo,
t'yüna jupj. Más püné tepyala jupj
la p'a tsjutsj jis lal. Campanya ton ̈ca
tepyala jupj, mpes tsipyaya jiquil,
tsintsil lajaymostaza pjwel nt'a. (Nin
p'iyá ca nsem Dios si jütüta jis lal)”,
nin tjevele Jesús.

33 Jesús p'a wa parábola tjevele wa,
sin la 'üsüs jis la jay. Ninana tjevelá:
“Napj ca mvelé tsjan ca mpalas Dios
si jütüta jis lal. Levadura jinwá ca
nsem. Quepj levadura tyá'atsja. Ha-
rinamedida cont'e lal la süpjütj la tjiji
jupj, pan la tjiji. Levadura mpes pjü
jis t'yüna harinas. Nin p'iyá ca nsem
nosis Dios si jütüta jis lal”, tjevele
Jesús.

34 Parábola p'in tjevele jupj, pülücj
'a jis tjimyula jis lal. Pues pjü sin
'yüsa lis tjiji, parábola mpes sin 'yüsa
lis tjiji jupj. 35 Pajal püna profeta
pjaní tjevele Jesús ca nin lamijis. Jupj
tjevele:
“Parábolampes ca sinmü'üsüs lis me-

jay napj.
Pünama sin tji'yüsa,

niná ca sin mü'üsüs lis mejay
quinam.

Dios nosis la tjiji na mpe,
ma sin tji'yüsa niná.”

Nin tepyaca jupj Jesús po'ó.
Jesús tjevele tsjan po'o tjevele

parábola pjaní tjevele na.
36 Gente pülücj way pjyacan̈tsja

Jesús tjevelá. Jupj sin tjejyama t'üc'
tjevele na. Wa mo'ó tjemey. Jupj dis-
cipulopan tjiquil jupj nt'a. Tjowelepj:

—Ma qjuisin tji'yüsa tsjan po'o
tjevelen, parábola tsjutsjmalalampes
tjevelen na. ¿Tsjan qjuisin 'yüsa lejay
jipj parábola niná lal?

37 Jesús tjevele yupj jis lal:
—Parábola tjevelé, napj mpes p'iyá

tjevelé niná. Nosis casá patja mpes
wa tjevelé. Napj setel sin jinwá le-
jay. Napj p'iyá niná Yomen Dios

jas tjejyamá. 38 Nosis napj namama
jinwá. Dios jatjampan setel 'üsüsway
jinwá. Diablo jos jinwá lajay, tsjutsj
malala jinwá yupj. 39 Diablo napj
ne'enemigo jupj. Jupj tsjutsj malala
sine jinwá liji. Nasa quelel cyawaja
na nosis, nasa vyala jinwá. Angelpan
vyala jacutj jinwá.

40 ”Parábola tjevelé na, tjeveletsja
yupj japocj tsjutsj malala. Ja'üm,
tjevelé napj. Nin p'iyá ca nsem nosis
casá, nosis quelel cyawaja na. 41Napj
p'iyá niná Yomen Dios jas tjejyamá.
Napj ca sin majam napj angelpan, ca
tsji' la mijicj napj mpes. Yupj ca lis
ncoyecj pjümalala lajay. Yupjmalala
lajay mpes, la p'a wa malala quelel
lajay wa. Angelpan ca pjü lis ncoyecj
yupj. Malala lajay ma ca mpatjam
napj jyütütj nt'a. 42Angelpan ca na'aj
la nts'iyacj yupj 'awa püné nt'a. Ne'aj
pajal yümücj ca lampuyucj. Jis wis ca
jas nqui'licj, pajal nepé vyaja mpes.
43 'Üsüs witjacj p'in 'üsüs ca mpatjam
pajal. Sin majawaques yupj, lots'ac'
jyawca jinwá jis Papay Dios jyü'ta
nt'a. Najas pjü tjapja'aqué, pjü nusin
tjü'üsüs napj tjevelé—tjevele Jesús.

Dios pajal quelel la qjuisiji.
44 Jesús p'a wa parábola tjevele wa

yupj jis lal, sin la 'üsüs jis la jay. Ni-
nana parabolas:

—Yom pjaní t'emel pülücj yus
tjinyuca 'amá 'alá. Jus tjinyuca na,
niswa tyoca t'emel. Tjemey. Pjü
vender la tjiji jupj tyá'atsja. Jupj pajal
'ücj jostsja nin la tjiji mpes. T'emel
mpes jaylacj la tjiji jupj moma, t'emel
já'asa nt'a. Nin p'iyá liji Dios jupj
jatjampan jis lal —tjevele Jesús —.
Pajal quelel la siji yupj.

45 P'a wa parábola nin p'iyá tjevele
wa Jesús. Tjevele:

—Yom pjaní tjemey, pe la tepyala,
pe 'üsüs yustapj. Jupj pe 'üsüs yustapj
vender liji, pǘ'ütsja jupj. 46 Pe pjaní
pajal 'üsüs justa jus tjinyuca jupj.
Pülücj jaylactsja pajal. Mpes yom wo
nt'a tjemey. Jupj pjü way vender la
tjiji jupj tyá'atsja. T'emel mpes jaylacj
la tjiji niná pwen. Nin wa liji Dios

jupj jatjampan jis lal—tjevele Jesús—.
Pajal quelel la siji yupj.

Malala lajay ma ca mpatjam Dios
lal.

47 Jesús p'awa parábola tjevele yupj
jis lal, sin la 'üsüs jis la jay. Sin tji'yüsa
lis tjiji pülücj 'a si mulú Dios jatjam-
pan jis lal. Mapjücampatjamjupj lal.
Jesús tjevele:

—Niyom jis ataraya püné na'aj la
ts'i 'üsǘ püné casá, cjul jis la tjilil.
Yupj lajay jinwá liji Dios nosis casá.
Niyom pülücj pje'á la coy cjulun. Cjul
nepénowa 'üsüs, nepénowa malala.
48 Ataraya pit'a na, 'üsü ́ la nt'a la
locjocj. 'Atjalapj yupj. Cjul 'üsüs
way japüntüpj quiliyú mo'ó. Malala
witjacj na'aj la ts'i yupj. 49 Nin
wa ca nsem nosis quelel cyawaja
na —tjevele Jesús —. Malala lajay
'a mulú majatjum 'üsüs witjacj jis
lal. Angelpan ca ncul. Ca pje'á la
ncoyecj malala lajay 'üsüs witjacj
mpe. 50 'Awa pünémo'o ca la nts'iyacj
malala witjacj. Ne'aj ca pajal la
mpuyucj. Jis wis ca jas nqui'licj pajal
nepé vyaja mpes—tjevele Jesús.

51 Jesús jis la tji'yüya yupj jis lal:
—¿Ncu nusin tji'yüsa pjü?
—Qjuisin tji'yüsa —tjowelepj yupj.
52Mpes Jesús tjevele yupj jis lal:
—Nun nepenowá solejé Dios tji-

jyü'tá pajal püna. Nun nusin tji'yüsa
wanapj nin po'ó quinam. Nasa nusin
tji'yüsa 'onin nyuca liji Dios. Mpes
'ücj sin 'yüsa lojí manas. Yom pülücj
tya'a jinwá nun. Yom tya'a pül way,
seyasa way tya'a wa. Nin wa nun
nepenowá. 'Ücj sin 'yüsa lojí püna
tjowelepj. 'Ücj wa sin 'yüsa lojí niná
napj velé—tjevele Jesús.

Ma quelel lajaytsja Jesús, jupj püna
tüpü'ü nt'a.

(Marcos 6.1-6; Lucas 4.16-30)
53 Parábola niná pjü way t'üc'

tjevele na, tjemey nepé Jesús. 54Püna
tüpü'ü nt'a tjemey. Sin tji'yüsa lis tjiji
ne'aj tapatjá judiopan 'a si mulú nt'a.
Yupj pajal yólatsja Jesús 'üsüs tjevele
mpes. Yuwá jis la tjü'üy:

—¿Tsjan mpes pajal selé yom niná?
¿'Oyn nyuca pajal 'üsüs liji, yom p'in
ma polel liji jinwá? 55 Jupj popay silla
líjitsja, cjan líjitsja la p'in. Jupj popay
cupjpopap'iyáp'in. Jupj jamayMaría
p'in. Jupj püné tulucj. Selecj wa
jatjaypan jis lá. Pjaní wa Jacobo ló,
p'awa José ló, p'awa Simón ló, p'awa
Judas ló. 56 Jesús to'opan qui'á patja
wa cupj qjuis lal. ¿Tsjan mpes jupj
pajal selé? —nin tjowelepj yupj.

57Nin mpes ma jisastsja Jesús. Ts'a
tji'in jupj lal. Nin mpes Jesús tjevele
yupj jis lal:

—Nun ma nujisas napj velé, napj
nun jis lal tüpü'üs mpes. Nin lovin
profetapan jis lal. P'a nt'a patja jisas
profeta vele Diosmpes. Jupj pü'ünt'a
p'in ma quelel japon jupj pajal 'üsüs.
Nin p'iyá jupj wo nt'a—tjevele Jesús.

58 Yupj ma japontsja Dios jas tje-
jyama jupj. Mpes jupjma pülücj 'üsüs
la tjiji yupj nt'a. Pjaní way p'in 'üsüs
la tjiji ne'aj, yom p'in ma polel lijá.

14
Judiopan jis jepa tji'yü'na Juan el

Bautista.
(Marcos 6.14-29; Lucas 9.7-9)

1 Jesús ne'aj já'asatsja na püna
tüpü'ü nt'a, Herodes tjapjaca wa
Jesús po'ó. Herodes jépatsja Galilea
mo'ó. 2Herodes tjevele jupjmozopan
jis lal: “Jesúsne Juan el Bautista p'iyá.
Napj nola Juan jas tjijyünsa, niswa la
püt'üs. Nin ca nacj. Nin mpes 'ücj
'üsüs liji Jesús, yom p'in ma polel liji
jinwá”, tjevele jupj.

3 Püna Herodes tjijyü'ta jis la
tjilil Juan. Tjijyü'ta la tsupapj, la
'onsos jupj cawilta mo'ó. Nin jostsja
Herodías. Ts'i 'inyatsja pajal Juan
lal. Nin mpes Herodes tjijyü'ta niná.
Herodías Herodes vosastsja jupj.
Herodes jatjay Felipe jats'omwaytsja
jupj, Herodías. 4 Herodes ne'aj tje-
mya'na jupj. Mpes Juan lovin véletsja
jupj lal: “Malala Dios lal jipj vyasas
myanun”. 5Herodes quelel 'yǘ'natsja
Juan el Bautista, newama la tjiji. Lecj
jéyatsja jupj la p'a wa judiopan jis lal.

Judiopan topontsja Juan el Bautista
profeta jupj. Herodes lecj jéyatsja
ca yupj ts'i mi'inacj, jupj cü'ü'nas
na. 6 Locopyaya p'a año tepyala
Herodes. Fiesta la tjiji jupj. Fiesta
mpes Herodías jucucus bailar la tjiji
yupj jis la nuc. Herodes 'ücj jostsja
tsjücjüim bailar la tjiji mpes. 7Mpes
Herodes tjevele jupj lal:

—Jipj le mon, mya 'a ca. Dios pjoca
napj velé.

8Tsjücjüim tjevele:
—Nca'anma 'en Juan el Bautista jay

pjucj. Plato pünémo'o nca'an.
Jamay tjevéletsja 'ücj le moná niná,

mpes nin tjevele tsjücjüim. 9 'Aplijila
tepyala Herodes. Ma quelel líjitsja
niná; tsjücjüim la tjemyona mpes la
tjiji la p'in. Jupj nasa tjevele jupj
'ücj la 'ayas jupj la tjemyoná. Tjevele
wa Dios tjapjaca jupj tjevelá. Pülücj
tjepjyacan̈ niná. Yupj nasa tjiquil
watsja, Herodes pülücj jis la las la
tjiji mpes. Nin mpes Herodes tji-
jyü'ta tsjücjüim jos jinwatsja ca nsem.
10 Tjijyü'ta mwen taná la jocj Juan el
Bautista cawilta mo'ó. 11 Tucutj jupj
jay pjucj plato püné mo'ó. Tucutj,
tja'ayapj tsjücjüim. Tsjücjüim nt'ya,
tje'yaya jamay.

12 Locopyaya Juan discipulopan
tjiquil, jis la t'as Juan jüp'üy. 'Amá jul
tüpüntüpj jupj. Nin la tjajay na, tjil,
tjowelepj Jesús lal niná tepyalá.

Jesús pülücj way jis tje'yaya jis la
las.

(Marcos 6.30-44; Lucas 9.10-17;
Juan 6.1-14)

13 Jesús tjapjaca na niná Juan po'ó,
jusapj tjemey jiswa cjuwánt'a. Barco
mpes tjemey jupj 'üsü ́ na'aj po'ó.
Pajal pülücj jus nlay jupj tjemey,
mpes yupj patja mpe tjil Jesús quelel
jámatsja nt'a. Jis tsjam mpes tjil yupj.
14 Jesús ne'as tjemey na 'üsü ́ la nt'a,
tjinyuca pajal pülücj ne'aj játjatsja jus
la nuc. Jesús pajal jólatsja yupj mpes.
Po quelel jis capj p'yá'satsja jupj. Yupj
nepenowá malala jisastsja. Jupj jis
tji'yü'sa lis tjiji.

15 T'awaná Jesús discipulopan
tjiquil jupj nt'a. Tjowelepj:

—T'awaná quinam. Sin tjejyama
yupj quinam, ne'aj ca mal jis wa
nepénowa lejen ̈ nt'a. Ca ve jaylacj la
mijicj yupj, nlajacj.

16 Jesús tjevele yupj jis lal:
—'Ücj wa jalá qui'á. Nun p'iyá jis

ma'ayá nlajacj yupj.
17 —Pansas cínquiya p'in tya'acj

cupj. Cjul mat'e p'in tya'acj —
tjowelepj yupj.

18—Nca'á ma 'e—tjevele Jesús.
19 Pjü jis tjijyü'ta jis la 'osos tsjutsj

lejen ̈nt'a. Nasa 'atjalapj na, Jesúspan
cínquiya nt'ya. Nt'ya wa cjul mat'eyá.
Tjinyuca tsjun po'ó, tjevele Dios
lal tjüwüi'i ve tje'yaya mpes. T'üc'
tjevele na, la tjelepta taná pansas.
Jis tje'yaya discipulopan. Yupj pjü jis
tja'ayapj wa tsjutsj casá tjatjá.

20 Yupj pjü way t'üc' tjalá. Pjü jis
col pit'a tepyala. Ma polel pjü tjalá
yupj. Pjü way ma pjü tjalá, discip-
ulopan quiliyú mo'o t'olon. Quiliyú
dóceya tipit'a pan tsjictjacj lal, cjul
tsjictjacj lal. 21 Jesús pajal 'üsüs la tjiji,
mpes niyom cinco mil t'üc' tjalá jupj
jis tje'yaya popé. Nequem tjalá wa,
tsjictjacj tjalá wa.

Jesús 'üsǘ casá tjuwine.
(Marcos 6.45-52; Juan 6.16-21)

22 Pjü t'üc' tjalá na, Jesús jis tji-
jyü'ta jupj discipulopan jis la winin
yupj jis barco mo'ó. 'Üsü ́ na'aj po'ó
sin tjejyama, jupj quelel jámatsja nt'a.
Jesús jostsja yupj mwalá ca mal jupj
lal, jupj la p'a wa sin tjejyama nas.
Mpes tjil yupj. 23 Pjü sin tjejyama na,
neven po'ó tjemey jupj jusapj, Dios
lal la veles. Püste tepyala na, jusapj
já'asatsja jupj. 24 Jupj discipulopan pa-
jal campa játjatsja 'üsǘ casa'á. Barco
mo'o játjatsja yupj custjay. Malala jis
tepyala, ne ma polel jiltsja yupj. 'Üsǘ
pajal lo pjets'epjets'e. Pajal yümücj
po yácatsja barco po'ó. Lüpjü ́ püné
jis wala séjetsja, ne nin. 25 Pǘstetsja
custjay. Nasa quelel jyawca na, Jesús
tjac' yupj nt'a. 'Üsü ́ casá wínetsja

jupj. 26 Discipulopan jus tjunuc na,
lacj tjeyapj pajal. Tjunuc 'üsü ́ casá
tjuwine p'in. Ma salejeptsja Jesús
jupj.

—Tepe'e cjües wine —tjowelepj
yupj.
La tupuyupj yupj, lacj tjeyapj

mpes.
27Len ̈way Jesús tjevele yupj jis lal:
—'Ücj nujisas t'as. Napj ne p'in wi-

nis. Poma locj tjeyá nun.
28Pedro tjevele jupj lal:
—Nejepa, ne jim p'iyá, tjevele napj

ca mis 'üsǘ casá.
29—Was jipj—tjevele Jesús.
Mpes Pedro palá tjac' barco mpe.

'Üsüs casá wínetsja Jesús nt'a. 30 Jupj
sinnin lecj tjeyá jupj, Pedrú. Tjinyuca
pajal yümücj jas tjelyapjünǘ lüpjüs,
mpes lecj tjeyá jupj. Nasa 'üsü ́ pwila
quelel jámatsja.

—Nejepa, ncapj tjep'ya'sa —tjevele
jupj.

31 Len̈ way Jesús jupj mos ntjüi'le.
Jas tjijyünsa.

—Tsjicj way p'in pyon jipj napj lal—
tjevele Jesús Pedro lal—. ¿Tsjan mpes
ma pyon jipj napj 'ücj nin lejay jipj
mpes? —tjevele.

32 Manas wama tjil barco mo'ó.
Barco wama tjil na, lüpjü ́ 'üt'ün nasa
tepyala. 33 Barco mo'o tjatjá yólatsja
pajal püné Jesús, jupj 'üsüs la tjiji
mpes. Palá nipi'tjin ̈ Jesús wolap'a'á.
Tjowelepj:

—T'üc'way jipj Dios Jatjam.
34 'Üsǘ na'aj po'ó ne'as tjil. Gene-

saret lotsja ne'aj, yupj tjil nt'a.
35 Niyom ne'aj tapatjá ne'as tjunuc
Jesús. Mpes pjü jis wala tjowelepj
ne'aj way p'in tapatjá. Tjowelepj
Jesús tjac'. Mpes yupj tucuman pjü
malala jisas ne'aj way p'in tapatja sin
popé. 36 Topon Jesús 'ücj si 'ü'sa liji.
Pajal la tjomon Jesús lal jupj ca jis
ma'ayasmalala jisas po la 'otj jupj jas
quip la nt'a. Quelel po la 'otsja jupj
jas quip la nt'a la p'in, jis la 'ü'süs. Pjü
way jas quip po la tjo'otj, pjü way jis
tji'yü'sa yupj.

15
Malala yola na, malala wa lajay,

mpesmalala nsem yupj Dios lal.
(Marcos 7.1-23)

1 P'a jyawca na niyom nepénowa
tjiquil Jesús nt'a. Jerusalén mpe
tjiquil yupj. Yupj nepénowa
fariseopan, nepénowa Moisés popel
sin 'yüsa lajaytsja. Yupj la tjü'üy Jesús
lal:

2—¿Tsjanmpes jipjdiscipulopanma
lajay judiopan püna tapatja tjüjütütj?
Jipj discipulopan quelel jalá na, yupj
ma jis mas japatsj judiopan lajay
jinwá.

3 Jesús ma jis wala tjevele yupj la
tjü'üympes. Jupj niná jis lal tjevele:

—Nunp'inma lojí Dios jyü'ta jinwá.
Nun quelel nin p'iyá lojí püna tapatja
la tjajay jinwá. 4Dios tjevele: ‘'Üsüs la
müjí nun jis papay lal, nun sejamay
lal wa. Nujola nsem noypan yupj
nun jis lal.’ Dios tjevele wa: ‘Nun ma
ca mvelé nujisas malala jis mpalas
nupopay, nun sejamay. Nun popa
nin vele, nun camü'ü'ná jupj, malala
tjevele mpes.’ 5 Nun ma nin p'iyá
jü'tǘ, Dios tjevele jin p'iyá. T'emel
cjuwá nupopay, nun sejamay ca nacj.
Nun cjuwá tulucj. Nun welé 'ücj
ma 'oyá yupj jisas. Nun welé nun
popa pjaní 'ücj vele yupj jis lal: ‘Ni-
nana napj nats'a'á ma ca nu ma'ayá.
Nasa tjeveletsja ninana ca ma'ayá
Dios mpes.’ 6Nun welé 'ücj ma 'üsüs
liji jupj popay mpes, niná tjevele na.
Nunnináweléna,maninnujolaDios
tjijyü'tá. Nun quelel lojí judiopan
püna tjüjütütj p'in. 7 Nun welé nun
p'iyá 'üsüs lojí; mop'in nin, nun 'üsüs
lojí tulucj. Isaías t'üc' way tjevele
nun mpes pajal püna. Profétatsja
jupj, Isaías. Dios mpes tjevele jupj.
Jupj tjevele Dios tjevelá nun po'ó.
8Ninana tjevelá:
‘Gente niná 'üsüs javelepj napj nin

po'ó,
Newama quelel la najay yupj.
9Yupj javelepj napj püné,

newama lajay napj najas jinwá.
Yupj sin 'yüsa lajay gente jajütütj p'in,

napj velé jin sin 'yüsa lajay tu-
lucj.’

Nin tjevele Dios nun po'ó —tjevele
Jesús.

10 P'a wa pajal pülücj játjatsja Jesús
ne'aj p'in. Jupj tjevele ncul yupj.
Tjiquil na, jupj tjevele yupj jis lal:

—Tjapja'aqué napj velé. Nusin
tjü'üsüsniná. 11Yommamalala nsem
Dios lal ve lama 'yonsa mpes. Lampe
pyacj mpes p'in, yom niná malala
nsem Dios lal—nin tjevele Jesús.

12 Locopyaya Jesús discipulopan
tjiquil jupj nt'a. Tjowelepj jupj lal:

—Fariseopan ts'a 'in jipj lal, niná
tjevelenmpes. ¿Ncu selen?

13 Jesús tjevele:
—Yupj ma javelepj Mpapay Dios

velá. Niná yupj javelepj lol jinwá
Mpapay lal. Jupj ca mpoqjues lol
niná. Nin liji pjü malala javelepj jis
lal. 14Manin nujola t'as yupj javelepj
mpes. Yupj ma polel sin 'yüsa lajay
Dios mpes. Yun tulucj jinwá yupj.
Yun tulucj ma polel jacacan p'a wa.
Yom jun tulucj cyacaná yom p'a wa
jun tulucj,manas ts'entunamo'o palá
jis ntüncüs ca—nin tjevele Jesús.

15Pedro tjevele jupj lal:
—Jipj tjevelen: lampe pyacj,

malala. ¿Tsjan qjuisin 'yüsa lejay jipj
parábola niná lal?

16 Jesús tjevele jupj lal:
—¿Ncumawanusin 'yüsanun? 17Ve

jalá na, jis col mo'o jama p'in. Lo-
copyaya na'aj la ts'i jis pwi mpe.
Nin mpes nin velé nun malala tu-
lucj Dios lal nun lojá mpes. ¿Ncu
ma nusin 'yüsa niná? 18 Malala
nyuca javelepj, malala nyuca yola
wa. Malala javelepj mpes, malala
yupj Dios lal. 19 Yupj malala yola,
mpes nin p'in yola yupj. Malala yola,
mpes wa sa 'ünan la p'a. Malala
yola, mpes wa ne'aj jamanun se-
jats'om tulucj. Mpes wa nequem
lyawun ̈ jis vayum tulucj jis lal. Yupj
malala yola, mpes nin. Nin mpes wa
niyom ne'aj jamanun tsjücjüimpan,
tjewyayin̈ tulucj. Nin mpes wa pe-
quen̈. Nin mpes wa la tsuwil. Nin



SANMATEO 15:20 32 SANMATEO 15:34

mpes wa pajal malala javelepj la p'a
po'ó. Yupj malala yola, mpes nin
lajay. 20Niná lajay na, te jinwá yupj
Dios lal. Malala tulucj Dios lal yupj
ma lajay judiopan lajay jinwá, jismas
japatsj na—nin tjevele Jesús.

Judío tulucj pajal tepyona Jesús
'üsüs.

(Marcos 7.24-30)
21 Jesús tjemey nepé. Campa way

'in tjemey judiopan patja mpe. Jupj
tjemey nt'a Tiro po'o patja ne'aj
p'intsja, Sidónpo'o patja ne'aj p'intsja
wa. 22 Ne'as tjemey na, quepj tjac'
la nüjüsü jupj. Judío tuluctsja jupj,
quepan. Jupj Canaán mpe 'eseptsja.
Judiopan tulucj patja mpe tjac', ne'aj
p'in patjampe. Nináquepj li piyutsja,
tjevele Jesús lal:

—Nejepa, jipj ne niná Yomen Dios
tjevele ca jas majamas nosis nt'a. Jipj
David püna tüpü'ü popa p'iyá. Malala
ntepalá. Ncapj tjep'ya'sa. Lapanen-
panpatjanapjncucus josmo'ó. Newa
pajal malala lajay ncucus lal —nin
tjevele quepan.

23 Jesús ma lal tjevele jupj lal. Nin
mpes Jesús discipulopan tjiquil jupj
nt'a, la tjomon jupj lal:

—Tje'yaya jupj le moná. Jas tje-
jyama jupj. Newa la cjüipepé jac',
newa li piyú.

24 Jesús tjevele yupj jis lal:
—Mpapay Dios nin tjejyama ju-

diopan nt'a p'in. Yupj ne len̈ jis
tjevyala, oveja jinwá.

25 Jesús nin tjevele na, quepj ni-
nana p'iyá tjac' jupj nt'a. Palá nipi'tje
Jesúswolap'a'á. Tjevele:

—Nejepa, ncapj tjep'ya'sa.
26 Jesús tjevele quepj lal:
—Judiopan Dios ts'uyupj. Napj

'üsüs lejay yupj mpes. Yupj yuts'a'á
ma polel la 'ayas la p'a. Nin p'iyá
tsjictjacj jis ve ma polel la 'ayas yupj
jis tsjiyó—nin tjevele Jesús.

27Quepj tjevele jupj lal:
—T'üc' tjevelen. Nin velé p'in, ve

tsjictjacj nepenowá palá tinca wo
juts'a'á lyaja mpe. Niná 'ücj wa jalá
tsjiyó witjacj —tjevele jupj. (Jupj

quelel véletsja Jesús 'ücj wa se p'a'sa
jupj.)

28 Jesús jupj wola tjevele:
—Jipj pajal pyon napj lal. Nin ca

nsem jipj la tjemyon jinwá.
Jesús nin tjevele na p'in, tji'yü'sa

quepj jucucus.
Jesús gente pülücj jis tji'yü'sa la tjiji.

Pajal pülücj jis tje'yaya jis la las 'ots'ipj.
(Marcos 8.1-10)

29 Jesús tjemey nepé. 'Üsǘ püné
la nipj tjemey, 'üsǘ niná Galilea ló.
Locopyaya tucuc' popa viyá tjemey,
tsjicj way p'in. Ne'aj 'etjele jupj.
30 Ne'aj tjá'asa na, pajal pülücj tjiquil
jupj nt'a. 'A jis tjimyula jupj nt'a.
Lal tjiquil wa ma polel jil nepenowá.
Nepénowa yun tulucj jis lal tjiquil wa.
Nepénowa jis mas cjuwá jis lal tjiquil
wa. Jis tsjam cjuwá nepenowá jis
lal tjiquil wa. Nepénowa ma polel
javelepj jis lal tjiquil wa. La p'a wa
pajal pülücj malala jisas jis lal tjiquil
wa yupj. Tüpüntüpj yupj 'amá 'alá
Jesúswolap'a'á; jupj jis tji'yü'sa la tjiji
yupj. 31Ne'aj 'a jis tjimyula tjunucnin
tepyala. Tjunucma polel javelepj 'ücj
javelepj jis tepyala. Tjunuc jis mas
cjuwatsja, jis mas seyasa jis tepyala
yupj. Tjunuc jis tsjam cjuwá, jis tsjam
seyasa jis tepyala yupj. Ma polel jilt-
sja, 'ücj jis la winin jis tepyala. Yun
tulucj 'ücj januc jis tepyala. Pjü jis
tji'yü'sa mpes gente ne'aj tjatjá pajal
nin yólatsja Jesús 'üsüs la tjiji mpes.
Nin mpes 'üsüs pjac tjowelepj Dios
po'ó, jupj ne israelpan jis Dios.

32Locopyaya Jesús tjevele ncul jupj
discipulopan. Niná jupj tjevele yupj
jis lal:

—Nolanapj yupjmpes. Ts'ac' cont'e
nasa qui'á jatja napj lal. Tecyawaja
nasa yupj jis ve. Napj ma quelel sin
jyam yupj, laja secj custjay. Jis capj
nt'ajas ca nacj jümücj nt'a.

33 Jupj discipulopan tjowelepj:
—Wa cjuwá qui'á. Cjuwá ca'aj mpe

jis la t'as pansas yupj t'üc' jis la las
mpes. Pajal pülücjway yupj.

34 Jesús jis la tji'yüya:
—¿Nol to'á nun pansas?

—Siete—tjowelepj yupj—. Cjul tsjic-
tjacj pjaní way p'in tya'acj wa.

35 Jesús jis tjijyü'ta gente jis la 'osos
'amá 'alá. 36 Nin la tjajay na, jupj
nt'yawapansas sieteyá, cjulnt'yawa.
Tjevele Dios lal tjüwüi'i jupj tje'yaya
jis la las. T'üc' tjevele na, tjelepta
pansas, la tücüeme wa cjulun. Niná
jis tje'yaya jupj discipulopan jis la
'ayas ne'aj jatjá. Yupj pjü jis tja'ayapj
pansas popé, cjulun popé wa. 37 Pjü
yupj tjalá. Pjü jis col pit'a tepyala.
T'üc' tjalá na, newa játjatsja pan popé,
cjul popé wa. Mpes discipulopan
quiliyú mo'o t'olon pan tsjictjacj, cjul
tsjictjacj wa, ma pjü tjalá. Quiliyú
noypan siéteya tipit'a la tjajay pan
mpes, cjul mpes wa. 38 Nasa tjalá
niyom pajal pülücj. Cuatro miltsja
yupj. Nequem pülücj tjalá wa. Tsjic-
tjacj pülücj tjalá wa discipulopan jis
tja'ayapj popé. 39 T'üc' tjalá na, Jesús
sin tjejyama yupj. Tjil na, barco
wama tjemey. Magdalá po'o tjemey
jupj, barcompes.

16
Nepénowa la tjomon Jesús pajal

'üsüs ca lamijis yupj jis la nuc.
(Marcos 8.11-13; Lucas 12.54-56)

1Niyom tjiquil Jesús nt'a, nepénowa
fariseopan, nepénowa saduceopan.
Ma topon Dios mpe tjac' jupj, mpes
la tjomon jupj ca 'üsüs la mijis, gente
p'in ma polel lajay jinwá. Nin mpes
ca sin mü'üsüs ncu Dios jas tjejyama
jupj, tjowelepj yupj.

2 Jesús tjevele yupj p'iyá 'ücj ca jus
cülayecj pjacj ne jupj. Ninana tjevelá:
“Nun quelel solejé ncu cus cjol nsem
yayá, nun 'ücj lo palá nucú tsjun po'ó.
Nenéyawa je way tsjun po'ó t'awaná.
Mpes nun welé cus cjol nsem yayá.
3Nenéyawa je way tsjun po'ó püstapj,
te ton ̈ca 'ots'ipj. Mpes nun welé ma-
jawus ca yacjaj. Nun 'ücj lo palá
nucú tsjun po'ó. Niná 'ücj lojí la p'in.
Nunwelé nun quelel nusin 'yüsaDios
po'ó. T'üc' tulucj. Manusin 'yüsa tsjan
mpes 'üsüs tepyala quinamnosis nt'a.
4 Nun quina potjaqué malala pajal.

Nun welé Dios jatjampan nun, newa
nun ma quelel lojí jupj. Nun ma
quelel lojí Dios jos jin. Nun lo moná
napj 'üsüs la mejay, gente p'in ma
polel lajay jinwá. Nin mpes ca nusin
mü'üsüsDios nin tjejyama, welé nun.
Ma ca la mejay napj. Pjaní way p'in
ca la mijis Dios nun ca nucú. Püna
Jonás lal la tjiji jinwá, nin wa ca la
mijis napj lal. (Jonás profeta waytsja
jupj püná)”, nin tjevele Jesús.
Niná tjevele na, tjemey yupj mpe.

Jesús jos jupj discipulopan 'in ja-
jamapj, la p'ama yus ntsawilicj.

(Marcos 8.14-21)
5 Jesús 'üsü ́ na'aj po'ó tjemey jupj

discipulopan jis lal. Pansas cjuwá tjil
yupj, discipulopan. Yo' tepe'e jis la
cutj. 6 Jesús tjevele yupj jis lal:

—'In tjajama. Po ma jisas t'as
fariseopan jis levadura. Ma wa jisas
t'as saduceopan jis levadura. Yupj jis
levaduramalala pajal.

7 Jupj discipulopan ma sin tji'yüsa
Jesús tjevelá. Yuwáp'in jis la tjü'üy ts-
jan mpes nin tjevele jupj. Tjowelepj:
“Cupj ma teque'acj pansas. Ninmpes
nin tjevele ca nacj.” 8 Jesús seletsja
nin tjowelepj yuwá. Mpes jupj tjevele
yupj jis lal:

—Nun tsjicj way p'in poné napj lal.
¿Tsjanmpesninnujola cjuwápansas?
¿Tsjan mpes nin welé? 9 ¿Ncu ma
nusin 'yüsa napj 'ücj wa nu 'ya nun
nujos? ¿Ncu ma nujola tepyala napj
'ücj jis tje'yá jis la las niyom cinco
mil? Pansas cinco p'in tya'actsja;
napj la tjejay t'üc' tjalá yupj pjü. ¿Ncu
ma nujola tepyala yupj ma polel pjü
tjalá? Nun quiliyú mo'o t'o'nó pan
tsjictjacj yupjmapjü tjalá. ¿Ncunuyo'
tepe'e nol quiliyú tipit'a pan tsjict-
jacj mpes? 10 ¿Ncu ma nujola tepyala
p'a jyawca na napj tje'yá jis la las
niyom cuatro mil? Pansas siete p'in
tya'actsja; napj la tjejay t'üc' tjalá yupj
pjü. Niswa ma polel pjü tjalá yupj.
Nun quiliyú mo'o t'o'nó pan tsjictjacj
yupj ma pjü tjalá. ¿Ncu nuyo' tepe'e
nol quiliyú tipit'a pan tsjictjacjmpes?
11 Napj ma nin veletsja pansas po'ó.

Ma nin nólatsja pansas mpes. ¿Tsjan
mpes ma nusin 'yüsa niná? Napj nin
tjevelé 'in tjajama. Po ma jisas t'as
fariseopan jis levadura. Ma wa jisas
t'as saduceopan jis levadura. Yupj
jis levaduramalala pajal—nin tjevele
Jesús.

12 Jesús nin tjevele na, jupj discip-
ulopan jus nlaytsja jupj ma véletsja
levadura po'ó, yupj jis pansas lajay
mpes. Jupj nin véletsja fariseopan sin
'yüsa lajaytsja mpes, saduceopan sin
'yüsa lajaytsjampeswa. Yupj sin 'yüsa
lajay levadura jinwá. Yupj 'ücj yus
tsuwil la p'a wa.

Pedro tjevele Jesucristo niná
YomenDios jas tjejyamá.

(Marcos 8.27-30; Lucas 9.18-21)
13 Jesús ne'as tjemey Cesarea Filipo

po'o patja nt'a. Ne'as tjemey na, jupj
la tji'yüya jupj discipulopan jis lal:

—¿Pjacj ne napj jin javelepj gentas?
Napj p'iyá niná Yomen Dios jas tje-
jyamá.

14Yupj tjowelepj:
—Nepénowa javelepj jipj Juan el

Bautista p'iyá. Nepénowa javelepj
jipj Elías, püna tüpü'ü p'iyá. P'a wa
javelepj jipj Jeremías, püna tüpü'ü
wa. Nepénowa javelepj jipjp'aprofeta
püna tüpü'á. Püna 'i tipü'í, niswa püt',
nin javelepj gentas.

15 Jesús nin p'iyá la tji'yüya wa dis-
cipulopan jis lal.

—¿Ne nun? —la tji'yüya jupj—. ¿Pjacj
ne napj jin welé nun?

16 Simón Pedro jupj wola tjevele:
—Cristo jipj. Jipj ne Jepa Püné Dios

tjevele ca jas majamas qjuis capj la
p'acj. Jipj mpes ca 'üsüsmpatjaquecj.
Jipj ne Dios Jatjam, Dios ne pü'ü lovin
—tjevele jupj.

17 Jesús tjevele jupj lal:
—Dios pajal 'üsüs la tjiji jipj mpes.

Yom p'in ma jin tji'yüsa la tjiji niná.
Napj Mpapay tsjun po'o pü'ü, jupj ne
jin tji'yüsa la tjiji niná. Jipj Simón,
Jonás jatjam jipj. 18 P'a wa lyá le t'a
jipj mpes quinam. Pedro lyá nsem
wa quinam. Pe jinwá jipj, mpes nin
lyá jipj quinam. Napj 'os wa pe püné

jinwá. Pülücj ca mponecj napj lal,
ca mpatjam Dios lal. Napj nin lejay
ca nin nsem. Diablo jas tjiyocj tu-
lucj ca nsem yupj jis lal. Newa ca
mpatjam yupj napj lal. 19 Napj ca
mya 'a jipj ca 'ücj mvelen p'a jis lal
napjmpes. Jipj velen napjmpes llave
jinwá cansem. Nepénowa camponecj
jipj velen. Yupj ca 'ücj la winin Dios
jyü'ta nt'a. Nepénowama camponecj.
Mpes ma ca polel la winin Dios jyü'ta
nt'a. Jipj ca 'ücj mvelen ncu malala
la tjajay napj lal japon. Jipj nin velen
nosisnt'a, Dios caninp'iyámveleswa
tsjun po'ó. Jipj ca 'ücjmvelen wa ncu
malala la tjajay tulucj. Jipj nin velen
nosisnt'a, Dios caninp'iyámveleswa
tsjun po'ó —nin tjevele Jesús Simón
Pedro lal.

20 T'üc' tjevele na, Jesús jis tjijyü'ta
jupj discipulopanma jis la veles la p'a
lal jupj niná Jepa Püné Dios tjevele ca
jasmajamas jis capj la p'acj judiopan.

Jesús tjevele jupj ca mpa'is, ca
niswa jasmüjünsüs la püt'üs.

(Marcos 8.31–9.1; Lucas 9.22-27)
21Pedro nin tjevele Jesús niná Jepa

Püné Dios tjevele ca jas majamas.
Niná tjevele na, Jesús 'üsüs way
tjevele jupj discipulopan jis lal tsjan
ca mpalas jupj lal. Püna ma pjü
tjevele. Quina 'üsüs way tjevele niná
neneyawá. Tjevele Dios jostsja jupj
camimJerusalénnt'a, capajalmalala
mpalas jupj ne'aj. Tjevele niyom
nepénowa ca malala la mijicj jupj lal
ne'aj. Co'müypan ca nin la mijicj,
sacerdote noypan 'ots'ipj, Moisés
popel sin 'yüsa lajay 'ots'ipj. Tjevele
yupj ca mü'ü'nacj jupj. Tjü'ünan na,
ca jas müjünsüs ts'ac' cont'e tepyala
na. Niswa campü'üm, tjevele jupj.

22 Pedro ma jostsja niná ca mpalas
Jesús lal, mpes jas tjan tjemyana jupj,
cus tjeve'le. Tjevele:

—Ma ca nin mya palas jipj. Dios ca
cyapj mp'a'sas.

23 Pedro nin tjevele na, Jesús la nu-
juya, jupj wola tjevele:

—Jutja napj mpe. Satanás jinwá ve-
len. Jipj jyas napj ca malala la mejay.

Jipj ma jele Dios jola jinwá. Yom p'in
jola jinwá jele jipj.

24Niná tjevele na, Jesús tjevele wa
jupj discipulopan pjü way jis lal:

—Nun popa quelel ncapj cyon ̈ca,
ma ca nin la mijis jupj p'iyá jos
jinwá. Nin ca la mijis napj lejay
jinwá. Napj cruz po'ó ca ma pats'.
Malala ca mpalas wa jupj, ncapj
cyon ̈ca mpes. Jupj ca jas mü'üsüs
napj mpes. 25 Nepénowa ca quelel
jis capj mp'a'sacj yupj p'iyá. Ma ca
jisas malala se palá,mpes ca mvelecj
yupj japon tulucj napj lal. Yupjma ca
mpatjam Dios lal. Nepénowa nca'lin̈
napj lal japon mpes. Más 'üsüs ca jis
mpalas yupj la p'a jis lal. Yupj lovin
ca mpatjam Dios lal. 26 Nepénowa
pülücj jatatj nosis nt'a, mop'in ma
polel patja Dios lal. Pjü way jatatj
nosis nt'a ca nacj. Newa ma polel
patja, mpes 'üsüs jis tepyala tulucj
pülücj jatatj mpes. Ma polel jaylacj
lajay mpatjam Dios lal. 27Napj p'iyá
niná Yomen Dios jas tjejyamá. Napj
ca niswa ncuwis p'a jawas. Tjacuwis
na, pjü ca nucucj napj pajal püné,
Mpapay jinwá. Napj angelpan ca
ncapj ncon ̈cocj. Tjacuwis na, napj
ca jis ma'ayá pjü gente yupj la tjajay
mpes. Nepénowa 'üsüs la tjajay, mpes
napj ca jis ma'ayá tsjan 'üsüs way.
Nepénowa malala la tjajay, mpes ca
jis capj ntül. Mpes más 'ücj nin lajay
Dios jos jin quinam. 28 Napj p'iyá
niná Yomen Dios jas tjejyamá. Nun
popa nepenowá ca nucú napj cuwis
Jepa la 'osos, nun ma taca'liqué na
p'in. Newapotjaquép'in, napj Jepa ca
nsem. T'üc' niná—tjevele Jesús.

17
Jesús jas jaw tepyala Diosmpes.
(Marcos 9.2-13; Lucas 9.28-36)

1 Ts'ac' séisiya tjejyawca na, Jesús
tjemey Pedro lal, Jacobo lal wa, Juan
lal wa. Juan niná Jacobo jüpülüctsja.
Yupj jis lal tjemey joc' campanya
ton ̈ca nt'a, tucuc' pacá nt'a. Yupj
yulupjana way p'in tjil. 2Ne'aj tjatja
na, Jesús p'a casá justa tepyala tjunuc

yupj. Jupj wola pajal jaw tepyala
lots'ac' jinwá. Jupj jas quip pajal pje
way tepyala wa. Jas quip jaw tepyala
wa, pajal pje waympes. 3Nin tepyala
na, nepé lay tepyala wa Moisés. Elías
lay tepyala wa. Yupj manas profeta-
pan püna tapatjá. Jesús lal javelept-
sja.

4Pedro tjevele Jesús lal:
—Nejepa, po 'üsüsqui'á jyatjaquecj.

¿Ncu jyas ts'epjel cónt'eya sinmüjünsǘ
nun mpes? Pjaní way jipj mpes ca
nsem, pjaníwaMoisésmpes cansem,
pjaní wa Elíasmpes ca nsem.

5 Pedro newa véletsja na, len̈ way
mol palá tjac' wa yupj capá nt'a.
T'asiyú tón̈catsja. Jas jawtsja molon.
Nepé vele pjactsja mol mpe. “Niná
napj Natjam —tjevele—. Quelel le-
jay jupj. Pajal 'ücj najas jupj lal.
Tjapja'aqué jupj velá”, nin tjevele
mol mpe.

6Niná tjepjyacan̈ na, discipulopan
jiswala 'amá 'alá tjo'onsopj. Pajal lacj
tjeyapj yupj. 7Nin la tjajay na, Jesús
tjac' yupj nt'a. Po lis tje'yot'a jupj.

—Nusin tjüjünsǘ —tjevele—. Po ma
locj tjeyá.

8Viyá tjunucna, len̈tsja la p'a. Jesús
p'in jus tjunuc. 9 Yacjaya joc' mpe
palavin tjiquil. Yupj palavin jiquilt-
sja na, Jesús tjevele yupj jis lal:

—Ma ca mvelé p'a jis lal nun
tjunucú quinam. Napj p'iyá niná
Yomen Dios jas tjejyamá. Napj ca
ma pats', locopyaya ca nin müjünsǘ
la püt'üs. Niswa nin tjijyünsǘ na, 'ücj
lo veles nun tjunucú joc' mo'ó —niná
nin tjijyü'ta Jesús.

10 Jupj discipulopan tjowelepj jupj
lal:

—Cupj pyonecj jipj niná Jepa Püné
Dios tjevele ca jas majamas. ¿Tsjan
mpes la p'a javelepj Elíasmwalá way
ca ncuwim niná Jepa Püné lal? Nin
javelepjMoiséspopel sin 'yüsa lajay—
nin tjowelepj yupj.

11 —T'üc' way jupj mwalá way
ncuwim Jepa Püné lal —tjevele Jesús
—. Dios Popel tjevele jupj pjü ca 'ücj
la mijis Jepa Püné jac' mpes. 12Nasa
tjac' jupj. Yupj ma sin tji'yüsa jupj

ninana p'iyatsja Dios Popel tjevele ca
ncuwim. Malala la tjajay jupj lal, yupj
jisastsja jinwá. Nin p'iyá ca malala la
mijicj napj lal, napj p'iyá niná Yomen
Dios jas tjejyamá—nin tjevele Jesús.

13 Nin tjevele na, jupj discipu-
lopan sin tji'yüsa jupj véletsja Juan
el Bautista po'ó. Juan el Bautista
p'iyatsja niná Dios tjevele ca mwalá
ncuwim Jepa Püné lal.

Jesúspje'á jas tjejyama lapanen tja-
macjas josmpe.

(Marcos 9.14-29; Lucas 9.37-43)
14 Joc' 'alá mpe tjiquil na, niswa

tjiquil la p'a discipulopan tjatja nt'a.
Ne'aj gente pajal pülücj lejen ̈tsja wa
yupj jis lal. Ne'as tjiquil na, yompjaní
tjac' Jesús nt'a. Tüic' jin tjá'asa Jesús
wolap'a'á.

15 —Nejepa, cus tjep'ya'sa natjam
—tjevele—. Pajal malala jos. Jun
jyu'ya jin liji jupj lovin. Po 'in malala
tepyala jupj. La pülücj 'awa mo'o
tjeyaca jun jyu'ya mpes. 'Üsüma tjey-
aca wa la pülücj. 16 Napj jupj lal
tjacuwis jipj discipulopan nt'a. Yupj
ma polel 'yü'sa lajaytsja jupj —nin
tjevele yomen Jesús lal.

17 Jesús tjevele yupj jis lal:
—Nun ma poné napj lal. Malala

nujola pajal. Pajal püsway li nuc nun
ca mponé napj lal. Püs way tüpü'üs
nun lal quinam. Lowa, lal nculá jupj
jatjam.

18 Tjac' na, Jesús cus tjeve'le lapa-
nen, yom jatjam jos mo'o já'asatsja.
Mpes pje'á tjac' tjamacjas jos mpe.
Len ̈ way 'ücj jos já'asatsja tjamacjas.
19 Yacjaya Jesús discipulopan tjiquil
jupj nt'a, p'a len̈tsja na. La tjü'üy:

—¿Tsjanmpes ma polel pje'á jas tje-
jyamacj lapanen niná?

20 Jupj jis wala tjevele:
—Nun tsjicj way p'in poné napj lal.

Ninmpesma polel lojitsja nun. Tsjicj
way p'in cüponé, mostaza setel tsjicj
way jinwá, pjü way 'ücj la cüjí. 'Ücj
cüwelémim joc' 'alá. 'Ücj cüwelé: ‘Jutja
p'a nt'a’. Ne nin ca nsem nun tjow-
elé jinwá. T'üc' way niná. 21 Nin

p'in velé, lapanenpan nepenowá pa-
jal costa way sin jam. Nintsja niná.
Más 'ücj lo moná Dios lal ca 'ücj jas
majamá. Ts'ac' pjaní ma ca nlajá,
Dios lal camvelé p'in. Ma nin lojí,ma
camim—nin tjevele Jesús.

Jesús niswa tjevele ca mpa'is, ca
niswa jasmüjünsüs la püt'üs.

(Marcos 9.30-32; Lucas 9.43-45)
22 Jesús newa wínetsja Galilea mo'ó

jupj discipulopan jis lal. Jawas pjaní
tjejyawca na, jupj tjevele yupj jis lal:
“Napj p'iyá niná Yomen Dios jas tje-
jyamá. Dios ca ma'ayas niyom ca
malala la mijicj napj lal yupj jisas
jinwá. 23 Ca ma 'ü'nacj, locopyaya
ts'ac' cont'e na ca nin müjünsǘ la
püt'üs niswá”, nin tjevele jupj. Nin
tjevele na, pajal 'aplijila jis tepyala
jupj discipulopan.

Jesús impuesto jaylacj la tjiji.
24 Jesús tjemey Capernaum nt'a

jupj discipulopan jis lal. Ne'as tje-
mey na, niyom nepénowa tjiquil Pe-
dro nt'a. Yupj niyom nenem im-
puesto jaylacj jata'epj Dios wo mpes.
Yupj la tjü'üy Pedro lal:

—¿Ncu ma impuesto jaylacj liji
Jesús, jupj ne jin 'yüsa liji?

25—Jaylacj liji jupj—tjevele Pedro.
Pedro wo nt'a tjemey, yupj tapatja

nt'a. Tjac' na, Jesús tjevele jupj lal,
Pedroma tjevele na p'in. Tjevele:

—Jepapan nosis nt'a se jütütj im-
puesto jaylacj jata'epj gente jatatj
mpes, yupj moma jatatj mpes wa —
nin tjevele Jesús—. ¿Ncu jele jepapan
sejatjampan p'iyá jaylacj lajay niná?
¿Ncu jele p'a wa p'in jaylacj lajay im-
puestompes? ¿'Oyn jele jipj? —tjevele
Jesús.

26Pedro jupj wola tjevele:
—P'a wa p'in jaylacj lajay niná yupj

jata'epj.
—Nin —tjevele Jesús—. Jepapan se-

jatjampanma jaylacj lajay impuesto.
(Jupj quelel véletsja jupj 'ücjwa ma

jaylacj líjitsja. Jupj Dios Jatjam, ne
nin.) 27 Jupj tjevele:

—Mop'in ca jaylacj lamijicj. Ma jay-
lacj lijicj, yupj ca yola nsem cupj ma

qjuisas Dios wo. Jutja jipj 'üsü ́ püné
nt'a. Jipj anzuelo 'üsüma tjevyala.
Ca nts'icjun cjulun. Mwalá way cjul
ts'icjucj jipj, jupj lala ma'aptan. Lala
mo'o ma'ajam ca t'emel c'a. Niná
t'emel t'üc' nsem impuesto jaylacj
mpes. Niná ca jis ma'ayan napj jay-
lacj lejaympes, jipj jaylacj lejaympes
wa—nin tjevele Jesús Pedro lal.
Ne nin la tjiji niná.

18
Jesús tjevele pjacj püné nsem jupj

Jepa pyala na.
(Marcos 9.33-37; Lucas 9.46-48)

1 Yacjaya Jesús discipulopan tjiquil
jupj nt'a. La tjü'üy pjacj yupj popa
más püné ca nsem Dios jyü'ta nt'a.
2 Jesús tjevele ncuwim tsjicj way. Jupj
discipulopan culupwen nt'a tjijyünsa
jupj. 3Nin la tjiji na, Jesús tjevele:

—Nunma 'üsüswaynujola. P'a casá
nujola t'as, Dios jos jinwá. Tsjictjacj
jinwá t'as nun. Nunma lojí niná, nun
Dios si jütüta popa nsem tulucj. T'üc'
way. 4 Nun popa pjaní pajal tsjicj
jin jola jupj p'iyá, tsjicj niná jinwá,
jupj más püné ca nsem Dios jyü'ta
nt'a. 5 Gente pülücj nin jinwá patja,
yupj tsjicj niná jinwá. Najas nun ma
nujola noypan nun p'iyá. Najas 'üsüs
lojí yupj jilal napj mpes. 'Üsüs lojí na
yupj jilal, t'üc' way 'üsüs lojí napj lal.
6Malala lajay yupj jis lal, malala nin
Dios lal. Tsjictjacj nepénowa japon
napj lal. P'a wa nin liji ne tsjictjacj
nenem malala nyuca lajay, malala
pajal cansemjupj lal, nin la tjijimpes.
Más 'üsüsway nsem jupj mpes, la p'a
pe püné 'utsu'pa mwen po'ó, ca 'üsǘ
pünémo'o la nts'iyas jupj, mpa'is.

7 ”T'üc' way nepénowa malala
nyuca lajay. Yupj lajay mpes la p'a
quelelmalala nyuca lajaywa. Malala
ca jis mpalas pajal, yupj nin lajay.
Pajal malala ca mpalas wa nosis nt'a
yupj malala lajay mpes. 8 Po ma
malala lamüjí. Nunquelelmalala lojí
numos mpes, ma la müjí. Nujola t'as
numos cjuwá jinwá. Numos t'ü, na'aj
la tocoyé jinwá nujola t'as. Más 'ücj

numos cjuwá, ne ca 'ücj mpatjaqué
Dios lal. Más malala numos mat'e ca
na'aj la nts'iyacj nun 'awa püné nt'a,
nun malala la tjüjí mpes. Ne'aj pwe
lovin. Nun quelel lowú, malala la
müjí, ma la müjí. Nin p'iyá nujola
t'as nutsjom cjuwá jinwá. Más 'ücj
nutsjom cjuwá, ne ca 'ücj mpatjaqué
Dios lal. Más malala nutsjom mat'e
ca na'aj la nts'iyacj nun 'awa püné
nt'a. 9 Nun quelel malala lojí nun
nucú mpes p'in, ma ca nucú niná.
Nujun tulucj jinwá nujola t'as nun.
Nujun t'ü,na'aj la tocoyé jinwánujola
t'as. Más 'ücjnujun pjaní cjuwá, ne ca
'ücj mpatjaqué Dios lal. Más malala
nujun mat'e ca na'aj la nts'iyacj nun
'awa püné nt'a—nin tjevele Jesús jupj
discipulopan jis lal.

Dios pajal quelel liji tsjictjacj.
(Lucas 15.3-7)

10 Jesús tjevele wa:
—Po ma nujola t'as tsjictjacj 'üsüs

tulucj, yupj tsjicj way mpes. Dios sin
jyamayupj jis angelpan, jismajamacj
tsjictjacj. Niná angelpan Dios pü'ü
nt'a patja. Januc Mpapay Dios lovin,
jupj ne tsjun po'ó pü'ü. Mpes nun ca
jus cülayé Dios quelel liji tsjictjacj. [
11Ma sa con̈ Dios, len̈ jinwá yupj Dios
lal. Napj jis capj p'yacj mpes ca 'üsüs
nsem yupj Dios lal ne ca mpatjam
jupj lal. Napj p'iyá niná Yomen Dios
jas tjejyamá—nin tjevele Jesús.]

12 Jesús sin tji'yüsa lis tjiji Dios
quelel liji pjü gente. Ninana tjevelá:

—Yom pjaní oveja ciéneya si ma-
nuna ca nacj, pajal pülücj. Oveja
pjaní way tjemey, len ̈ tjevyala. Mpes
yom niná ca mim, ca la mpalas oveja
len̈ tjevyalá. Oveja noventa ynuéveya
ne'aj lyawun ̈ ca nacj joc' 'ala'á, tsjutsj
jalá nt'a. Pjü way lejen ̈ mpe ca mim
yomen. ¿Ncu ma t'üc' way ca nin la
mijis niná? 13 Jupj jus tjinyuca na
oveja len̈ tjevyalá, pajal 'ücj jos nsem
jupj. T'üc' way niná. Más 'ücj jos
nsemoveja ninámpes, la p'a noventa
y nueve jis lal. Noventa y nuéveya
ma len̈ jis tjevyala yupj. 14 Nin wa
Nupopay tsjun po'o pü'ü lal. Jupj ma

jos tsjicj pjaní len ̈ mvalas. Ma jos
malala mpalas. Jupj jos pjü way ca
jupj lal mpatjam—nin tjevele Jesús.

Nuncamvelé nun jis pülücpan jis lal
yupj malala la tjajaympes.

(Lucas 17.3)
15 Jesús tjevele wa jupj discipu-

lopan jis lal:
—Napjmpes japon nun jis pülücpan

napj mpes. Jipj pyülücj pjaní malala
liji jipj lal ca nacj. Malala la tjiji na,
jutja jus nucun jisapj p'in. 'Üsüs way
tjevele jupj lal tsjan niná jupj malala
lijá. Nun p'in nuseya mat'e ca mvelé.
Jupj ca jola mpalas jupj malala la tjiji
ca nacj. 'Üsüs ca la mijis quinam,
mpes nun nusey manas wa ca quelel
lamüjí niswá. 16 Jupj ma quelel pjoca
jipj velen ca nacj, mpes jipj ca mim
p'a wa lal jupj nt'a. 'Ücj wa mat'e jis
lalmimjupjnt'a. Yupj campjacan̈ jipj
pyülücj velá. Yupj ca 'ücjmvelecj jipj
t'üc' way velen. Dios ts'uyupan ma
polel la pon pjaní p'in vele. ‘Mát'eya
javelepj yupj tjepjyacan̈, 'ücj jis la
pon. Cónt'eya 'ücj jis laponwa. Manas
jipj lal jil, yupj ca mvelecj wa malala
la tjiji lal. Yupj ca mvelecj yupj jisas
wa jupj ca 'ücj la mijis.’ 17 Jupj newa
ma quelel pjoca nin la tjejay na, jipj
camvelennináDios ts'uyupj jis lal. 'A
jis tjimyula na mvelen ca. Yupj p'iyá
camvelecj jipj pyülücj lal, jupjmalala
nyuca liji mpes. Jupj ma quelel pjoca
yupj javelepj, Dios ts'uyupj ca mv-
elecj ma yupj popa jupj quinam. Ma
pyona jinwá ca nsem jupj jipj lal. Jipj
jele nsem jupj pecj jinwá, impuesto
jaylacj jata'epj jinwá.

18Nun 'ücjwa camvelé ncumalala
nyuca la tjajay p'a wa. Nun nin
welé nosis casá, nin p'iyá Dios ca
mveles tsjun po'ó. Nun 'ücj wa ca
mvelé ncu malala nyuca la tjajay tu-
lucj. Nun nin welé nosis casá, nin
p'iyá Dios ca mveles tsjun po'ó. T'üc'.
19 Nin p'iyá niná: nun p'in nuseya
mat'e nujola pyala nin p'iyá lo moná
Dios lal, jupj ca nu ma'ayas nun lo
moná. Mpapay Dios tsjun po'o pü'ü
ca nu ma'ayas nun lo moná nosis

casá. 20Mat'e, cont'e 'a si mulú napj
mpes, napj 'os wa yupj jis lal. Nin
mpes ca nt'anquecj Dios lal la mon —
nin tjevele Jesús yupj jis lal.

Lovin perdonar la müjí nun sejat-
jampan.

21 Yacjaya Pedro tjac' Jesús nt'a.
Tjevele Jesús lal:

—Nejepa, ¿la nol perdonar lamejay
napj natjam, jupjmalala la nijá? ¿Ncu
la siéteya 'ücj perdonar lamejay jupj?

22 Jesús tjevele jupj lal:
—La siéteya tulucj. Jipj lovin ca per-

donar lamijin jipj jetjam—nin tjevele
Jesús.

23 Jesús parábola tjevele wa Pedro
lal. Jas tji'yüsa la tjiji Dios jos ncupj
lovin perdonar lijicj la p'a wa. Ni-
nana nin tjevele:

—Napj ca mvelé 'onin ne nin liji
Dios jupj jyü'ta lal. Jepa püné po'ó
ca mvelé napj. Dios liji wa jepa
püné niná jinwá. Jepa püné quelel
seletsja nol leveltsja jupj jomozopan
jupj lal. Jostsja ca jaylacj la mijicj
quinam. 24Ninmpes jupj vele watsja
jomozopan jis lal. Nasa nin lajayt-
sja na, mozo pjaní lal jiquil watsja
jupj nt'a. Mozo niná level pünetsja.
Pesomillón quínceya leveltsja jupj lal.
25 Mozo ma polel jaylacj la tjiji, ma
tje'yaya. Nin mpes jepa tjijyü'ta jupj
jomozopan ca vender la mijicj mozo
niná. Esclavo ca nsem jupj. Tjevele
ca vender la mijicj wa jupj jats'om,
jupj juts'uyupj 'ots'ipj, pjü way jupj
tya'a watsja 'ots'ipj. T'emel ca jaylacj
mpalas level mpes. 26 Mozo pajal
la tjemyona jepa ma ca nin la mi-
jis. Tüic' jin tjá'asa jepa wolap'a'á.
La tjemyona: ‘'In la ntjinucú. Tülü
way ca jaylacj la mejay pjü.’ 27 Nin
tjevele na, jupj jepa pajal jólatsja jupj
mpes. Tjevele ca perdonar la mijis
level mpes. Tjevele 'ücj la winin.

28 ”Mpes tjemey mozo niná. Tje-
mey na, mozo niná tjinyuca mozo
p'a wa. Niná leveltsja mozo mwalá
way lal. Jupj level pjaní waytsja p'in.
Mozo mwalá ntjüi'le jupj mwen po'ó.
Tjevele level lal: ‘Jaylacj la mijin jipj

level napj lal’, 29 Jupj level tjevele: ‘'In
la ntjinucú. Tülü way ca jaylacj la
mejay’. 30 Mozo mwalá ma jostsja.
Jepapan nt'a tjemey. T'ya tjevele la
p'a ma jaylacj la tjiji level. Tjiquil,
ntji'lin ̈ level líjitsja mpes. Cawilta
mo'o tjo'onsopj jupj. Tjowelepj ne'aj
campü'üm jupj, pjüway jaylacj la tjiji
nas. 31 La p'a wa mozopan tjunuc
nin tepyalá. Pajal 'aplijílatsja mozo
mwalá ma perdonar la tjiji ma'ajapj.
Tjil yupj jis jepa nt'a, pjü tjowelepj
tepyalá. 32 Jepa püné tjevele ncuwim
mozomwalá. Tjevele jupj lal: ‘Malala
jipj pajal. Jipj pajal la tjemyon napj
lal, mpes tjevelé ca perdonar la me-
jay jipj level mpes. 33 ¿Tsjanmpes ma
nin p'iyá la tjejay jipj, mozo la p'a wa
lal? Napj nólatsja jipj mpes. ¿Tsjan
pjucj ma jéletsja mozo p'a wa mpes?’
nin tjevele jepá. 34 Jepa ts'i 'inyatsja
pajal. Tjevele ca cus ntülücj mozo
niná. Tjevele lovin ca cus ntülücj, pjü
jaylacj la tjiji nas. 35 Nun ma quelel
perdonar lojí nun sejatjampan, Mpa-
pay Dios ca nin p'iyá la mijis nun jis
lal—nin tjevele Jesús.

19
Dios ma jos niyom pje'á la ts'i yupj

sejats'om.
(Marcos 10.1-12; Lucas 16.18)

1 Jesús tecyawaja tjevele jupj quelel
véletsja. T'üc' tjevele na, tjemey jupj
Galilea mpe. Niswa tjemey Judea
nt'a. 'Üsü ́ na'aj po'ó wínetsja. Niná
'üsü ́ Jordán lotsja. 2Gente pülücj 'a jis
tjimyula jupj nt'a jümücj nt'a, cus la
con ̈. Nepénowa yupj malala jisastsja.
Jesús jis tji'yü'sa lis tjiji ne'aj, jümücj
nt'a. 3 Fariseopan nepenowá tjiquil
wa Jesús nt'a. Quelel la 'üytsja jupj lal.
Yupj ma jisastsja Jesús. Yólatsja yupj
la 'üytsja pajal costa nsem jis wala la
veles. Yólatsja jupj mveles malala ca
nsem judiopan jis lal. Yupj la tjü'üy:

—¿Ncu 'ücjDios lal yom se jamá jupj
jats'om, jupj jos mpes p'in? Malala
tulucj jupj jats'om ca nacj.

4 Jesús jis wala tjevele:

—¿Ncu ma mo'o tjowelé Dios Popel
nun? Jupj Popel nin vele Dios p'iyá
la tjiji gentas. ‘La tjiji wa niyom,
nequem, 'ücj ca mwayin̈ yupj.’ 5Dios
tjevele: ‘Yom ca mim popay mpe, ja-
may mpe, jats'om lal lo püt'üs. Ca
quelel la mijis jupj. Manas ca jüp'üy
pjaní jinwá nsem yupj.’ 6 Nin mpes
yupjmat'e tulucj, tjewyayin̈ na. Pjaní
p'in yupj Dios lal. Dios yugo sey pjucj
po'ó tipyünta jinwá la tjiji. Dios p'iyá
nin la tjiji na, gente ma polel sin tjan
sinmajamacj—nin tjevele Jesús.

7Fariseopan tjowelepj:
—Moisés tjevele Dios tjijyü'ta püná.

Jupj tjevele yom ca papel mpaques,
jats'om pje'á li ts'iyá na. Papel ca
mveles quepan jupj jats'om tulucj
quinam. Moisés tjevele yom papel
ca ma'ayas jupj, ca jas majamas jupj
jats'om. ¿Tsjan mpes Moisés tjevele
jupj ca 'ücj la mijis niná?

8 Jesús yupj jis wala tjevele:
—Nun ma 'üsüs quelel lojitsja, Dios

jos jin. Nin mpes Moisés nin tjevele
'ücj jas majamá nun sejats'ompan.
Dios nosis la tjiji na, jupj ma jostsja
yom nin la qjuijis. 9 Napj najas más
'üsüs lojí püna la tjajay jis lal. Ma
najas nun sejats'om so jamá. Yom se
jamá jats'om, p'a lal woya ca nacj. P'a
lal woya na, Dios ca jola nsem yom
nináma jats'omne'ajmya'na. Malala
lajay p'in Dios lal. Jets'om la p'a lal
wine, nin mpes p'in 'ücj se jam mim
—nin tjevele Jesús.

10 Jupj discipulopan tjowelepj jupj
lal:

—Po 'in costa way niná la mijicj jipj
tjevelen jinwá. Jipj velen yom ma
polel pje'á li ts'iyá jupj jats'om, jupj
jos na. Más 'ücj ma ca mwayim ca
nacj.

11 Jesús tjevele:
—Costa way patja niyom sejats'om

tulucj. Dios jis capj p'ya'sa niyom
nepenowá. Yupj 'ücj wa patja se-
jats'om tulucj. La p'a wa ma polel jis
la jay niná. 12 Niyom nepenowá ma
quelel wyayin̈. Lovin nintsja yupj.
Nepénowamalala jis tepyala jis jüp'üy,
la p'a wa malala lis tjajay mpes, nin

mpes ma polel wyayin̈ nepenowá.
Nepénowa yupj jinwá tulucj. Yupj 'ücj
wyayin̈. Yupj sin nin ma wyayin̈,
Dios mpes tsji' lajay mpes. Nepénowa
'ücj nin lajay napj velé jinwá. 'Ücj
nin lajay, ca nin la mijicj ninam—nin
tjevele Jesús.

Jesús jos tsjictjacj jiquil jupj nt'a.
(Marcos 10.13-16; Lucas 18.15-17)

13Nepénowa tjiquil Jesús nt'a tsjict-
jacj jis lal. Jisastsja tsjictjacj sey pjucj
po'ó ca po la mo'ot'es Jesús. Jisast-
sja wa jupj Dios lal mveles tsjictjacj
mpes. Jesús discipulopan jis capj
tjowelel tsjictjacj jis lal tjiquil mpes.
14Mop'in 'üctsja Jesús lal yupj tjiquil.
Jupj tjevele: “Jis ma'ayá ca ncul tsjic-
tjacj napj nt'a. Po ma jis müjü'tǘ
ma ncul. Gente japon tsjictjacj japon
jinwá,Dios 'ücj si jütüta yupj.” 15 Jesús
nin tjevele na, tsjictjacj sey pjucj po la
tje'yot'a. Nin la tjiji na, tjemey ne'aj
patja mpe.

Costa way pülücj jatatj Dios si
jütüta popa se palá yupj.

(Marcos 10.17-31; Lucas 18.18-30)
16Yompjaní tjac' Jesús nt'a. Tjevele

jupj lal:
—Jipj sin 'yüsa lejay Dios mpes. ¿Ts-

jan 'üsüs ca la mejay napj ne Dios ca
ma'ayas napj ca 'ücjmpü'üs lovin jupj
lal?

17 Jesús tjevele:
—¿Tsjanmpes napj lal nla 'yüy tsjan

ca la mijin pajal 'üsüs? Pjaní way p'in
'üsüs. Jipj jyas mpü'üm jupj lal, nin la
mijin jupj jyü'tá.

18Yom tjevele:
—Jupj pülücj tjijyü'ta. ¿Cana ca la

mejay jupj tjijyü'tá?
Jesús tjevele jupj lal:
—‘Ma ca mü'ü'nan la p'a. Niyom

ma ca ne'aj manucj sejats'om tulucj.
Nequem ma ca mal jis vayum tulucj
jis lal. Ma ca mpequem. Ma la nt-
sawilin. 19 Ca 'üsüs la mijin pyapay
lal, jemay lal, yupj noypan mpes jipj
lal. Quelel lis mijin ne'aj patjá. Jipj
p'iyáquelel la 'ejay jinwá, caquelel lis
mijin yupj’ —nin tjevele Jesús.

20Tjamacjas niná tjevele Jesús lal:

—Pjü way niná t'üc' la tjejay jipj
tjevelen jinwá. ¿Ncu pjaní way ma
lejay custjay?

21 Jesús tjevele jupj lal:
—Pjaní way ma lejay custjay Dios

jos jinwá. Jipj 'üsüs way quelel lejay
Dios jos jin, jipj ca vender la mijin
jipj jits'a'á pjü way. T'emel así way
ca jis ma'ayan t'emel cjuwá. Jutja,
ca nin la mijin. Mpes pülücj ca nt'an
tsjun po'ó, Dios pü'ü nt'a. Nin la
tjejay na, ncuwim napj nt'a, ca ncapj
ncon̈con. Jipj ca jin mü'üsüs napj lal
—nin tjevele Jesús jupj lal.

22 Tjamacjas tjapjaca na niná Jesús
tjevelá, 'aplijila tepyala. Tjemey jupj
Jesús mpe. Pülücj tyá'atsja, mpes ma
quelel así 'yáyatsja jupj juts'a'á cjuwá
jis lal. 23 Tjamacjas tjemey na, Jesús
tjevele jupj discipulopan jis lal:

—Nin lovin, pülücj jatatj jis lal. Pajal
costa way Dios si jütüta popa se palá
yupj. T'üc'way niná. 24Nin p'iyá nin
velé. Pajal costa way camello jav jul
casá jama. Camello ma polel nin liji
niná. Más 'in costa way pülücj jatatj
Dios si jütüta popa ca jis mpalas—nin
tjevele Jesús.

25 Jupj discipulopan tjepjyacan̈ na
niná, pajal yólatsja jupj tjevele mpes.
Yupj tjowelepj: “Pajal costa way Dios
si jütüta popa se palá yupj. Pjü way
ma 'üsüs se palá Dios lal ca nacj, ma
mpatjam Dios lal.”

26 Jesús yus tjinyuca, tjevele:
—Gente yusapj p'in ma polel 'üsüs

se palá Dios lal. Dios 'ücj nin liji pjü
way niná yupj mpes—tjevele.

27 Pedro jola tepyala tjamacjas ma
quelel jámatsja jupj juts'a'á mpe, 'ücj
la püt'üs Dios lal. Mpes Pedro tjevele
Jesús lal:

—Ncupj cuts'a'á jatja tjeleque jipj
lal. Tjeleque cyapj la con̈. ¿Tsjan ca
nt'anquecj niná la tjijicj mpes?

28 Jesús tjevele jupj lal, la p'a wa
discipulopan jis lal wa:

—Napj p'iyá niná Yomen Dios jas
tjejyamá. P'a jawasa Dios ca pjü
seyasa la mijis nosis nt'a. Seyasa liji
na, napj Jepa ca mo'os. Pajal püné ca

nsemnapj. Nunncapj con ̈cóquinam,
nun jepapan ca nsem 'ots'ipj, nin
tepyala na. Nun jepapan dóceya
nsem, israelpan jis tribu dóceya jis la
jütütj. Nun ca mvelé israelpan jis lal
ncumalala la tjajay nosis nt'a. Nin ca
nsem nun ncapj tocon ̈có mpes. T'üc'
way. 29Ninp'iyá 'üsüs lejaynapj lovin
ncapj tocon ̈ jis lal. Nepénowa jil jis
wanepéncapj jacon̈mpes. Nepénowa
jil jis pülücpan nepé. Jis papay, seja-
may nepé jil nepenowá. Nepénowa jil
jis ts'uyupan nepé. Nepénowa jil jis
moma mpe, ncapj jacon̈ mpes. Napj
pajal pülücj ca jis ma'ayá nin la tjajay
mpes. Pjaní way p'in tjá'asa tjil ca
nacj. Napj ciéneya ca jis ma'ayá yupj
pjaní way tja'ayapj mpes. Lovin ca
mpatjamDios lal 'ots'ipj, nin ca lame-
jay napj yupjmpes. 30Nepénowapüna
p'in topon napj lal, yupj tsjictjacj ca
nsem napj Jepa 'os na. Nepénowa p'a
jawasa ca mponecj, noypan ca nsem
yupj. Nin ca nsem pülücj jis lal —nin
tjevele Jesús.

20
Parábola uva lejen̈ nt'a tsji' lajay

mpes.
1 Jesús parábola tjevele wa sin la

'üsüs jis la jay. Sin tji'yüsa lis tjiji
'onin ca jis ma'ayas Dios Jesucristo
cus tocon̈ jis lal. Ninana Jesús tjevelá:

—Napj camvelé 'oynnyuca lijiDios,
jupj jyü'ta nt'a. Yom po'o ca mvelé.
Yom niná 'amá püné tya'a, pülücj
sine mpes. Dios liji yom niná liji
jinwá. Niná yom mozopan jostsja
jupj. Po 'in püstapj tjemey, la tepyala
niyom nepenowá, jupj jomozopan
nsem. Tjevele ca tsji' lamijicj jupjuva
lejen ̈ nt'a. 2Yupj tjowelepj 'ücj ca tsji'
lamijicj ts'ac' pjaní t'emelmpes, ts'ac'
pjaní tsji' lajay jaylacj mpes. 'Üctsja
niná yom lal. Sin tjejyama tsji' la mi-
jicj jupj uva lejen ̈ nt'a. 3 Yacjaya yom
tjemey jiswanepénowa lejen ̈nt'a. Las
nueve ca nactsja. Yom yus tjinyuca
niyom nepénowa yupj lejen ̈ p'intsja,
ma tsji' lajaytsja. 4 Yom tjevele yupj
jis lal: ‘Nun p'iyá ca nlawúwa, ca tsji'

la müjí napj uva lejen ̈ nt'a. Napj t'üc'
way ca jaylacj la mejay nun tsji' lojí
mpes.’ 5Mpes tjil yupj tsji' jis la jay.

”Yacjaya, culupwen nt'a tjá'asa na,
yom tjemey wa niswá yupj jis wa
lejen ̈ nt'a. Nin p'iyá tjevele jupj
niyommatsji' lajaytsja jis lal. Jupjnin
p'iyá la tjiji wa las tres na, t'awaná.
Sin tjejyama wa tsji' jis la jay ne'aj.
6 Yacjaya tjemey wa niswá yomen.
Ne'aj já'asa las cincopyalanaquinam.
Jupj p'a wa yus tjinyuca ma tsji' la-
jay. Mpes jupj jis la tji'yüya yupj jis
lal: ‘¿Tsjan mpes nun p'in lüjüquetsja,
tsji' liji secj ts'ac' pjaní?’ 7 ‘Len̈ pjacj
mozo jostsja yacjaj’, nin tjowelepj
yupj. Yom jis lal tjevele: ‘Lowa wa
nun, ca tsji' la müjí napj uva lejen ̈
nt'a’.

8 ”Nasa t'yaja na, yom uva juts'a'á
tjevele mozo pjaní lal. Mozo niná
jépatsja la p'awamozopan jis lal. Yom
tjevele jupj lal: ‘Tjevelenculuva lejen ̈
nt'a tsji' lajay. T'emel jis tje'yaya
yupj, tsji' la tjajay jaylacj. Mwaláway
ca t'emel jis ma'ayan locopyaya sin
tjejyam jis lal. Jis tje'yan na, ca jis
ma'ayan wa mwalá way sin tjejyam
jis lal’, nin tjevele yom uva juts'a'á.

9 ”Niyom nepénowa t'awaná tjil, las
cinco na, hora pjaní tsji' la tjajay.
Mpes yupj mwalá way tjiquil, natj
t'emel. Ts'ac' pjaní tsji' la tjajay jinwá
natj yupj pjü. 10 Yacjaya niyom p'a
wa tjiquil t'emelmpes. Niyomnenem
mwalá way tsji' la tjajay tjil yupj,
püstapj p'in. Ts'ac' pjaní tsji' la tja-
jay yupj, mpes yupj yólatsja yom uva
juts'a'á más 'in pülücj way jaylacj la
mijis yupj jis lal. Nin tuluctsja. T'emel
ts'ac' pjaní tsji' lajay jaylacj natj wa
yupj pjü. Nin p'iyá jaylactsja. 11Mpes
yupj jis t'emel natj na, malala po'o
javeleptsjayomuva juts'a'á lal. 12 ‘Jipj
locopyaya sin tjejyam niná noyomes.
Hora pjaní p'in tsji' la tjajay’, tjow-
elepj yupj. ‘Cupj ts'ac' pjaní tsji' la
tjijicj cupj. Pajal vyaja pwetsja tsji'
la tjijicj cupj. Mop'in jipj nin p'iyá jis
tje'yanwa yupj ncupj qjuis tje'yan jin
p'iyá. Malala nin’, tjowelepj yupj.

13 ”Uva juts'a'á tjevele yupj popa
pjaní lal: ‘Najamica —tjevele jupj—
, napj malala la tjejay tulucj nun jis
lal. Jipj tjevelen 'ücj ca tsji' la mijin
ts'ac' pjaní, ne napj jaylacj lejaytsja
jipj ts'ac' pjaní tsji' la tjejay mpes.
14Nt'ya jipj t'emel. Jutja quinamwya
nt'a. Napj quelel jaylacj lejay watsja
nin p'iyá locopyaya jas tjejyam lal;
jipj lal jaylacj la tjejay jin p'iyá, nin
p'iyá jaylacj lejay jupj lal. 15 T'emel
niná napj nt'emel. Napj 'ücj 'ya napj
nt'emel napj najas jinwá. ¿Ncu ts'üis
jipj napj 'üsüs la tjejay mpes?’ nin la
tji'yüya uva juts'a'á.

16 Jesús tecyawaja tjevele parábola
quinam. Tjevele:

—Nin jinwá liji Dios. Nepénowa lo-
copyaya topon napj mpes, noypan ca
nsem yupj ca nacj napj Jepa 'os na.
Nepénowa püna p'in topon, tsjictjacj
ca nsemnapj Jepa 'os na. Dios véletsja
pülücj jis lal ca yupj ncul jupj nt'a,
mop'in ma jiquil nepenowá. Dios
p'iyá lis t'ya pjacj mpatjam jupj lal.
Pjaní way p'in lis t'ya —nin tjevele
Jesús.

Jesús niswa tjevele ca mpa'is, ca
niswa jasmüjünsüs la püt'üs.

(Marcos 10.32-34; Lucas 18.31-34)
17 Jesús newa jámatsja Jerusalén

nt'a. Jámatsja na jümücj nt'a, Jesús jas
tjan tjemey jupj discipulopan dóceya
jis lal p'in. Tjevele yupj jis lal:
18 “Jerusalén nt'a leque quinam. Napj
p'iyá niná Yomen Dios jas tjejyamá.
Dios ca jis ma'ayas niyom nepenowá
malala la mijicj napj lal; sacerdote
noypan ca nin la mijicj, Moisés popel
sin 'yüsa lajay ca nin la mijicj wa.
Yupj ca mvelecj napj malala la tje-
jay. Ca mvelecj ca ncapj ntülücj,
ma pats'. 19 Mpes ca ma manucj
judiopan tulucj nt'a. Judiopan tu-
lucj ca la mpjüts'ünücj, ca ma süpücj.
Ca cruz po'o ca ma valacj napj, ma
pats'. Ts'ac' cont'ena, caninmüjünsü ́,
mpü'üs niswá”, nin tjevele Jesús.

Más 'ücj Jesús sa con ̈ ma püné jin
yola yupj p'iyá.

(Marcos 10.35-45)

20 Locopyaya, Zebedeo jatjampan
sejamay tjac' la veles Jesús lal. Jupj
jatjampan tjiquil wa yupj sejamay
lal. Sejamay tüic' jin tjá'asa Jesús
wolap'a'á, la tjemyona Jesús ca 'üsüs
la mijis jupj mpes.

21—¿Tsjan jyas? —la tji'yüya jupj.
Yupj sejamay tjevele:
—Najas natjampan jipj lal p'in ma-

jatjum, jipj Jepa jac' na. Najas pjaní
wa jipj li'inyampe ma'ajam, ma'ajapj
ma'ajam wa jipj nancupwepe najas.
Nin la mijin, ma 'en—tjevele.

22 Jesús tjevele yupj jis lal:
—Nun ma solejé tsjan niná nun lo

moná. Malala ca ma palas napj. ¿Ncu
'ücj wa nun lal ca malala nu mpalas
nun, napj malala ne palá jinwá?

—'Ücj wa niná cupj qjuis lal —nin
tjowelepj yupj.

23 Jesús tjevele yupj jis lal:
—Nin ca nsem nun lal. Ca malala

nu mpalas, malala ne palá jinwá.
Newa nin, napj ma polel velé nun
ca majatjaqué napj lal, pjaní wa
li'inyampe, pjaní wa nancupwepe.
Mpapay nasa la t'ya pjacj ca ma-
jatjum ne'aj. 'Ücj la tjiji nasa yupj
majatjumnt'a—nin tjevele Jesús yupj
jis lal.

24 Jesús discipulopan p'a witjacj jus
nlay niná la tjomon yupj. Jus nlay
yupj la tjomon ca noypan nsem Jesús
Jepa tepyala na. Mpes la p'a wa dis-
cipulopan diéziya ts'a tji'in discipu-
lopan mat'e jis lal. 25Mpes Jesús nin
tjevele ca pjü 'a jis mulus. Tjiquil na,
tjevele yupj jis lal:

—Judiopan tulucj jis jepapan
jajütütj la p'a wa, yupj noypan mpes.
Yupj jis auxiliarpan yümücj se jütütj
wa ne'aj patjá. 26Nin tulucj ca nsem
nun jis lal. Nun p'in nujos noypan
nsemnun, ca pajal 'üsüs lamüjí la p'a
mpes. Yupj jismozo jinwánsemnun.
Nin lojí na, noypan nsemnun. 27Nun
nujos más 'üsüs ca nsem nun pjü jis
lal, ca 'üsüs la müjí lovin la p'a jis lal.
Yupj jis esclavo jinwá ca nsem nun.
Nin lojí na, más 'üsüs nsem nun la p'a
jis lal. 28 Nin p'iyá lejay napj. Napj

p'iyá niná Yomen Dios jas tjejyamá.
Napj tjacuwis jis capj la p'acj la p'a
wa. Yupj ncapj jap'acj mpes tjacuwis
tulucj. Malala jis tepyala nosis casá
patja, malala la tjajaympes. Napj ma
pats' ca yupjmpes. Ninmpes yupj sin
popa pülücj ca 'üsüs nsem Dios lal —
nin tjevele Jesús jupj discipulopan jis
lal.

Jesús jis tji'yü'sa lis tjiji niyom yun
tulucj.

(Marcos 10.46-52; Lucas 18.35-43)
29 Jesús ne'as tjemey watsja Jericó

po'ó jupj discipulopan jis lal. Nasa
jiltsja Jericó mpe. Gente pajal pülücj
jupj lal jiltsja. Cus tocon̈ jümücj nt'a.
30Niyommat'e jümücj la nt'a játjatsja.
Yun tuluctsja yupj manas. P'a wa jis
wala tjowelepj Jesúsne'ajwa camim.
Mpes ninámanas yümücj tjowelepj:

—Qjuis Jepa, qjuis capj tjep'ya'sa.
Dios jin tjejyama nosis nt'a. Jipj
David püna tüpü'ü popa p'iyá —nin
tjowelepj yupj.

31 Pülücj way Jesús cus tocon ̈ sin
popé jis capj tjowelel la tupuyupj
mpes.

—Lyájasa t'as—tjowelepj yupj.
Más yümücj la tupuyupj:
—Qjuis Jepa, qjuis capj tjep'ya'sa.

Dios jin tjejyama nosis nt'a. Jipj
David püna tüpü'ü popa p'iyá —
tjowelepj yupj.

32 Jesús tyantaná. Tjevele ncul
yupj. La tji'yüya yupj jis lal:

—¿Tsjan nujos napj la mejay nun
mpes?

33 —Po quelel nyucucj —tjowelepj
yupj.

34 Jesús pajal jólatsja yupj mpes,
malala jis tepyala mpes. Po la
tje'yot'a yun po'ó. Yun po la tje'yot'a
na, len ̈way 'ücj januc jis tepyala yupj.
Yupj sa con ̈ watsja Jesús quinam, sin
la 'üsüs yupj jupj lal.

21
Jesús Jerusalén mo'o tjemey jepa

püné jinwá.
(Marcos 11.1-11; Lucas 19.28-40;

Juan 12.12-19)

1 Ne'aj way p'intsja quinam
Jerusalén nt'a. Ne'as tjil Betfagé
po'ó nepénowa tapatja nt'a. Jis wa
ne'aj lejen ̈tsja tucuc' po'ó, niná tucuc'
Olivos ló. Ne'as tjil na Betfagé
nt'a, Jesús mwalá sin tjejyama jupj
discipulopan mát'eya. 2 Tjevele yupj
jis lal: “Lowa yupj jis wa lejen̈ nt'a.
Ne'as tjalawú na, nun ca nucú soysoy
tsyu'pa ton̈ca. Soysoy tsjicj ne'aj
ton ̈ca jamay lal ca nucú wa. 'Osocté,
ncumaná ma 'e manas. 3 P'a wa ca
nu lamü'üyas tsjanmpes socté,monú
soysoysos ca nacj. Nin vele niná, nun
ca mvelé Nujepa jos yupj. Tjowelé
na niná, jupj len̈ way ca mveles 'ücj
monú soysoysos”, nin tjevele Jesús
yupj jis lal.

4 Nin mpes nin tepyala profeta
pjaní tjevele pajal püna. Ninana jupj
tjevelá Dios mpes:
5 “Tjowelé Jerusalén nt'a patja jis lal:
‘Tjunuca nun. Nun jis jepa jac' nun

nt'a.
'Üsüs jupj. Lyájasawine. Ma lepalana.
Soysoy casá já'asa jama. Soysoy tsjicj

casá já'asa jupj.’ ”
Nin tjevele profeta. Tjevele Jesús ca
nin la mijis.

6 Discípulo manas tjil Jesús tjevele
jinwá. Nin la tjajay Jesús tjijyü'ta jin.
7Tucuman soysoy jamay soysoy tsjicj
lal. Sin quip soysoy casá tjo'onsopj,
casá lo 'osos Jesús. Casá já'asa tje-
mey Jerusalén nt'a, pülücj patja nt'a.
8Gente pülücj sa con̈tsja Jesús jümücj
nt'a. Pülücj yupj sin popé jümücj
po'o tapajatj yupj sin quip. Nepénowa
manaca pjwel tapajatj jümücj po'ó.
Nin la tjajay 'üsüs lo pal jümücj po'ó,
Jesús jama nt'a.

9 Gente pülücj mwalá tjil jümücj
nt'a. Pülücj wa cjüil tjil. Pjü way
yümücj la tupuyupj Jesús 'üsüs. Tjow-
elepj:
“'Üsüs pjac tjowelé Jesús po'ó.

Jupj niná Yomen Dios tjevele ca
jas majamas.

David püna tüpü'ü popa p'iyá
jupj.

Dios pajal 'üsüs ca la mijis jupj mpes.

Dios mpes vele jupj,
Dios ne cupj qjuis Jepa Püné.

Tsjun po'o patja 'üsüs pjac ca mvelecj
wa

Jesús po'ó.”
Nin tjowelepj yupj jümücj nt'a.

10 Jesús ne'as tjemey Jerusalén nt'a.
Ne'as tjemey na, pjü way Jerusalén
mo'opatja javeleptsja Jesúsnasa tjac'.
Yupj jis la tjü'üy:

—¿Pjacj niná, jepa püné jinwá tjac'?
11 Jesús cus tocon̈ tjowelepj:
—Ninana Jesús. Profeta jupj.

Nazaret mpe 'esepj jupj, Galilea mpe
se jütütj mpe —nin tjowelepj yupj la
p'a jis lal.

Jesús ma jostsja malala la tjajay
Dios wo nt'a.

(Marcos 11.15-19; Lucas 19.45-48;
Juan 2.13-22)

12 Jesús wama tjemey Dios wo nt'a
Jerusalén po'ó. Vender lajaytsja ne'aj
játjatsja. Jaylacj lajay ne'aj jatja wat-
sja. Jesús pje'á sin tjejyama jis la
winin pjü way. Ma jostsja nin lajay
Dios wo nt'a. Nepénowa judiopan jis
t'emel vender lajaytsja romanopan
jis t'emel mpes. Judiopan jis t'emel
mpes p'in 'ücj jaylacj lajaytsja ne'aj,
Dios wo nt'a. Jesús yus ts'eptaná yupj
jis mesa. Nepénowa sipipj vender la-
jaytsja. Jupj yus ts'eptaná wa yupj
jis banco tsjictjacj. 13 Tjevele: “Dios
Popel vele wa Dios tjevele jupj wo
po'ó. ‘Ninana nawá mpe javelepj
napj lal —tjevele—. Nin ca ló nsem
wosis’, tjevele jupj. Nun ma nujos
niná. Nun la tjüjí pwecapan 'a simulú
qui'á”, nin tjevele Jesús.

14 Jesús Dios wo nt'a já'asatsja na,
nepénowa yun tulucj tjiquil jupj nt'a.
Nepénowamapolel lyawun̈tsja tjiquil
wa jupj nt'a. Jis tji'yü'sa lis tjiji.
15 Sacerdote noypan tjunuc Jesús pa-
jal 'üsüs la tjiji. Niyom Moisés popel
sin 'yüsa lajay tjunuc wa. Tjepjya-
can ̈ wa tsjictjacj tjowelepj Jesús pa-
jal 'üsüs. “Dios ca cus mp'a'sas Jesús
—nin la tupuyupj tsjictjacj—. Jupj
David püna tüpü'ü popa p'iyá”, tjow-
elepj yupj.

Sacerdote noypan ts'a 'intsja tsjic-
tjacj nin tjowelepj mpes. Nin p'iyá
niyom Moisés popel sin 'yüsa lajay.
Ts'a 'intsja wa yupj. 16 Yupj la tjü'üy
Jesús lal:

—¿Ncu tjapjac' tsjictjacj javelepj?
—Tjapjacas —tjevele Jesús—. Dios

Popel vele: ‘Dios la tjiji tsjictjacj 'ücj
wa jis la veles Dios 'üsüs’. ¿Ncu
lovin ma mo'o tjowelé niná? —nin la
tji'yüya Jesús yupj jis lal.

17 Nin tjevele na, tjemey Jerusalén
mpe. Betania mo'o tjemey ca majas
püstempes.

Lovin nin p'iyá pyala Jesús velá.
(Marcos 11.12-14, 20-26)

18 Püstapj na niswa tjac' Jesús
Jerusalén nt'a. Jümücj po'o jámatsja
na, vecj pé'etsja jupj. 19 Higuera
tjinyuca jupj jümücj la nt'a. Higuera
niná julupj 'üsüs lo pis. Jesús la
tepyala julupj. Cjuwatsja jupj. Joló
p'in tjinyuca. Mpes Jesús tjevele
higuera lal:

—Lovinma camvalas jipj quinam.
Niná tjevele na, len̈ way ts'üique

higuera niná. 20 Jesús discipulopan
tjunuc niná tepyalá.

—Po 'in len ̈ way ts'üique jupj, jipj
tjevelen na—tjowelepj yupj.

21 Jesús tjevele yupj jis lal:
—Nun poné na Dios lal, 'ücj ca nin

p'iyá lamüjí,napj la tjejay jinwá. Nun
newa poné ca nin mpalas nun welé
jinwá, 'ücj wa ca nin la müjí higuera
lal, napj la tjejay jinwá. 'Ücj wa ca
mvelé joc' lal: ‘Jutja jipj 'üsüma ntolo
'üsü ́ püné mo'ó’. Nun poné ca nin
mpalas, ca nin mpalas. Ninana ne
t'üc'. 22 Nun Dios lal poné na, Dios
ca nin la mijis nun lo moná jupj lal.
Pjü lo moná, pjü ca nu ma'ayas —nin
tjevele Jesús yupj jis lal.

Judiopan jis jepapan la tjü'üy Jesús
lal tsjanmpes 'ücj si jütüta.

(Marcos 11.27-33; Lucas 20.1-8)
23 Jesús niswa wama tjemey Dios

wo mo'ó Jerusalén nt'a. Sin 'yüsa lis
tjiji ne'aj 'a jis tjimyula jis lal. Newa
sin 'yüsa líjitsja na, niyom nepénowa

tjiquil jupj nt'a. Yupj nepénowa sac-
erdote noypan, nepénowa co'müypan
judiopan jis lal. Yupj la tjü'üy Jesús
lal:

—¿Pjacj 'e tje'aya 'ücj nin lejay, jipj
lejay jinwá? ¿Pjacj 'i tjüjütütanin lejay
jipj? —nin la tjü'üy Jesús lal.

24 Jesús jis wala tjevele:
—Napj ca nu la mü'üy 'ots'ipj. Pjaní

way p'in nu la mü'üy. Nun nawala
tjowelé na niná, napj ca mvelé wa
nun lal pjacj ntjijütüta nin lejay.
25 Ninana nu la 'yüy: ¿Pjacj tje'yaya
Juan el Bautista 'ücj bautizar la tjiji?
¿NcuDios p'in tjijyü'ta ca nin lamijis?
¿Ncu gente p'in jisastsja canin lamijis
jupj? —nin jis la tji'yüya Jesús.
Yuwá tjowelepj sacerdote noypan,

co'müypan jis lal. Yuwá tjowelepj ts-
jan cüwelem jupj lal. Tjowelepj: “Cupj
ma polel velecj Dios tjijyü'ta niná.
Nin cüvelecj ca niná, Jesús ca qjuis
la mü'üyas tsjan mpes ma tepyonecj
Juan tjevelá. 26 Ma wa polel velecj
gentep'in jisastsja jin la tjiji Juan. Nin
cüvelecj ca niná, la p'awa judiopan ca
ts'i mi'inacj cupj qjuilal. Ca malala
la qjuis mijicj ca nacj. Yupj pjü way
japon Juan el Bautista vele watsja
Dios mpes”, niná tjowelepj yuwá.

27Mpes yupj tjowelepj Jesús lal:
—Cupj ma selecj pjacj tje'yaya Juan

el Bautista jupj 'ücj bautizar la tjiji.
Jesús tjevele yupj jis lal:
—Nun ma nlal tjowelé, mpes napj

ma wa ca mvelé nun nla tjü'üyá napj
lal. Ma ca mvelé pjacj ntjijütüta napj
nin lejay—nin tjevele jupj.

28 Jesús parábola tjevele wa sacer-
dote noypan jis lal, co'müypan jis lal
wa. Jupj tjevele niná sin la 'üsüs jis la
jay yupj ma lajaytsja Dios jos jinwá.
Ninana tjevelá:

—Yom pjaní jatjampan mát'etsja
jupj. Nun ca mvelé pjacj manas popé
'üsüs la tjiji. Yupj jis papay tjemey
jatjam mwalá way nt'a. Tjevele:
‘Jutja, ca tsji' la mijin uva lejen ̈ nt'a
yacjaj’. 29 ‘Ma najas’, tjevele jatjam.
Yacjaya 'üsüs way jólatsja, mpes
tjemey. Tsji' la tjiji popay tjevele
jinwá. 30 Locopyaya popay tjemey

jatjamma'ajapj nt'a. Nin p'iyá tjevele
jupj lal. Jatjam tjevele: ‘'Ücj napj jum
tsji' lejay’. Newa ma tjemey jupj —
nintsja parabolas.

31 Jesús jis la tji'yüya sacerdote noy-
pan jis lal, co'müypan jis lal wa:

—¿Pjacj manas popé nin la tjiji
popay jostsja jinwá?

—Jupj jatjam mwalá way —
tjowelepj yupj.
Nin tjowelepj na, Jesús tjevele wa

yupj jis lal:
—Niyom impuesto jaylacj jata'epj

malala yupj. Pwecapan yupj. Newa
más 'üsüs se palá yupj nun jis lal. Dios
si jütütapopa 'ücj se palá yupj. Mwalá
way Dios si jütüta popa se palá yupj,
nun jis lal. Nin p'iyá nequem malala
lajay. Dios si jütüta popa 'ücj se palá
yupj. 32 Juan el Bautista tjac' nun
nt'a. 'Üsüs la tjiji jupj. Nusin 'yüsa
la tjiji 'oyn nyuca 'üsüs way la cüjí
Dios jos jinwá. Nun ma toponé jupj
tjevelá. Impuesto jaylacj jata'epj 'ücj
topon jupj tjevelá. Nequem malala
lajay 'ücj toponwa. Nun tjunucú yupj
'üsüs la tjajay yupj topon na. Newa
ma 'üsüs quelel lojitsja nun. Newa
ma quelel ponetsja jupj tjevelá —nin
tjevele Jesús.

33 Jesús parábola p'a wa tjevele sac-
erdote noypan jis lal, co'müypan jis
lal wa. Niswa sin tji'yüsa lis tjiji yupj
malala la tjajay. Ninana Jesús tjevelá:

—Tjapja'aqué p'a wa parabolas.
Yom 'amá püné tyá'atsja. Uva pülücj
sínetsja jupj. 'Ücj la tjiji wa uva sine
nt'a. T'asiyú tjivyü'ü jupj. Pe jul püné
tyoca, uva ca ne'aj jay majatsjacj,
ca 'üsǘ mpalas. Ts'epjel jas tjijyünsa
wa ne'aj, jomozopan ca majamacj
uva sine nt'a. Nin la tjiji na, yom jis
tje'yaya mo'o jasin p'a witjacj, 'ücj
la mijicj lo valas. Yupj tjowelepj ca
ma'ayacj jupj, tjevyala popé. Nin la
tjiji na, tjemey yomen pajal campa.
34 P'a jawas uva tjevyala na, uva
juts'a'á sin tjejyama jupj jomozopan
uva lejen ̈ nt'a. Sin tjejyama jis la ta'es
tjevyala popé. 35 Niyom ne'aj tsji' la
tjajay ma quelel ja'ayaptsja tjevyala

popé. Jis ntji'lin ̈ jupj jomozopan.
Pjaní way mo'o süp, jas tjajam jupj.
Pjaní wa tjü'ünan. P'a wa pe mpes
po'o la ts'i jupj, nasa tepe'e na.
36Locopyayauva juts'a'á sin tjejyama
p'awamozopan uva nt'a tsji' la tjajay
nt'a. Pülücj sin tjejyama quinam.
Niyom uva nt'a tsji' la tjajay malala
lis tjajay wa yupj jis lal.

37 ”Lovin ma tja'ayapj tjevyala
popé, mpes jupj jas tjejyama wa jupj
jatjam yupj nt'a. Jólatsja ca 'üsüs yola
nsem jupj lal, jupj jatjammpes. 38Nin
tuluctsja. Jatjam jus tjunuc na, yuwá
tjowelepj: ‘Uva lejen̈ nt'a jupj popay
juts'a'á. Jupj juts'a'á ca nsem, popay
tepe'e na. Mas, mü'ünacj jupj, ne ma
ca nta'es uva lejen ̈ nt'a. Cupj p'iyá
ca nt'anquecj momas’, tjowelepj.
39 Mpes ntji'lin̈ wa jupj. Pje'á la ts'i
jupj sin mpe. Tjü'ünan jupj —nintsja
parabolas.

40 Jesús tjevele ne'aj 'a jis tjimyula
jis lal:

—Uva juts'a'á ca mim sine lejen̈
nt'a. Ne'as tjemey na ¿ncu nujola ts-
jan ca la mijis jupj ne'aj tsji' lajay jis
lal?

41—Ca jis capj ntülüsne'aj tsji' lajay.
Ca jis mü'ü'nas niná niyom malala —
nin tjowelepj 'a jis tjimyula popé—
. Ca jis ma'ayas la p'a wa ca 'ücj la
mijicj lo valas ne'aj. Yupj ca ma'ayacj
tjevyala popé jupj juts'a'á mpes —nin
tjowelepj yupj.

42 Jesús tjevele sacerdotenoypan jis
lal, co'müypan jis lal wa:

—Dios Popel tjevele ca nin nsem,
parábola jinwá. ¿Ncumamo'o tjowelé
niná? Nin tjevele jupj Popel:
‘Niyom nepénowa quelel jajünsüptsja

wosis
pempes.

Pe pjaní ma jisastsja wosis la jünsüs.
Pe niná t'üc'way 'üsüstsja.

Mpes qjuis Jepa Dios jas tjijyünsa
wosis.

Jupj mwalá way tje'yonsa pe
niná

wosis si jünsampes.
Pe niná más 'üsüswaytsja pjü pe wit-

jacj jilal.

Tsjomis pe niná casá tón̈catsja.
Cupj selecj Dios p'iyá la tjiji niná.

Jupj pajal 'üsüsway la tjiji.’
Nin vele Dios Popel.

43 ”Dios pajal 'üsüs la tjiji nunmpes.
Nu tje'yaya wa 'ücj tsji' la tjüjí jupj
mpes. Newa nun malala la tjüjí Dios
juts'a'á lal, uva lejen̈ nt'a tsji' la tja-
jay jinwá. Nin mpes Dios ma ca nu
ma'ayas tsji' lojí jupj mpes quinam.
La p'a wa ca tsji' la mijicj jupj mpes.
Yupj ca 'üsüs la mijicj jupj jos jin.
44 Napj niná pe 'üsüs jinwá, napj
tjevelé jinwá. Nun wosis su jünsǘ
jinwá. Yom pe niná casá yaca, jupj
malala ca mpalas pajal. Pe niná yom
casá yaca na, más malala ca mpalas
jupj. 'Üpjü ́ jinwá ca mpalas jupj. Ca
nin nsem ma quelel la najay jis lal —
nin tjevele Jesús yupj jis lal.

45 Sacerdote noypan tjepjyacan̈
parabolas Jesús tjevelá. Fariseopan
tjepjyacan̈ wa. Yupj jus nlaytsja Jesús
véletsja yupj sin po'ó. 46 Ma jisastsja
Jesús tjevelá. Malala quelel lajaytsja
Jesús lal. Ma la tjajay custjay. Lacj
tjeyapj la p'a judiopan jis lal. La p'a
judiopan yólatsja Jesús 'üsüs. Yupj
yólatsja profétatsja jupj, Jesús.

22
1 Jesús p'a wa parábola tjevele sac-

erdote noypan jis lal, fariseopan jis
lal wa. 2 Sin 'yüsa la síjitsja pajal
malala la tjajay yupj Dios lal. Ninana
tjevelá: “Napj ca mvelé 'oyn nyuca
liji Dios nosis casá. Jepa püné po'ó
ca mvelé. Dios ca la mijis niná jepa
püné liji jinwá. Niná jepa püné, jat-
jam quelel wóyatsja quinam. Popay
jostsja pülücj ncul, ca cus ncon ̈cocj
jatjam, woya na. Lovin nin lajaytsja
jis la wayis ne'aj. Mpes jepa püné
pülücj la tjiji jis la las. 3 Pülücj jis lal
tjevele ncul jis la las. Ve tjojon na, sin
tjejyama jomozopan yupj nt'a. Tjow-
elepj ca 'ücj ncul quinam. Mop'in ma
quelel jiquiltsja yupj.

4 ”Mpes jepa sin tjejyama jupj jo-
mozopan p'a wa yupj nt'a. Jepa
tjevele ca nin mvelecj niná: ‘Nasa
'ücj la tjejay nu lo las. Nasa tjü'ünan

vaca witjacj nu lo las. Tjü'ünan wa
vaca t'ünt'ün witjacj. Pjü way 'ücj
la tjejay quinam. Nculá, cus ncon̈có
natjam, jupj woya na.’ 5 Mpes tjil
jepa jomozopan. Yupj jis lal tjow-
elepj jepa tjevele jinwá. Mop'in gente
niná ma quelel jiquiltsja jepa jatjam
wóyatsja nt'a. Ma quelel pjyacan̈tsja
jepa jomozopan tjowelepj. Tjil la p'in
yupj quelel jiltsja nt'a. Pjaní wa jupj
sine lejen ̈ nt'a tjemey. P'a wa tjemey
vender lamijis. 6P'awitjacj jis ntji'lin̈
jepa jomozopan. Tjowelepj jepa jo-
mozopan malala. Jis tjü'ünan yupj.
7 Jepa pajal ts'i tji'ina nin la tjajay
mpes. Sin tjejyama jupj militarpan
niná niyom nt'a. Jis tjü'ünan yupj,
jepa jomozopan tjü'ünan mpes. Yupj
jis wa tjü'ümwa.

8 ”Locopyaya jepa tjevele ncul jo-
mozopan p'a wa. Tjevele yupj jis
lal: ‘Ve tjojon quinam, natjam woya
mpes. Pülücj jis lal tjevelé ncul jis
la las, mop'in ma quelel jiquiltsja.
Malala yupj, mpes ma ca nlajacj.
9Lowanun jümücj la pünént'a. Gente
ca yus nucú jümücj nt'a. Pjü nucú,
pjü jis lal ca mvelé ncul jis la las’, nin
tjevele jepa püné. 10Mpes jupj jomo-
zopan tjil jümücj nt'a. Pülücj tjunuc
ne'aj. Nepénowa 'üsüstsja, nepénowa
malala. Pjü jis lal tjiquil jepa wo nt'a.
Mpes pülücj wama tjil, cjuwá ca'aj
cücj p'a wa jupj womo'ó.

11 ”Jepa tjac' yus la nuc. Yupj pjü
sin quip 'üsüstsja, woya nt'a játjatsja
mpes. Jepa p'iyá jis tje'yaya niná
pülül 'üsüs. Yom pjaní p'in ma jas
tücüi'pe pülül 'üsüs. 12 Jepa tjevele
jupj lal: ‘Najamica ¿'oyn nyuca wama
tjacuy, cjuwá jin quip 'üsüs? Cjuwá
niná, ma polel wama cuy qui'á.’
Myáycatsja yomen. Ma lal tjevele jepa
lal.

13 ”Mpes jepa tjevele jomozopan jis
lal: ‘'Utsu'pa mos, tsjom 'utsu'pa wa.
Pje'á la nts'iyá jupj, pajal püste nt'a.
Gente ne'aj jil pajal ca la mpuyucj.
Yupj jis wis ca jas nqui'licj wa’, nin
tjevele jepa.

14 ”Nin p'iyá ca la mijis Dios, jepa
püné la tjiji jinwá. Pülücj jis lal véletsja

ca ncul jupj nt'a, mop'in ma jiquil
pülücj. Dios p'iyá lis t'ya pjacj ca
mpatjam jupj lal. Pjaní way p'in lis
t'ya jupj”, nin tjevele Jesús.

Jesús po 'üsüs tjevele jupj ene-
migopan jis lal.

(Marcos 12.13-17; Lucas 20.20-26)
15 Jesús t'üc' tjevele na, tjil

fariseopan. Ts'a 'intsja pajal Jesús lal.
Yuwá p'in tjowelepj tsjan la mü'üyacj
jupj lal, jupj ca malala cüveles yupj
jis wala tjevele na. Jisastsja ca 'ücj la
tjilil jupj, cus la tül. 16Mpes yupj sin
tjajam sejamicapan nepenowá Jesús
nt'a. Sejamicapan nin p'iyá yólatsja
yupj jin p'iyá. La p'a niyom jis lal tjil.
La p'a wa niná 'ücj jisastsja Herodes
jépatsja Israel mo'ó. 'Üctsja yupj jis
lal romanopan mpes tsji' líjitsja jupj.
Ne'as tjil na Jesús nt'a, fariseopan
sejamicapan tjowelepj Jesús lal:

—Cupj selecj jipj t'üc' way velen.
Sin 'yüsa lejay Dios jyü'tá t'üc' way.
Ma nin jele ncu jisas jipj velen. Nin
p'iyá velen pjü jis lal, noypan jis lal,
tsjictjacj jis lalwa. 17Mpescupjquelel
lya 'yüyacjncu 'ücjDios lal jaylacj lijicj
impuesto jepa romano t'e'encampes.
¿Tsjan jele jipj? —nin la tjü'üy yupj.

18 Jesús jus nleya yupj quelel
malala lajaytsja jupj lal. Jupj tjevele
yupj jis lal:

—Nun welé nun quelel lojí Dios jos
jin. Nun lu tsuwilí. ¿Tsjan mpes nla
'üyá niná napj lal? Napj selé nun
ma quelel jus nlayé nla tjü'üyámpes.
Nun nujos napj malala velé. 19Nca'á
nuc t'emel impuesto jaylacj —tjevele
jupj.
Mpes tucutj romano jis t'emel c'a.

20 Jesús la tji'yüya yupj jis lal:
—¿Pjacjwola t'emelwolapo'ó já'asa?

¿Tsjan ló t'emel po'ó tapac? —tjevele
jupj.

21 —Romanopan jis jepa jupj —
tjowelepj yupj.
Nin tjowelepj na, Jesús tjevele yupj

jis lal:
—Tja'ayá jepá jupj 'ücj le moná nun

lal. Tja'ayá Dios jupj 'ücj le moná nun
lal—tjevele.

22Niná tjevele tjepjyacan̈ na, pajal
yólatsja Jesús pajal 'üsüs tjevele mpes.
Jupj ma malala tjevele, yupj jisastsja
jinwá. Mpes tjil quinam Jesús já'asa
mpe.

Tecya'lin̈ ca sin müjünsücj, mpat-
jam niswá.

(Marcos 12.18-27; Lucas 20.27-40)
23 Nin jawas p'iyá tjiquil wa sa-

duceopan Jesús nt'a. Saduceopan
japon tecya'lin̈ ma ca sin müjünsücj,
ma ca mpatjam niswá. Yupj tjow-
elepj Jesús lal:

24 —Püna Moisés tjevele tsjan niná
Dios qjuisí jütüta. Tjevele yom pjaní
popa tulucj pe'e, jupj jatjammwayim
ca, tepe'e jats'om lal. Ca popa jana
nsem tepe'e jats'om lal. Tepe'e
juts'uyupan jin p'iyá ca nsem yupj,
nin tjevele Moisés. 25Nin mpes cupj
lya 'yüyacj. Pünaniyomsiéteya tapatja
qui'á cupj qjuis lal. Pjü yupj jis
sejatjampan yupj. Sejatjampan popa
mwalá way tjowaya. Popa tulucj
tepe'e jupj. Popa tuluctsja, mpes
jupj tsüipe tjowaya tepe'e jats'om lal.
26 Nin p'iyá tepyala jupj lal. Popa
tulucj tepe'e wa jupj. Jupj tepe'e na,
jupj jatjay tjowaya wa jatjam jats'om
lal. Nin p'iyá popa tulucj tepe'e jupj.
Nin p'iyá tepyala pjü sejatjampan
jis lal. Pjü way tjewyayin̈ quepj
niná lal. Pjü way siéteya sin popa
tulucj tecya'lin̈ yupj. 27 Yupj pjü way
tecya'lin̈ na, tepe'e wa quepan. Popa
tuluctsja jupj lovin. 28 ¿Pjacj jats'om
nsem jupj, tecya'lin̈ sin müjünsücj na
jis la püt'üs niswá? Pjü way niyom
siéteya tjewyayin̈ jupj lal, tapatja na
p'in—nin tjowelepj yupj Jesús lal.

29 Jesús tjevele yupj jis lal:
—Nunma solejé Dios Popel tjevelá.

Nin p'iyá ma solejé Dios pajal püné.
Nin mpes ma nusin 'yüsa niná.
30 Tecya'lin̈ sin müjünsücj ca, ca
mpatjam niswá. Sin tjüjünsüpj na,
ma nin p'iyá lajay, püna la tjajay
jinwá. Nequem, niyom niswa patja
na, ma ca mwayin̈ yupj. Angelpan
Dios pü'ü nt'a patja jinwá ca nsem
yupj. 31 T'üc' way ca sin müjünsücj

tecya'lin̈, campatjam niswá. ¿Ncuma
mo'o tjowelé Dios tjevelá jupj Popel
mo'ó? 32 Ninana Dios tjevelá: ‘Napj
Dios Abraham lal, Isaac lal wa, Jacob
lal wa’. Cupj selecj conas pajal püna
tecya'lin̈. Selecj wa Dios tecya'lin̈ jis
Dios tulucj. Patja jis Dios jupj. Nin
mpes selecj yupj conas patja quinam
—nin tjevele Jesús saduceopan jis lal.

33 Pülücj way tjepjyacan̈ jupj
tjevelá. Tjepjyacan̈ na, pajal yólatsja
jupj pajal seletsja mpes. Pajal 'üsüs
sin 'yüsa líjitsja Jesús.

Jesús tjevele cana más 'ücj jis la jay
pjü Dios tjijyü'ta popé.

(Marcos 12.28-34)
34 Fariseopan tjepjyacan̈ wa Jesús

pajal 'üsüs jis wala tjevele sa-
duceopan. Saduceopan ma polel
malala javeleptsja Jesús lal. Mpes
fariseopan 'a jis tjimyula. 35 Niswa
quelel januctsja ncu malala mveles
Jesús. Yupj popa pjaní pajal seletsja
Moisés popel. Mpes jupj tjevele Jesús
lal:

36 —Dios pülücj way qjuis tjijyü'ta.
¿Cana más 'ücj jis la jay pjü Dios tji-
jyü'ta popé?

37 Jesús tjevele jupj lal:
—‘Pajal ca quelel la mijin Dios, jipj

Jepa Püné jupj. Pajal ca tsji' la mijin
jupj mpes lovin. Lovin ca jelempalas
jupj pajal 'üsüs.’ 38Ninana Dios qjuisí
jütüta, po jos nin lijicj cupj. Ninana
lijicj más 'ücj pjü way lijicj lal. 39Dios
jos p'a wa lijicj nin p'iyá. Tjevele: ‘Ca
quelel lis mijin wa ne'aj patjá. Jipj
quelel la 'ejay jinwácaquelel lismijin
yupj.’ 40Dios po jos manas lijicj. Nin
mpes tjijyü'ta pjü way jupj tjijyü'tá
Moisés popel mo'ó. Nin p'iyá tjow-
elepj wa profetapan, cupj ca nin la
mijicj —ninana Jesús tjevele fariseo
lal.

Jesucristo Jepa watsja David püna
tüpü'ü lal.

(Marcos 12.35-37; Lucas 20.41-44)
41 Fariseopan 'a mulú tjátjatsja na,

Jesús tjevele yupj jis lal. Tjevele:
42 —Dios tjevele ca jas majamas

yom pjaní jis capj la p'acj judiopan.

¿Ncu solejé Dios tjevelá yom niná
mpes? ¿Pjacj jupj cocoytsja pajal püna
tüpü'á?
Fariseopan tjowelepj:
—David ca jupj cocoy nsem, niná

David jépatsja pajal püna.
43 —T'üc' tjowelé —tjevele Jesús—.

David jupj cocoy pajal püna tüpü'á.
David tjevele wa ninana p'iyá jupj
jépatsja. Nin tepyacaDavidDiosPopel
mo'ó. Dios Cjües cus tjep'ya'sa t'üc'
la veles Dios mpes. Ninana David
tepyacá:
44 ‘Qjuis Jepa Dios tjevele Nejepa lal:

“Nt'i'isa jipj napj li'inyampe.
Jipj ca müjü'tün napj lal. Napj ca la

mpalan
jipj enemigopan jis lal.

Napj ca la mejay jipj enemigopan
tsjyam 'alá jatja jinwá.

Nin ca lamejay jipjmpes, jipj napj lal
jac' na.” ’

David tjevele niná Dios tjevelá.
45Diosnin tjeveleDavid jepa lal. Cupj
selecj Jepa niná Dios ca jas majamas
p'iyá. ¿'Oyn nyuca nacj David popa
nacj jupj? Niná Yomen Dios ca jas
majamas, pajal püné jupj David lal
—nin tjevele Jesús fariseopan jis lal.

46 Yupj pjü way salejeptsja Jesús
t'üc' tjevele. Ma polel la veleltsja jupj
lal. Nin jawasmpemaquelel la 'üytsja
Jesús lal. Lacj tjeyaptsja Jesús pajal
'üsüs tjevele mpes yupj jis lal.

23
Dios jos gente t'üc'way 'üsüs lajay.
(Marcos 12.38-40; Lucas 11.37-54;

20.45-47)
1 Jesús nasa tecyawaja tjevele

fariseopan jis lal. La p'a wa pajal
pülücj 'a jis tjimyúlatsja Jesús nt'a.
Jupj tjevele yupj jis lal quinam. Jupj
discipulopan jis lal tjevele wa jupj.
Ninana tjevele: 2 “Ninana noyomes
Moisés popel nusin 'yüsa lajay. Nu
jajütütj tsjan la müjí, nin la müjí Dios
jyü'ta jin. Fariseopan nu jajütütj wa
yupj jinwá. Yupj yola 'ücj wa jajütütj
la p'awaDiosmpes. 3Pjüway lamüjí
nun yupj javelepj jinwá. Ma ca la

müjí yupj lajay jinwá. Yupj p'iyá ma
nin lajay yupj jajütütj jinwá. 4 Yupj
jajütütj p'a wa pajal 'üsüs jis la jay.
Pajal costaway nin lajay yupj jajütütj
jinwá. Newa yupj p'iyá ma jis capj
jap'acj ca nin la mijicj yupj jajütütj
jinwá. Lovin ma yola p'a wa mpes.
Nin fariseopan. Nin p'iyá Moisés
popel sin 'yüsa lajay.

5 ”Yupj 'üsüs jin lajay la p'a januc
na. Yupj jisas p'in la p'a ca yola
nsem Dios quelel lajay yupj. Nin
mpes Dios Popel tsjictjacj ja'onsopj
'opopa tsjictjacj mo'ó. Jis wala po'ó
jatsupapj 'opopa tsjictjacj neneyawá,
nenéyawa jis pjel po'ó jatsupapj. Po
jisas la p'a ca nucucj 'opopa tsjictjacj.
Po jisas wa la p'a wa yola nsem yupj
'üsüs,mpes más 'in püné lajay 'opopa
tsjictjacj. Nin p'iyá pajal campa lajay
sin quip po'o velan̈. Jisas ca p'a wa
ca nucucj, ca yola nsem yupj quelel
lajay Dios. 6Pülücj 'a si mulú na jis la
las, yupjquelel jatjanoypan jatjant'a.
Judiopan 'a si mulú nt'a, quelel jatja
co'müypan jatja nt'a. 7 Pülücj lyawun̈
nt'a, po jisas la p'a wa 'üsüs javelepj
yupj jis lal, 'üsüspan jis lal javelepj
jinwá. ‘Rabbí’ javelepj jisas. Nin jisas
fariseopan. Nin jisaswaMoiséspopel
sin 'yüsa lajay.

8 ”Malala nin. Malala nin yupj jisas
la p'a wa ca mvelecj ‘Rabbí’ yupj ji-
lal. Dios ma jos la p'a wa ca mvelecj
‘Rabbí’ nun jilal. Pjaní p'in nusin
'yüsa liji, Dios jupj. Nun pjü way nun
sejatjampan, nun jis to'opan. 9Poma
tjowelé yomnosis casá pü'ünupopay
jupj, jupj pajal püné mpes. Pjaní p'in
Nupopay. Dios p'in. Tsjun po'o pü'ü
jupj. 10 Dios ma jos p'a wa javelepj
nun 'ücj sin 'yüsa lojí p'a wa. Pjaní
p'in nusin 'yüsa liji. Jupj niná Dios
tjevele ca jasmajamasnucopj lap'acj.
11 Nun popa pajal püné, jupj mozo
jinwá ca nsem p'a wa mpes. 12 Jupj
püné jin jola jupj p'iyá, Dios ca tsjicj
way la mijis jupj. Jupj tsjicj jin jola
jupj p'iyá, Dios ca püné la mijis jupj”,
nin tjevele Jesús 'a jis tjimyula jis lal,
jupj discipulopan jis lal wa.

13 Jupj tjevele wa: “Malala ca
nu mpalas, Moisés popel sin 'yüsa
lojí. Malala ca nu mpalas wa nun
fariseopan. Nun nujos la p'a wa
ca yola nsem nun 'üsüs, nun lojí
mpes. Ma t'üc' way 'üsüs nun. P'a
wa nepenowá jisas Dios yupj jis Jepa
nsem. Jisas ca 'üsüs jis mpalas Dios
lal. Nunmanujos niná. Nun lojí pajal
costa way cus la con̈ Dios. Nun p'iyá
ma nujos 'üsüs nu pyala Dios lal. Nun
lojí wa yupj mawa polel 'üsüs se palá
Dios lal.

14 ”Ca malala nu mpalas nun,
Moisés popel sin 'yüsa lojí. Malala
ca nu mpalas wa nun fariseopan.
Nun nujos la p'a wa ca yola nsem
nun 'üsüs, nun lojí mpes. Ma t'üc'
way 'üsüsnun. Nunpwe'quénequem
jis wa, nequem jis vayum tecya'lin̈.
Newa nun nujos la p'a 'üsüs jin yola
nun po'ó, mpes pülücjway welé Dios
lal pülücj pjyacan̈ nt'a. Nun nin lojí
mpes, Dios camvelesnunmásmalala
la tjüjí la p'a jilal. Más ca nucopj
ntülüs pjü jilal.

15 ”Malala ca nu mpalas nun,
Moisés popel sin 'yüsa lojí. Malala ca
nu mpalas wa nun fariseopan. Nun
nujos la p'a wa ca yola nsem nun
'üsüs, nun lojí mpes. Ma t'üc' way
'üsüs nun. Nun po nujos judiopan
tulucj fariseopan ca nsem wa, nun
jinwá. Pajal tsji' lojí ca pjaní way
fariseo mpalas. Pjaní way fariseo
tepyala na, nun pülücj si 'üsü ́ lojí
jupj. Niná jas tji'yüsa na, pajal malala
jupj. Malala jupj Dios lal, nun jinwá.
Más malala pyala jupj nun jis lal.
'Awa püné nt'a ca mim, mpem, pajal
malala mpes.

16 ”Malala ca nu mpalas nun. Nun
mapolel sin 'yüsa lojí Diosmpes. Nun
p'iyá ma nusin 'yüsa tsjan jos Dios.
Nun nuyun tulucj jinwá. Nun welé
gente Dios wo lal jurar lajay na, nun
ma nin nujola ncu t'üc' javelepj yupj.
Nin tulucj jurar lajay na oro lal, niná
oro Dios wo nt'a ja'asá. Oro lal ju-
rar lajay na, nun nujola más 'ücj t'üc'
javelepj yupj. 17Nunmanujola jinwá
lojí. Nuyun tulucj jinwá nun. Dios

wo más 'üsüs oro lal. Niná oro pajal
'üsüs Dios wo nt'a já'asa mpes p'in.
Nin mpes 'ücj tulucj ma t'üc' javelepj
yupj. 18Nun welé wa gente jurar la-
jay mesa lal, mesa niná Dios ja'ayapj
nt'a, nun ma nin nujola ncu t'üc'
javelepj yupj. Nin tulucj jurar lajay
na mesa niná casá ja'ayapj lal. Dios
ja'ayapj lal jurar lajay na, nun nujola
más 'ücj t'üc' javelepj yupj. 19Nunma
nujola jinwá lojí. Nuyun tulucj jinwá
nun. Mesa niná más 'üsüs mesa casá
ja'ayapj lal. Mesa casá ja'ayapj pajal
'üsüsmesa niná casá já'asampes p'in.
20Ninmpes jurar lajaymesa niná lal,
nin p'iyá niná yupj jurar lajay wa pjü
way mesa casá já'asa lal. 21Nin p'iyá
jurar lajay na Dios wo lal. Dios wo lal
jurar lajay, nin p'iyá niná yupj jurar
lajay wa Dios lal. Jupj pü'ü jupj wo
mo'ó. 22Nin p'iyá jurar lajay na tsjun
po'ó lal. Tsjun po'o lal jurar lajay,
nin p'iyá niná yupj jurar lajay Dios
jyü'ta nt'a lal. Nin p'iyá niná yupj
jurar lajay Dios lal. Jupj p'iyá já'asa
jupj jyü'ta nt'a.

23 ”Malala ca nu mpalas nun,
Moisés popel sin 'yüsa lojí. Malala ca
nu mpalas wa nun fariseopan. Nun
nujos la p'a wa ca yola nsem nun
'üsüs, nun lojí mpes. Ma t'üc' way
'üsüs nun. Nun tsjicj way p'in lojí
Dios jyü'ta jin. Nun tsjutsj tsjictjacj
siná popé 'oyá Dios mpes. Pjü way
diez to'á popé, pjaní way 'oyá Dios
mpes. Tsjutsj cilantro jinwá 'oyá wa
Diosmpes, ajo jinwá 'oyáwa, comino
'oyá wa. 'Ücj wa nin lojí. Malala p'a
wa ma lojí. Dios jos nun ca 'üsüs la
müjí la p'a wa jis lal. Jupj jos nun ca
jis capj mp'a'sá malala jis tepyala na
yupj. Jos wa nun ca t'üc' la müjí nun
welé jinwá. Ninana jupj Popel mo'o
tjijyü'ta, ma la tjüjí nun. Jupj jos nun
ca nin lamüjí. Niná lojí na, mop'in ca
ma'ayá wa nun to'á popé Dios mpes.
24 Nun ma polel sin 'yüsa lojí Dios
mpes. Nun p'iyá ma nusin 'yüsa tsjan
jos Dios. Nuyun tulucj jinwá nun.
Niná nun lojí Dios mpes, tsjicj way
p'in Dios lal. 'Ücjwa ma lojí niná. La

p'awaDios tjijyü'ta jupj po jos nun ca
la müjí niná. Ninana nun ma quelel
lojí.

25 ”Malala ca nu mpalas nun,
Moisés popel sin 'yüsa lojí. Malala
wa ca nu mpalas nun fariseopan.
Nun nujos la p'a wa ca yola nsem
nun 'üsüs, nun lojí mpes. Ma t'üc'
way 'üsüs nun. Nunpan pocillo te
way jinwá. Pocillo pje'á p'in so pü'í
jinwá lojí nun. Plato 'ala'á p'in so pü'í
jinwá lojí. Wa mo'ó pajal te custjay.
Nin p'iyá nun. Lovin 'üsüs lojí la
p'a januc na. Newa malala nun t'üc'
way. Nun ts'üisiqué pajal. Nunmalala
quelel lojí, ne nin lojí wa niná. 26Nun
fariseopan ma nusin 'yüsa tsjan jos
Dios. Nuyun tulucj jinwánun. Nujola
t'as ma camalala la müjí. Nujisas t'as
ca 'üsüs lamüjíDios jos jinwá. Ninana
la tjüjí na, t'üc'wayca 'üsüsnsemnun.
La p'a wa ca nucucj nun 'üsüs lojí.

27 ”Malala ca nu mpalas nun,
Moisés popel sin 'yüsa lojí. Malala ca
nu mpalas wa nun fariseopan. Nun
nujos la p'a wa ca yola nsem nun
'üsüs, nun lojí mpes. Ma t'üc' way
'üsüs nun. Nun 'amá jatoc nt'a jinwá.
'Amá jatoc nt'a 'üsüs justa pje'á. Wa
mo'ó 'üsüs tulucj. 'Amá 'ala'á ne'aj
patja tepe'e cjüele. Jüp'üy tjamaja
ne'aj pü'ü wa. 'Amá jatoc nt'a wine
ma nyuca niná. 28 Nin p'iyá la p'a
wa ma januc nunmalala. Yupj januc
nun 'üsüs lojí yupj nt'a. Yola nun
'üsüs Dios lal. Nin tulucj. Nunmalala
nujola pajal. Ma 'üsüs way lojí, nun
welé jinwá. Nunma 'üsüsway quelel
lojí Dios jos jinwá.

29 ”Malala ca nu mpalas nun,
Moisés popel sin 'yüsa lojí. Malala
ca mpalas wa nun fariseopan. Nun
nujos la p'a wa ca yola nsem nun
'üsüs, nun lojí mpes. Ma t'üc' way
'üsüs nun. Wosis tsjicj way su jünsǘ
profetapan püna tapatja mpes, toc
patja casá. 'Ücj lojí wa püna toctsja
nt'a, 'üsüs witjacj jis p'üy patja nt'a.
30 Nun welé: ‘Judiopan püna tapatja
tjü'ünan profetapan. Cupj yupj jinwá
tulucj. Ncupj püna cüpatjaquectsja,ma

ca cü'ü'nactsja profetapan’, nin welé
nun. 31Nunp'iyáwelé nun yupj popa
p'iyá. Yupj popa p'iyá nun, mpes
nin p'iyá lojí, yupj la tjajay jinwá.
Püna tapatja jis tjü'ünan profetapan.
32 Ma pjü jis tjü'ünan custjay. Mpes
ncawajas la müjí nun quinam. Nun
ncawajas lamüjí püna tapatjamalala
nyuca lajaytsja.

33 ”Malala nun, latsj jinwá. Nun
cascabel sin popa jinwá. Pajal lu
tsuwilí. T'üc'wayDios camveles nun
malala la tjüjí. Ca mveles nun ca
nlawú 'awa püné nt'a, mpem, malala
nyuca la tjüjí mpes. T'üc' way ca nin
mpalas. 34 Nin mpes napj profeta-
pan p'a wa ca sin majam nun nt'a,
ca mvelecj yupj napj mpes. Ca sin
majam niyom nepenowá, yupj pajal
sin 'yüsa Dios mpes. Ca sin majam
wa niyom nepenowá, yupj 'ücj nusin
'yüsa lajay Dios mpes. Yupj 'üsüs ca
nsem, mop'in nin, nun ma ca nu-
jos nsem yupj. Nun ca jis mü'ü'ná
yupj nepenowá, ca jis mvalá yupj
cruz po'ó. Nun pajal ca mo'o nsüpǘ
nepenowá. Judiopan 'a si mulú nt'a
ca nin la müjí. Ca pje'á la nts'iyá
yupj nun potjaqué mpe. P'a nt'a
jil na, pje'á la nts'iyá wa yupj nepé.
35 Nin ca la müjí nun, mpes Dios pa-
jal ca nucopj ntülüs. Püna tapatja
malala la tjajay mpes wa ca nucopj
ntülüs nun. Püna tapatja tjü'ünan
'üsüs witjacj, yupj 'üsüstsja Dios lal.
Mwalá way Abel tjü'ünan. Jupj 'üsüs
waytsja Dios lal. Locopyaya pülücj
way jis tjü'ünan. Judiopan tjü'ünan
wa Zacarías, Berequías jatjam. Nun
tjü'ünan jupj Dios wo nt'a. Mesa Dios
mpes ja'ayapj nt'a ne'aj p'in tepe'e
jupj. 36 Dios ca jis capj ntülüs ju-
diopan quina patjá pjü niná mpes.
Püna tapatja la tjajay mpes wa ca jis
capj ntülüs quina patjá. T'üc' way
niná.

37 ”Nun Jerusalén mo'o potjaqué,
profetapan su 'ü'ná lovin. Pe lo
ts'iyaná Dios sin tjejyama sin po'ó, su
'ü'ná yupj. La pülücj napj quelel le-
jaytsja ca nun 'a nusímulus napj nt'a.
Castlyaj jupj tsjictjacj se t'olona, nin

p'iyá quelel lejaytsja nun jilal. Nun
ma jisastsja lovin. 38 Nusin tjü'üsüs
niná. Diosmanucopj cyon ̈ca quinam
nun potjaqué nt'a. 39 Napj ca mis
quinam nun mpe. Nun ma quelel la
nojí naya p'in, ma ca nus nucú. P'a
jawas p'a casá nujola ca nsem nun.
Nun ca mvelé napj nin po'ó: ‘Dios
pajal 'üsüs ca la mijis jipj mpes. Dios
mpes velen jipj, Dios ne cupj qjuis
Jepa Püné.’ Niná tjowelé na, ca niswa
ncuwis nun nt'a. T'üc' way ca nin
nsem”, nin tjevele JesúsMoisés popel
sin 'yüsa lajay jis lal, fariseopan jis lal
wa.

24
Jesús tjevele malala ca mpalas no-

sis nt'a jupj quelel jac' na.
(Marcos 13.1-23; Lucas 21.5-24;

17.22-24)
1 Jesús tjemey quinam Dios wo

mpe. Jámatsja na, jupj discipulopan
tjiquil jupj nt'a. Jisastsja jupj ca
nucus wosis nepenowá ne'aj. Dios
wo pjaní waytsja, wosis nepénowa
Dios wo t'asiyú tjelejen ̈ 'ots'ipj. Pjü
way Dios mpestsja. Pajal 'üsüs way
yustaptsjayupj. 2 Jesús tjeveleyupj jis
lal:

—Napj nyucwosiswitjacj 'üsüsway
yustapj. Tjunuca wa nun. Pjü way
niná ca malala mpalas. P'a jyawca
na judiopan jis enemigopan ca ncul.
Yupj ca sin mojoyecj pjü way niná
wosis. Pjü pwen ca palá la ncoyecj,
wo la tjajay mpes. Pjü ca na'aj la
ncoyecj, mpes pe pjaníma ca p'a casá
ma'ajam nsem. Niná t'üc' way —nin
tjevele Jesús jupj discipulopan jis lal.

3 Yacjaya Jesús tjemey joc' 'ala'á,
tucuc' Olivos ló nt'a. Jupj 'etjele
ne'aj. Ne'aj p'intsja Dios wo ton ̈ca
nt'a. Jupj ne'aj tjá'asa na, jupj dis-
cipulopan tjiquil jupj nt'a yusapj. La
tjü'üy jupj lal:

—¿'Ona ca nin mpalas Dios wo nt'a,
jipj tjevelen jin? ¿Tsjan ca la mijis
Dios qjuisin 'yüsa la mijis jipj len̈ way
ncuwimniswá? ¿Tsjan ca lamijis Dios
qjuisin 'yüsa la mijis len̈ way ncawa-
jas nosis casá pyalá?

4 Jesús jis wala tjevele:
—'In tjajama. Pülücj ca ncul, ca

la ntsawilicj gente jis lal. Po ma to-
poné yupj javelepj. 5Yupj pjaní pjaní
ca mvelecj yupj p'iyá Jepa niná Dios
tjevele ca jasmajamas jis capj la p'acj
judiopan. Pülücj ca mponecj yupj
javelepj. Po ma toponé nun. 6 Nun
ca jus nlayé wa militarpan pülücj la
palan p'a nt'a. Ca jus nlayé wa quelel
la palan p'a jyawca na. Po ma locj
tjeyá niná tepyala na. T'üc' way ca
malala mpalas nosis nt'a. Custjay ma
pjü tecyawaja niná malala tepyalá.
7 Napj quelel cuwis na, ca pülücj la
mpa'nacj. Nepénowa patja nt'a la
mpa'nacj ca p'a nt'a patja jis lal. Ca jis
mü'ü'nacj. Jepapan ca sin majamacj
jis militarpan jis la palan p'a jepa-
pan jis militarpan jis lal. Nepénowa
patja nt'a ca pjü cjuwá nsem jis la las
'ots'ipj. Pajal ca jus nquits'is nosis
pülücj jun ta'á 'ots'ipj. 8 Pjü niná ca
ninmpalasnapj quelel cuwisna. Más
malala campalas wa nosis casá, napj
cuy secj na p'in.

9 ”Niná pyala na, Dios ma jisas ca
nu ntji'lin̈ nun nepenowá, ca malala
la numijicj. Ca nin la mijicj nun
ncapj con̈có mpes. Ca mü'ü'nacj
nun nepenowá. 10 Niná pyala na,
nepénowa napj lal japonma ca quelel
ncapj ncon ̈cocj. Yuwá p'in pajal ts'a
'in ca nsem. Ca malala mvelecj yupj
sejatjampan sin po'ó jepa wolap'a'á,
mpes jepapan ca jis ntji'lin ̈ napj lal
japon nepenowá. 11 La tsuwilpan
pülücj ca ncul nunnt'a 'ots'ipj. Camv-
elecj yupj javelepj napj velé, mop'in
la tsuwil yupj. Pülücj ca mponecj
yupj javelepj. 12Mpes napj lal japon
pülücj ca malala nyuca la mijicj. Más
malala ca la mijicj püna lal. Nin
mpes ma ca quelel la sajay yupj se-
jatjampan. Nin campalas yupj jis lal.
13 Newa ma pjü way nun sin popé
ca malala la mijicj yupj lajay jinwá.
Nun nepénowa ca ncapj ncon̈có cust-
jay. Newa ncapj con̈có, Dios ca la
mijis nun 'ücj ca mpatjaqué jupj lal.
14 P'a wa ca mpalas wa napj quelel

cuwis na. Nepénowa ca mal jun ta'á
nosis nt'a. Nin p'iyá ca mvelecj nun
welé jinwá. Ca mvelecj pjü jis lal
pajal 'üsüs tepyala Dios 'üsüs la tjiji
mpes. Ca mvelecj Dios ca müjü'tüs
quinam nosis nt'a. Jun ta'á way patjá
ca jus nlayecj wa niná, yupj javelepj
mpes. Niná tjowelepj na jun ta'á, ca
pjü way ncawajas nosis nt'a pyalá —
nin tjevele Jesús.

Jerusalén pjü camalalampalas.
15 Jesús tjevele wa yupj jis lal:
—Nun ca nucú pajal malala nyuca

la mijicj Dios wo nt'a. Nin mpes
Dios wo pajal te jinwá ca mpalas
Dios lal, yupj malala la tjajay mpes.
Yupj malala lajay mpes wa, len ̈ ca
nsem ne'aj Dios wo nt'a. Nin p'iyá
ca mpalas Daniel tjevele jinwá pajal
püna. Profétatsja jupj, Daniel. Nun
mo'o welé na niná, nusin tjü'üsüs ts-
jan mpes napj nin velé niná. Niná
tjunucú na 16 más 'ücj Judea mo'o
patja ts'equenen̈, joc' mo'o ca mal.
Pajal malala ca mpalas Judea nt'a.
17 Judío pjaní jupj wo jay ntojom ca
nacj, niná pyala na Dios wo nt'a. Más
'ücj jupj len̈ way ts'üequené. Ma ca
pje'á la nts'iyas jupj juts'a'á jupj wo
nepé. 18 Jupj sine lejen ̈ mo'o ntojom
ca nacj niná pyala na Dios wo nt'a.
Más 'ücj jupj len̈ way ts'üequené. Ma
ca wo nt'a mim jas quip lo ta'es.

19 ”Niná pyala na, pajal malala
ca nsem nequem way jatja jis
lal, nequem tsjictjacj jatatj jis lal
'ots'ipj. Pajal malala ca mpalas Judea
mo'ó. 20 La tjomoná Dios lal ma
ca nin mpalas jive na. Más costa
ts'üequenequé jive na. La tjomoná
wa ma ca nin mpalas sábado na.
Judiopanma tsji' lajay sábadona. Más
costa nsem ts'üequenequé sábado na.
21 Pajal malala ca la mijicj judiopan
jis lal. Másmalala ca la mijicj püna la
tjajay lal. Niná t'üc' la tjajay na, ma
ca nin p'iyá la mijicj lovin. Judiopan
pajal 'aplijila ca nsem.

22 ”Mpes Dios la tjiji ma ca ts'ac'
pülücj nsem niná. Jupj ma ca jis
ma'ayas yupj pjü malala la mijicj,

yupj jisas jinwá. Diosma la qjuijistsja
niná, pjü way 'aca'lin̈tsja nosis casá.
Dios ma jos ca pjü nca'lin ̈. Jupj la t'ya
nepenowá, jupj lal ca mpatjam. Yupj
mpes ma ca ma'ayas ts'ac' pülücj ca
malala mpalas.

23 ”Malala tepyala na Judea mo'ó,
nepénowa ca mvelecj Cristo tjac'
quinam. Ca mvelecj: ‘Tjunuca nun.
Qui'á já'asa niná Yomen Dios jas
tjejyama qjuis capj la p'acj.’ Nin ca
mvelecj ca nacj. ‘No'ompe já'asa’, ca
mvelecj ca nacj. Nin javelepj nun
jis lal, po ma toponé yupj javelepj.
24 La tsuwilpan nepénowa ca ncul.
Nepénowa ca mvelecj yupj p'iyá
Cristo. Nepénowa ca mvelecj yupj
javelepj Dios mpes. La tsuwil p'in
yupj. Yupj ca quelel yus ntsawilicj
pjü way. Ca quelel yus ntsawilicj
wa Dios lis t'ya jis lal. Nin mpes p'a
casá ca la mijicj yupj, gente p'in ma
polel lajay jinwá. Jisas lap'a yola yupj
noypan yupj nin lajay mpes. Dios lis
t'ya ma ca mponecj yupj jilal. 25Napj
nasa tjevelé ca nin mpalas. Mpes
nujola tapalas niná.

26 ”Ma toponé yupj javelepj. La
p'a ca mveles Cristo ne'aj já'asa ca
nacj, jis wa cjuwá nt'a. Po ma nlawú
ne'aj. Ca mveles Cristo pjo'na pülücj
patja nt'a ca nacj. Po ma toponé
niná. 27 Napj cuwis na ca pjü jus
nlayecj. Menmené lamenant'apjü se
jawca liji, tsiquin mo'ó 'ots'ipj, t'yaja
mo'ó 'ots'ipj. Nin p'iyá ca nsem napj
tjacuwisna. Capjünucucj. Napj p'iyá
nináYomenDios jas tjejyamá. 28Vaca
tepe'e jüp'üy pü'ü nt'a, ne'aj 'a jis mu-
lus montes. Nin p'iyá ca nsem napj
quelel cuwis na—nin tjevele Jesús.

Jesús niswa ncuwim.
(Marcos 13.24-37; Lucas 21.25-33;

17.26-30, 34-36)
29Ninana Jesús tjevele wa jupj dis-

cipulopan jis lal:
—Malala ca mpalas nosis nt'a napj

tjevelé jinwá. Niná t'üc' tepyala na,
‘len̈ way lots'ac' püste ca mpalas.
Mümüy püste ca mpalas wa. Pjulacj

ca palá jis ntüncüs tsjun mpe. La p'a
wanoypan tsjunpo'ó ca jus nquits'is.’

30 ”Niná tepyala na, napj ca lay
ma palas tsjun po'ó. Nin mpes ca
sin mü'üsüs la mejay napj tjacuwis
quinam. Napj p'iyá niná Yomen Dios
jas tjejyamá. Pjü gente nosis casa'á
pajal ca la mpuyucj. Ca nucucj napj
tjacuwis mol casa'á. Cuwis na, 'ücj ca
müjütütj napj. Nosis casá patja ca jus
nlayecj napj pajal 'üsüs, pajal püné.
31 Trompeta la mpjusá. Yümücj pjac
nsem pajal, ca pjü ncul napj nt'a napj
lal japon. Napj lis t'ya yupj, ca napj
lal mpatjam. Napj ca sin majam napj
angelpanyupjnt'a, pjü jis lal la cuwis.
Pjü nosis mpe jis lal ncul yupj. Pajal
campa patja jis lal ncul wa yupj—nin
tjevele Jesús.

32 Jesús sin tji'yüsa lis tjiji jupj jos
jupj lal japon la nucucj jupj ncuwim.
Ninana tjevelá:

—Nusin tjü'üsüs parábola niná
mpes. Nujola t'as ts'oway po'ó. Lo
quelel cyojo na, pjwel 'u'u way jupj.
Jis lo tecyojo na, nun solejé len̈ way
quelel jive. 33Nin p'iyá nun ca nucú
malala ca mpalas nosis casá, napj
tjevelé jinwá. Nun niná tjunucú na,
nun ca jus nlayé len ̈ way ca ncuwis
napj. 34 Pjü niná napj tjevelé, pjü ca
mpalas. Judiopan newampatjampjü
tepyala na. T'üc' way niná. 35 Tsjun
po'ó ca ncawajas, nosis ca ncawajas
wa. Napj velé jin ma ncawajas ca
lovin. Pjü tjevelé, pjü campalas.

36 ”Napj ma ca mvelé 'ona ca nin
mpalas niná napj velé. Pjü ma sale-
jepj tsjan jawas ca nsem. Mawa sale-
jepj angelpan tsjun po'ó. Ma wa selé
napj. Napj ne Dios Jatjam. Mpapay
p'in selé. 37 Napj p'iyá niná Yomen
Dios jas tjejyamá. Napj ca ncuwis
niswá. Napj quelel cuwis na, nosis
casá patja ma ca la ma nucucj. Ma
ca yola mpalas len̈ way ca jis capj
ntül malala lajay. Nin p'iyatsja püná,
Noé tüpü'üna. Püna tapatjama topon
Dios ca jis capj ntülüs. 38 Custjay ma
nin pyálatsja p'in, yupj ma japontsja
ca malala mpalas. Newa jalatsja,

newa myü'ün̈tsja. Newa wyayin̈tsja
yupj. Lovin nin p'iyá lajaytsja. Nin
p'iyatsja Noé barco wama tjemey
jawas. 39 Ma jus nlaytsja ca len̈
way malala mpalas. Yacjaya pajal
püné tjive. T'yüna 'üsü ́, jis tjyama
pjü way. Tecya'lin̈. Nin p'iyá ca
nsem napj cuwis na. Ma ca yola jis
mpalas napj cuwis. Napj p'iyá niná
Yomen Dios jas tjejyamá. 40 Napj
cuwis na, napj ca jis man nepenowá
napj nt'a. Nepénowa ma ca jis man.
Niyom mat'e 'a mulú me'elecj yupj
jasinnt'a canacj, napj cuwisna. Pjaní
way ca man. Pjaní wa ca ne'aj nto-
jom. 41Nequem mat'e jun pjaní nt'a
ncjocjocj canacj, napj cuwisna. Pjaní
way ca man napj. Pjaní wa ca ne'aj
ntojom.

42 ”Lovin nujola tapalas napj ca
ncuwis. Nun ma solejé tsjan jawas
ncuwis. Napjnun jis Jepa. 43Ninp'iyá
jupj wo 'esepj ma seletsja tsjan hora
jactsja pwequepj püste na. Mpes ma
tjejyama jupj wo. Wo ma tjejyama
mpes, pwequepj wama tjac', tüpweca.
Jupj jus cülayes catsja 'ona jactsja
pwequepj, jupj cüjamas catsja wosis.
Ma ca wama cuytsja pwequepj. Nin
p'iyá nun lal. Nujola tapalas nun ma
solejé 'ona ncuwis. 44Mpes lovin ca
la ma nucú napj. Lovin la müjí napj
nu tjijyütütj. Napj cuwis na, nun ma
ca jus nlayé niná jawas jyawca na
ncuwis. Nun ca nujola nsem napjma
ca ncuwis custjay—nin tjevele Jesús.

Jesús jos 'üsüs tsji' lijicj jupj mpes,
jupj len̈ na.

(Lucas 12.41-48)
45 Jesús p'a parábola tjevelewa yupj

jis lal. Sin tji'yüsa lis tjiji ca 'üsüs tsji' la
mijicj jupj mpes jupj len̈ na. Ninana
jupj tjevelá:

—¿Ncu namozopan 'üsüs way nun?
Napj ca mvelé mozo 'üsüs way po'ó.
Ninámozo la tjiji jupj patrón tjijyü'tá.
'Üsüs way si 'üsütsja jupj. Mpes jupj
patrón la tjiji mozo niná jepa tepyala
la p'a mozopan jis lal. Tjevele ca jis
ma'ayas jis ve yupj jalá na. 46 Jupj pa-
trón len̈ na, jomozo niná newa 'üsüs

liji. Jupj patrónwont'a tjac' na, ca nu-
cus jupj jomozopjü la tjiji jupj tjevelá.
Ninmpes 'üsüs campalasmozo niná.
47 Jupj patrón camvelesmozoniná ca
pjü majamas jupj juts'a'á popé. T'üc'
niná.

48 ”Mozo niná malala la qjuijis, p'a
casá ca nsem jupj lal. Jupj patrón
püsway len̈ ca nacj. Mpes jupj mozo
jola ca nacj: ‘Napj patrón ma 'ucuy
quinam’. 49Malala liji jupj ca nacj. Si
süpü ́ mozopan p'a wa. Wine wa jis
tjemyona jis lal. Pajal püné lyaja jupj
yupj jis lal ca nacj. Myona wa yupj
jis lal ca nacj. 50 P'a jawas ncuwim
jupj patrón. Mozo ma li nucú na ca
ncuwim. Ma ca jus nlayes jupj ca
ncuwim quinam. 51 Jupj patrón pajal
ca cusntülüs jupj,malala la tjijimpes.
Ca cus ntülüs jupj, la p'amalalapan si
tülǘ jinwá. La p'amalalapan jisastsja
la p'a wa ca nin yola yupj 'üsüs, yupj
lajay mpes. Newa 'üsüs tulucj yupj.
Yupj jis lal mpü'üm mozo malala.
Ne'aj pajal ca la mpuyucj. Jis wis
ca jas nqui'licj. Nin p'iyá ca malala
nu mpalas nun, nun malala la cüjí
napj len̈ na —nin tjevele Jesús jupj
discipulopan jis lal.

25
Jesús jos 'ücj lijicj jupj jac' mpes.

1 Jesús parábola p'a wa tjevele jupj
discipulopan jis lal. Sin tji'yüsa lis tjiji
yupj ca 'ücj la mijicj jupj jac' mpes.
Ninana Jesús tjevelá:

—Napj ca mvelé tsjan ca mpalas
nosis casá napj quelel cuwis na.
Nin ca nsem Dios jyü'ta mpes.
Pülücj way quelel patja Dios lal.
Yupj tsjücjüimpan diéziya jinwá.
Tsjücjüimpan niná sejamica tjowaya.
Yupjquelel jiltsjawasejamicavoyum
wo nt'a, nlajacj yupj jis lal. Nin
mpes tjil tsjücjüimpan jümücj nt'a la
nyüjüsün̈ sejamica voyum. Quelel
jiltsja jupj lal, jupj wo nt'a. Pǘstetsja.
Candil jatatsja yupj, jis jaw jis la
jay. 2 Tsjücjüimpan cínquiya ma yola
jinwá lajaytsja yupj. Cínquiya 'üsüs
way yólatsja. 3Ma yola witjacj candil

jatatj watsja yupj. Mop'in ma tucutj
aceite, candil pwe mpes. 4 'Üsüs yola
witjacj jatatj watsja candil witjacj.
Aceite tucutj wa jis botella mo'ó.
5 Sejamica voyum püs way len̈tsja.
Mpes tsjücjüimpan pjü ja sívetsja. Pjü
way tjijinan̈.

6 ”Püste culupwen nt'a nepé vele
pjactsja: ‘Qui'á jac' jupj, yomen.
Nculá la müjüsüqué jupj.’ 7Mpes pjü
way yola tepyala pjü tsjücjüimpan.
'Ücj la tjajay yupj jis candil witjacj
mwalaquem mpes. 8Ma yola witjacj
tjowelepj 'üsüs yola jis lal: ‘Aceite
qjuis tja'ayá ncupj, nun to'á popé.
Cupj qjuis candil cya'lin̈ quinam.’
9 'Üsüs yola witjacj tjowelepj: ‘Ma
polel nu 'yayacj nun. Ma t'üc' way
ton ̈ca quinamnunmpes, ncupjmpes
wa. Lowa nun aceite vender lajay
nt'a. Ca jaylacj la müjí nunmpes.’

10 ”Mpes yupj tjil, aceite jaylacj la
tjajay. Tjil na, ne'aj tjac' sejamica
voyum. Tsjücjüimpan 'üsüs yola wit-
jacj nasa jus tjümǘ yupj jis candil
witjacj. La nuctsja jupj. Mpes yupj
tjil sejamica voyum lal, jupj wo nt'a.
Wama tjil jis la las tjewyayin̈ jis lal.
Wama tjil na, jun t'yo'na jun vilicj.

11 ”Yacjaya tjiquil wa tsjücjüimpan
ma yola witjacj. Ne'aj lejen ̈tsja pje'á.
Tjowelepj: ‘Jun tjecjyoltse quinam.
Nasa tjiquilaca ncupj.’ 12 Sejamica
voyum tjevele: ‘Napj ma nujus nyuc
nun, pjacj cuscú. T'üc'way.’ Yupj ma
polel wama jiltsja—tjevele Jesús.

13 —Nin p'iyá ca nsem napj cuwis
na —tjevele—. Mpes lovin nujola
tapalas napj ca ncuwis. 'Ücj la müjí
ca 'üsüsnsemnunDios lal, napj cuwis
na. Nun ma solejé 'ona ncuwis —nin
tjevele Jesús jupj discipulopan jis lal.

Jesús liji cupj 'ücj polel tsji' lijicj jupj
mpes. Malalama tsji' lijicj jupj mpes.

(Lucas 19.11-27)
14 Jesús niswa tjevele jupj jostsja

jupj discipulopan ca 'üsüs la mijicj
jupj len̈ na. Tjevele:

—Napj yom campa jama jinwá le-
jay. Niná yom tjevele ncul jupj jomo-
zopan. Tjevele jupj jostsja jupj t'emel

más pülücj way mpalas jupj len̈ na.
Mpes pjü jis tje'yaya t'emel. Tjevele
ca jaylacj lamijicj t'emel lal. Yupj jay-
lacj la tjajay ca vender la mijicj más
'in pülücj jaylacj. Mpes más pülücj
mpalas t'emel. Pjü t'emel niná jis
patrón juts'a'á nsem. 15 Yom niná se-
letsja mozo pjaní 'üsüs vender líjitsja.
T'emel pülücj tje'yaya jupj. Seletsja la
p'a wa 'ots'ots' way vender lajaytsja.
T'emel más 'in pjaní way jis tje'yaya
yupj. Mpes tje'yaya mozo pjaní peso
cinco mil. Tje'yaya mozo p'a wa peso
mil mat'e. Tje'yaya wa mozo p'a wa
peso mil p'in. T'emel jis tje'yaya na,
tjemey jupj quelel jámatsjant'a. 16Len̈
way tjemey mozo mwalá way. Jay-
lacj la tjiji jupj patrón tjevele jinwá.
Niná vender la tjiji. Nin mpes p'a wa
peso cinco mil nt'ya, vender la tjiji
mpes. 17 P'a wa mozo peso mil mat'e
tyá'atsja. Nin p'iyá la tjiji jupj, cinco
mil tyá'atsja la tjiji jinwá. Nin mpes
p'a wa peso mil mat'e nt'ya, vender
la tjiji mpes. 18Mozo p'a wa peso mil
p'in tyá'atsja. Jupj ma jaylacj la tjiji
jupj patrón tjevele jinwá. Jusapj tje-
mey jupj. 'Amá tyoca, jul tjepjya'na
jupj patrón t'emel.

19 ”Locopyaya pajal püs tepyala na,
mozopan jis patrón tjac' niswá. Jupj
la tji'yüya jupj mozopan jis lal nol
natj t'emel, jupj t'emel mpes, jupj jis
tje'yaya mpes. 20 Mozo mwalá way
tjac'. Teque'e niná peso cinco mil
jupj patrón tje'yayá. Teque'e wa p'a
wa cinco mil jupj nt'ya vender la tjiji
mpes. Jupj tjevele jupj patrón lal:
‘Tjinyuca ma'a. P'a wa cinco mil netj
napj jipj mpes.’

21 ”Jupj patrón 'ücj jostsja jupj lal.
Tjevele: ‘Namozo 'üsüsway jipj. Napj
tjevelé jinwá la tjejay jipj. Nin mpes
ca 'üsüs la mejay napj jipj mpes. Más
püné ca nsem jipj quinam. Jipj 'üsüs
la tjejay t'emel tsjicj way lal. Pülücj
way napj nats'a'á ca majaman jipj
quinam. Was, 'ücj jyas nsem quinam
napj lal’, nin tjevele jupj patrón.

22 ”Nin p'iyá tjac' wa mozo p'a wa,
jupj ne peso mil mat'e tyá'atsja. Jupj

tjevele jupj patrón lal: ‘Jipj ntje'an
pesomilmat'e. Tjinyucama'a. P'awa
mil mat'e netj napj jipj mpes.’

23 ”Jupj patrón tjevele jupj lal:
‘Namozo 'üsüs way jipj. Napj tjevelé
jinwá la tjejay jipj. Nin mpes ca 'üsüs
la mejay napj jipj mpes. Más püné ca
nsem jipj quinam. Jipj 'üsüs la tjejay
t'emel tsjicj way lal. Pülücj way napj
nats'a'á ca majaman jipj quinam.
Was, 'ücj jyas nsem quinam napj lal’,
nin tjevele jupj patrón.

24 ”Locopyaya p'a wa mozo tjac',
jupj ne peso mil tyá'atsja. Jupj tjevele
jupj patrón lal: ‘Napj seletsja ts'üis
jipj. Tjevyala jequetj jipj ma jisin
mpe. Wya nt'a 'yonson jipj ma tsji' la
tjejaympe. 25Ninmpesnapj lecj tjeyá
jipj lal. Tjum, tjepjyalen jipj t'emel
'amá jul. Tjinyuca ma'a. Qui'á já'asa
jipj t'emel.’

26 ”Jupj patrón tjevele jupj mozo
lal: ‘Malala nyuca jele jipj. Pajal 'e
pjasá. Jipj tjevelen jipj selen ts'üisis
napj. Jipj tjevelen napj tjevyala je-
quetj napj ma jisin mpe. Tjevelen
napj nawá nt'a 'yonsó napj ma tsji'
la tjejay mpe. 27 Jipj tjevelen selen
niná. ¿Tsjan mpes ma prestar la tje-
jay nt'emel banco nt'a, más 'in pülücj
mpalas t'emel? Jipj nin la cüjaytsja,
napj cüt'anquetsja napj nt'emel napj
tjacuwis na. Cüt'anqué watsja p'a wa
t'emel, napj nt'emel prestar la tjejay
mpes’, nin tjevele jupj patrón.

28 ”Jupj patrón tjevele wa jomo-
zopan p'a wa jis lal: ‘No'oté napj
nt'emel jupj mpe. Tja'ayá t'emel niná
namozo p'a, jupj ne peso cinco mil
nt'ya. Jupj 'üsüs la tjiji mpes jupj peso
cinco mil nenem diez mil tepyala
quinam. 29 'Ücj wa p'a wa t'emel 'ya
jupj. Nepénowa 'üsüs lajay napj jis
tje'yá mpes. Mpes más pülücj ca jis
ma'ayá yupj. Ca yupj pülücj way ca
nta'acj. Nepénowa nin tulucj. Liji secj
yupj napj jis tje'yá mpes. Mpes napj
ca nt'anqué yupj jatatj. Püna pjaní
way jatatsja, cjuwá ca nsemquinam.’
30 Jupj patrón tjevele wa jupj jomo-
zopan jis lal: ‘Pje'á la nts'iyá nunniná

mozo malala. Na'aj la nts'iyá jupj
püste nt'a. Ne'aj gente ca la mpuyucj.
Jis wis nqui'licj nepé vyajampes’, nin
tjevele yupj jis patrón. Nin p'iyá ca
nsem namozopan jis lal, jupj jomo-
zopan jinwá—nin tjevele Jesús.

Jesús ca mveles pjacj 'üsüs, pjacj
malala.

31 Jesús tjevele wa tsjan ca mpalas
gente jis lal, jupj nasa tjac' na. Ninana
tjevelá:

—Napj p'iyá niná Yomen Dios jas
tjejyamá. Napj niswa ca ncuwis no-
sis nt'a. Napj nasa tjacuwis na, pa-
jal püné nsem napj, Mpapay Dios
jinwá. Pjü Dios angelpan ca ncapj
ncon ̈cocj. Tjacuwis na, Jepa Püné ca
nsem napj. Ca mo'os, müjütütj. Pajal
'üsüs majawaques ne'aj Dios mpes.
32 Pjü gente pjü jun ta'á patja mpe
ca 'a jis mulus napj 'os nt'a. Oveja
jyama liji jinwá ca lamejay napj yupj
jis lal. Oveja jyama nyuca cabro
lejen ̈ wa oveja jis lal. Mpes sin tjan
jyünsa oveja witjacj, sin tjan jyünsa
wa cabrú. Nin p'iyá ca la mejay
napj 'üsüs lajay jis lal. Sin tjan ca jis
müjünsǘ yupj la p'a wa mpe. 33 'Üsüs
lajay ca jis müjünsǘ napj li'inyampe.
Malala lajay ca jis müjünsü ́ napj nan-
cupwepe.

34 ”Napj Jepa Püné nsem pjü jis lal.
Ca mvelé napj li'inyampe lejen ̈ jis
lal: ‘Nculá nun. Mpapay la tjiji pajal
'üsüs nu tepyala nun. Newa 'üsüs
jotjaqué. Nun ca jepapan nsem, napj
jinwá. Pajal püna Dios 'ücj la tjiji ca
nin nu mpalas nun. Nosis la tjiji na,
'ücj la tjiji niná nun mpes. Nun jupj
ts'uyupan,mpesnin la tjiji nunmpes.
35 Nun ca jus cülayé niná, nun 'üsüs
la tjüjí mpes. Napj vecj ni pü'itsja na,
nun nta'ayá tjelyá. Napj 'üsü ́ nívetsja
na, nun 'üsǘ toco'á tjümü'üs. Napj
p'a nepé tjacuwis na, nun ntja'ayá
la püt'üs la jas nun nt'a. 36 Napj
pülül cjuwatsja na, nunnta'ayá pülül.
Malala najastsja na, nun ntjajamá
napj. Cawilta mo'o tjo'os na, nun
tjuculánus lanuc.’ Nincamvelé 'üsüs
lajay jis lal.

37 ”Niná tjevelé na, 'üsüs lajay ca
nla mü'üyacj napj lal: ‘Qjuis Jepa,
¿'ona jis tjinyucucj vecj 'i pü'itsja? Ma
selecj 'ona tje'yayacj tjelyan. ¿'Ona
jis tjinyucucj 'üsü ́ 'ívetsja? Ma se-
lecj 'ona teque'acj tjümüs. 38 ¿'Ona
jis tjinyucucj jipj p'a nepé tjacuy?
Ma selecj 'ona tje'yayacj la püt'üs
la jas jipj. ¿'Ona jis tjinyucucj jipj
pülül cjuwá? Ma selecj 'ona tje'yayacj
pülül. 39 ¿'Ona jis tjinyucucj malala
jyastsja? ¿'Ona jis tjinyucucj jipj caw-
ilta mo'o jactsja? ¿Ncu tjeleque jis la
nuc niná tepyala na?’ 'Üsüs lajay nin
ca nla mü'üyacj napj lal.

40 ”Napj Jepa Püné ca nsem pjü jis
lal. Napj ca mvelé yupj jis lal: ‘Nun
'üsüs la tjüjí mpülücj pjaní lal, nin
p'iyá niná nin la tjüjí wa napj lal.
Mpülücjninámás 'in tsjicjwaytsjapjü
jis lal ca nacj. Nin p'iyá pajal 'üsüs
napj lal nun 'üsüs la tjüjí jupj lal. T'üc'
niná.’

41 ”Nancupwepe lejen ̈ jis lal ca
mvelé wa. Ca mvelé: ‘Lowa napj
mpe. Dios nasa tjevele ca nucopj
ntülüs, malala la tjüjí mpes. 'Awa
püné nt'a lowa, ne'aj ca mpem lovin.
Ne'aj pwequinamcus la tüldiablú, jis
capj la tül wa ángel malalapan. Yupj
diablo jomozopan. 42 'Ücjnapj nucopj
tyül, nun malala la tjüjí mpes. Napj
vecj ni pü'itsja na, nun ma nta'ayá
tjelyá. Napj 'üsǘ nívetsja na, nun 'üsǘ
ma toco'á la müs. 43 Napj p'a mpe
tjacuwisna, nunmantja'ayá la püt'üs
la jas nun nt'a. Napj pülül cjuwatsja
na, nun ma ntja'ayá pülül. Malala
najastsja, cawilta mo'o tjo'os 'ots'ipj,
mop'in ma quelel ntjajamá.’ Nin ca
mvelé yupj jis lal.

44 ”Niná tjevelé na, ninana ca yupj
mvelecj: ‘Qjuis Jepa, ¿'ona jis tjinyu-
cucj jipj vecj 'i pü'itsja? ¿'Ona jis tjinyu-
cucj jipj 'üsü ́ 'ívetsja? ¿'Ona jis tjinyu-
cucj p'a mpe tjacuy? ¿'Ona jis tjinyu-
cucj jipj pülül cjuwatsja? ¿'Ona ma
quelel 'e jamactsja, jipj malala jyast-
sja na, jipj cawilta mo'o jactsja wa
na?’ Nin camvelecj yupj napj lal.

45 ”Napj ca mvelé yupj jis lal: ‘Nun

ma 'üsüs la tjüjí mpülücj pjaní lal, nin
p'iyá niná nun ma wa 'üsüs la tjüjí
napjmpes. Mpülücjninámás 'in tsjicj
waytsja pjü jis lal ca nacj. Nin p'iyá
malala niná, nunma 'üsüs la tjüjí jupj
mpes. T'üc' way.’ Nin ca mvelé yupj
jis lal.

46”Niná tjeveléna, yupj camalnapj
jis capj tyül nt'a. Yupj ne'aj mpatjam
lovin. Nin tulucj 'üsüs witjacj jis lal.
'Üsüs Dios lal ne ca yupj mpatjam
Dios lal lovin—nin tjevele Jesús.

26
Nepénowa yuwá p'in javeleptsja

'onin la qjuijim cü'ü'nam Jesús.
(Marcos 14.1-2; Lucas 22.1-2; Juan

11.45-53)
1 Jesús tecyawaja tjevele quinam

tsjan ca mpalas jupj niswa jac' na.
Niná t'üc' tjevele na, tjevele wa jupj
discipulopan jis lal: 2 “Ts'ac' mat'e
na fiesta ca nsem, niná fiesta ‘Dios
Qjuis Capa Nipj Tjemey’ ló cupj qjuis
lal. Nun solejé niná. Fiesta lajay na,
yupj ca ma tjililin̈, ca ma manucj ma
'ünan nt'a. Cruz po'o ca ma valacj
napj. Napj p'iyá niná Yomen Dios jas
tjejyamá”, nin tjevele Jesús.

3 Nasa jupj véletsja na niná, sac-
erdote noypan 'a jis tjimyula watsja
Moisés popel sin 'yüsa lajay jis lal,
co'müypan judiopan sin popé jis lal
'ots'ipj. Ne'aj 'a jis tjimyula sacer-
dote más püné wo nt'a. Niná sacer-
dote más püné Caifás lotsja. 4 Yuwá
p'in tjowelepj 'onin ne 'ücj ntji'lin̈
Jesús, la p'a wa ma jus cülayecj. Yupj
quelel tji'lin ̈tsja jupj, la 'ünan. 5 Yupj
tjowelepj: “Ma ntjiliquem ca jupj ju-
diopan fiesta lajay na. Cupj niná la
qjuijicj, yupj ts'i mi'inacj ca pajal. 'A
jismulus ca, lampa'nacj ca cupj qjuis
lal. Yupj po jisas Jesús”, nin tjowelepj
yupj.

Quepj 'üsüs la tjiji Jesúsmpes.
(Marcos 14.3-9; Juan 12.1-8)

6 Jesús Betania mo'o tjemey, ne'aj
p'in Jerusalén nt'a. Simónwo nt'a tje-
mey. Niná Simónmalala jostsja püná.
Jupj poloc' mójotsja. Jesús Simón wo

nt'a tjá'asa na, 7 quepj tjac' jupj nt'a
'üsüs lo jay jupj mpes. Botella pa-
jal 'üsüs jústatsja teque'e jupj. Niná
botella pe mpestsja, pe alabastro ló.
Perfume botella jul tón̈catsja, per-
fume pülücj jaylactsja. Niná per-
fume Jesús jay pjucj po'ó t'yu. 'Üsüs
cjúmsutsja. Jesús ne'aj já'asatsja na,
lyájatsja na, nin la tjiji jupj.

8 Jupj discipulopan tjunuc quepj
nin la tjiji niná. Tjunuc na, ts'a tji'in
yupj.

—Malala nin—tjowelepj yupj—. Pjü
way jay pjucj po'ó t'yu. Tjapjaja per-
fume. 9 'Ücj vender la qjuijis jupj.
Ca pülücj jaylacj nactsja. T'emel 'ücj
así cü'ayas t'emel cjuwá jis lal —nin
tjowelepj discipulopan.

10 Jesús jus nleya yupj malala tjow-
elepj quepj la tjiji mpes. Jupj la
tji'yüya jupj discipulopan jis lal:

—¿Tsjan mpes so velelé quepan?
Pajal 'üsüs la tjiji jupj napj mpes.
11 Cjuwá jis lal mpatjaqué nun lovin.
Napj ma ca mpü'üs nun jis lal lovin.
12 Ma pats' ca napj. Nin mpes per-
fume t'yu jupj nay pjucj po'ó. 'Ücj
la ntjiji yupj ca ntoquecj napj mpes.
13Napj lal japon camal nosis jun ta'á.
Ne'aj ca mvelecj la p'a jis walap'a'á
Dios 'üsüs la tjiji gente mpes. Jun
ta'á yupj jil nt'a, ca mvelecj wa quepj
niná 'ücj la tjiji napj mpes. Ma ca yo'
mpa'is. T'üc'way—nin tjevele Jesús.

Judas tjevele 'ücj jis lal la winin la
tjilil Jesús.

(Marcos 14.10-11; Lucas 22.3-6)
14 Locopyaya Judas Iscariote tje-

mey sacerdote noypan nt'a. Judas
apostolpan dóceya sin pópatsja. 15 Jupj
tjevele 'ücj wa jis lal ca mim la tjilil
Jesús.

—¿Nol ma'ayá nun, napj nin lejay
mpes? —nin la tji'yüya jupj.
Yupj tja'ayapj jupj t'emel c'a

tréinteya, plata waytsja yupj, t'emel
c'a. 16Yupj jaylacj la tjajay na, tjemey.
La nuctsja 'ona 'ücj jis lal la winin la
tjilil Jesús.



SANMATEO 26:17 59 SANMATEO 26:31

Jesús tjelyaja jupj discipulopan jis
lal, püts'í secj p'in.

(Marcos 14.12-25; Lucas 22.7-23;
Juan 13.21-30; 1 Corintios 11.23-26)

17 Ts'ac' mwalá way tjejyawca fi-
esta mpes. Niná fiesta lajay na, pan
levadura cjuwá jalá. Fiesta “Dios
Qjuis Capa Nipj Tjemey” lotsja. Nin
jawas Jesús discipulopan tjiquil jupj
nt'a. La tjü'üy:

—¿Ca'aj jyas cupj 'ücj lijicj ca nlajan
fiesta mpes?

18 Jupj tjevele:
—Lowa pülücj patja nt'a. Yom napj

velé nt'a ca nlawú. Nun ca mvelé:
‘Jesús tjevele len ̈ way ca mpa'is. Jupj
ca nlajas jipj wya nt'a jupj discipu-
lopan jis lal fiesta mpes. Ca quiy-
ola mpalas Dios jis capj tjep'ya'sa ju-
diopan pajal püna.’ Nin camvelé nun
jupj lal.

19 Mpes tjil discipulopan. Nin la
tjajay Jesús tjevele jinwá. 'Ücj la tjajay
jis la las fiesta mpes.

20 Püste na Jesús já'asatsja, lyájatsja
jupj discipulopan dóceya jis lal.
21 Jalatsja na, jupj tjevele:

—Nun popa pjaní malala nyuca la
mijis napj lal. Jupj ca jis lal ncuwim
napj enemigopan, ca yupj ma tjililin̈.
T'üc'way ca ninmpalas—tjevele.

22 Mpes pajal 'aplijila jis tepyala.
Pjaní pjaní tjowelepj:

—Jipj napj Nejepa. ¿Ncu napj ca nin
la cüjay?

23 Jesús tjevele:
—Nun popa pjaní tjelyaja wa napj

mplato mpe, la p'a wa jinwá, mop'in
nin, jupj quelel malala liji napj lal.
Jupj ca jis lal ncuwim napj ene-
migopan ma tjililin̈. 24 Napj p'iyá
niná Yomen Dios jas tjejyamá. Pa-
jal püna profetapan tapac ca nin ma
palas napj. Yupj tapac jin p'iyá ca
nsem. Ma pats' ca napj, yupj tapac
jinwá. Mop'in pajal malala nin, jupj
ca jis lal ncuwim napj enemigopan,
ca ma tjililin̈. Pajal malala ca mpalas
jupj, jupj malala la niji mpes. Pajal
malala ca mpalas jupj, mpes más 'ücj

ca nactsja jupj lovinma pǘ'ütsja —nin
tjevele Jesús.

25 Judas p'iyá nasa quelel jámatsja
jis lal jac' Jesús enemigopan. Judas la
tji'yüyawa quinam:

—Rabbí, ¿ncu napj ca nin la cüjay?
Jesús jupj wola tjevele:
—Nin.
26 Yupj jalatsja na, Jesús nt'ya pan

pjaní. Tjevele Dios lal tjüwüi'i pan
tje'yayampes. Nin la tjiji na, vitvitj la
tücüeme, jis tje'yaya discipulopan. Jis
tje'yaya na, tjevele:

—No'oté, nlajá. Niná pan napj
mp'üy jinwá.

27 Tjalá na, jupj nt'ya wa pocillo,
uva 'üsǘ mo'o tón̈catsja. Tjevele Dios
lal tjüwüi'iwauva 'üsǘ tje'yayampes.
Pocillo jis tje'yaya jupj discipulopan,
vitvitj jis la müs pjü.

—Tjümüsiqué napj pocillo mpe nun
pjü way —tjevele jupj—. 28 Niná uva
'üsü ́ napj na'as jinwá. Ma pats' ca
napj nun mpes, la p'a pülücj mpes
wa. Napj ca 'as ma palas, mpes Dios
ca perdonar lis mijis napj lal japon.
Ma ca jola nsem yupjmalala la tjajay.
Mpapay tjevele t'üc' ca nin la mijis
yupj mpes napj ntipü'í na. 29 Napj
lovin ma ca mü'üs uva 'üsü ́ niswá
quinam. P'a jawas cupj 'amulúmpat-
jaquecjMpapay jyü'tant'a. Nin jawas
tjejyawca na, niswa ca mü'üs napj
nun jis lal. T'üc' way —nin tjevele
Jesús.

30 Yacjaya tjenejets'en̈ Dios po'ó.
Lovin nin lajaytsja fiesta mpes.
Tjenejets'en̈ na, tjil. Joc' Olivos ló nt'a
tjil.

Jesús tjevele Pedro ca ntsüpünüs
Jesús jomica jupj.

(Marcos 14.26-31; Lucas 22.31-34;
Juan 13.36-38)

31Tjil na, Jesús tjevele jupj discipu-
lopan jis lal:

—Püstena, nunpjücants'equenequé,
malala ne palá na. Nasapj mo'os.
Pajal püna profeta tepyaca ca nin
mpalas. Niná tepyacá: ‘Napj ca
mü'ünan oveja jyama, mpes jupj
oveja witjacj sin tjan ca mal’. Nin
tjevele profeta ca nin mpalas.

32 Newa nin ca 'üsüs la mejay nun
mpes. Napj ca nin müjünsü ́ la püt'üs
niswá. Niswa pü'üsna, camis Galilea
nt'a. Napj mwalá way ca mis nun jis
lal, cupj ca la müjüsüquecj ne'aj —nin
tjevele Jesús jupj discipulopan jis lal.

33Pedro jupj wola tjevele:
—Pjü ca nts'equenen̈ ca nacj,

malala 'e palá na. Napj ma nin la
mejay. Lovin ma ca malala la mejay
jipj lal.

34 Jesús tjevele Pedro lal:
—Yacjaj püste p'iyá la con ca mve-

len ma nus nyuc. Castlyaj cocoy ma
la tipiya p'in, ca nin lamijin jipj. T'üc'
way niná—tjevele Jesús.

35Pedro tjevele ma ca nin la mijis.
—Napj 'ücj wa ni pü'í jipj lal —

tjevele—. Lovin ma ca mvelé ma jis
nyuc.
Nin p'iyá tjowelepj wa pjü discipu-

lopan.
Jesús tjevele Popay lal ma tepe'e na

p'in.
(Marcos 14.32-42; Lucas 22.39-46)

36 Jesús pje'á tjemey jupj discipu-
lopan jis lal sine lejen ̈ nt'a. Getse-
maní ló ne'aj. Ne'as tjemey na jupj
tjevele yupj jis lal: “Ne'aj p'in ca mis,
ca mvelé Mpapay Dios lal. Nínawa
majatjaqué velé na jupj lal”, tjevele.
37 Discipulopan cont'e jis lal tjemey
jupj jámatsja nt'a. Pedro pjaní wat-
sja. Zebedeo jatjampan mát'eya tjil
watsja. Pajal 'aplijila tepyala Jesús.
Pajal jola tepyala malala ca mpalas
mpes. 38 Tjevele yupj jis lal: “Nasa
ni pü'í jin najas, pajal 'aplijila mpes.
Qjuive la tjunucú. Po ma müjünaqué,
ma nyucun nsem nasapj”, nin tjevele
Jesús yupj conas lal.

39 Jupj tsjicj way p'inmwalá tjemey
jusapj. Palá nipi'tje 'amá 'alá. Tjevele
Popay Dios lal: “Mpapay, ¿ncu 'ücjwa
jipj lal napj ma ni pü'í? Jipj 'ücj polel
lejay niná, najas ma ca nin ma palas.
Newa najas ca jipj jyas jinwá nsem.
Ma napj najas jinwá t'as”, nin tjevele
Jesús jupj Popay lal.

40 T'üc' tjevele na, tjemey niswá
discipulopan cónt'eya tjatja nt'a.

Tjinyuca tjijinan ̈ yupj quinam. “¿Ncu
nun ma polel nucunú napj lal hora
pjaní way p'in? —nin tjevele Jesús
yupj jis lal—. 41 Ma müjünaqué. La
tjomoná Dios lal ma ca malala la
müjí, nun quelel malala lojí na. Napj
selé nun quelel lojí napj najas jinwá.
Mop'in pajal costa nun jis lal, nun
niyom p'in”, nin tjevele Jesús.

42Tjevelena, tjemeyniswá. Tjevele
Popay Dios lal: “Mpapay, 'ücj tulucj
ma ni pü'í. Jipj jyas nin ne palá.
Ntipü'í na p'in ca 'ücj nsem. Najas ca
nin nsem, jipj jyas jinwá”, tjevele.

43 Jupj niswa tjemey jupj discipu-
lopan cónt'eya tapatja nt'a. Niswa
yus tjinyuca tjijinan ̈ yupj. Pajal ja
sívetsja. 44Mpes niswa tjemey la veles
jupj Popay Dios lal. La con quinam
tjevele Dios lal. Nin p'iyá tjevele jupj.
45 T'üc' tjevele na, tjemey niswá jupj
discipulopan nt'a. La tji'yüya: “¿Ncu
potjaqué, jünaqué custjay? Quina ca
mpalas napj tjevelé jinwá. Najam-
ica pjaní jis lal ncuwim napj ene-
migopan, ca ma tjililin̈. Malala la-
jay ca malala la ma jicj, yupj jisas
jinwá. Napj p'iyá niná Yomen Dios
jas tjejyamá. 46 Nusin tjüjünsü ́. Mas
quinam la müjüsüquecj yupj. Nasa
jac' quinam yom malala la niji. Jis
lal jac' napj enemigopan”, nin tjevele
Jesús.

Yupj ntji'lin̈ Jesús.
(Marcos 14.43-50; Lucas 22.47-53;

Juan 18.2-11)
47 Jesús niná véletsja na, ne'aj tjac'

Judas. Jupj apostolpan dóceya popa
watsja. Se cón̈catsja Jesús. Niyom
pajal pülücj tjiquil Judas lal quinam.
Pjü way polomay jatatsja, yo pjwel
jatatj watsja mo'o la süp Jesús. Sac-
erdote noypan sin tjajam yupj la tjilil
Jesús. Co'müypan judiopan sin popé
sin tjajamwayupj. 48 Judas jis lal tjac'
la tjilil Jesús. Jupj nasa tjevéletsja ca
sin 'yüsa la mijis cana Jesús. Tjevele:
“Pjaní lal ca la nlapan napj. Niná ne
Jesús. Ntjüiliqué jupj.” 49Mpes ne'aj
tjemey Judas, Jesús nt'a p'in. Ne'as

tjemey, 'üsüs tjevele jupj lal, quelel la
tjiji jinwá. Tjevele:

—Nejepa, tjacuwis quinam.
50 Jesús tjevele jupj lal:
—Najamica, napj selé tsjan mpes

tjacuy.
Jesús nin tjevele na, p'a wa niyom

ne'as tjiquil. Ntji'lin̈ Jesús, jis la man
jupj jepapan nt'a. 51Nin la tjajay na,
Jesús discípulo pjaní polomay nt'ya,
syults'a jupj vaina mpe. Jay tjejyo'o
yom pjaní. Yom niná mozo waytsja,
sacerdotemás pünémpes. Pjots' taná
tjejyo'o jupj.

52 Jesús tjevele discípulo lal:
—Vaina mo'o jas tjejyama jipj polo-

may. Polomay mpes la palan, cya'lin̈
wa polomay mpes. 53 Napj ma ca
la mpalan yupj jis lal. Napj 'ücj la
cümonMpapay ncapj la p'acj. Napj la
cümon Mpapay lal, jupj ca ángel mili-
tarpan pülücj sin cüjamas napj nt'a, la
cüpa'nactsja napj enemigopan jis lal.
Más 'in pülücj yupj setenta mil lal.
¿Ncu ma jin 'yüsa niná? 54Ma ca nin
la mejay. Niná la cüjay napj, ma ca
cüpalas Dios Popel tjevele jinwá. Dios
Popel tjeveleyupj canin lamijicj napj
lal—nin tjevele Jesús jupj discípulo lal.

55 Nin tjevele na, tjevele wa jupj
ntji'lin ̈ jis lal:

—¿Tsjanmpes polomay t'o, yo pjwel
t'o wa la tjilil napj? Niná lojí pwe-
quepj la tjilil. Pjü jyawcaDioswont'a
tjo'ostsja napj. Napj sin 'yüsa la tjejay
ne'aj. Lovin ma ntjutjililiqué ne'aj
tjo'os na. 56 Niná pjü tepyala ca nin
mpalas profetapan tapac pajal püna.
Yupj tapac, Dios Popel jupj —tjevele
Jesús.
Nin tjevele na, pjü ts'equenen̈ jupj

discipulopan. Jesús ne'aj tón̈catsja
tjil.

Tjaman Jesús judío noypan nt'a.
(Marcos 14.53-65; Lucas 22.54-55,

63-71; Juan 18.12-14, 19-24)
57 Nasa ntji'lin ̈ Jesús. Yupj tjaman

jupj Caifás nt'a. Caifás sacerdote
más pünetsja. Nasa 'a jis tjimyula
ne'aj Moisés popel sin 'yüsa lajay.
Co'müypan judiopan sin popé 'a jis

tjimyula wa ne'aj, Caifás wo nt'a.
58 Pedro Jesús cjüil tjemey campapé.
Ne'as tjemey wa jupj sacerdote más
püné wo nt'a. Tjüwücj jun vilicj
po'ó tjac' Pedrú. Tjüwücj nt'a wama
tjemey wa. 'Etjele jupj militarpan
nepénowa jis lal. Quelel nyúcatsja ts-
jan campalas Jesús.

59Ne'aj jatja watsja sacerdote noy-
pan. Ne'aj jatja watsja judiopan jis
jepapan. Yupj 'a mulú jajütütj ju-
diopan. Yupj pjü la tjü'üy tjunuc
pjacj malala mveles Jesús po'ó. La
tapalwatsja pjacj ca lantsawilis Jesús
po'ó. Po quelel javeleptsja 'ücj cus
la tül jupj. Quelel ja'ünantsja jupj.
60 Pülücj tjiquil yupj jis walap'a'á la
tsuwil Jesús po'ó. Newa la tsuwilpan
ma nin p'iyá javeleptsja. Mpes jepa-
pan ma polel cus tül Jesús yupj tjow-
elepj mpes. Pjaní p'in t'ya tjevele
mpes, ma polel cus tül jupj.
Yacjaya niyommat'e tjiquil yupj jis

walap'a'á. 61Niyommat'e tjowelepj:
—Yom niná tjevele jupj 'ücj malala

liji Dios wo. Tjevele ts'ac' cont'e na
t'üc' ca jas müjünsüs niswá.

62Niná tjowelepj na, sacerdotemás
püné jas tjijyünsa, tüwütüwǘ ton ̈ca.
La tji'yüya Jesús lal:

—¿Ncu ma ca qjuis lal mvelen ncu
t'üc' way nin tjevelen? Yupj javelepj
yupj salejepj jipj malala tjevelen —
nin tjevele sacerdote más püné.

63Newa lyájasa tón̈catsja Jesús. Sac-
erdote más püné tjevele jupj lal:

—Napj 'i jütütj jipj ca t'üc' mvelen.
Dios pjoca jipj velen. Jupj pü'ü lovin.
Ca cyapj ntülüs jipj li tsuwil. Qjuis
wala tjevele ncu jipj niná Jepa Püné
Dios tjevele ca jasmajamas qjuis capj
la p'acj. ¿Ncu Dios Jatjam jipj?

64—Nin —tjevele Jesús—. Napj niná
p'iyá jipj velen jin. Pjüway nun jis lal
velé wa, nun ca nucú napj t'üc' way
velé. Napj p'iyá niná Yomen Dios jas
tjejyamá. P'a jyawca na ca nus nucú
napj ca mo'os Dios li'inyampe. Ne'aj
ca mo'os, ncupj 'a mulú ca müjü'tücj.
Jupj pajal jas tjiyocj pjü jis lal. Nun ca

nucú wa napj ncuwis nosis nt'a mol
mpes—nin tjevele Jesús.

65 Jupjnin tjevelena, sacerdotemás
püné la tücüeme jupj jas quip p'iyá.
Nin lajay judiopan, p'a wa malala
vele na Dios po'ó. Jupj tjevele jepa-
pan p'a wa jis lal:

—Pajal malala tjevele Jesús Dios
po'ó. Ma qjuisas la p'a wa mveles
Jesús malala la tjiji. Nun p'iyá
tjapja'aqué Jesús malala tjevele.
66 ¿Ncu pajal malala la tjiji Jesús?

—Pajal malala la tjiji —tjowelepj—
. Cupj ca cus ntülücj, mpa'is, jupj
malala la tjiji mpes.

67 Nin tjowelepj na, cus tjupjuts'
Jesús, wola po'ó. Yupj jis mas jus
tjolototj, po'o jatültsja jupj. P'a wa
mos la pacatj mpeswola po'ó tül jupj.
68Tjowelepj jupj lal:

—Qjuis lal tjevele pjacj wyala po'ó
tyüla. Dios ca jin 'yüsa la mijis.
Jipj niná Yomen Dios jas tjejyama
qjuis capj la p'acj —nin tjowelepj la
tjüpjüts'ün jupj mpes.

Pedro tjevele jupj Jesús jomica tu-
lucj.

(Marcos 14.66-72; Lucas 22.56-62;
Juan 18.15-18, 25-27)

69Newa wosis t'asiyú tjüwücj mo'o
já'asatsja Pedrú, sacerdote más püné
wo nt'a. Ne'aj já'asatsja na, tsjücjüim
tjac' jupj nt'a. Tsjücjüim niná mozo
waytsja ne'aj. Jupj tjevele Pedro lal:

—Jipj se con ̈ watsja Jesús, jupj ne
Galilea mpe 'eseptsja.

70Pedro tsyüpünǘ pjü jis walap'a'á.
—Manin 'yüsa tsjanmpes velen jipj

—tjevele.
71 Pedro nin tjevele na, tjemey

tjüwücj jun vilicj po'ó. Ne'aj ton̈ca na,
tsjücjüim p'a wa jus tjinyuca. Niná
tsjücjüim tjevele ne'aj lejen ̈tsja jis lal:

—Yomniná se cón̈catsja Jesús, Jesús
Nazaret mpe 'eseptsja.

72Pedro tsyüpünü ́ niswá. Tjevele:
—Dios pjoca napj velé. T'üc' way

ma si nuc jupj—tjevele.
73Niyom p'a wa ne'aj tjelejen̈ cust-

jay. Yacjaya yupj tjiquil Pedro nt'a.
Tjowelepj:

—T'üc' way jipj Jesús discipulopan
popa. Jipj Galilea mpe 'esepj jin p'iyá
velen.

74Nin tjowelepj na, Pedro tjevele:
—Dios 'ücj ca ncapj ntülüs napj li

tsuwil. T'üc'wayma si nuc yomniná.
Nin tjevele na, len ̈ way la tipiya

castlyaj cocoy. 75 La tipiya na, Pedro
jola tepyala Jesús tjevelá. “La con ca
mvelen ma nus nyuc. Castlyaj cocoy
la puyú secj p'in, ca nin la mijin”,
tjevele Jesús. Pedro jola tepyala na,
tjemey wo nepé. Pajal la tipiya jupj.
Pajal jólatsjamalala la tjiji.

27
1 Püstapj na sacerdote noypan 'a

mulú játjatsja niswá co'müypan jis lal.
Tjüjütütj ca mü'ü'nacj Jesús, püste na
tjowelepj jin p'iyá. 2Mpes Jesús mos
tsupaptsja. Tjaman jupj Pilato nt'a,
ca cus ntülüs jupj. Pilato jepa püné
auxiliar waytsja jupj. Romano wayt-
sja, judío tulucj. Israel mo'o patja jis
tjijyü'ta jupj.

Judas jupj p'iyá tji'yü'na.
3 Judas p'iyá jis lal tjac' Jesús

enemigopan, jis la tjilil jupj. Lo-
copyaya Judas jus nleya jepapan
quelel ja'ünantsja Jesús. Ca cus
ntülücj Jesús, jupjmalala la tjijimpes,
tjowelepj. Niná jus nleya na, jupj
jola tepyala pajal malala la tjiji Jesús
lal. 'Aplijila tepyala pajal. Mpes
jupj tjemey niswá sacerdote noypan
nt'a, co'müypan nt'a wa. 'A mulú
játjatsja yupj. Judas teque'e, tje'yaya
niná t'emel c'a tréinteya, nawaja'a
tja'ayapj. Ma jostsja quinam jupj.

4 —Malala nyuca la tjejay napj —
tjevele jupj—. Napj nun jis lal tjum
jupj nt'a, la tjilil jupj. Nunnasa quelel
mü'ü'ná jupj. Jupj malala la tjiji tu-
lucj, nujisas mpes p'in quelel 'ü'ná
jupj—tjevele.
Yupj jupj wola tjowelepj:
—Jipj p'iyá nin la tjejay. Ma nin

qjuiyola jipj la tjejaympes—nin tjow-
elepj yupj.

5Mpes Judas 'amá 'alá la ts'iya niná
t'emel Dios wo mo'ó. Tjemey jupj.

Tjemey na, jupj p'iyá mwen tsyu'pa
tjevyala, tepe'e.

6 Judas tjemey na, sacerdote noy-
pan tapay t'emel jupj na'aj la ts'iya.
Yupj yuwá p'in tjowelepj: “Malala
Dios lal 'yonsocj t'emel niná p'a wa
t'emel lal Dios wo mo'ó. Niná t'emel
mpes jaylacj la tjijicj yom mpa'is.
Ma polel la ta'es niná”, tjowelepj
yupj. 7Yuwá tjowelepj tsjan laqjuijicj
t'emel mpes. Yólatsja 'ücj jaylacj jis la
jay 'amá tsjo'oy ts'yawa juts'a'á. 'Amá
niná panteón nsem p'ampe ne'espan
mpes. Mpes nin la tjajay t'emel lal.
8 Nin mpes 'amá niná “'Amá 'As” ló
tepyala. Nin ló ne'aj custjay.

9 Nin tepyala na, t'üc' tepyala
Jeremías tjevelepajalpüna. Profétatsja
jupj, Jeremías. Jupj tjevele: “Yupj natj
t'emel c'a treinteyá. Pjaní waytsja
yupj jis lal. Israelpan tjowelepj 'ücj
jaylacj jis la jay niná jupj mpes, ne
nin la tjajay. 10T'emel mpes jaylacj la
tjajay momas, tsjo'oy ts'yawa juts'a'á.
Nejepa Dios ntjijütüta ca nin lamejay
t'emel mpes.” Nin tjevele Jeremías
pajal püna.

Pilato tjevele Jesús malala la tjiji
tulucj. Jupj sin cus tyüla jupj.

(Marcos 15.2-20; Lucas 23.3-5, 13-
25; Juan 18.33–19.16)

11 Nasa tjaman Jesús jepa romano
nt'a, jupj camveles ncu ca cus ntülüs.
Jepa niná la tji'yüya jupj lal:

—¿Ncu judiopan jis jepa püné jipj?
—Nin napj—tjevele Jesús.
12 Sacerdote noypan tjat' tjowelepj

Jesús po'ó jepa romano wolap'a'á.
Co'müypan tjat' tjowelepj wa. Newa
ma tjevele Jesús ncu t'üc' tuluctsja.
13 Jepa romano Pilato lotsja. Jupj la
tji'yüya Jesús lal:

—¿Tsjan mpes ma qjuis wala ve-
len ncu t'üc' malala la tjejay, yupj
javelepj jinwá? ¿Ncuma tjapjac' yupj
tjowelepj jipj jin po'ó? Tjowelepj la
pülücjmalala la tjejay jipj.

14 Jesús newa ma lal tjevele jupj.
Puesma tjevele ncu t'üc'waytsja yupj
tjowelepj. Pilato ma jas tji'yüsa tsjan
mpes Jesús ma tjevele. Nin jólatsja

jupj. 15 Jepa romano janmacj jas tje-
jyama yom pjaní cawilta mpe fiesta
niná tepyala na. Judiopan la t'aptsja
pjacj pje'á nyacas cawiltampe. 16Nin
jawas cawilta mo'o já'asatsja wa yom
malala la tjijá. Barrabás lotsja jupj.
Pjü salejeptsja jupj malala la tjiji.
17 Pilato quelel se jamatsja Jesús.
Mpes judiopan pülücj 'a jis tjimyula
na, jupj la tji'yüya yupj jis lal.

—¿Cana nujos napj ca jas majam
cawilta mpe? —la tji'yüya jupj—. ¿Ncu
nujos Barrabás ca mim? ¿Ncu nujos
Jesús camim? Nepénowa javelepj jupj
niná Yomen Dios jas tjejyama nucopj
la p'acj—nin tjevele Pilato.

18 Jupj seletsja jyaman ̈ waytsja
judío noypan Jesús lal. Jupj seletsja
nin mpes tjaman Jesús jupj nt'a, jupj
ca cus ntülüs.

19 Pilato ne'aj tjá'asatsja jupj silla
casá, niná casá tjá'asatsja la veles ncu
cus lo tül. Ne'aj tjá'asatsja na, Pilato
jats'om taná tjevele jupj lal: “Yom
ninámalala la tjiji tulucj. Pomamve-
len ca cus ntülücj jupj. Püste malala
tjinyuc jupj mpes. Pajal lecj tjeyá
malala tjinyuc mpes.” Nin tjevele
Pilato jats'om.

20 Judiopan p'a casá yólatsja. Sacer-
dote noypan nasa tjoweleptsja ne'aj
'a jis tjimyula jis lal. Co'müypan tjow-
elepj wa yupj jis lal. Topon yupj tjow-
elepj. Nin mpes yupj japontsja más
'ücj lamon ca cus ntülüs Jesús,mpa'is.

21Pilato la tji'yüya yupj jis lal:
—¿Pjacj yupj popa ca jasmajamnun

nt'a? ¿Tsjan nujos nun?
—Qjuisas ca jas majaman Barrabás

—tjowelepj.
22Pilato la tji'yüya:
—¿Tsjan ca la mejay Jesús lal, ne ma

se jam? Nepénowa javelepj jupj niná
Yomen Dios jas tjejyama nucopj la
p'acj.
Pjü yupj tjowelepj:
—Cruz po'o tjevyala jupj, mpa'is.
23 —¿Tsjan mpes ca müjütütj cruz

po'o lo valas jupj? —tjevele Pilato—.
Mamalala la tjiji jupj.
Niná tjevele na, pajal yümücj la

tupuyupj:

—Cruz po'o mvalan jupj, mpa'is.
24Pilato jola tepyala yupjmaquelel

pjyacan ̈tsja jupj tjevelá. Mop'in jisas-
tsja Jesús mpa'is. Pilato jus nleya
wa ts'a 'intsja yupj, jupj ma la tjiji
yupj la tjomon jinwá. Nasa quelel
la palantsja yupj. Nin mpes 'üsǘ
tepyula, mos tepe'e pjü jis walap'a'á.
Pajal pülüctsja judiopan ne'aj. Pilato
tjevele yupj jis lal:

—Napj ma nin lejay mpa'is niná
yomen. Nun p'in nujos mpes ca
mpa'is.

25Pjüway yupj jupjwola tjowelepj:
—'Ücj ca qjuis capj ntülüs Dios,

ncupj mü'ü'nacj Jesús. 'Ücj wa jis
capj ntülüs cupj qjuis ts'uyupan—nin
tjowelepj yupj.

26 Niná tjowelepj na, Pilato jas tje-
jyama Barrabás cawilta mpe, yupj
jisastsja jinwá. Tjijyü'ta jupj mili-
tarpan mo'o nsüpücj Jesús. Tjijyü'ta
ca cruz po'ó mvalacj jupj, la 'ünan.

Militarpan la tjüpjüts'ün Jesús.
27 Niná tjijyü'ta na jepa romano,

militarpan tjaman Jesús jepa romano
wo mo'ó. Tjowelepj ncul wa la p'a
wa militarpan jupj wo nt'a tsji' la-
jaytsja. Tjiquil, t'asiyú tjelejen̈ Jesús.
28 Yümücj jas tjü'ipj jupj jas quip. Jas
tjü'ipjna, jas tjüwü'ünmilitar jas quip
je. Nin la tjajay lapjüts'ün Jesúsmpes.
Jepa jas quip jin justa la tjajay. 29 Yo
pjwel jam jus tjulujupj jay pjucj po'ó
la 'onsos. Jesús jay tjo'onsopj, corona
jay já'asa jinwá. Visyú tja'ayapj jupj
mos li'inyampe, jepa püné t'e'enca
jinwá. Nin la tjajay na, pajal la
tjüpjüts'ün jupj mpes. Jis tic' jin tjele-
jen ̈ jupj wolap'a'á. Tjowelepj:

—Qjuisas 'ücj jyasmpü'üm. Jipj jepa
püné judiopan jis lal.

30La pülücj cus tjupjuts' Jesús. Natj
wa visyú jupj mos mpe, mo'o süptsja
jupj visyú mpes. Tsjay la pülücj
süptsja jupj. 31 T'üc' la tjüpjüts'ün
na, jas tjü'ipj jas quip je. Niswa jas
tücüipap jupj jasquip. Nin la tjajayna,
jupj lal tjil, cruz po'o jis la valas jupj.

Pajal la tjüpjüts'ün Jesús, cruz po'o
tjevyala na.

(Marcos 15.21-32; Lucas 23.26-43;
Juan 19.17-27)

32 Jesús lal tjil na,militarpan tjunuc
yom pjaní ne'aj jámatsja. Simón lot-
sja jupj, Cirene mpe 'eseptsja jupj.
Tjüjütütj tjyama cruzus Jesús mpes,
ne nin la tjiji jupj. 33 Ne'as tjil cruz
po'o lo valas nt'a. Gólgota lotsja ne'aj.
“Gólgota”mpes 'ücj la veles “Jay Pjucj
Cjüele” cupj qjuis tin. 34 Uva 'üsǘ
tja'ayapj Jesús lo müs. Uva 'üsǘ niná
leméliyu la süpjütsja, pajal nepé vyaja
lo ts'uc. Pajal 'ónatsja. Jesús tsjicj
way tjümü'ü, tjinyuca. Jus nleya
leméliyu la süpjütsja, ne ma tjümü'ü.
35Cruzpo'o tjovalapj jupj clavompes.
Nin la tjajay na, Jesús jas quip jis
tja'ayapj yuwá. Militarpan tjepje-
lan̈ tjunuc pjacj nta'es jupj jas quip.
36 'Atjalapj yupj ne'aj, tjajamapj Jesús,
jupj jomicapan ma ca ncul, ma ca
cus nts'optecj cruz mpe. 37 Nasa
tüpüntüpj tabla tsjicj cruz po'ó Jesús
jay nt'a. Tabla niná po'o tapac tsjan
mpes cus tül Jesús. Ninana tapac:
NINANA JESÚS, JEPA PÜNÉ JU-

DIOPAN JIS LAL.
38 Yupj tjovalapj wa pwecapan mat'e
p'awacruzuspo'ó. Pjaníwa tjovalapj
Jesús li'inyampe. Pjaní wa tjovalapj
Jesús nancupwepé. 39 Judiopan
nepénowa cruz ton̈ca jin tjil. Yupj
sey pjucj la süpjüntsja jupj mpes. Ma
topon 'üsüstsja jupj. Pajal malala po'o
tjowelepj jupj. 40Tjowelepj:

—Jipj tjevelen jipj 'ücjmalala la mi-
jin Dios wo. Ts'ac' cont'e na niswa ca
jas müjünsün, tjevelen jipj. Mpes 'ücj
wa cyapj la p'acj jipj p'iyá. Jipj Dios
Jatjam, 'ücj palá ncuwim cruz mpe —
nin tjowelepj yupj.

41 Sacerdote noypan la tjüpjüts'ün
wa Jesús, yupj jinwá. Nin p'iyá tjow-
elepj wa Moisés popel sin 'yüsa lajay.
Nin p'iyá co'müypan. Niná tjowelepj:

42—Jupj jis capj tjep'ya'sa la p'a wa.
Ma polel cus la p'acj jupj p'iyá. Jupj
ne p'iyá Jepa Püné judiopan mpes,
qjuisas ca palá ncuwim. Jupj nin la

qjuijis, cupj cüponecj catsja jupjmpes.
43 Jupj tepyona Dios ca 'üsüs la qjuijis
jupj mpes. Dios quelel liji jupj, más
'ücjDios ca cusmp'a'sas quinam. Jupj
tjevele jupj p'iyá Dios Jatjam —nin
tjowelepj yupj.

44 Pwecapan cruz po'o tjelejen̈
Jesús lal, nin p'iyá tjowelepj yupj.
Yupj pajal malala tjowelepj Jesús lal,
la p'a jinwá.

Jesús tepe'e.
(Marcos 15.33-41; Lucas 23.44-49;

Juan 19.28-30)
45 Lots'ac' culupwen nt'a tjá'asa

na, püste tepyala pjü nosis casá.
Hora cont'e te tón̈catsja. 46 Las tres
tepyala na, Jesús pajal yümücj la
tipiya, tjevele Dios lal:

—Elí, Elí, ¿lama sabactani? —tjevele
jupj. (Ninana jupj tjevele 'ücj wa la
veles: “Napj Ndios, napj Ndios, ¿tsjan
mpes 'os tjay jipj?” Nin velecj niná
cupj qjuis tin.)

47 P'a wa ne'aj p'in tjelejen̈, tjepjy-
acan ̈ wa jupj tjevelá. Tjepjyacan̈ na,
ma sin tji'yüsa tsjanmpes nin tjevele.
Yupj tjowelepj:

—Jupj Elías lal vele ncuwim. Jos
ca cus mp'a'sas. Elías profeta püna
tüpü'ü jupj.

48 Jesús nin tjevele na, yupj popa
pjaní len ̈ way ts'üequené, esponja
teque'e. Esponja uva 'üsǘ 'ona mo'o
ts'yuca, tsyu'pa yo po'ó, mpe tecya-
caná. Tje'yaya ca mü'üm Jesús. 49 Pjü
way la p'a wa tjowelepj:

—Pomama'ayanmü'ümniná. Cupj
quelel nyucucj ncu Elías ncuwim cus
la p'acj.

50 Jesús yümücj tjevele niswá. Nin
la tjiji na, tepe'e jupj.

51 Pülül p'omp'om jálatsja Dios wo
mo'ó,pülülnináwo t'empjaní jinwat-
sja. Jesús tepe'ena, pülülninánayapé
palavin la tücüeme. Dios la tjiji la
tücüeme. Nosis jus tiquits'e 'ots'ipj. Pe
witjacj la tjeleptan 'ots'ipj. 52 Jesús
tepe'e na, pülücj janucun jis tepyala
püna tecya'lin̈ sin popé. Dios sa con̈
witjactsja yupj. 'Amá toc tapatja nt'a
la tjelepta. 53 Pje'á tjiquil toc pátjatsja

mpe. Jesús jas tjijyünsa na la püt'üs
niswa, yupj tjil wa Jerusalén mo'ó.
Pülücj yus tjunuc yupj.

54 Jepa militar tjejyámatsja Jesús,
jupj jomicapanmancul cusnts'optecj
cruz mpe. P'a wa militarpan jupj lal
lejen ̈watsja, militar püné lal. Tjunuc
nosis jus tiquits'e. Tjunuc wa pjü
niná tepyala Jesús tepe'e na. Niná
tjunuc na, pajal lacj tjeyaptsja. Tjow-
elepj:

—T'üc' way jupj Dios Jatjam wayt-
sja.

55 Nequem pülücj way ne'aj
lejen ̈tsja, campa way 'in cruz ton ̈ca
mpe. Tjunuc wa tepyalá. Jesús
jomicapan waytsja yupj. Cus tocon̈
Jesús,Galileampe tjac' na. Tjojon jupj
mpes, pjü 'ücj la tjajay wa jupj tüpü'ü
nt'a. 56 Yupj popa pjaní María lotsja.
Magdalá mpe 'eseptsja jupj. P'a wa
María ló watsja jupj. Jupj Jacobo
jamaytsja, José jamaytsja. Quepj p'a
wa Zebedeo jatjampan sejamay.

Pe jul mo'ó, neven nt'a, tüpüntüpj
Jesús.

(Marcos 15.42-47; Lucas 23.50-56;
Juan 19.38-42)

57Nasa quelel t'yaja na, yomp'awa
tjac'. Yom niná pülücj tyá'atsja. Ari-
matea mpe 'eseptsja, judiopan patja
nt'a. José lotsja. Jesús discípulo wat-
sja. 58 José tjemey Pilato nt'a. La
tjemyona Jesús jüp'üy la toc. Pi-
lato tjijyü'ta ca nin nsem. Tjijyü'ta
militarpan ca ma'ayacj Jesús jüp'üy.
59 Mpes José palá nt'ya Jesús jüp'üy.
Tjivyü'ünǘ pülülpjempes. Saláwayt-
sja pülül. 60 Tipyünta Jesús jüp'üy
pe jul mo'ó, neven nt'a, tepe'e 'ücj la
püntüs nt'a. Püna p'in tjijyü'ta la toc
jomwen jul, jupj p'iyá tepe'e tulucj
p'in. Nin lajaytsja judiopan. José jost-
sja jomwen jul toc ton ̈ca jupj pe'e na.
Tepe'e ne'aj tipyünta tulucj custjay.
Jesús jüp'üyne'aj tipyüntana, pe püné
jas tentené jun la t'olon jomwen jul.
Jun t'yo'na na, tjemey. 61María newa
ne'aj já'asatsja pe jul wolap'a'á. Niná
María, Magdalá mpe 'eseptsja. P'a



SANMATEO 27:62 66 SANMATEO 28:11

quepj tjá'asa watsja María lal. María
ló watsja jupj.

Militarpan jajamaptsja jomwen jul
nt'a, Jesús jüp'üy tüpü'ü nt'a.

62 Ya sacerdote noypan tjil Pilato
nt'a. Fariseopan tjil wa yupj jis lal.
Nin jawas ma polel tsji' lajaytsja; t'an̈
p'in 'ücj la tjajay ma ca tsji' la mijicj
nin jawas ma tsji' lajay na. Tjil na,
63 tjowelepj Pilato lal:

—Cupj qjuiyola tepyala Jesús
tjevelá. Tjevele jupj ca jas müjünsüs
mpü'üm niswá ts'ac' cont'e tepyala
na. Jupj la tsyawilitsja lovin. 64Mpes
cupj qjuisas jipj ca müjü'tün mili-
tarpan majamacj jomwen jul, Jesús
jüp'üy pü'ü nt'a. Qjuisas newa
majamacj ne'aj, ts'ac' cont'e tepyala
nas. Militarpan len̈ ne'aj, jupj discip-
ulopan 'ücj wa ncul, mpequen̈ jupj
jüp'üy. Ca mvelecj jupj jas tjijyünsa.
Nyucunú quinam, ca mvelecj. Ca
yus ntsawilicj judiopan. Judiopan
topontsja Jesús lal, jupj nyucunutsja
na. T'üc' ca mponecj quinam, jupj
jüp'üy len̈ cüvalas —nin tjowelepj yupj
Pilato lal. 65Pilato jis lal tjevele:

—Mwü. Napj militarpan ca mal
nun jis lal, ca majamacj nujisas
jinwá. Nin la müjí Jesús jomicapan
ma ca wama mal jomwen jul mo'ó.
Pjü 'ücj polel lojí, pjü la müjí.

66 Mpes tjil yupj. 'Ücj la tjajay
jomwen jul nt'a. Jun t'yó'natsja
jomwen jul, pe püné mpes. Hilo
tsjicj way po'o tüpüntüpj pe wolap'a'á
'ots'ipj, ca jus nlayecj ncu wama jil
gentas. Militarpan jis tjüjünsüpj tjil,
militarpan jis la jamas ne'aj.

28
Jesús nyucunú tepyala niswá. Jas

tjijyünsa jupj.
(Marcos 16.1-8; Lucas 24.1-12;

Juan 20.1-10)
1 Tecyawaja sábado quinam, nasa

domingo tepyala. 'Ücj tsji' lajaytsja
quinam. Tjejyawca na, tjil nequem
jomwen jul la nuc, Jesús jüp'üy
tüpüntüpj nt'a. Quepj pjaní María,

Magdalá mpe 'esepj. Ma'ajapj María
ló watsja.

2Pajal jus tiquits'e nosis. Dios ángel
pjaní tjac' tsjun mpe, nin mpes nin
tepyala niná. Tjemey jupj jomwen jul
nt'a. Jas tentené pe püné jun vilicj
mpe. Jun cjol tepyala. 'Etjele ángel pe
casa'á. 3 Pasal jas jawtsja jupj, men-
mené jinwá. Jas quip pje waytsja pa-
jal, mol pje jinwá. 4Militarpan tjele-
jen ̈ ne'aj custjay. Tjajamapj jomwen
jul nt'a. Ángel tjunuc na, ticyücüyün̈
yupj, lacj tjeyapj mpes. Jis capj t'yaja
pjü.

5 Nequem ma sin tji'yüsa tsjan
tepyalá. Mpes ángel tjevele yupj jis
lal:

—Po ma locj tjeyá quinam. Napj
selé nun lo palá Jesús. Jupj ne
cruz po'o tepe'e. 6 Len̈ quinam
jupj. Jas tjijyünsa. Nyucunú tepyala
niswá, jupj tjevele jinwá. Nculá
nun. Tjunuca jupj tüpü'ü nt'a. 7Nun
tjunucú na, len ̈way lowa jupj discip-
ulopan nt'a. Tjowelé yupj jis lal jupj
jas tjijyünsa quinam. Nyucunú p'in
quinam. Mwalá way jama nun jis lal
Galilea nt'a. Galilea nt'a ca jus nucú
jupj niswá. Nin camvelé nun yupj jis
lal. T'üc' campalas napj tjevelé jinwá
—nin tjevele ángel yupj jis lal.

8Mpes len̈way tjil nequemjomwen
jul mpe, ángel tjijyü'ta jinwá. Newa
lacj jeyaptsja. Pajal 'ücj jisastsja wa.
Ts'equenen̈ la veles discipulopan jis
lal. Quelel javeleptsja ángel tjevelá.
9 Newa ts'equenen̈ na, Jesús lay jis
tepyala yupj jis lal. Tjac' la nüjüsü.

—¿Min nucopj tjejyawca? —tjevele
jupj.
Nequem tjil jupj nt'a, palá nipi'tjin̈

jupj wolap'a'á. Ntji'lin̈ jupj tsjom.
Yólatsja jupj pajal püné, mpes nin la
tjajay. 10 Jesús tjevele yupj jis lal:

—Po ma locj tjeyá quinam. Lowa,
mvelémpülücpan jis lal. Najas camal
Galilea nt'a. Ne'aj ca nus nucucj. Nin
camvelé yupj jis lal—tjevele.

Militarpan la tsawil.
11 Nequem nasa tjil jomwen jul

mpe. Tjil na,militarpanne'aj tjátjatsja



SANMATEO 28:12 67 SANMATEO 28:20

custjay, yupj ne jajamaptsja jomwen
jul. Yupj sin popa nepenowá tjil
Jerusalén mo'ó. Tjowelepj sacerdote
noypan jis lal. Pjü tjowelepj tepyalá.
12 Sacerdote noypan 'a jis tjimyula
judío co'müypan jis lal. Ma jisast-
sja la p'a wa judiopan ca jus nlayecj
Jesús jas tjijyünsa. Mpes yuwá p'in
tjowelepj 'oyn nyuca la qjuijicj la p'a
ma ca jus nlayecj. T'emel pülücj jis
tja'ayapj militarpan niná la tsuwil
mpes. 13Ninana yupj tjowelepj mili-
tarpan jis lal: “Nun camvelé jupj dis-
cipulopan tjiquil püste na. Ca mvelé
tepequen ̈ jupj jüp'üy nun tjüjünaqué
na. 14 P'a witjacj niná cüvelecj jepa
romano lal, cupj 'ücj ca la mijicj ma
nucopj tyüla jupj”, nin tjowelepj yupj.

15 Niná 'üctsja militarpan jis lal.
Mpes natj t'emel. Yupj la tsawil,
sacerdotepan tjüjütütj jinwá. Ju-
diopan topon militarpan tjowelepj.
Ninana tintsja yupj t'ya tjowelepj,
newa javelepj niná Jesús po'ó.

Jesús jos jupj discipulopan ca mal
pjü nosis nt'a, ca sin 'yüsa la mijicj jupj
mpes.

(Marcos 16.14-18; Lucas 24.36-49;
Juan 20.19-23)

16 Jesús discipulopan 'ónceya tjil
Galilea nt'a, jupj tjijyü'ta jinwá. Tjil
joc' pjaní nt'a, jupj nasa tjevele yupj
ca mal ne'aj. 17Ne'aj jus tjunuc Jesús.
Salejeptsja jupj Dios Jatjam, mpes
palá nipi'tjin̈ jupj wolap'a'á. Yupj
sin popa nepenowá sey c'a jinwatsja
custjay. 'Ots'ots' way p'in topon niná
ne t'üc' way Jesús. 18 Jesús ne'as tje-
mey yupj nt'a. Tjevele yupj jis lal:

—Napj 'ücj jyütütj pjü way tsjun
po'ó. Pjü wa nosis casá 'ücj jyütütj
wa. Mpapay ntje'aya ca nin nsem.
19Mpes lowa nun pjü nosis casá. Pjü
'a mulú patja jis lal ca mvelé napj
mpes. Sin 'yüsa lis müjí, mpes yupj
napj discipulopan ca jis mpalas. Ba-
utizar ca lis müjí Dios Mpapay mpes,
Dios Jatjammpeswa,DiosCjüesmpes
wa. 20Ca sinmü'üsüs lamüjí ca nin la
mijicj pjüway napj nu tjijyütütj. T'üc'
way napj p'iyá ca nucopj ncon̈ lovin,

nosis cyawaja nas —nin tjevele Jesús
jupj discipulopan jis lal.

Marcos papel tepyaca
Jesucristo po'ó

Juan el Bautista tjevele Jesucristo
po'ó.

(Mateo 3.1-12; Lucas 3.1-9, 15-17;
Juan 1.19-28)

1 Po quina papel ca mpac Jesu-
cristo po'ó, jupj ne Dios Jatjam. Papel
niná ca mveles tsjan niná pajal 'üsüs
tepyala jupj la tjiji mpes.

2Püna Isaías la p'a jis lal tjeveleDios
tjevelá. Profétatsja jupj püná. Jupj
papel tepyaca Dios tjevelá Jatjam lal.
Ninana tepyacá:
“Napj yom pjaní jas majam ca.

Jupj ca mim napj mpes.
Jupj mveles ca napj mpes.
Jupj mwalá way camim jipj lal.
P'a jawas jipj ca mim.
Yom niná camveles gente jilal.
Mpes yupj ca jisas nsem jipj jay
yupj nt'a.

3Yomnináwacjuwánt'a camim jupj.
Pajal ca quelel mveles gente
jilal napj mpes. Mpes yümücj
camveles:

‘Qjuis Jepa Püné ca ncuwim.
Nujola t'as ca nin lamüjí quinam
jupj jos jin.

Malala nujola nun jümücj la
lu'ulú jinwá.

Pomamalalanujola t'asquinam.
'Üsüs nujola t'as, qjuis Jepa Püné
jos jinwá’,

nin camveles jupj.”
Dios tjevele jupj ca nin mveles; Isaías
tepyaca Dios tjevelá. 4 Mpes p'a
jawas yom ne'aj tjac' wa cjuwá nt'a.
Juan el Bautista lotsja jupj. Gente
jis walap'a'a tjevele más 'ücj 'aplijila
nsem yupj, malala nyuca la tjajay
mpes. Más 'ücj ca Dios jos jin la mijicj
quinam. Juan tjevele jupj ca 'üsüma
jis mpa'tas, mpes bautizar jis mpalas
ca. Tjevele ca sin müjünsüs niswá.
Mpes pjü ca jus nlayecj yupj quelel
'üsüs lamijicj quinam, Dios jos jinwá.
Nin mpes Dios ca perdonar lis mijis

malala nyuca la tjajay. Nin tjevele
Juan yupj jis lal.

5 Pülücj way tjiquil jupj nt'a. Judea
mpe tjiquil wa, ne'aj judiopan pjaní
pjaní patja nt'a. Jerusalén mpe
tjiquilwa, ne'aj pülücjpatja judiopan.
Yupj tjiquil, tjowelepj jupj lal malala
nyuca la tjajay. Niná tjowelepj
na, Juan bautizar lis tjiji 'üsü ́ mo'ó.
Jordán ló 'üsǘ ne'aj.

6 Juan jas quip camello ts'üilin
waytsja jupj. Col tsyú'patsja pjoloc'
mpes. Ts'elel lyájatsja jupj. Ts'as joc'
'alape píjisawatsja. Lovin nin tüpü'ü.
7 Gente jilal tjevele: “P'a jawas p'a
wa ncuwim. Más püné jupj napj lal.
Napj pajal tsjicj jupj lal. Po 'üsüs napj
lal tsji' lejay jupj mpes. Napj jupj
caite syoc la p'in 'ücj napj lal. 8Napj
bautizar la nusejay 'üsǘ mpes la p'in.
Yomp'awa ninámás 'üsüs ca lamijis.
Jupj ca numa'ayas Dios Cjües.”

Juan el Bautista bautizar la tjiji
Jesús.

(Mateo 3.13-17; Lucas 3.21-22)
9 P'a jawas Jesús Nazaret mpe tjac'

jupj, Galilea se jütütj mpe. Juan el
Bautista nt'a tjemey. Juan el Bautista
bautizar la tjiji Jesús 'üsǘ püné mo'ó,
niná 'üsǘ Jordán ló. 10 Jesús 'üsǘ mpe
jas tjijyünsa na, jupj tjinyuca tsjun
po'ó tsjicj way la tücüeme, jun cjol
tepyala. Nepé palá tjac' Dios Cjües.
Sipipj jinwá justa tjac' jupj Jesús nt'a.
Niná tjinyuca Jesús. 11 Tsjun po'o
nepé vele pjactsja wa: “Jipj napj Nat-
jam. Quelel la 'ejay pajal napj. Pajal
'ücj najas jipj lal.”

Diablo jostsja Jesús malala nyuca
lamijis. Ma la tjiji.

(Mateo 4.1-11; Lucas 4.1-13)
12 Dios Cjües jas tjejyama Jesús

campa way 'in, wa cjuwá nt'a. Mpes
tjemey jupj. 13 Ts'ac' cuarenta tüpü'ü
ne'aj. Animal pülücj lyawun ̈tsja la
p'in ne'aj. Ne'aj tjac' Satanás Jesús
nt'a. Malala tjevele Jesús lal. Jostsja
ca Jesús malala nyuca la mijis. Ángel
witjacj tjiquil Jesús nt'a, cus tjap'acj
jupj.

Jesús tjeveleDios tjevelá,pajal 'üsüs
way niná.

(Mateo 4.12-17; Lucas 4.14-15)
14 Jepa cawilta mo'o tje'yonsa

Juan el Bautista. Nin tepyala na,
Galilea mo'o tjemey Jesús. Ne'aj
pülücj jis walap'a'a tjevele Dios pajal
'üsüs la tjiji gente mpes. 15 Jesús
tjevele: “Quina ca nin mpalas, Dios
ca müjü'tüs nosis nt'a. Len̈ way ca
nin nsem. 'Aplijila t'as malala nyuca
la tjüjí. 'Üsüs la müjí quinam Dios
jos jinwá. Mponé Dios tjevelá, jupj
tjevele jupj pajal 'üsüs liji nunmpes.”

Jesús tjevele niyom yulupjana jilal:
“Mas napj lal”.

(Mateo 4.18-22; Lucas 5.1-11)
16 Jesús 'üsü ́ püné la nt'a tjemey

jupj. Galilea ló 'üsü ́niná. Yommát'eya
yus tjinyuca. Pjaní Simón lotsja jupj.
Ma'ajapj Andrés lotsja jupj. Jupj
Simón tsüípetsja. Po quina ataraya
püné la ts'itsja 'üsü ́ mo'ó. Lovin cjul
pje'á la coytsja yupj, lovin nin la tja-
jaytsja, tapatja. 17 Jesús tjevele yupj
jilal: “Ncapj ncon̈có nun. Napj ca
nusin 'yüsa la mejay 'ücj la veles la
p'a jilal Dios mpes. Nin mpes ca
nepénowa cus ncon̈cocj wa jupj.” Nin
tjevele Jesús.

18 Len̈ way tüpüntüpj yupj jis
ataraya, tjil Jesús lal.

19 Jesús tsjicj way tjemey na, la
p'a wa yus tjinyuca jupj. Pjaní Ja-
cobo lotsja jupj. P'a wa Juan lotsja
jupj. Jupj Jacobo tsüípetsja. Yupj
Zebedeo jatjampan waytsja. Barco
wama tjátjatsja yupj jis papay lal, jupj
jomozopan jis lal wa. Ataraya püné
'ücj la tjajaytsja yupj. 20 Jesús ma
la tjinyuca. Jis lal tjevele ncul yupj,
ca cus ncon̈cocj. Mpes tjil jis papay
tjá'asampe, jupj jomozopan mpe wa.
Tjil Jesús lal.

Jesúsmás püné lapanenpan jilal.
(Lucas 4.31-37)

21 Capernaum nt'a tjil yupj, pülücj
patja nt'a. Sábado na tjil judiopan 'a
si mulú nt'a. Jesús sin 'yüsa la síjitsja
yupj quinam. 22 Pajal nin yólatsja
yupj Jesús tjevele mpes. JesúsMoisés

popel sin 'yüsa lajay jin tuluctsja. 'Ücj
jis la jütütj jinwá tjevele jupj. 23 Yom
tjá'asa ne'aj, wosis nt'a judiopan 'a si
mulú nt'a. Lapanen jupj jos mo'o
tüpǘ'ütsja. Yom niná yümücj tjevele
Jesús lal:

24 —Jipj Jesús Nazaret mpe 'esepj.
¿Tsjan pjucj tjacuy cupj nt'a? ¿Ncu pjü
malala qjuis la jay tjacuy jipj? Napj
selépjacjne jipj. Dios juts'a'áway jipj.
Pajal 'üsüsway jipj.

25 Jesús yümücj tjevele lapanen lal:
—¡Lyájasa t'as! ¡Jutja jupj jos mpe! —

tjevele.
26 Yom pajal jun jyu'ya tepyala la-

panen la tjiji. Lapanen yümücj la
tipiya. Jupj jos mpe tjemey. 27 Pjü
way po yólatsja 'üsüs tepyala mpes.
Mpes yuwá tjowelepj yupj: “¿'Oyn ne
nin vele jupj? Seyasa way qjuisin
'yüsa liji Jesús. Jepa jinwá qjuisin
'yüsa la qjuisiji. Jyü'tawa lapanenpan
jilal, ne nin lajay jupj vele jin.” 28 Pjü
jilal tjowelepj Jesús la tjijá. Mpes
Galilea mo'ó len ̈ way pjü tjepjyacan̈
Jesús po'ó.

Jesús tji'yü'sa la tjiji Simón pwisam.
(Mateo 8.14-15; Lucas 4.38-39)

29 Judiopan 'a si mulú nt'a, niná wo
mpe tjemey quinam Jesús. Jacobo,
Juan jilal tjemey jupj. Simón, An-
drés jis wa nt'a tjil yupj. Wama tjil
yupj. 30Ne'aj Simón pwisam pǘ'ütsja,
malala jostsja jupj. Po 'in si 'áwatsja
jupj. Ne'aj patja tjowelepj Jesús lal
malala jostsja niná. 31 Jesús tjemey
jupj nt'a. Mos ntjüi'le, jas tjijyünsa
jupj. Mpes 'ücj já'asatsja jupj quinam.
Si 'awa tji'yü'sa quinam. Len̈ way
niná ve jis tje'yaya, tjalá yupj.

Pülücj malala jisas jis tji'yü'sa lis
tjiji Jesús.

(Mateo 8.16-17; Lucas 4.40-41)
32Püste tepyala na, la p'awa tjiquil,

jis tucuman pjü way malala jisas
Jesús nt'a. Nepénowa lapanenpan
yupj jisas mo'o pátjatsja yupj. 33 Pjü
way ne'aj p'in patja 'a jis tjimyula wo
jun vilicj nt'a. 34 Pülücj malala jisas
jis tji'yü'sa lis tjiji Jesús. Pje'á sin tje-
jyama lapanenpan pülücj. Mpes yupj

tjil. Yupj salejeptsja pjacj ne jupj,
Jesús. Mpes Jesúsma jis tje'yaya jis la
veles.

Galilea mo'ó Jesús tjevele Dios
tjevelá.

(Lucas 4.42-44)
35 Püstapj tsyülümǘ Jesús, ma tje-

jyawca na p'in. Jas nisa jupj. Tjemey
jusapj, pjü len̈ nt'a. Dios lal tjevele
ne'aj. 36 Yacjaya Simón, jupj jomica-
pan jis lal la tapaltsja Jesús. 37 Jupj la
nyüjüsün̈ na, tjowelepj jupj lal:

—Pülücj la 'e pal jipj.
38 Jesús tjevele:
—La p'a nt'a 'alas, ne'aj p'in

nepénowa patja nt'a. Napj ca mvelé
wa yupj jis walap'a'á Dios tjevelá.
Napj tjacuwis lo veles Dios tjevelá.

39Pues jun ta'á tjemeyGalileamo'ó,
Jesús. Wa witjacj judiopan 'a si mulú
nt'a tjemey lovin. Pjü jis walap'a'a
tjevele Dios tjevelá. Nepénowa la-
panenpan pátjatsja yupj jisas mo'ó.
Mpes Jesús pje'á lis tecyoye tjil lapa-
nenpan.

Yom pjoloc' tjamaja. Jesús tji'yü'sa
la tjiji jupj.

(Mateo 8.1-4; Lucas 5.12-16)
40Yom pjaní tjac' Jesús nt'a. Malala

jostsja pajal. Jupj jüp'üy tjamaja
lovin, palá tinca jupj jüp'üy popé.
Jesús nt'a tjac' na, tüic' jin tjüjünsü
jupj. La tjemyona:

—Jipj polel ni 'ü'sa lejay. Jipj jyas na
ca nin nsem.

41 Jesús pajal jólatsja jupj mpes.
Mpes pjwel la tepyacta, po la tje'yot'a
yommalala jos. Tjevele:

—Najas. 'I tjü'ü'süs quinam.
42Len ̈way jüp'üy tji'yü'sa.
43 Tji'yü'sa na p'in, Jesús jas tje-

jyama jupj sacerdote nt'a. Tülü way
tjijyü'tamacaninmvelesnin tepyalá.
Tjevele:

44—Pomamvelen la p'a lal quinam
jipj 'i tjü'ü'sa. Jutja sacerdote nt'a.
Jupj ca jis nucus. Ca la mpalas nucus
ncu malala lo nuc jipj p'yüy po'ó. Ca
mveles 'üsüs quinam. Niná la tjejay
na, Dios mpes ma'ayan, jipj 'i tjü'ü'sa
mpes. Pajal pünaMoisés tjijyü'ta tsjan

ca ma'ayacj, jis p'üy jis tji'yü'sa na.
Jupj tjijyü'ta jin ca la mijin. Pjü la
tjejay na, la p'a ca jus nlayecj jipj t'üc'
way 'i tjü'ü'sa quinam —nin tjevele
Jesús.

45 Yom tjemey wa mpe. Ma la tjiji
Jesús tjevele jin. Pjü way jilal tjevele
Jesús tji'yü'sa la tjiji jupj. Pülücj way
jilal tjevele jupj. Nin mpes Jesús ma
polel jámatsja pülücj patja nt'a. Mpes
gente len̈ nt'a tüpü'ü jupj. Mop'in
pülücj tjiquil pülücj patja mpe Jesús
nt'a.

2
Yom ma polel 'utanatsja. Jupj

tji'yü'sa la tjiji Jesús.
(Mateo 9.1-8; Lucas 5.17-26)

1 P'a jawas Jesús tjemey niswá Ca-
pernaum nt'a. Pjü way tjepjyacan̈
Jesús ne'aj tüpü'ü wa mo'ó. 2 Jupj
lal pülücj 'a jis tjimyula wa mo'ó.
P'a wa ma polel wama jiltsja yupj.
Pülücj way lejen ̈tsja jun vilicj nt'a
'ots'ipj. Jesús yupj jilal tjevele Dios
tjevelá. 3Nin líjitsja na, niyom yulup-
jana tjiquil. Yom ma polel 'utaná tu-
cuman hamaca lal. 4Ma polel wama
tjil yupj malala jos lal, mpes wo jay
tjujulul Jesús casa'á. Jul 'ücj la tjajay
na, malala jos palá tüpüntüpj hamaca
mpes. 5 Jesús jus nléyatsja yupj topon
jupj polel 'yü'sa liji jupj. Nin mpes
malala jos lal tjevele:

—Napj perdonar la 'ejay malala
nyuca la tjejay Dios lal. Ma nin nola
quinam.

6 Niyom Moisés popel sin 'yüsa
lajay ne'aj tjatja, tjepjyacan̈ Jesús
tjevelá. Malala jin yólatsja Jesús
tjevelá. Yólatsja: 7 “¿Tsjan pjucj niná
nin vele? Jupj tjevelá malala Dios
lal. Jupjmapolel perdonar lijimalala
nyuca liji. Dios p'in nin liji.” 8 Nin
yólatsja na p'in, Jesús seletsja nin
yólatsja yupj. Mpes Jesús tjevele yupj
jilal:

—¿Tsjan mpes nin nujola napj
tjevelé malala Dios lal? Nin tulucj.
9 Napj 'ücj velé: ‘Napj perdonar la
'ejay malala la tjejay Dios lal’. Napj
'ücj wa velé: ‘Jin tjijyünsa, ca mim’.

¿Cana más 'in costa la veles? 10 Nin
p'iyá camveléwamalala jos lal,mpes
nun ca jus nlayé napj 'ücj perdonar
lejay nosis nt'a. Napj p'iyá niná
YomenDios jas tjejyamá—nin tjevele
Jesús.
Nin mpes Jesús tjevele malala jos

lal:
11 —Jin tjijyünsa. Hamaca nt'ya,

nt'an, jutja wya nt'a.
12 Len̈ way jas nisa jupj. Hamaca

nt'ya. Tjemey quinam pje'á. Pjü way
jus tjunuc. Pajal yólatsja yupj 'üsüs
tepyala mpes. 'Üsüs tjowelepj Dios
po'ó. Tjowelepj:

—Lovin ma tjinyucuctsja cupj nin
tepyalá. Yacjaj p'in tjinyucucj.

Jesús jostsja Leví ca cus ncon ̈cos
jupj.

(Mateo 9.9-13; Lucas 5.27-32)
13 'Üsü ́ püné la nt'a tjemey Jesús

niswá. Pajal pülücj 'a jis tjimyula
jupj nt'a, ne jupj sin tji'yüsa lis tjiji.
14 Yacjaya tjemey Jesús. Jámatsja
na, Leví jus tjinyuca. Alfeo jatjam
waytsja jupj, Leví. Impuesto jaylacj
t'e'éncatsja jupj jepampes jümücj casá
tjelyawun ̈ jilal. Wa nt'a impuesto
t'e'enca nt'a tjá'asa. Jesús tjevele jupj
lal: “Ncapj tecyon̈ca jipj. Najas ncapj
cyon ̈ lovin.” Mpes jas nisa jupj, cus
tecyon̈ca quinam jupj.

15 Locopyaya Jesús Leví wo nt'a
já'asatsja. Ne'aj tjelyaja jupj discipu-
lopan jilal. Ne'aj tjiquil wa, tjalá wat-
sja niyompülücj. Nepénowa impuesto
jata'epj tapatja, Leví jinwá. Yupj pe-
quen̈tsja püna p'in. P'a witjacj ma
t'üc' la tjajay Moisés popel tjijyü'tá.
Yupj sin popa pülücj cus tocon ̈ Jesús
quinam. 16Niyomp'awa tjunuc Jesús
tjelyaja yupj jilal. Yupj ne Moisés
popel sin 'yüsa lajaytsja. Fariseopan
waytsja yupj. Niná tjunuc na, yupj jis
la tjü'üy Jesús discipulopan jilal:

—¿Tsjan mpes lyaja Jesús impuesto
jat'anquepj jis lal, malala nyuca lajay
jilal 'ots'ipj?

17 Jesús tjapjaca jis la tjü'üy jupj
discipulopan jilal. Tjevele yupj jilal:

—'Ücj jisas ma jisas doctor. Malala
jisas p'in doctor jisas. Napj doc-
tor jinwá malala lajay jis lal. Napj
niná nin lejay Dios jos jinwá. Napj
tjacuwis la veles malala lajay jis lal.
Napj velé yupj jis lal Dios jos yupj
'aplijila nsem malala nyuca la tjajay
mpes. Dios jos yupj 'üsüs la mijicj
quinam jupj jos jinwá. Niná napj
ma velé 'üsüs lajay jis lal—nin tjevele
Jesús.

Jesús discipulopan p'a casá lajay
püna tapatja jis lal.

(Mateo 9.14-17; Lucas 5.33-39)
18 Juan discipulopan ma jalatsja

neneyawá; quelel javeleptsja p'in
Dios lal. Nin lajay watsja fariseopan.
Mpes nepénowa tjiquil Jesús nt'a,
tjowelepj:

—Juan discipulopan ma jalá
neneyawá; quelel javelepj p'in Dios
lal. Nin p'iyá lajay wa fariseopan
jis discipulopan. ¿Tsjan mpes jipj
discipulopanma nin lajay?

19 Jesús jis wala tjevele:
—Yom judío woya na, jupj jomica-

pan jiquil wa cus la con ̈ jupj. Pasal
'ücj jisas, jalá jupj lal. Nin p'iyá napj
discipulopan jis lal. Napj yupj jis lal
'os. 'Ücj javelepj napj lal. Nin mpes
'ücj jisas jatja yupj. 'Ücj yupj jalá.
20 P'a jyawca na, p'a casá ca nsem.
La p'a ca ncul, ca ma tjililin̈. Len̈
ca nsem napj. Nin jawas tjejyawca
na, napj discipulopan ma ca nlajacj
neneyawá, ca mvelecj p'in Dios lal —
nin tjevele Jesús.

21 Jupj tjevele wa jupj lal japon ma
polel nin p'iyá lajay püna tapatja la
tjajay jinwá.

—Nin p'iyá ma polel jul sa lul
jis pülül pül pülül seyasa mpes —
tjevele—. Nin lajay na, pülül seyasa
la'í pyala tepe'e na. Mpes pülül pül
way ca la ntsü'üm, ca püné way la
jul nsem. 22 Nin p'iyá wa, judiopan
uva 'üsü ́ seyasa jatatj na. Uva 'üsǘ
seyasa ma ca mo'o nt'ucj pjoloc' pül
way mo'ó. Nin lajay niná, pjoloc'
pül ca mpjoltem 'üsǘ myolca mpes.
Tjopjolta na, uva 'üsü ́ ca jus ncocom.

Malala ca mpalas wa pjoloc'. Nin
mpes ma lajay niná. Uva 'üsü ́ seyasa
jatatj na, pjoloc' seyasamo'o ca nt'ucj
—nin tjevele Jesús.

'Ücj Jesús jyü'tawa sábado jawas.
(Mateo 12.1-8; Lucas 6.1-5)

23 Sábado pjaní Jesús trigo lejen̈
culupwen nipj tjemey. Sábado ts'ac'
niná judiopan ma tsji' lajay. Jupj
discipulopan tjil wa jupj lal. Jiltsja
na, trigo nepénowa sey jat'anqueptsja
yupj. 24 Fariseopan yólatsja malala
niná yupj la tjajay. Mpes tjowelepj
Jesús lal:

—¿Tsjan pjucj nin lajay jipj discipu-
lopan, trigo jat'anquepj? Dios Popel
vele ma polel tsji' lijicj sábado na.

25 Jesús jis wala tjevele:
—Dios Popel vele wa David la tjijá

pajal püna. ¿Ncu lovin ma mo'o tjow-
elé niná? (David israelpan jis jepa
waytsja püná. 'Üsüstsja jupj Dios
lal.) Ts'ac' pjaní jupj vecj pé'etsja.
Noyomes jupj cus tocon̈ wa, vecj
tecya'lin̈ wa yupj. Ve cjuwatsja yupj.
26 Mpes jupj wama tjemey Dios wo
nt'a. Pan nt'ya, tjelyaja. Jis tje'yaya
wa niyom cus tocon̈. Pan niná is-
raelpan tja'ayapj Dios mpes. Dios
Popel tjevele sacerdotepan p'in 'ücj
jalá pan niná. P'a wa ma polel
jalá yupj. David sacerdote tuluctsja,
mop'in nin, Dios ma ts'i tji'ina jupj
tjelyaja mpes. David nin la tjiji Abi-
atar sacerdote más pünetsja na.

27 Jesús tjevele wa:
—Dios gente jis tje'yaya ma tsji' la-

jay sábado na. Niná jis tjijyü'ta 'üsüs
jis la pal la p'in. Dios ma nin liji pajal
costa nsem gente 'üsüs lajay sábado
na. 28Napj p'iyá niná Yomen Dios jas
tjejyamá. Napj 'ücj wa jyütütj tsjan
'ücj lajay sábado na, ts'ac' ma tsji' lijicj
na—nin tjevele Jesús.

3
Yommos c'a tji'yü'sa la tjiji Jesús
(Mateo 12.9-14; Lucas 6.6-11)

1 P'a jyawca na Jesús wama tje-
mey judiopan 'a si mulú nt'a. Yom

ne'aj tjá'asa wa mo'ó, mos c'a wayt-
sja jupj. Ma polel le páctatsja jupj.
2Niyom p'a wa ne'aj tjatja wa. Pajal
jus tjunuc Jesús, quelel januctsja ncu
'yü'sa liji sábado na, ts'ac' niná ma
tsji' lajay. Jisastsja Jesús ca malala la
mijis, mpes 'ücj jat' mvelecj ca Jesús
malala.

3 Jesús tjevele yommos ma polel le
pacta lal:

—Jin tjijyünsa jipj. Yupj lejen ̈ culup-
wen nt'a was jipj.

4Tjevele wa niyom p'a wa jilal:
—¿Cana más 'ücj lejay sábado na,

ts'ac' ma tsji' lijicj na? ¿Ncu más 'ücj
'üsüs lejay, ncu más 'ücjmalala lejay?
¿Ncumás 'ücj sep'acj 'ücj lapüt'üs jupj,
ncumás 'ücj 'yünan jupj? —nin tjevele
Jesús.
Lyájasa tjelejen ̈tsja yupj. 5 Jesús

po ma jostsja yupj malala yólatsja;
yupj ma quelel sin 'yǘsatsja Dios jos
jin. 'Aplijila tepyala Jesús yupjmalala
yólatsja mpes. Tjevele yom mos c'a
lal:

—Myas la tepyacta.
La tepyacta jupj mos quinam.

Tji'yü'sa jupj quinam.
6 Fariseopan tjil quinam yupj. Tjil

Herodes jomicapan nt'a. Yuwá tjow-
elepj 'oyn nyuca la 'ünan Jesús.

Pülücj tjiquil Jesús ton ̈cant'a, 'üsǘ la
nt'a.

7Locopyaya Jesús tjemey 'üsü ́ püné
nt'a jupj discipulopan jilal. Pülücj
way Galilea po'o patja witjacj tjil wa
Jesús lal. 8 Pajal pülücj jus nlay Jesús
'üsüs la tjíjitsja. Mpes tjiquil wa yupj
jupjnt'a. Tjiquil Judeampe, Jerusalén
mpe wa, Idumea mpe wa, 'üsü ́ püné
na'aj po'ó mpe wa. (Jordán ló niná
'üsü ́ püné.) Tiro ne'aj p'in mpe tjiquil
wa nepenowá. Sidón ne'aj p'in mpe
tjiquil wa nepenowá. 9-10 Pülücj way
jis tji'yü'sa lis tjiji Jesús. Mpes la p'a
malala jisastsja pjü cus tjeletjatj jupj.
Pülücj waytsja yupj. Nin mpes Jesús
jupj discipulopan jilal tjevele: “Barco
nca'á ma 'e nun. Pülücj ncapj jaletjatj
yupj.” 11 Ne'aj lapanenpan tapatja
gente nepénowa jisas mo'ó. Jesús jus

tjunuc na, palá nipi'tjin̈ yupj. Yümücj
tjowelepj yupj:

—Jipj Dios Jatjam.
12 Jesús jis tjijyü'ta:
—Po ma tjowelé la p'a jilal pjacj ne

napj.
Niyom dóceya lis t'ya Jesús.
(Mateo 10.1-4; Lucas 6.12-16)

13 Jesúsnevenpopa viyavin tjemey.
Ne'aj 'etjele na, niyom nepénowa lis
t'ya jupj. Tjevele ncul yupj, mpes
tjiquil. 14 Dóceya lis t'ya, tjevele jupj
apostolpan ca nsem yupj. Tjevele ca
jupj lal mpatjam, ne jupj ca sin maja-
mas p'a nt'a. Ne'aj pülücj jiswalap'a'a
ca mvelecj Dios tjevelá. 15 Tjevele
'ücj ca jismüjü'tücj lapanenpan,mpes
ca mal gente jisas mpe. 16 Ninana
niyom dóceya jis lá: Simón pjaní wa
(Jesúsp'a ló la t'ya Simónmpes. Pedro
ló la t'ya wa.) 17 Jacobo pjaní wa,
jupj tsüipe Juan ló pjaní wa, yupj ne
Zebedeo jatjampan (Jesús la p'a jis lá
lis t'ya wa yupj. Yümücj tjowelepj
lovin, mpes Boanerges jis lá tjevele
Jesús. T'i'ila pjac jin javelepj velecj
cupj, cupj qjuis tin.) 18 Andrés p'a
wa, Felipe p'a wa, Bartolomé p'a wa,
Mateo p'a wa, Tomás p'a wa, Jacobo
p'awa, jupjneAlfeo jatjam; Tadeop'a
wa, Simón p'a wa (Simón le palánatsja
jepa lal, jepa israelpan popa tulucj.
Ninmpes “IsraelMpes Jola” lotsjawa
jupj.) 19 Judas Iscariote p'a wa. P'a
jawas Judas Iscariote Jesús enemigo
tepyala. Jis capj tjep'ya'sa Jesús ene-
migopan jis la tjilil jupj.

Jesucristo tsyu'pa diablú.
(Mateo 12.22-32; Lucas 11.14-23;

12.10)
20Yacjaya Jesúswamatjemeywosis

ne'aj ton ̈camo'ó. Niswapülücj tjiquil,
'a jis tjimyula jupj nt'a. Mpes Jesús
ma polel lyájatsja, ma wa tjalá jupj
discipulopan. 21Lap'a tjowelepj niná
Jesús pülücpan jis lal, jupj jamay lal
wa. Mpes tjil yupj, Jesús lal la cuwis.
Yuwá javeleptsja: “Malala jola jin liji
jupj”.

22Niyom Moisés popel sin 'yüsa la-
jay malala wa tjowelepj Jesús po'ó.

Jerusalén mpe tjiquil yupj. Tjow-
elepj: “Beelzebú pü'ü jupj jos mo'ó,
se p'a'sa jupj. Nin mpes 'ücj pje'á jas
tjejyama lapanen. Beelzebú diablo
p'in. Jepa püné jupj lapanenpan jis
lal.”

23 Yupj nin tjowelepj mpes Jesús
yupj jis lal tjevele ncul. Parábola
tjevele jupj, sin 'yüsa lis tjiji mpes.
Tjevele: “Satanás ma polel pje'á se
jamá jupj p'iyá. 24 Yuwá nyucunun̈
jepa pjaní jyü'ta nt'a, jis enemigopan
'ücj ca malala lis mijicj yupj. 25 Nin
p'iyá wosis pjaní nt'a patja jis lal.
Yuwá nyucunun̈, jis enemigopan 'ücj
ca malala lis mijicj yupj. 26 Nin wa
Satanás lal. Jupj pje'á se jamá jupj si
jütüta sin popé, jupj enemigopan 'ücj
ca malala la mijicj jupj. Jupj nin la
qjuijis, jupj nucunúwatsja jupj mpes
p'iyá. Nin la qjuijis, len̈ way ca polel
malala mpalas jupj.

27 ”Napj tsyupapj jupj, diablú. Nin
mpes 'ücj lo 'ü'süs lejay jupj malala la
tjijá. Diablo yom jas tjiyocj jinwá. P'a
wa ma polel wama la winin la pecj
yom jas tjiyocj wo mo'ó. Mwalá way
ca ntsu'pas yom jas tjiyocj. Locopy-
aya 'ücj lo tjilil yom jas tjiyocj juts'a'á.

28 ”Nin mpes nin velé Dios ma ca
perdonar la numijis nun, nin tjowelé
mpes. T'üc' way velé napj. Pjü way
malala nyuca lajay, pjü way 'ücj per-
donar liji Dios. Pjü malala javelepj
Dios po'ó, jupj 'ücj perdonar liji wa.
29 Pjaní p'in ma perdonar liji. Malala
javelepj Dios Cjües po'ó, Dios ma per-
donar lis mijis. Yupj lovin malala
nsem Dios lal.” 30 Nin tjevele Jesús.
Niyom nepénowa tjowelepj lapanen
jupj jos mo'o pü'ü,mpes nin tjevele.

Dios jos jin lajay, yupj ne Jesús
jüpülücpan.

(Mateo 12.46-50; Lucas 8.19-21)
31 Jesús jamay ne'aj tjac', jupj

jüpülücpan tjiquilwa. Wamamapolel
jiltsja yupj, mpes pje'á lejen ̈tsja yupj.
Quelel javeleptsja Jesús lal. Mpes
ne'aj tjatja sin popa pjaní jas tjajam
wamo'ó, lal ncuwim Jesús.

32Gentepülücj Jesús t'asiyú játjatsja,
tjowelepj Jesús lal:

—Jemay tjac', pyülücpan tjiquil wa,
pje'á jatja quinam. Quelel jis januc
yupj.

33 Jesús jis wala tjevele:
—¿'Oyn nujola nun? ¿Pjacj napj na-

may? ¿Pjacj napj mpülücpan?
34 T'asiyú jatja yus tjinyuca Jesús,

tjevele:
—Nun napj namay jin p'iyá napj

lal. Nun napj mpülücpan jin p'iyá.
35Dios jos jin lojí,nunnapj natjaypan
jinwá, napj nta'apan jinwá, napj na-
may jinwá nun napj lal —nin tjevele
Jesús.

4
Pülücj pjyacan ̈ Dios velá. Nepénowa

nin lajay, nepénowa ma lajay jupj vele
jin.

(Mateo 13.1-23; Lucas 8.4-15)
1 Jesús tjemey 'üsǘ püné la nt'a. Sin

'yüsa la síjitsja ne'aj. Pajal pülücj 'a
jis tjimyula jupj nt'a. Mpes barco
wama tjemey, 'etjele jupj, más 'ücj
la veles yupj jis walap'a'á. Pajal
pülücj 'üsü ́ la nt'a lejen ̈tsja jis la pjac.
2 Pajal pülücj sin tji'yüsa lis tjiji jupj.
Lovin parábola tjevele jupj, sin la
'üsüs jis la jay. Niná Jesús tjevelá:
3 “Tjapja'aqué nun. Yom setel sine
wínetsja. Na'aj li ts'iyá sínetsja jupj.
4 Mpes sine na, setel nepénowa palá
tinca jümücj casá. Tsipyaya tjiquil,
tjalá setel niná. 5 Setel nepenowá pe
casá palá tinca. 'Ots'ots' way 'amá
'alatsja ne'aj. Len̈ way tecyojo, 'amá
tsjicj way p'in já'asatsja, ne nin. 6Nin
mpes malala tepyala jupj. Tjejyawca
na, ts'iquenan̈. Ts'iquenan̈tsja jis ts'il
'amá casá way ton̈ca mpes. 7 Setel
nepénowa jam nt'a palá tinca. Jam
jis t'yüna watsja. Pajal qjuisiyama
tepyala,mpes jupj sínetsjamasi t'ünü ́.
Ma tjevyala jupj. 8 Setel nepénowa
'amá 'üsüs casápalá tinca. Tecyojo, jis
t'yüna. 'Üsüs tjevyala. Nepénowa setel
tréinteya tjevelan ̈, nepénowa sesenta,
nepénowa cien”, nin tjevele Jesús.

9Tjevelewa: “Najaspjü tjapja'aqué,
pjü nusin tjü'üsüs napj tjevelé”.

10 Pjü way tjil na, Jesús discipu-
lopan dóceya jupj lal játjatsja custjay.
La p'a nepenowá jupj lal játjatsja wa.
La tjü'üy Jesús lal tsjanmpes parábola
mpes sin tji'yüsa lis tjiji. Más 'in costa
la 'üsüs niná.

11 Jesús tjevele: “Diosma se 'ayapjü
sin 'yüsa 'oyn nyuca jyü'ta jupj. Jupj
nu 'yaya nun ca nusin mü'üsüs niná.
Nin tulucj yupj jis lal. Dios si jütüta
sin popa tulucj yupj. Parábola mpes
p'in sin 'yüsa lejay yupj. 12Mpes t'üc'
ca nsem niná Dios Popel tjevelá:
‘Lovin ca nucucj, newa ma ca jus

nlayecj tsjan nucucj yupj.
Lovin ca mpjacan̈, newa ma ca sin

mü'üsüs.
Yupj newama quelel sa con̈ Dios,

mpes Dios ma polel perdonar la
siji.

Ninmpesma se 'aya sin 'yüsa yupj.’ ”
13 Jesús tjevele wa: “¿Ncuma nusin

'yüsa parábola niná? Ma nusin 'yüsa
niná, p'a wamawa ca nusinmü'üsüs
nun. 14 Yom setel la ts'iya, nin
p'iyá niná jupj pülücj jis lal vele
Dios tjevelá. 15 Gente nepénowa se-
tel jümücj casá palá tinca jinwá yupj.
Yupj pjyacan̈ Dios tjevelá. Locopy-
aya Satanás jac' la ta'es yupj tjepjya-
can ̈. Nin mpes yo' pe'e Dios tjevelá.
16Gente la p'a, setel pe casá palá tinca
jinwáyupj. Yupjpjyacan̈Dios tjevelá.
Japon yupj. 'Ücj jisas se palá tjepjy-
acan ̈ mpes. 17 Tsjutsj jis ts'il 'amá
casá way ton̈ca jinwá yupj. Tsjicj
way p'in japon. Locopyaya malala se
palá ca nacj. La p'a malala la sajay
napj lal japon mpes ca nacj. Nin
tepyala na, len̈ way p'a casá yola se
palá yupj. Ma quelel sa con̈ quinam
Dios. 18 Gente la p'a setel jam nt'a
palá tinca jinwá yupj. Pjyacan̈ wa
Dios tjevelá. Japon yupj. 19 Mop'in
pajal nin yola nosis casá lajay mpes.
T'emel pülücj jisas yupj. Yola t'emel
pajal 'üsüs; t'üc' tulucj niná. Jisas ca
pülücj nta'acj nosis casá. Mpes lovin
ma lajay Dios tjevele jin. 20 Gente la
p'awa setel 'amá 'üsüs casá palá tinca

jinwáyupj. Pjyacan ̈Dios tjevelá, jisas
wa niná. Yupj nin lajay Dios tjevele
jin. Yupj 'üsüs pajal; setel sine, cyojo,
vyala jinwá yupj. Nepénowa treinta
velan̈ jinwá yupj. Nepénowa sesenta
velan̈ jinwá yupj. Nepénowa cien ve-
lan̈ jinwá yupj”, nin tjevele JesúsDios
Popel pjyacan̈ mpes.

Dios jos qjuisin 'yüsa jupj velá.
(Lucas 8.16-18)

21 Jesús tjeveleyupj jilal: “Nenéyawa
nun sin popa pjaní 'iyó je si müjü,
que'e jupj. Nin liji na, ma tsjo'oy
'alá pyünta. Ma cjan 'alá pyünta.
Campanya pyünta pjü 'ücj jis la nuc.
22 Nin p'iyá, Dios ma mpja'nes jupj
quelel sin 'yüsa liji. Püna ma jis
tje'yaya sin la 'üsüs, niná quelel sin
mü'üsüs la mijis jupj. Püna ma sin
tji'yüsa, niná ca jus nlayecj. Niná
'ücj ca jus nucucj nsem. 23Najas pjü
tjapja'aqué, pjü nusin tjü'üsüs napj
velé.

24 ”Po nujola t'as pjo'oqué mpes.
Nun quelel nin lojí Dios velá, jupj
pülücj ca nusin 'yüsa la mijis. Más
'üsüs la mijis ca jupj nun la tjüjí lal.
25 Nun quelel nusin 'yüsa Dios velá,
mpesmás pülücj ca nusin 'yüsa la mi-
jis Dios. Nin p'iyá pjü jis lal. Dios
jisas, mpes ca sin mü'üsüs. Nepénowa
maquelel sin 'yüsaDios velá. Pjyacan̈
p'in. Mpes ca ma polel sin 'yüsa Dios
velá. Sey c'a ca la mijis jupj”, nin
tjevele Jesús.

Pülücj ca mpatjam Dios lal, jupj
tjevele toponmpes.

26 Jesús tjevele wa: “Napj ca nusin
mü'üsüs la mejay 'oyn nyuca liji Dios
nosis casá. Yom setel sine jinwá liji.
Yom setel witjacj la ts'iya. 27 Setel
cyojo, si t'ünǘ. Jawna, püstena, newa
si t'ünü ́. Yom jya na nin p'iyá, si jünsa
na nin p'iyá. Yom niná ma selé 'onin
ne nin lovin si t'ünǘ. 28 Jupj sin nin
cyojo 'amá mpe, lejen̈ yupj. Mwalá
way 'elyon pyala. 'Elyon tepyala
na, ts'ituju. P'a jawas wolas ve-
lan̈. 29Wolas ts'its'e na, 'ücj jat'anapj
quinam. Mpes jat'anapj, jacutj yupj.

Nin p'iyá ca nsem gente jis lal”, nin
tjevele Jesús.

MapjüwayDios jisas, Diosmpes 'a
si mulú nt'a.

(Mateo 13.31-32; Lucas 13.18-19)
30 Jesús tjevele wa: “¿Tsjan ca

mpalas Dios si jütüta jis lal? Parábola
ca mvelé, mpes ca nusin 'yüsa la
mejay tsjan ca mpalas. 31 Mostaza
setel jinwá ca nsem. Mostaza setel
más tsjicj way pjü setel jilal. 32 Sine
na, t'yüna jupj. Más püné t'yüna la p'a
tsjutsj jilal. Campanya ton̈ca. Jis pjel
campa se palá. Mpes tsipyaya jiquil,
'ücj lejen ̈ jupj pjwel casá, tsjojocant'a.
Ninp'iyácansemDios si jütüta jis lal”,
nin tjevele Jesús.

33 P'a wa parábola witjacj tjevele
Jesús yupj jilal. Parábola mpes sin
tji'yüsa la tjiji Dios tjevelá. 'Ücj
sin 'yǘsatsja, nin p'in tjevele jupj.
34 Parábola p'in tjevele jupj, pülücj 'a
jis tjimyula jis lal. Jusapj tjá'asa na
jupj discipulopan jis lal, sin tji'yüsa
lis tjiji tsjan quelel véletsja parábola
mpes.

Jesús 'ücj tjijyü'ta lüpjǘ, 'üsü ́ püné
'ots'ipj.

(Mateo 8.23-27; Lucas 8.22-25)
35 Yacjaya, t'yaja na, Jesús tjevele

jupj discipulopan jilal:
—Mas 'üsǘ püné na'aj po'ó.
36 Mpes len̈ way tjil jupj lal. Tjil

pülücj 'a jis tjimyula mpe. Así 'ücj liji
secj tjemey Jesús. Barco la p'a wa tjil
wa yupj jilal. 37 Pajal jas tjelyapjünǘ
lüpjü ́ 'üsü ́ püné nt'a. 'Üsü ́ la tjepjet-
pjets'é tepyala. 'Üsǘ wama tjemey
barco mo'ó, ne quelel pít'atsja barcas.
Campwila quelel jámatsja. 38 Jesús
barco cjüip'a'a pǘ'ütsja, jyatsja. Pülül
jay pálatsja jupj. Jupj discipulopan jas
tiquilquil. Tjowelepj:

—Qjuis Jepa, qjuis qjues nt'ancam,
nca'lequecj ca ncupj. ¡Qjuiyolama jele
jipj!

39 Jas nisa Jesús. Cus tjeve'le lüpjǘ.
Cus tjeve'le wa 'üsüs. Mpes lüpjǘ
'üt'ün nasa tepyala. 'Üsü ́ 'üt'ün nasa

wa. 40 Jesús jis la tji'yüya jupj discipu-
lopan jilal:

—¿Tsjan mpes locj jeyatsja nun?
¿Ncu ma poné custjay napj polel nu-
copj p'yacj?

41 Yupj pajal lacj tjeyaptsja. Yuwá
tjowelepj:

—¡T'üc' way yom niná pasal püné
way! 'Ücj si jütüta lüpjǘ, 'üsǘ 'ots'ipj,
ne nin lajay jupj jyü'ta jin.

5
Jesús pje'á sin tjejyama, tjil lapa-

nenpan.
(Mateo 8.28-34; Lucas 8.26-39)

1 Yupj tjil 'üsǘ püné na'aj po'ó.
Gadara lotsja ne'aj. 2Barcompe pje'á
tjemey Jesús 'amá nt'a. Yom tjac'
la nüjüsü jupj panteón mpe. Lapa-
nenpan pülücj pátjatsja jupj jos mo'ó.
3 Yom niná lovin tüpǘ'ütsja panteón
mo'ó. Pajal jas tjiyoctsja jupj. La
p'a ma polel tsupaptsja jupj, 'üpǘ
t'anca jupj lovin. Nin p'iyá cadena
lal, t'anca wa jupj. 4 La pülücj jupj
mos t'asiyú tsupaptsja, tsjom t'asiyú
tsupaptsja wa acero mpes, cadena
mpes wa. Lovin t'anca jupj cade-
nas. Lovin tji'yula aceras. Mpes
lovin polel jámatsja la p'a tsupaptsja
na. 5 Lovin tjuwine panteón nt'a,
joc' mo'ó 'ots'ipj. Ne'aj tjuwine jaw
na, püste na 'ots'ipj. Newa la tipiya,
jupj jüp'üy newa t'yüjü wa jupj, pe
mpes. 6 Jupj jus tjinyuca Jesús campa
mpe, ne ts'üequené Jesús nt'a. Jesús
wolap'a'a tüic' jin tjüjünsü jupj.

7Yümücj la tipiya:
—¿Tsjan mpes napj nt'a tjacuy?

Jesús jipj. Dios Jatjam jipj, Dios ne
más püné pjü jilal. NajasmvelenDios
lal ma ca malala la mijin napj lal —
lapanen nin tjevele.

8 Yom jactsja na p'in, Jesús tjevele
nas yom lal:

—Lapanen jipj. ¡Jutja jipj jupj jos
mpe!

9 Jesús la tji'yüya:
—¿Tsjan lyá jipj?
Jupj tjevele:
—Pülücj napj nlá. Cupj cjay pülücj.

10 Jupj pajal la tjemyona Jesús
lal ma ca sin majamas lapanen-
pan quepem. 11 Ne'aj neven nt'a
malana pülücj tjelyawun ̈tsja, tjalat-
sja. 12 Lapanenpan la tjomon Jesús
lal:

—Qjuis tjijyü'ta nlaca malana nt'a.
Qjuis ma'ayan nlaca malana jisas
mo'ó.

13 Jesús tjevele 'ücj jis la winin
yupj nt'a. Mpes lapanenpan tjil yom
jos mpe. Tjil malana jisas mo'ó.
Jisas mo'o tjil na, malana ts'equenen̈
neven palavin. Mil mat'e waytsja
yupj. 'Üsü ́ püné mo'o tjil. Jis qjues
t'anca yupj, tecya'lin̈.

14Malana jajamapj niná tjunuc na,
ts'equenen̈ yupj. Pülücj patja nt'a
tjowelepj nin tepyalá. Wa pjaní pjaní
lejen ̈ nt'a tjowelepj wa yupj. Mpes
pülücj tjil jis la nuc niná tepyalá.
15 Jesús nt'a tjil na, jus tjunuc yomen
lapanenpan pülücj pátjatsja jupj jos
mo'ó püna p'in. Ne'aj tjá'asa. Sa capy-
atsja jupj, 'ücj jólatsja quinam. Lacj
tjeyapj yupj nin tepyala mpes.

16 P'a witjacj tjunuctsja Jesús
tji'yü'sa la tjiji yomen. Mpes yupj
tjowelepj la p'a jis lal tsjan tepyala
yom lal, lapanenpan jupj jos mo'o
tapatja p'iyá. Tjowelepj wa tsjan
tepyala malana jilal. 17 Nin mpes
ne'aj tapatjá pajal la tjomon Jesús lal
jupj ca mim yupj nepé.

18Mpes Jesús barco wama tjemey.
Custjay ma tjemey na p'in, niná
yomen, lapanenpan jupj jos mpe
tjil p'iyá, jupj tjevele Jesús lal. La
tjemyona Jesús lal jupj ca ma'ayas
jupj lal ca mim, cus la con̈. 19 Jesús
ma tje'yaya tjemey jupj lal. Tjevele:

—Jutja jipj wya nt'a. Wya nt'a patja
jis lalmvelen jipj JepaDios pajal 'üsüs
la tjiji jipj mpes. Mvelen ca jupj
jólatsja malala 'e tepalá —nin tjevele
Jesús jupj lal.

20 Mpes yom tjemey quinam.
Decápolis nt'a pülücj jilal tjevele Jesús
pajal 'üsüsway la tjiji jupjmpes. Yupj
pjüway pajal yólatsja Jesús pajal 'üsüs
la tjiji mpes.

Jesús jas tjijyünsa tepe'á. Niswa
tüpü'ü la tjiji jupj. Quepj püs way
malala jos tji'yü'sa la tjiji wa.

(Mateo 9.18-26; Lucas 8.40-56)
21 Jesús 'üsǘ na'aj po'ó tjemeyniswá

barco mpes. Ne'aj tjil na, barco mpe
tjemey. Pülücj 'a jis tjimyula Jesús
nt'a, 'üsǘ la nt'a tón̈catsja na. 22 Yom
pjaní Jairo ló tjac' wa. Jupj jépatsja
judiopan 'a jis tjimyula nt'a. Jus
tjinyuca na Jesús, tüic' jin tjüjünsü
jupj Jesúswolap'a'á. 23Pajal la tjemy-
ona Jesús lal:

—Ncucus tsjicj quelel pe'e. Was
nawá nt'a. Najas po la mo'ot'en
ncucus, ne mü'ü'süs ca jupj, ca jupj
mpü'üm.

24 Mpes Jesús tjemey jupj lal. La
p'a wa pülücj cjüil tjil. Cus tjelet-
jatj Jesús. 25 Quepj malala jostsja
ne'aj wínetsja. Año dóceya newa 'os
tepyálatsja, ma tji'yü'sa jupj. 26 Lovin
leméliyu jaylacj la tjíjitsja jupj doc-
tor lal. Malala tepyala p'in leméliyu
mpes. Pjü jupj t'emel tecyawaja.
Lovin ma tji'yü'sa, más 'in malala jos
tepyala p'in. 27 Jupj wola tjowelepj
Jesúspolel jismü'ü'süs lamijismalala
jisas. Mpes Jesús cjüil tjemey. Po la
tje'yot'a Jesús jas quip. 28 Jupj jólatsja:
“Jesús jas quip po le 'otj p'in,ma 'ü'süs
ca napj”, nin jólatsja jupj. 29 Len̈ way
tji'yü'sa jupj. 'Os tjapjaja quinam.
Tji'yü'sa jin jostsja jupj.

30 Nin tepyala na, Jesús seletsja
tji'yü'sa la tjiji jupj. Mpes la nujuya,
jis la tji'yüya 'a jis tjimyula jis lal:

—¿Pjacj po la tje'yot'a nin quip?
31 Jesús discipulopan tjowelepj

Jesús lal:
—Jipj selen pülücj t'asiyú lejen̈ jipj

nt'a, cyapj jaletjatj. ¿Tsjan mpes jis la
tji'yüy pjacj jin po la tje'yot'a?

32 Jesús yus nyúcatsja custjay.
Quelel jus nléyatsja custjay pjacj po
la tje'yot'a jupj. 33 Quepj seletsja
jupj tji'yü'sa quinam, mpes tjemey
Jesús nt'a, tüic' jin tjüjünsü jupj Jesús
wolap'a'á. Ticyücüyütsja, pajal lecj
tjeyatsja mpes. Jesús lal tjevele pjü
way jupj la tjijá.

34 Jesús tjevele:
—Jipj tepyon napj polel 'i 'ü'sa lejay.

Nin mpes 'i tjü'ü'sa jipj. 'Üsüs way
mimquinam jipj. Lovin ca 'ücjwinim
quinam jipj.

35 Newa jupj lal véletsja na, niyom
nepenowá tjiquil Jairo wo mpe, jupj
ne jépatsja judiopan 'a si mulú nt'a.
Tjowelepj:

—Jipj cyucus tepe'e. Más 'ücj ma le
mon quinam qjuis Jepa lal.

36 Jesús tjapjaca jepa lal tjowelept-
sja. Tjevele jepa lal:

—Po ma lecj tjeyá. Tepyona p'in
napj polel cyapj p'yacj.

37 Jesús jostsja la p'a ma ca mal
quinam jupj lal. Nepénowa cus to-
con̈ p'in. Pedro pjaní waytsja, Ja-
cobo pjaní waytsja, Juan p'a watsja.
Juan Jacobo tsüipe waytsja. 38 Tjil na
jepa wo nt'a, Jesús yus tjinyuca gente
pülücj ne'aj, yümücj pjac la tjajaytsja.
Yümücj la tupuyuptsja. 39 Jesúswama
tjemey, jis la tji'yüya:

—¿Tsjanmpes yümücj pjac lojí? ¿Ts-
jan mpes pajal lu puyú? Tsjicj tepe'e
tulucj. Tjejyá p'in.

40Yupj tjuwi'in̈ jupj tjevele mpes.
Jesús pjü pje'á sin tjejyama. Tsjicj

popay, jamay jis lal tjemey tsjicj
pǘ'ütsja nt'a. Jupj discipulopan ne'aj
cus tocon ̈, yupj tsjicj pü'ü nt'a tjil wa.
41 Jesús ntjüi'le tsjicj mos. Tjevele
tsjicj lal:

—Talita, cumi. (Cupj velecj: “Tsjicj,
jipj lal velé napj, jin tjijyünsa”.)

42 Len ̈ way jas tjijyünsa jupj.
Tjuwine jupj quinam (Año doce
tyá'atsja jupj.) Yupj ne'aj tjelejen̈
pajal yólatsjapajal 'üsüs tepyalampes.
43 Jesús jis tjijyü'ta tsjicj popay lal,
jamay lal wa, ma jis la veles la p'a
jilal niná tepyalá. Jilal tjevele wa
ma'ayacj la las tsjiquis.

6
Ma topon Jesús lal jupj püna tüpü'ü

nt'a.
(Mateo 13.53-58; Lucas 4.16-30)

1Nepé tjemey quinam Jesús. Püna
tüpü'ü nt'a tjemey jupj discipulopan

jilal. 2 Sábado tjejyawca na, judiopan
'a si mulú nt'a tjemey. Sin tji'yüsa lis
tjiji ne'aj. Tjepjyacan̈ sin popa pülücj
pajal yólatsja jupj 'üsüs tjevele mpes.
Tjowelepj yuwá:

—¿Ca'aj tjemey yomniná jas la 'üsüs
niná? ¿Tsjan mpes pajal selé jupj?
¿'Oyn nyuca pajal 'üsüs liji, yom p'in
ma polel lijá? 3 Silla líjitsja, cjan líjitsja
pǘ'ütsja jupj. Jupj María jatjam p'in.
Jupj püné tulucj. Selecjwa jupj jatjay-
pan jis lá: Jacobo pjaní wa, José p'a
wa, Judas p'a wa, Simón p'a wa. Jupj
to'opan qui'á patjawa cupj qjuis lal—
nin tjowelepj yuwá.
Mpes ma jisastsja Jesús. Ts'a tji'in

jupj lal.
4Ninmpes yupj jilal tjevele jupj:
—Nun ma jisas napj velé, napj nun

jis lal tüpü'üs mpes. Nin lovin pro-
fetapan jis lal. P'a nt'a patja jisas
profeta vele Diosmpes. Jupj pü'ünt'a
p'in ma quelel japon jupj 'üsüs. Jupj
jüpülücpan p'in ma yola jupj 'üsüs.
Nin p'iyá jupj wo nt'a—tjevele Jesús.

5 Mpes Jesús ma polel 'üsüs la tjiji
ne'aj, Dios p'in 'ücj liji jinwá. Yupj
ma topon püné waytsja jupj, ne nin.
Malala jisas nepenowá po la tje'yot'a
la p'in. Jis tji'yü'sa lis tjiji. 6Ne'aj tap-
atja ma topon Jesús pajal 'üsüs líjitsja.
Jesús jólatsja yupj pajal sey c'a, yupj
ma topon mpes. Locopyaya p'a nt'a
tjemey. 'A mulú patja nt'a wínetsja,
sin 'yüsa la síjitsja. T'üc' sin 'yüsa lis
tjiji na, p'a nt'a tjemey lovin.

Jesús jupj discipulopan dóceya sin
tjejyama tsji' la mijicj jupj mpes.

(Mateo 10.5-15; Lucas 9.1-6)
7 Jesús discipulopan dóceya jilal

tjevele jis la cuwis. Sin tjejyama,
mat'e mat'e ca mal, ca tsji' la mijicj
jupj mpes. Jis tje'yaya 'ücj pje'á la ts'i
lapanenpan.

8 Yupj jis lal tjevele wa 'oyn nyuca
la mijicj yupj, tjil na. Ninana Jesús
tjevelá yupj jis lal: “Nun lowú na tsji'
la müjí napj mpes, ma ca nt'a nun p'a
jawasa nujisas mpes. Tjacjaj p'in 'ücj
t'onun, lowúna. Pomave t'o, yacjaya
nu lo las. Ma tjamá 'opos. Po ma

t'o t'emel. 9 'Ücj caite nun jis tsjom
pwi'tjí, nin p'in ma mát'eya nun sin
quip nlawú. 10 Wa pjaní nt'a 'yaya
nu la püt'üsnun, janmacj jupjwont'a
tapatjaqué, yupj patja nepé lowúnas.
11Nepénowamaca jisasnsemnun tju-
culá yupj nt'a. Ma ca quelel mpjacan̈
nun welé napj mpes. Mpes yupj mpe
lowa. Nun lowú na nepé, nun jis ts-
jam sin tjowowojó, ca palá jis ntüncüs
pjüpjüs. Mpes ca sin mü'üsüs la müjí
Dios ma japon jinwá yupj quinam.
Dios ca pajal jis capj ntülüs,malala la
tjajay jis capj tyüla na. Más ca jis capj
ntülüs yupj, Sodoma nt'a tapatja jilal.
Más ca jis capj ntülüs yupj, Gomorra
nt'a tapatja jilal. T'üc'way niná”, nin
tjevele Jesús.

12 Mpes Jesús discipulopan dóceya
tjil yupj. Tjowelepj pülücj jis
walap'a'á más 'ücj yupj ca 'aplijila
nsem malala nyuca la tjajay mpes.
Tjowelepj más 'ücj ca 'üsüs la mijicj
quinam Dios jos jin. 13 Lapanenpan
jilal tjüjütütj wa jis la winin gente
jisas mpe. Malala jisas aceite sey
tjocjolol wa jis la 'ü'süs.

Juan el Bautista tepe'e.
(Mateo 14.1-12; Lucas 9.7-9)

14 Herodes jepa pünetsja Galilea
mo'ó. Jupj wola tjowelepj wa Jesús
pajal 'üsüs la tjiji mpes. Pjü ne'aj tap-
atja jus nlaytsja Jesús po'ó,mpes nin.
Yupj nepénowa javeleptsja: “Jesús
Juan el Bautista p'iyá. Jas tjijyünsa,
niswa la püt'üs jupj. Nin mpes 'ücj
'üsüs liji Jesús, yom p'in ma polel liji
jinwá.” 15 La p'a wa tjowelepj: “Elías
jupj”. P'a witjacj tjowelepj: “Profeta
jupj, profetapan püna tapatja jinwá”.
16 Herodes wola tjowelepj na Jesús
po'ó, jupj tjevele: “Jesús ne Juan el
Bautista p'iyá. Napj tjijyütütj jupj
mwen taná la jocj, tepe'e jupj. Quina
jas tjijyünsa, pü'ü niswá”, nin tjevele
Herodes.

17 Püna tjijyü'ta jis la tjilil Juan, ne
nin. Tjijyü'ta la tsupapj, la 'onsos jupj
cawilta mo'ó. Nin la tjiji Herodías
mpes. Herodías Herodes vosastsja.
Herodes jatjay Felipe jats'omwaytsja



SANMARCOS 6:18 79 SANMARCOS 6:37

jupj, Herodías. Locopyaya Herodes
tjowaya wa jupj lal. 18 Juan lovin
véletsja Herodes lal: “Malala Dios lal
jipj vyasas myanun. Jetjay jats'om
jupj.” 19Nin mpes Herodías lovin ts'i
'inyatsja Juan el Bautista lal. Quelel
'yü ́'natsja jupj, newa ma polel líjitsja
niná. 20 Herodes tjejyama Juan el
Bautista, ne nin. Lecj tjeyatsja Juan
el Bautista lal. Jupj seletsja Juan 'üsüs
waytsja. Seletsja Juan 'üsüs wayt-
sja Dios lal. Nenéyawa Juan tjevele
Herodes lal. Herodes 'ücj jos tjapjaca
Juan tjevelá, lovinma jas tji'yüsa tjap-
jacá.

21 P'a jyawca na, Herodías 'ücj
malala la tjiji. Herodes p'a año
tepyala na, pülücj la tjiji jis la las.
Jis lal tjevele ncul jupj auxiliar
noypan, jepa militarpan 'ots'ipj,
niyom noypan Galilea mpe ne'espan
'ots'ipj. 22 Herodías jucucus wama
tjac', bailar la tjiji jis la nuc. Herodes
pasal 'ücj jostsja tjinyuca mpes, la
p'a 'ücj jisastsja wa. Mpes Herodes
tjevele jupj lal:

—Lamonannapj lal jipj jyas jin. Jipj
le mon mya 'a ca. 23 T'üc' way velé
napj, Dios pjoca. Jipj le mon, mya 'a.
La mitad way nas napj jyütütj popé
'ücj 'e 'a—nin tjevele Herodes.

24 Pje'á tjemey jamay nt'a. Jupj lal
la tji'yüya:

—¿Namay, tsjan jyas napj le mon?
Jamay tjevele:
—Mvelen ca jipj jyas Juan el

Bautista jay pjucj —nin tjevele jupj
jamay.

25 Len̈ way tjemey Herodes nt'a,
tjevele:

—Najas nca'an ma 'en Juan el
Bautista jay pjucj plato püné mo'ó
quinam—nin tjevele jupj.

26 Herodes pajal 'aplijila tepyala
jupj tjevele mpes. Ma quelel líjitsja
niná, tsjücjüim la tjemyona mpes la
tjiji p'in. Jupj nasa tjevele jupj 'ücj
la 'ayas jupj la tjemyoná. Tjevele wa
Dios tjapjaca. Pjü ne'aj tjepjyacan̈
jupj tjevelá. Yupj nasa tjiquil watsja,
Herodes pülücj jis la las la tjiji mpes.

Nin mpes ma quelel véletsja ma ca
ma'ayas niná. 27 Mpes len̈ way tji-
jyü'ta jomozo Juan el Bautista mwen
taná la jocj, nca'as jay pjucj. Mpes
jomozo tjemey cawilta nt'a. Juan el
Bautista mwen taná tjejyo'o. 28 Jupj
jay pjucj teque'e plato püné mo'ó,
tje'yaya tsjücjüim. Tsjücjüim jupj jay
pjucj tje'yaya jamay.

29 Juan el Bautista discipulopan
jus nlaytsja niná tepyalá, mpes
tjiquil. Juan el Bautista jüp'üy tjajam,
tüpüntüpj pe jul mo'ó, neven nt'a,
tepe'e 'ücj la püntüs nt'a.

Jesús pülücj way jis tje'yaya jis la
las.

(Mateo 14.13-21; Lucas 9.10-17;
Juan 6.1-14)

30 Apostolpan tjiquil Jesús sin tje-
jyama mpe. Tjowelepj Jesús lal ts-
jan la tjajay yupj tjil nt'a. Tjow-
elepj wa tsjan sin tji'yüsa la tjajay.
31 Gente pülücj jiquiltsja Jesús nt'a.
Newa tjiquil nepenowá, newa tjil
nepenowá. Mpes ma polel jalatsja
yupj. Jesús tjevele jupj apostolpan
jilal:

—Napj lal 'alas. Ca nlaca jis wa
cjuwá nt'a, ne'aj tsjicj way ca mpat-
jaquecj.

32 Mpes yusapj tjil barco mpes, jis
wa cjuwá nt'a tjil. 33 Pasal pülücj
yus tjunuc tjil yupj. Ne'as jus tjunuc
Jesús jupj discipulopan jilal. Mpes
ts'equenen̈ 'üsü ́ t'asiyú. Pasal pülücj
nin la tjajay, tjil yupj tapatja mpe.
Mwaláway ne'as tjil Jesús lal. 34 Jesús
ne'as tjemey na, gente pasal pülücj
yus tjinyuca, játjatsja jus la nuc. Pajal
jólatsja yupj mpes. Oveja yusapj jin-
watsja yupj, len̈tsja pjacj jis cüjamas.
Mpespülücj sin tji'yüsa lis tjiji. 35Pajal
t'awaná nasa. Mpes Jesús discipu-
lopan tjiquil jupj nt'a, tjowelepj:

—T'awaná quinam. Wa cjuwá
qui'á. 36Mpes pjü sin tjejyama, ne'aj
ca mal jis wa pjaní pjaní lejen ̈ nt'a,
jis wa nepénowa lejen ̈ nt'a wa. Ca
ve jaylacj la mijicj jis la las —nin
tjowelepj yupj.

37 Jesús jis wala tjevele:

—Nun p'iyá jis tja'ayá, nlajacj yupj.
Yupj tjowelepj:
—¿'Oyn la qjuijicj la qjuijim nenem

cupj? ¿Ncu jyas cupj ca nlaca ca pan
jaylacj la mijicj? Yom pjaní mes ocho
tsji' liji jaylacj nsem niná, ne pjü t'üc'
nlajacj.

38 Jesús jis la tji'yüya:
—¿Pan nol to'á? Lowa nucú —

tjevele.
Tjunuc na, tjowelepj:
—Pan cinquiyá, cjul mát'eya tya'acj

cupj.
39 Jesús tjevele yupj jilal jis

müjü'tücj pjü way 'a mulú 'a mulú
majatjum tsjutsj lejen ̈ nt'a.

40 Mpes pjü 'atjalapj yupj. Cien
cien 'a mulú játjatsja nepenowá.
Cincuenta cincuenta 'a mulú játjatsja
nepenowá. 41 Jesúsnt'yapan cínquiya,
nt'ya wa cjul mát'eya. Tjinyuca
tsjun po'ó, tjevele Dios lal tjüwüi'i
ve tje'yaya mpes. T'üc' tjevele na,
la tjelepta taná pansas. Jis tje'yaya
jupj discipulopan jis la 'ayas ne'aj
tjatjá. Nin p'iyá la tjiji cjulun lal.
42Yupj pjü t'üc' tjalá. Pjü jis col tipit'a
tepyala. 43 Ma polel pjü tjalá. Mpes
discipulopan quiliyú noypan dóceya
tipit'a la tjajay yupj pansas lal, cjulun
lal wa. 44 Jesús pajal 'üsüs la tjiji,
mpes niyom cinco mil t'üc' tjalá jupj
jis tje'yaya popé.

'Üsǘ püné casá tjuwine Jesús.
(Mateo 14.22-27; Juan 6.16-21)

45 Pjü t'üc' tjalá na, Jesús jis tji-
jyü'ta jupj discipulopan barco mo'o
jis la winin. Sin tjejyama 'üsǘ püné
na'aj po'ó, Betsaida nt'a, jupj quelel
jámatsjant'a. Jesús jostsja yupjmwalá
way ca mal jupj lal, jupj la p'a sin
tjejyama nas. Mpes tjil yupj.

46 Pjü sin tjejyama na, neven po'ó
tjemey, Dios lal la veles. 47 Püste
tepyala na, jupj discipulopan barco
mo'o játjatsja 'üsǘ püné culupwen
nt'a. Jesús jusapj já'asatsja 'amá nt'a.
48 Yus tjinyuca yupj pajal tsji' la tja-
jaytsja tjil. Lüpjǘ püné jis wala
séjetsja, ne nin. Pü ́stetsja custjay.
Nasa quelel jyawca na, Jesús tjac'

yupj nt'a. 'Üsü ́ casá wínetsja jupj.
Barco la quin quelel jámatsja jupj.
49 Discipulopan jus tjunuc, ma jus
nlaytsja Jesustsja jupj. Tepe'e cjües
wine p'in, nin yólatsja yupj. La
tupuyupj 50 jus tjunuc na. Pasal lacj
tjeyaptsja. Len ̈ way Jesús tjevele:
“'Ücj nujisas t'as. Napj ne p'in winis.
Poma locj tjeyá nun.”

51 Jesús barco wama tjemey yupj
tjatja nt'a. Wama tjemey na, lüpjǘ
'üt'ün tepyala. Jupj discipulopan pa-
jal yólatsja 'üsüs tepyala mpes. 52T'an̈
p'in tjunuc Jesús 'üsüs la tjiji pan lal.
Newa ma sin tji'yüsa tsjan mpes 'ücj
nin la tjiji jupj. Ma polel sin 'yǘsatsja
Jesús po'ó.

53 'Üsǘ na'aj po'ó ne'as tjil, Gene-
saret lotsja ne'aj. Barco tsupapj, ma
la winin barcas. 54 Barco pje'á tjil
na p'in, gente pülücj jus tjunuc Jesús.
55 Mpes jun ta'á ts'equenen̈ tjil yupj,
malala jisas tucuman hamaca mpes
Jesús nt'a. Jupj p'a nt'a tjemey na,
la p'a wa jis wala tjowelepj ca'aj tje-
mey, ne malala jisas tjajam wa ne'aj
jupj nt'a. 56 Lovin nintsja. Jupj tje-
mey nt'a, jis wa nepénowa lejen̈ nt'a,
pülücjpatja nt'awa, jiswapjaní pjaní
lejen ̈ nt'a wa, lovin tucuman malala
jisas jupj nt'a. Pülücj 'a si mulú nt'a
tüpüntüpj yupj. Pajal la tjomon Jesús
lal jupj ca jis ma'ayas malala jisas po
la 'otj jupj jas quip la nt'a. Quelel po
la 'otsja jupj jas quip la nt'a la p'in, jis
la 'ü'süs. Pjüway jas quip po la tjo'otj,
pjü way jis tji'yü'sa yupj.

7
Malala yola na, malala wa lajay,

mpesmalala nsem yupj Dios lal.
(Mateo 15.1-20)

1Niyom nepénowa tjiquil Jerusalén
mpe, 'a jis tjimyula Jesús nt'a. Nenem
nepénowa fariseopan, nepénowa
Moisés popel sin tji'yüsa lajaytsja
la p'a jilal. 2 Yus tjunuc Jesús
discipulopan nepenowá jalatsja na.
Ma jis mas tapatsj, judiopan püna la
tjajay jinwá. Yupj sin tjalá. Mpes
niyom nenem yólatsja malálatsja

discipulopan Dios lal. Yólatsja te
jinwatsja yupj. 3 (Fariseopan quelel
jalá na, yupj jismas japatsj, ca jismas
'üsüs nsem niswá Dios lal. Nin p'iyá
lajaytsjapjü judiopan. Judiopanpüna
tapatja nin lajaytsja, mpes newa nin
lajay yupj. 4 Ve jaylacj lajay na jis la
las, niná jis wa nt'a jacutj. Quelel jalá
na, jis mas japatsj mwalá way p'in.
Ma jis mas japatsj, ma jalá. La p'a
nin p'iyá lajaywa, püna tapatja nin la
tjajay mpes. Pocillo japatsj wa püna
tapatja la tjajay jinwá. Nin p'iyá jarro
japatsj wa, tsjo'oy nin p'iyá, jalá nt'a
nin p'iyá.)

5 Nin mpes Jesús lal tjowelepj
fariseopan, Moisés popel sin 'yüsa
lajay jupj lal tjowelepj wa. La tjü'üy:

—¿Tsjan mpes jipj discipulopan
ma lajay judiopan püna la tjajaytsja
jinwá? Jipj discipulopan quelel jalá
na, ma jis mas japatsj judiopan lajay
jinwá.

6 Jesús jis wala tjevele:
—Nun welé nun p'iyá 'üsüs lojí,

newa nun 'üsüs lojí tulucj. Püna Isaías
t'üc'waytepyacanunpo'ó. Profétatsja
jupj, Isaías. Dios mpes tjevele jupj.
Tepyaca Dios tjevelá. Dios tjevele:
‘Gente niná 'üsüs javelepj napj nin

po'ó,
newama quelel la najay.

7Yupj javelepj napj püné,
newama lajay napj najas jinwá.

Yupj sin 'yüsa lajay gente jajütütj p'in,
napj velé jin sin 'yüsa lajay tu-
lucj’,

nin tjevele Dios nun po'ó.
8 ”Ma lojí quinam Dios tjijyü'ta jin.

Nin lojí judiopan püna tapatja lajayt-
sja jinwá p'in. Nin lojí jarro po'í na.
Nin p'iyá lojí pocillo lal. La p'a pülücj
nin p'iyá lojí wa. 9 Ma lojí Dios tji-
jyü'ta jin. Nin p'in lojí judiopan püna
tapatja lajaytsja jinwá. Nun nujola
pasal 'üsüs nin lojí. 10 Püna Moisés
tjevele: ‘'Üsüs la müjí nun jis papay
lal, nun sejamay lal wa. Nujola nsem
noypan yupj nun jis lal. Nun ma
ca mvelé nujisas malala jis mpalas
nun jis papay, nun sejamay. Nun

popa nin cüweles, nun ca mü'ü'ná
jupj, malala tjevelempes’, Moisés nin
tjevele püná. 11 Nun ma nin p'iyá
jü'tǘ, Dios tjevele jin. T'emel cjuwá
nun jis papay, nun sejamay ca nacj.
Nun cjuwá tulucj. Nun welé 'ücj
ma 'oyá yupj jisas. Nun welé nun
popa pjaní 'ücj vele yupj jis lal: ‘Ni-
nana napj nats'a'á ma ca nu ma'ayá.
Nasa tjeveletsja ninana ca ma'ayá
Dios mpes’, nin welé jupj 'ücj ca mve-
les. 12 Nujisas jupj ma 'üsüs la mijis
popay mpes, jamay mpes wa. 13Nun
lojí judiopanpüna la tjajay jinwáp'in.
Mpes ma nin lojí Dios tjevele jinwá.
La p'a pülücj nin p'iyá malala lojí —
nin tjevele Jesús.

14 Pülücj way játjatsja Jesús ne'aj
p'in. Niswa tjevelencul yupj jupj nt'a.
Tjiquil na, jupj tjevele yupj jis lal:

—Pjü way tjapja'aqué. Nusin
tjü'üsüs napj velé. 15 Nun lojá na,
ma malala nsem nun Dios lal, niná
tjalajá mpes. Lampe pyacj mpes p'in,
malala nsem nun Dios lal. 16 Najas
pjü tjapja'aqué, pjü nusin tjü'üsüs
napj tjevelé—nin tjevele Jesús.

17Locopyaya Jesús tjemey pülücj 'a
jis tjimyula mpe. Wama tjemey jupj
tüpü'ü nt'a. Jupj discipulopan tjow-
elepj jupj lal ma sin tji'yüsa parábola
niná.

18 Jesús tjevele:
—¿Ncumawanusin 'yüsanun? Nun

lojá na, ma malala nsem nun Dios
lal niná tjalajá mpes. 19 Ve tjalajá
na, nucol mo'o jama p'in. Locopyaya
na'aj lo ts'iyá nun jis p'üympe. Newa
nin nujola nun, püna nujólatsja jinwá.
(Mpes Jesús tjevéletsja pjü 'ücj la

las, pjü 'ücj lyajacj. Ma ca malala
nsem cupj Dios lal cupj lyajacjmpes.)
20Tjevele:

—Lampe pyacj mpes p'in, malala
nsem nun Dios lal. 21 Nin lovin.
Malala yola, malala lajay. Yupj p'iyá
malala, nenin. Malala yola,mpesnin
p'inyolayupj. Ninmpeswaniyom ja-
manun tsjücjüimpan tjewyayin̈ tulucj.
Nin mpes wa pequen̈. Nin mpes wa
sa 'ünan la p'a. Malala yola, mpes
wa ne'aj jamanun sejats'om tulucj.

Mpes wa nequem lyawun̈ jis vayum
tulucj jis lal. Yupj malala yola, mpes
nin. 22 Nin mpes wa ts'isin ̈. Nin
mpes wa jisas ca malala mpalas la
p'a. Malala yupj, mpes nin. Ninmpes
wa la tsuwil. Nin mpes wa yupj jisas
jin lajay. Nin mpes wa ts'a 'in 'üsüs
tepyala la p'a wa lal. Nin mpes wa
pajal malala javelepj la p'a po'ó. Nin
mpes wa yola yupj p'iyá pajal püné
way. Nin mpes wa ma yola jin lajay
yupj. 23Malala yola, mpes nin lajay.
Malala yupj Dios lal nin lajay mpes
p'in—nin tjevele Jesús.

Quepj, Sirofenicia mpe 'esepj, tepy-
ona Jesús polel se p'á'satsja jupj.

(Mateo 15.21-28)
24 Jesús nasa tjemey nepé. Campa

'in tjemey judiopan patja mpe. Jupj
tjemey nt'a Tiro po'o patja ne'aj
p'intsja, Sidónpo'o patja ne'aj p'intsja
wa. Wa pjaní wama tjemey. Jostsja
gentema ca jusnlayecj ne'aj já'asatsja.
Newa nin, jus nlaytsja ne'aj tjac' jupj.
25 Quepj pjaní jus nleya na Jesús
po'ó, len̈ way tjac' jupj. Lapanen
pǘ'ütsja quepj jucucus josmo'ó. Mpes
tjac' jupj Jesús nt'a, tüic' jin tjüjünsü
Jesús wolap'a'á. 26 Griego waytsja
quepan, judío tulucj. Sirofeniciampe
'eseptsja. Pajal la tjemyona Jesús lal
jupj ca pje'á jas majamas lapanen
jupj jucucus jos mpe.

27 Jesús jupj wola tjevele:
—Judiopan Dios ts'uyupj. Napj

'üsüs lejay yupj mpes. Yupj yuts'a'á
ma polel la 'ayas la p'a. Nin p'iyá
tsjictjacj jis ve ma polel la 'ayas yupj
jis tsjiyó. Más 'ücj tsjictjacj jalá pjü
jisas—nin tjevele Jesús.

28Quepj tjevele:
—T'üc' tjevelen. Nin p'in velé, ve

tsjictjacj nepenowá palá tinca tsjict-
jacj jalá mpe. Niná 'ücj wa jalá tsjiyó
witjacj. (Jupj quelel véletsja Jesús 'ücj
wa se p'a'sa jupj.)

29 Jesús tjevele jupj lal:
—'Üsüsway tjevelen jipj. Mpes jutja

jipj wya nt'a. Lapanen nasa tjemey
cyucus jos mpe.

30Mpes quepj tjemey quinam jupj
wo nt'a. Jucucus jus tjinyuca cjan
casá pǘ'ütsja. Len̈ quinam lapanen.

Yom pjots' la toptsja, ma 'üsüs
véletsja. Jesús tji'yü'sa la tjiji jupj.

31 Tiro po'o patja nepé tjemey
Jesús. Sidón culupwennipj tjemeywa
quinam. Tjemey 'üsǘ püné nt'a, niná
'üsü ́Galilea ló. Ne'as tjemeyDecápolis
po'o patja nt'a. 32 Ne'aj tüpü'ü na,
jupj nt'a tucuman wa yomen pjots'
la toptsja. Ma wa polel 'üsüs véletsja
yomen. La tjomon Jesús lal jupj ca
po la mo'ot'es yom niná,mü'ü'süs ca.
33 Jesús jas tjan tjemyana jupj. Mos
ts'ipal pjots' jul la tje'yot'a jupj. Jupj
mos ts'ipal p'iyá tipyuts'a wa, po la
tje'yot'a yom pwelam. 34 Tsjun po'ó
tjinyuca. Yümücj tjeqjuesca. Tjevele:
“¡Efata!” (Cupj velecj: “Tjapjaca”.)

35 Mpes yom 'ücj pjócatsja tepyala.
'Üsüspolel véletsjaquinam. 36 Jesús jis
tjijyü'ta pjü way jilal ma jis la veles la
p'a jilal nin tepyalá.
Mop'in nin tjowelepj. Newa jis

tjijyü'ta ma lo veles, newa nin la
pülücj nin tjowelepj la p'a jilal nin
tepyalá. 37Pasal yólatsja Jesús 'üsüs la
tjiji mpes. Tjowelepj: “Pjü way 'üsüs
la tjiji. Jis pjats' la topj, si 'ü'sa la siji,
pjyacan ̈ yupj. Maysa javelepj, si 'ü'sa
la siji wa, ne 'ücj javelepj.”

8
Jesús pülücj way jilal jis tje'yaya la

las.
(Mateo 15.32-39)

1 P'a jawas pülücj 'a jis tjimyula
niswá Jesús nt'a. Cjuwatsja tsjan
ca nlajacj yupj. Mpes Jesús tjevele
jupj discipulopan jilal jis la cuwis.
Tjevele:

2 —Nola napj yupj mpes. Ts'ac'
cont'e nasa qui'á jatja napj lal.
Tecyawaja nasa yupj jis ve. 3 Ma
quelel sin jyam yupj, laja secj p'in.
Nepénowa campa patja. Jil na, sin
napnapj way ca nsem, jis capj nt'ajas
—nin tjevele Jesús.

4 Jupj discipulopan wola tjowelepj:

—Jipj selen jis wa cjuwá qui'á.
Cjuwá ca'aj mpe jis la t'as pansas t'üc'
jis la las yupj.

5 Jesús jis la tji'yüya yupj:
—¿Nol to'á nun pansas?
—Siete—tjowelepj yupj.
6 Jesús jis tjijyü'ta gentas jis la

'osos 'amá 'alá. Nt'ya pansas sieteyá.
Tjevele Dios lal tjüwüi'i pansas mpes.
T'üc' tjevele na, tjelepta pansas. Niná
jis tje'yaya jupj discipulopan jis la
'ayas ne'aj jatjá. Nin la tjajay yupj.
7 Cjul tsjictjacj pjaní way p'in játjatsja
wa yupj. Mpes Jesús tjevele wa Dios
lal tjüwüi'i cjulun mpes. Jis tje'yaya
discipulopan. Tjevele ca jis ma'ayacj
gentas. 8 Nin la tjajay, mpes pjü
way tjalá gentas. Pjü jis col tipit'a
tepyala. T'üc' tjalá na, newa játjatsja
pan popé, cjul popé wa. Mpes discip-
ulopan quiliyú mo'o t'olon pan tsjic-
tjacj, cjul tsjictjacj wa, yupj ma pjü
tjalá. Quiliyú siéteya tipit'a la tjajay
pan mpes, cjul mpes wa. 9Nasa tjalá
niyom cuatromil, pajal pülücj.
T'üc' tjalá na, Jesús sin tjejyama

yupj, mpes tjil. 10 Jesús barco wama
tjemey jupj discipulopan jilal. Tjil
Dalmanuta nt'a.

11 Fariseopan tjiquil Jesús nt'a
quinam. La tjü'üy jupj lal tsjan mpes
'ücj la tjiji jupj la tjijá. Ma topon Dios
mpe tjac',mpes la tjomon jupj ca 'üsüs
la mijis, gente p'in ma polel lajay
jinwá. Nin mpes ca sin mü'üsüs ncu
Dios jas tjejyama jupj, tjowelepj yupj.

12 Jesús yümücj tjeqjuesca,
'aplijílatsjayupjpajal seyc'atsjampes.
Tjevele: “Nun quina potjaqué, lo
moná napj ca 'üsüs la mejay, gente
p'inma polel lajay jinwá. ¿Tsjanmpes
lo moná nun niná? T'üc' way velé,
ma ca nin la mejay.” 13 Jesús tjemey
quinam yupj mpe. Barco wama
tjemey niswá jupj discipulopan jilal,
ne tjil. Quelel jiltsja 'üsü ́ püné na'aj
po'ó niswá.

Jesús jostsja jupj discipulopan ma
mponecj fariseopan jilal, Herodes lal
wa.

(Mateo 16.5-12)

14 Jesúsdiscipulopanpanpülücjma
tucutj. Yo' tepe'e. Pan pjaní jatatsja
p'in. 15 Jesús tjevele yupj jilal:

—'In tjajama. Po ma nujos t'as
fariseopan jis levadura. Ma wa nu-
jos t'as Herodes levadura. Yupj jis
levaduramalala pajal.

16 Jupj discipulopan ma sin tji'yüsa
Jesús tjevelá. Yuwáp'in jis la tjü'üy ts-
jan mpes nin tjevele jupj. Tjowelepj:
“Pan cjuwá cupj, mpes nin tjevele
niná”. 17 Jesús seletsja nin tjowelepj
yuwá. Mpes jupj tjevele yupj jis lal:

—¿Tsjan mpes nun weletsja cjuwá
pansas? ¿Ncuma nusin 'yüsa custjay?
¿Ncu ma polel nusin 'yüsa? 18Nun jis
jun janapj nun. ¿Ncu ma nusin 'yüsa
tsjan nucú? Nun jis pjats' janapj nun.
¿Ncu ma sin 'yüsa pjo'oqué mpes?
¿Ncu ma nujola pyala napj la tjejay?
19 Pan cínquiya tjelepj napj, jis tje'yá
niyom cinco mil tjalá. Nun quiliyú
mo'o t'olonó pan tsjictjacj yupj ma
pjü tjalá. ¿Ncu nujola tepyala nol
quiliyú tipit'a la tjüjí pan tsjictjacj
mpes?

—Doce—tjowelepj yupj.
20 Jesús tjevele:
—P'a jyawca na pan siete tjelepj

napj, jis tje'yá niyom cuatromil tjalá.
Nin p'iyá nun quiliyú mo'o t'olonó
pan tsjictjacj yupj ma pjü tjalá. ¿Ncu
nujola tepyala nol quiliyú tipit'a la
tjüjí pan tsjictjacj mpes?

—Siete—tjowelepj yupj.
21Mpes Jesús jis la tji'yüya:
—¿Ncu ma nusin 'yüsa custjay, napj

najas nusinmü'üsüsmpes?

Yommapolel tjinyúcatsja jupj, Jesús
tji'yü'sa la tjiji.

22 Betsaida nt'a tjil yupj. Ne'aj
tjá'asa yom ma polel nyúcatsja; la p'a
witjacj tucuman jupj Jesús nt'a. La
tjomon Jesús lal po la mo'ot'es ma
nyucá,mü'ü'süs ca jupj. 23Mpes Jesús
jupj mos ntjüi'le, lal tjemey campa
'in yupj jis wa lejen ̈ mpe. Ma nyuca
junmo'o tipyuts'a Jesús,po la tje'yot'a
jupj jun. La tji'yüya:

—¿Ncu nyuc quinam?

24 Jupj jay pjucj jas tjijyünsa,
tjinyuca, tjevele:

—Napj nyuc gente lyawun ̈. Newa
yo jinwá yustapj jin nyuc.

25Mpes Jesús jupj jun po la tje'yot'a
niswá. Po la tje'yot'a na, yom 'ücj
tjinyuca. Jun tji'yü'sa tepyala. Pjü
way pasal 'üsüs nyúcatsja quinam.
26 Jesús jas tjejyama jupj wo nt'a. Tji-
jyü'ta:

—Ma ca mim yupj jis wa lejen ̈ nt'a.
Ma camvelen yupj jilal niná tepyalá.

Pedro tjevele Dios jas tjejyama
Jesús nosis nt'a.

(Mateo 16.13-20; Lucas 9.18-21)
27 Jesús wínetsja jupj discipulopan

jilal Cesarea Filipo ne'aj p'in tapatja
nt'a. Ne'aj pjaní way patja nt'a jis wa
tjelejen ̈ Cesarea Filipo t'asiyú. Pülücj
pátjatsja Cesarea Filipo nt'a. Jesús
pjaní pjaní tjemeytsja la nuc pjaní
way patja nt'a. Ne'aj tjelyawun̈ na,
Jesús jis la tji'yüya jupj discipulopan
jilal:

—¿Pjacj ne napj jin javelepj gentas?
28Wola tjowelepj:
—Nepénowa javelepj jipj ne Juan el

Bautista p'iyá. Nepénowa javelepj jipj
Elías, püna tüpü'ü p'iyá. La p'a wa
javelepj jipj p'a profeta püna tüpü'á.
Püna 'i tipü'í, niswa püt', nin javelepj
gentas.

29 Jesús nin p'iyá la tji'yüya discipu-
lopan jis lal:

—Ne nun, ¿pjacj ne napj jin welé
nun?
Pedro wola tjevele:
—Cristo jipj. Jipj ne Jepa Püné Dios

tjevele ca jas majamas qjuis capj la
p'acj. Jipj mpes ca 'üsüsmpatjaquecj.

30 Jesús jis tjijyü'tama la veles niná
la p'a jilal.

Jesús tjevele la p'a camü'ü'nacj jupj.
(Mateo 16.21-28; Lucas 9.22-27)

31 Jesús sin tji'yüsa la tjiji quinam
jupj discipulopan. Tjevele jupj
p'iyá niná Yomen Dios jas tjejyamá.
Tjevele Dios jostsja ca pajal malala
mpalas jupj. Tjevele co'müypan ma
ca jisas nsem jupj. Nin p'iyá ca nsem
sacerdote noypan, nin p'iyá Moisés

popel sin 'yüsa lajay. Ma ca jisas
nsem jupj, tjevele. Tjevele la p'a ca
mü'ü'nacj jupj. Tjü'ünan na, ca jas
müjünsüs ts'ac' cont'e na. Ca mpü'üm
niswá, nin tjevele.

32 'Üsüsway sin tji'yüsa la tjiji niná.
Pedroma jostsjaniná campalas Jesús
lal, mpes jas tjan tjemyana jupj, cus
tjeve'le. Tjevele:

—Ma ca nin mya mpalas. Dios ca
cyapj mp'a'sas.

33 Jesús la nujuya, yus tjinyuca
discipulopan. Cus tjeve'le Pedrú,
tjevele:

—Jutja napj mpe. Satanás jinwá ve-
len. Jipj ma jele Dios jola jinwá. Yom
p'in jola jinwá jele jipj —nin tjevele
Jesús.

34 Jesús nin tjevele na, tjevele jis la
cuwis pjü ne'aj tjelejen̈, tjevele yupj
jilal, jupj discipulopan jilal tjevele
wa:

—Nun popa quelel ncapj cyon ̈ca,
ma ca nin la mijis jupj jos jinwá. Nin
ca lamijis napj lejay jinwá. Napj cruz
po'ó ca ma pats'. Malala ca mpalas
wa jupj, ncapj cyon ̈ca mpes. Jupj ca
jas mü'üsüs napj mpes. 35 Nepénowa
ca quelel jis capj mp'a'sacj yupj p'iyá.
Ma ca jisas malala se palá, mpes ca
mvelecj napj lal japon tulucj. Mop'in
ma ca mpatjam Dios lal. P'a casá
nsem nepénowa jis lal. Nepénowa
nca'lin̈ napj lal japon mpes. Nca'lin̈
ca nacj napj mpes javelepj mpes. Nin
mvelecjDios 'üsüs liji gente jis lalnapj
mpes. Más 'üsüs ca jis mpalas yupj la
p'a jis lal. Yupj lovin campatjamDios
lal.

36 ”Nepénowa pülücj jatatj nosis
casá, mop'in ma polel patja Dios
lal. Pjü way jatatj nosis nt'a ca nacj.
Newa 'üsüs way tulucj pjü niná, yupj
ma polel patjampes. 37Yupjma polel
jaylacj lajaympatjam Dios lal.

38 ”Napj p'iyá niná Yomen Dios jas
tjejyamá. Po ma nu tjemaycas napj
mpes. Po ma nu tjemaycas napj velé
mpes. Quina patja ma jisas Dios. Pa-
jal malala nyuca lajay. Nun nu tje-
maycas yupj ca jus nlayecj nun ncapj
con̈có, ne mayca wa ca nsem napj

nun mpes, niswa tjacuwis na. Niswa
tjacuwis na, pjü ca nucucj pajal püné
napj, Mpapay jinwá. Ncuwis Dios
angelpan jis lal.

9
1 Jesús tjevele wa yupj jilal:
—T'üc' way velé nun jilal. Nun

nepénowa ca nucú Dios ca müjü'tüs
nosis nt'a. Custjay ma taca'liqué na
p'in, nun ca nucú niná. Newa pot-
jaqué na p'in, pajal 'üsüs ca mpalas
Dios pajal pünémpes.

Jesús jas jaw tepyala Diosmpes.
(Mateo 17.1-13; Lucas 9.28-36)

2 Ts'ac' séisiya tjejyawca na, Jesús
tjemey Pedro lal, Jacobo lal wa, Juan
lal wa. Yupj jis lal tjemey joc' campa-
nya ton ̈ca nt'a, tucuc' pacá nt'a. Yupj
yulupjana way p'in tjil. Ne'aj tjatja
na, Jesús p'a casá justa tepyala tjunuc
yupj. 3 Jupj jas quip pajal pje tepyala,
jas jaw jinwá. Ma polel pülül la patsj
ne pajal pjeway cüpalas Jesús jas quip
pje way tepyala jinwá. 4 Nepé lay
tepyala wa Elías. Moisés lay tepyala
wa. Yupjmanasprofetapanpüna tap-
atjá. Tjoweleptsja Jesús lal. 5 Pedro
tjevele Jesús lal:

—Rabbí, po 'üsüs qui'á jyatjaquecj.
Ts'epjel cónt'eya ca sin müjünsücj.
Pjaní jipj mpes ca nsem, pjaní Moisés
mpes ca nsem, pjaní Elías mpes ca
nsem.

6Ma seletsja tsjan más 'ücj la veles,
mpesniná tjevele. Pajal lacj jeyaptsja
yupj.

7 Jupj nin tjevele na, mol lay
tepyala, palá tjac' yupj jis capá nt'a.
T'asiyú tón̈catsja. Nepé vele pjactsja:
“Niná napj Natjam. Quelel lejay jupj.
Tjapja'aqué jupj velá”, nin tjevele
mol mpe. 8 Nin tjepjyacan̈ na p'in,
t'asiyú tjunuc yupj. Jesús jusapj
tón̈catsja. Len ̈tsja Moisés, Elías len̈
wa.

9 Yacjaya joc' mpe palavin tjiquil.
Palavin jiquiltsja na, Jesús jis tjijyü'ta
ma jis la veles la p'a jilal tsjan tjunuc
yupj. Tjevele jupj p'iyá niná Yomen
Dios jas tjejyamá. Mpa'is ca, ca jas
müjünsüs la püt'üs niswá, tjevele. Jas

tjijyünsa na, 'ücj jis la veles tjunuc
mpes joc' mo'ó; nin tjevele Jesús yupj
jis lal.

10 Mpes ma tjowelepj niná la p'a
jilal. Yuwáp'in jis la tjü'üy tsjanmpes
Jesús tjevele mpa'is ca, jas müjünsüs
la püt'üsniswá. 11Tjowelepj Jesús lal:

—Cupj pyonecj jipj niná Jepa Püné
Dios tjevele ca jas majamas. ¿Tsjan
mpes niyom nepénowa javelepj Elías
mwalá way jac'? Nin javelepj Moisés
popel sin 'yüsa lajay.

12 Jesúswola tjevele:
—T'üc' way Elías mwalá way jac'

Jepa Püné lal. Dios Popel vele jupj pjü
'ücj liji Jepa Püné jac' mpes. Mop'in
nin, Dios Popel vele pasal malala ca
ma palas. Nosis casá patja malala ca
mvelecj napj nin po'ó. ¿Ncu solejé ts-
janmpesDios Popel nin vele? 13Nasa
tjac' Elías. Malala la tjajay jupj
lal, yupj jisastsja jinwá. Dios Popel
tjevele ca nin la mijicj jupj lal, ne nin
la tjajay—nin tjevele Jesús.

Jesúspje'á la ts'iya lapanen tjamac-
jas josmpe.

(Mateo 17.14-21; Lucas 9.37-43)
14 Joc' 'alá mpe tjiquil na, niswa

tjil la p'a discipulopan nt'a. Tjunuc
gente pülücj t'asiyú lejen ̈tsja yupj ji-
lal. Niyom nepénowa la veleltsja yupj
jilal. Yupj ne Moisés popel sin 'yüsa
lajay witjacj. 15 Pjü way ne'aj 'a jis
tjimyulamasalejeptsja Jesúsncuwim
quinam. Mpes tjac' na, poyólatsja jupj
tjac' mpes. Ts'equenen ̈ la tjalapan
jupj lal. 16 Jesús jis la tji'yüya discip-
ulopan:

—¿Tsjanninánun tjoweletsjaniyom
nenem jilal, lo velelé?

17Yom p'a wa wola tjevele Jesús lal
'a jis tjimyula popé:

—Natjam lal tjacuwis jipj nt'a. La-
panen pü'ü jupj jos mo'ó. Nat-
jam ma polel vele liji jupj, lapanen.
18 Nenéyawa tjüi'le jupj. Ntjüi'le na,
'amá po'o tyüla liji jupj. Natjam
lampe p'yoya, wüis si quilila. Pajal
cyac'aja. Napj la tjemyon jipj discip-
ulopan jilal yupj ca pje'á la ncoyecj
lapanen. Ma polel nin la tjajay yupj.

19 Jesús tjevele yupj jilal:
—Nun ma poné napj lal. Pajal püs

way li nuctsja nun ca mponé napj
lal. Püs way tüpü'üs nun lal quinam.
Lowa, jupj jatjam lal nculá.

20Nin la tjajay, lal tjiquil. Lapanen
Jesús jus tjinyuca na, tjamacjas jun
jyu'ya, ticyücüyǘ la tjiji jupj. Tyüla
jupj, la ts'yüpjütǘ. Lampe p'yóyatsja.
21 Jesús la tji'yüya tjamacjas popay lal:

—¿Ncu püsway nin pyálatsja?
Jupj wola tjevele:
—Mwalá way tepyala jupj tsjictsja

na. 22 La pülücj jupj tyüla nas 'awa
mo'ó, 'üsü ́ mo'ó 'ots'ipj, lapanen nin
liji. Quelel 'yü'na jupj. Jipj polel
qjuis capj p'yacj ca nacj. Jele t'as
malala qjuis tepyalampes. Qjuis capj
tjep'ya'sa.

23 Jesús tjevele:
—¿Tsjan mpes velen napj polel nu-

copj p'yacj ca nacj? Jipj napj lal pyon,
pjü 'ücj la pal.

24Mpes len ̈way yümücj tjevele:
—Napj pyon. ¡Ncapj tjep'ya'sa, más

'üsüs campon!
25Pülücj ts'equenen̈tsja yupj nt'a jis

la nuc tepyalá. Mpes Jesús cus tjeve'le
lapanen. Tjevele:

—Tjamacjas niná ma pjoca, ma wa
vele, jipj nin lejay. 'I jütütj, jutja jupj
jos mpe. Lovin ma ca mim jupj jos
mo'ó niswá—nin tjevele jupj lapanen
lal.

26 Nin tjevele na, lapanen yümücj
la tipiya. Tjamacjas jun jyu'ya, pajal
ticyücüyü ́ la tjiji jupj. Tjemey jupj.
Tjamacjas tepe'e jinwá pǘ'ütsja jupj.
Pülücj tjowelepj nasa tepe'e. 27Tepe'e
tulucj jupj. Jesús jupj mos mpes
ntjüi'le, jas tjijyünsa. Tón̈catsja jupj
quinam.

28Yacjaya Jesúswama tjemey. Jupj
discipulopan wama tjil wa, la tjü'üy
jupj lal la p'a len̈tsja na:

—¿Tsjanmpes ma polel pje'á jas tje-
jyamacj lapanen niná?

29 Jis wala tjevele:
—Lapanenpan nepenowá pajal

costa way sin jomá. Nintsja niná.
Más 'ücj lo moná Dios lal ca 'ücj jas
majamá; ts'ac' pjaníma ca nlajá,Dios

lal ca mvelé p'in. Ma nin lojí, ma ca
mim—nin tjevele Jesús.

30Locopyaya tjemey Jesús, jupj dis-
cipulopan jis lal. Galilea culupwen
nipj tjil yupj. Jesús jostsja la p'a ma
ca jus nlayecj ne'aj lyawun ̈tsja yupj.
31 Sin tji'yüsa la tjíjitsja jupj discipu-
lopan, ne nin. Yupj jis lal tjevele:
“Napj p'iyá niná Yomen Dios jas tje-
jyamá. Dios ca ma'ayas niyom ca
malala la mijicj napj lal yupj jisas
jinwá. Ca ma 'ü'nacj; locopyaya, ts'ac'
cont'e na ca nin müjünsüs la püt'üs
niswá”, nin tjevele jupj. 32 Yupj ma
sin tji'yüsa jupj tjevelá. Lacj tjeyapj,
mpes ma queleltsja la 'üy tsjan mpes
nin tjevele.

Jesús sin tji'yüsa lis tjiji pjacj más
püné nsem.

(Mateo 18.1-5; Lucas 9.46-48)
33 Ne'as tjil quinam Capernaum

nt'a, pülücj patja nt'a. Wama tjatja
na Jesús la tji'yüya jupj discipulopan
jilal:

—¿Tsjan mpes lo veleletsja nunwa
tjalawú na?

34 Lyájasa tjatja yupj. Jis tje-
myácatsja yupj. Ma quelel javeleptsja
tsjan tjowelepj yupj jümücj casá
tjelyawun ̈ na. Nin tjowelepj cana
yupj popé más püné. Niná mpes la
tjowelel discipulopan.

35 Jesús 'etjelequinam. Tjevele jis la
cuwis jupj discipulopan. Tjevele:

—Nujisasnoypancansemnun,más
'ücj po 'in tsjictjacj jin nujola t'as
nun p'iyá. Nun pjü jis mozopan nu
tepyala na, noypan ca nsem nun.

36 Jupj nin tjevele na, tsjicj tecyu-
maná, discipulopan culupwen nt'a
tjijyünsa jupj. Col tjevyala tsjiquis.
Jesús tjevele yupj jilal:

37 —Gente pülücj nin jinwá patja,
yupj tsjicj niná jinwá. Najas nun ma
nujola noypan way nun p'iyá. Najas
'üsüs lojí yupj jilal napj mpes. 'Üsüs
lojí na yupj jilal, t'üc'way 'üsüswa lojí
napj lal. 'Üsüs lojí na napj lal, t'üc'
way 'üsüs wa lojí Dios lal; jupj nin
tjejyama qui'á.

Dios mpes tsji' lajay, pjü Dios
ts'uyupj jilal tsji' lajay.

(Mateo 10.42; Lucas 9.49-50)
38 Juan tjevele Jesús lal:
—Nejepa, jus tjinyucucj yomp'awa

lapanenpanpje'á li ts'iyatsja jupj. Jipj
lyá tjevele mpes lapanenpan pje'á la
ts'iya. Tjevelecj jupj lal ma nin ca la
mijis jupj, ma ncuwa popa ne.

39 Jesús tjevele:
—Po ma müjü'tǘ jupj ma ca nin la

mijis. Jupj napj nlá vele 'üsüs lamijis,
yom p'in ma polel liji jinwá. Yom
nin lijá, ma malala mveles ca napj
nin po'ó yacjaya. 40 Jupj p'a casá jola
tulucj cupj qjuilal, qjuis capj p'ya'sa
jupj. 41Nepénowa ca nucopj mp'a'sacj
ca nacj nun ncapj con̈có mpes. 'Üsǘ
ca nu ma'ayacj müsiqué p'in ca nacj,
'üsü ́ nu vya na. T'üc' way velé napj,
Dios ca 'üsüs la mijis yupj jis lal nin la
tjajaympes p'in.

Malala lajaymalala ca jis mpalas.
(Mateo 18.6-9; Lucas 17.1-2)

42 ”Tsjictjacj nepénowa japon napj
lal. P'a wa nin la qjuijis ne tsjict-
jacj nenem malala nyuca la qjuijicj,
malala pajal ca nsem jupj lal, nin la
tjiji mpes. Más 'ücj nactsja la p'a wa
pe püné ntsu'pacj jupj mwen po'ó, ca
'üsü ́ pünémo'o la nts'iyacj, mpa'is.

43 ”Po ma malala la müjí. Nun
quelel malala lojí nun jis mas mpes,
ma la müjí. Nun jis mas cjuwá jinwá
jin nujola t'as. Nun jis mas taná t'ü
jinwá jin nujola t'as. Más 'ücj nun jis
mas cjuwá, mpatjaqué Dios lal. Más
malalansemnun jismasmat'enlawú
'awa püné nt'a. Ne'aj len̈ pjacj se
wat'ata 'owus.
44 ‘Pajal malala ne'aj. Lotsjotsj lovin

yupj jis p'üy jalá. 'Awa pwe
lovin ne'aj.’

45”Nunquelel lowú,malala lamüjí,
ma lamüjí. Nun jis tsjamcjuwá jinwá
jin nujola t'as. Nun jis tsjam taná t'ü
jinwá jin nujola t'as. Más 'ücj nun
jis tsjam cjuwá, mpatjaqué Dios lal.
Másmalala nsem nun jis tsjammat'e
nlawú 'awa püné nt'a.

46 ‘Pajal malala ne'aj. Lotsjotsj lovin
yupj jis p'üy jalá. 'Awa pwe
lovin ne'aj.’

47”Nunquelelmalala lojí nunnucú
mpes p'in, ma ca nucú niná. Nun jis
jun tulucj jinwá jin nujola t'as. Nun
jis jun pje'á la ts'i jinwá nujola t'as.
Más 'ücj nun jun pjaní mpatjaqué
Dios pü'ü nt'a. Másmalala nsem nun
jis junmat'e nlawú 'awa püné nt'a.
48 ‘Pajal malala ne'aj. Lotsjotsj lovin

yupj jis p'üy jalá. 'Awa pwe
lovin ne'aj.’

49 Pjü ne'aj ca malala jis mpalas 'awa
mpes.

50 ”Sal 'üsüs way. (Sal mpes ts'yuca
pwisis, ma malala mpalas, ma mojo
jupj.) Nin tulucj sal ma wüjü na.
Sal ma wüjü na, ma polel wüjü lajay
jupj. Najas sal 'üsüs jinwá nsem nun
nosis casá. 'Üsüs ca la müjí napj na-
jas jin. Mpes ma ca pjü malala jis
mpalas nosis casá patja. Po ma la
tjowe'lé nunwá. Quelel lis müjí nun
jis pülücpan.

10
Malala Dios lal yom se jamá jupj

jats'om.
(Mateo 19.1-12; Lucas 16.18)

1 Jesús tjemey quinam. Tjemey
Judea nt'a. Tjemey 'üsü ́ püné na'aj
po'ó, 'üsǘ niná Jordán lotsja. Gente
pülücj tjiquil niswá jupj nt'a. Sin
tji'yüsa lis tjiji, jupj lovin nin la tjiji
jinwá. 2 Fariseopan nepénowa tjiquil
wa Jesús nt'a, la 'üytsja jupj lal. Ma
jisastsja Jesús. Yólatsja costa way
nsem jis wala la veles. Jisastsja jupj
mveles malala ca nsem judiopan jis
lal. La tjü'üy:

—¿Ncu 'ücjDios lal yom se jamá jupj
jats'om, jats'omma ncuwim niswá?

3 Jesús jis wala tjevele:
—¿Ncu solejé tsjan tjijyü'ta Moisés

püná?
4Tjowelepj:
—Jupj tjevele yom ma jos na jupj

jats'om, 'ücj papel mpaques, ma'ayas
jupj. Papel ca mveles quepj niná jupj
jats'om tulucj quinam.

5 Jesús tjevele:
—Nunmaquelel lojitsjaDios jos jin.

NinmpesMoisés tjeveleyomcanin la
mijis jats'om se jamá na.

6 ”Dios nosis la tjiji na, jupj ma jost-
sja yom nin liji. ‘La tjiji wa niyom,
nequem, 'ücj ca mwayin̈ yupj.’ 7Dios
tjevele: ‘Yom ca mim popay mpe, ja-
may mpe, jats'om lal lo püt'üs. 8 Ca
quelel la mijis jupj. Manas ca jüp'üy
pjaní jinwá nsem yupj.’ Nin mpes
yupj mat'e tulucj, tjewyayin̈ na. Yupj
jüp'üy pjaní p'in nsem Dios lal. 9Dios
yugo sey pjucj po'o tipyünta jinwá la
tjiji. Dios p'iyá nin la tjiji na, gente
mapolel sin tjan sinmajamacj—Jesús
nin tjevele.

10 Yacjaya Jesús discipulopan
yusapj játjatsjawamo'ó Jesús lal. Yupj
jisastsja jupj ca 'üsüs mveles niná,
tsjan mpes yom ma polel se jamá
jats'om. 11 Jesús tjevele:

—Yom se jamá jats'om, p'a lal woya
ca nacj. P'a lal woya na, Dios ca
mveles yom niná ca ma jats'om
ne'aj mya'na jupj. P'a lal woya,
malala liji jats'om mwalá way lal.
12Nenéyawa quepj jama voyum mpe.
Niná quepan p'a yom lal woya. Jupj
p'a voyum lal mpü'üm, mop'in Dios
ca mveles quepj niná ma voyum lal
wine. Malala lajay p'in Dios lal —nin
tjevele Jesús.

Jesús jostsja tsjictjacj jiquil jupj
nt'a.

(Mateo 19.13-15; Lucas 18.15-17)
13Nepénowa tucumanyupj jis tsjict-

jacj Jesús nt'a. Jisastsja Jesús tsjictjacj
sey pjucj po la mo'ot'es, mveles ca
'üsüs jis mpalas tsjictjacj Dios mpes.
Jesús discipulopan jis capj tjowelel
yupj, tsjictjacj jis lal tjiquil mpes.

14 Jesús tjapjaca yupj tjowelepj. Po
ma jostsja tjowelepj. Tjevele: “Jis
ma'ayá ca ncul tsjictjacj napj nt'a.
Po ma jis müjü'tü ́ ma ncul. Gente
japon tsjictjacj japon jinwá, Dios 'ücj
si jütütayupj. 15 'Ücj tsjictjacj jilalDios
si jütüta. Gente ma jisas Dios si jütüta
yupj, tsjictjacj jinwá,macaDios popa
jis mpalas yupj. T'üc' niná”, Jesús nin

tjevele. 16 Tsjictjacj pwena tje'yonsa
jupj quinam. Sey pjucj po la tje'yot'a,
tjevele 'üsüs jis mpalas Dios mpes.

Costa way pülücj jatatj Dios si
jütüta popa se palá yupj.

(Mateo 19.16-30; Lucas 18.18-30)
17 Jesús tjemey quinam. Jámatsja na

yom ts'üequené, tjac', tüic' jin tjüjünsü
Jesúswolap'a'á. Tjevele:

—'Üsüs way jipj. 'Üsüs sin 'yüsa le-
jay. Najas mvelen napj lal tsjan más
'ücj la mejay napj ne ca Dios la mijis
'ücjmpü'üs lovin jupj lal.

18 Jesús jupj wola tjevele:
—¿Tsjan mpes tjevelen napj 'üsüs

way? Dios p'in 'üsüs way jupj. 19 Jipj
selen Dios tjijyü'ta jupj Popel mo'ó.
Tjijyü'ta ma mü'ü'nan la p'a. Tji-
jyü'ta niyom ma ca ne'aj jis manucj
sejats'om tulucj. Tjijyü'tanequemma
ca mal yupj jis vayum tulucj jilal. Ma
mpequem. Ma la ntsawilin. Ma la
ntsawilin la t'anques la p'a juts'a'á.
'Üsüs lamijin pyapay, jemay jilal. Jele
nsem noypanway yupj jipj lal.

20Ninana yomenwola tjevele:
—Lovin la tjejay niná jupj tjijyü'tá.

Napj tsjictsja na p'in lovin nin la tje-
jay.

21 Jesús jus tjinyuca jupj. Quelel la
tjiji jupj, mpes tjevele:

—Pjaníwayma la tjejay jipj custjay.
Pjü way vender la mijin jipj jits'a'á.
T'emel niná jis ma'ayan t'emel cjuwá
mpes. Nin la tjejay na tsjay pülücj ca
nta'an Dios pü'ü nt'a. Nin la tjejay na
ncuwim. Nin ca la mijin napj lejay
jinwá. Napj cruz po'ó ca ma pats'.
Malala ca mya palas wa, ncapj cyon ̈
mpes. Ca jin mü'üsüs napj mpes.

22Yomniná tjapjaca na, pasal 'apli-
jila tepyala jupj. Tjemey. Pajal pülücj
tyá'atsja,nemaquelel líjitsja jupj Jesús
tjevelá.

23Mpes Jesús yus tjinyuca jupj dis-
cipulopan. Tjevele yupj jilal:

—Pajal costa way pülücj jatatj Dios
si jütüta popa se palá yupj.

24 Jupj discipulopan pasal yólatsja
niná tjevelempes. Jupj niswa tjevele:

—Gente nepénowa japon 'üsüs
mpatjam yupj jatatj mpes; pülücj
jatatj yupj. Costa way Dios si jütüta
popa se palá yupj. 25 Pasal costa way
camello jav jul casá jama. Camello
ma polel nin liji niná. Más 'in costa
way pülücj jatatj Dios si jütüta popa
se palá yupj.

26 Jupj discipulopan pajal nin
yólatsja quinam niná tjevele mpes.
Tjowelepj yuwá: “Pajal costa way
Dios si jütüta popa se palá yupj. Pjü
way ma 'üsüs se palá Dios lal ca nacj,
ma mpatjam Dios lal.” 27 Jesús yus
tjinyuca, tjevele:

—Gente yusapj p'in ma polel 'üsüs
se palá Dios lal. Dios 'ücj nin liji yupj
mpes. Pjü way 'ücj liji Dios.

28Pedro Jesús lal tjevele:
—Cupj cuts'a'á jatja tjeleque jipj lal.

Tjeleque cyapj la con̈.
29 Jesús tjevele:
—Nun nuts'a'á jatja tjalawú napj

lal, 'üsüs pajal napj lal. Po 'üsüs ca
nsem nun mpes, nin la tjüjí mpes.
Nepénowa quelel pjü lajay napj najas
jinwá, quelel javelepj p'a jilal napj
'üsüs la tjejay gente mpes. Nin mpes
jil nepenowá yupj jis wa mpe. Jil
jis pülücpan mpe ca nacj. Nepénowa
jil yupj jis papay mpe, sejamay mpe
'ots'ipj. Nepénowa jil yupj sin popa
mpe. Nepénowa jil yupj jis mama
mpe. 30 T'üc' way pasal pülücj ca jis
ma'ayas Dios yupj nin la tjajay mpes.
Nin ca jis ma'ayas nosis casá patja
na. Ca jis ma'ayas jis wa pülücj. Ca
jis ma'ayas jis pülücpan pülücj, seja-
may pülücj 'ots'ipj, sin popa pülücj
'ots'ipj. Ca jis ma'ayas wa momas
pülücj. Newa nin, gente la p'a malala
nyuca lis mijicj, yupj ncapj jacon̈
mpes. Tsjicj way p'in malala se palá
yupj. Niswa tjacuwis na, lovin ca
mpatjam Dios lal, nin ca jis ma'ayas.
31 Nepénowa püna p'in topon napj
lal, tsjictjacj ca nsem napj jepa 'os
na. Nepénowa p'a jawasa camponecj,
noypan ca nsem yupj. Nin ca nsem
pülücj jis lal—nin tjevele Jesús.

Niswa Jesús tjevelempa'is ca jupj.
(Mateo 20.17-19; Lucas 18.31-34)

32 Jiltsja quinam Jerusalén nt'a.
Jesús mwalá way jámatsja. Discipu-
lopanmasin 'yǘsatsja tsjanmpes jupj
ne'aj jámatsja. La p'a wa yupj jis lal
jiltsja, lacj jeyaptsja camalalampalas
Jesús. Jupj discipulopan dóceya jis lal
sin tjan tjemey niswá. Jilal tjevele
tsjan ca mpalas jupj lal. 33 Tjevele:
“Jerusalén nt'a leque quinam. Napj
p'iyá niná Yomen Dios jas tjejyamá.
Dios ca jis ma'ayas niyom nepénowa
malala la mijicj napj lal; sacerdote
noypan ca nin la mijicj, Moisés popel
sin 'yüsa lajaycanin lamijicjwa. Yupj
ca mvelecj napj malala la tjejay. Ca
mvelecj ca ncapj ntülücj, ma pats'.
Mpes ca ma manucj judiopan tulucj
nt'a. 34 Yupj ca la mpjüts'ünücj napj
lal. Napj nin po'ó ca mputs'acj, ca ma
süpücjwa. Ca ma 'ü'nacj. Ts'ac' cont'e
tepyala na ca nin müjünsü ́, mpü'üs
niswá”, tjevele jupj.

Jesús jos jupj sa con ̈ ma püné jin
yola yupj p'iyá.

(Mateo 20.20-28)
35 Discipulopan mát'eya tjiquil

Jesús nt'a; Jacobo pjaní, Juan pjaní
wa, yupj Zebedeo jatjampan. Tjow-
elepj:

—Jesús, qjuisas jipj ca nin la mijin
cupj qjuisas.

36 Jesús jis la tji'yüya:
—¿'Oyn jisas la mejay napj nun

mpes?
37Tjowelepj:
—Jipj ca Jepa Püné nsem p'a

jawasiyá. Cupj quelel jyatjaquecj jipj
lal, pjaní jipj li'inyampe, pjaní wa jipj
nancupwepe.

38 Jesús tjevele:
—Nun ma solejé tsjan niná nun lo

moná. Malala ca ma palas. ¿Ncu 'ücj
wa nun jilal ca malala nu mpalas,
malala ne palá jinwá? Malala ca
nsem pajal.

39Tjowelepj:
—'Ücjwa niná cupj qjuilal.
Jesús tjevele yupj jis lal:

—Nin ca nsem nun lal. Ca malala
nu mpalas, malala ne palá jinwá.
Malala ca nsem pajal. 40 Newa nin,
napjmapolel velé nun camajatjaqué
napj lal, pjaní li'inyampe, pjaní wa
nancupwepe. Dios la t'ya pjacj ma-
jatjum ca ne'aj. 'Ücj la tjiji nasa yupj
mpes—nin tjevele Jesús.

41 La p'a discipulopan diéziya
tjepjyacan̈ yupj nin la tjomon Jesús
lal. Mpes ts'a tji'in Jacobo lal, Juan lal
wa. 42Mpes Jesús tjevele ca pjü 'a jis
mulus jupj nt'a. Tjevele:

—Judiopan tulucj jis jepapan
jajütütj la p'a wa, yupj noypan mpes.
Yupj nin yola 'ücj nin lajay jepapan.
Nin p'iyá yupj jis auxiliarpan yümücj
se jütütj wa ne'aj patjá. 43Nin tulucj
ca nsem nun jis lal. Nun p'in nujos
noypan nsem nun, ca pajal 'üsüs la
müjí la p'ampes. Yupj jis mozo jinwá
nsem nun. Nin lojí na, noypan nsem
nun. 44 Nujisas nun más 'üsüs way
nsem pjü way jilal, ca 'üsüs la müjí
lovin pjü way jis lal. Pjü jis esclavo
jinwá ca nsem nun. Nin lojí na, más
'üsüs nsem nun la p'a jis lal. 45 Nin
lejay napj. Napj p'iyá niná Yomen
Dios jas tjejyamá. Napj tjacuwis
jis capj la p'acj la p'a. Yupj ncapj
jap'acj mpes tjacuwis tulucj. Malala
jis tepyala nosis casá patjá,malala la
tjajay mpes. Napj ma pats' ca yupj
mpes. Nin mpes yupj popa pülücj ca
'üsüsnsemDios lal—nin tjevele Jesús.

Bartimeo ma polel nyúcatsja. Jesús
tji'yü'sa la tjiji jupj.

(Mateo 20.29-34; Lucas 18.35-43)
46Ne'as tjil Jericó nt'a, pülücj patja

nt'a. Yacjaya Jesús tjemey jupj discip-
ulopan jis lal Jericó mpe. Gente la
p'a pülücj jis capj tocon ̈ jümücj nt'a.
Yomma polel nyúcatsja ne'aj já'asatsja
jümücj nt'a. Bartimeo lotsja. Timeo
jatjam waytsja jupj. Lovin t'emel la
tjemyónatsja. 47 La p'a wa jupj wola
tjowelepj Jesús ne'aj jámatsja. Mpes
pajal yümücj la tipiya:

—Jesús, ncapj tjep'ya'sa. Dios jin
tjejyama nosis nt'a. Jipj David püna
tüpü'ü popa p'iyá.

48 Pülücj cus tjowelel jupj. Tjow-
elepj:

—¡Lyájasa t'as!
Más yümücj la tipiya:
—Ncapj tjep'ya'sa. Dios jin tjejyama

nosis nt'a. Jupj David püna tüpü'ü
popa p'iyá.

49 Jesús tyantaná. Tjevele:
—Mvelé ncuwim napj nt'a.
Mpes tjowelepj ma nyuca lal:
—'Ücj jyas t'as. Jin tjijyünsa. Jupj jos

jipj jay jupj nt'a.
50 Mpes jupj cobija palá la ts'iya.

Len̈ way jas tjijyünsa, tjemey Jesús
nt'a.

51 Jesús la tji'yüya:
—¿Tsjan jyas napj lejay jipj mpes?
Ma nyuca tjevele:
—Nejepa, po quelel nyuc napj.
52 Jesús tjevele:
—Jipj tepyon napj polel 'i 'ü'sa lejay

mpes nasa 'i tjü'ü'sa jipj. 'Ücj mim
quinam.
Len ̈ way 'ücj nyuca tepyala. Cus

tecyon̈ca Jesús jümücj nt'a.

11
Gente 'üsüs tjowelepj Jesús po'ó,

Jerusalén nt'a tjemey na.
(Mateo 21.1-11; Lucas 19.28-40;

Juan 12.12-19)
1 Ne'aj way p'intsja quinam

Jerusalén nt'a. Ne'as tjil Betfagé nt'a
nepénowa tapatja nt'a, Betania nt'a
wa nepénowa tapatja nt'a. Jis wa
ne'aj lejen ̈tsja tucuc' po'ó, niná tucuc'
Olivos ló. Ne'aj tjil na Betfagé nt'a,
Betania nt'a wa, Jesús discipulopan
mát'eya sin tjejyama, 2 tjevele: “Lowa
yupj jis wa lejen ̈ nt'a. Ne'as tjalawú
na soysoy tsjicj ca nucú. Mwen
tsyu'pa ton̈ca jupj. Casá 'osos secj jupj
custjay. 'Osocté, ncumaná ma 'e jupj.
3P'awa ca nu lamü'üyas ca nacj tsjan
mpes socté jupj. Wola mvelé Nujepa
jos jupj. Len̈ way ca jas majamas, ca
ncunucj jupj niswá, camvelé nun.”

4Mpes tjil yupj. Jus tjunuc soysoy
tsjicj, tsyu'pa tón̈catsja jümücj nt'a.
Wa jun vilicj nt'a tón̈catsja jupj. Soc
jupj.

5 Nepénowa lejen ̈tsja ne'aj, mpes
yupj soysoy soc na, la p'a jis la
tjü'üy: “¿Tsjan mpes nin lojí? ¿Ts-
jan mpes socté soysoysos?” 6 Nin
p'iyá jis wala tjowelepj Jesús tjevele
jinwá. Mpes la p'a tjowelepj 'ücj jis la
winin. 7Tjaman soysoysos Jesús nt'a.
Sin quip pje'apa la tsjinan soysoy
lüicj casá. Jesús casá 'etjele quinam.
8 Gente pülücj yupj sin quip pje'apa
tapajatj jümücj po'ó. La p'a wa man-
aca pjwel t'ü manaca lejen̈ nt'a. Tu-
cutj, jis tapajatj jümücjpo'ó. Nin la tja-
jay 'üsüs lo pal jümücj po'ó Jesús jama
nt'a. 9Gente pülücj Jesús mwalá way
jiltsja. Pülücj cjüil jiltsja wa. Yümücj
tjowelepj:
“'Üsüs pjac tjowelé Jesús po'ó.
Dios pajal 'üsüs ca la mijis jupj mpes.

Dios mpes vele jupj,
Dios ne cupj qjuis Jepa Püné.

10 Pasal püna David israelpan jis
jépatsja,

cupj ne jupj popa p'iyá. Jesús
ca müjü'tüs quinam, David tji-
jyü'ta jinwá.

Tsjun po'o patja 'üsüs pjac ca mvelecj
wa

Jesús po'ó.”
Nin tjowelepj.

11 Jesús ne'as tjemey quinam
Jerusalén nt'a. Dios wo nt'a tjemey.
La tepyala tjinyuca jupj ncu 'üsüs
lajaytsja ne'aj. T'awaná tepyalampes
tjemey niswá Betania nt'a, nepénowa
patja nt'a. Jupj discipulopan dóceya
jilal tjemey jupj.

12 Yaya tjil Betania mpe. Jesús
vecj pé'etsja. 13Higuera tjinyuca jupj,
campa way tón̈catsja 'in. Higuera
niná julupj 'üsüs lo pistsja. Lo jánatsja.
Mpes Jesús tjemey jupj nt'a. La
tepyala julupj. Cjuwatsja jupj. Lop'in
tjinyuca. Ma ne'as custjay lo valas.
14Mpes Jesús tjevele higuera lal jupj
lovin ma ca mvalas niswá. Jupj dis-
cipulopan tjepjyacan̈ nin tjevelá.

Jesús ma jostsja vender lajay Dios
wo nt'a.

(Mateo 21.12-17; Lucas 19.45-48;
Juan 2.13-22)

15Ne'as tjil na Jerusalén nt'a, Jesús
tjemey Dios wo nt'a. Vender lajaytsja
ne'aj, jaylacj lajaytsja wa ne'aj. Jesús
pje'á sin tjejyama pjü way. Ma jostsja
nin lajay Dios wo nt'a. Nepénowa ju-
diopan jis t'emel vender lajaytsja ro-
manopan jis t'emel mpes. Judiopan
jis t'emel mpes p'in 'ücj jaylacj lajayt-
sja ne'aj, Dios wo nt'a. Jesús yus
ts'eptaná yupj jis mesa. Nepénowa
sipipj vender lajaytsja. Jupj yus
ts'eptaná wa yupj jis banco tsjictjacj.
16 Ma jis tje'yaya jis la winin ne'aj
vender lajay tucutj na. 17 Nin la
tjiji na, jupj sin tji'yüsa lis tjiji ne'aj.
Tjevele: “Dios Popel vele Dios tjevelá
jupj wo mpes. Vele: ‘Ninana nawá
nt'a javelepj napj lal. Gente pjü way
'ücj javelepj napj lal ne'aj. Nin ca ló
nsemwosis’, DiosPopelninvele. Nun
manujos niná. Nun la tjüjí pwecapan
'a si mulú qui'á.”

18 Sacerdote noypan tjepjyacan̈
Jesús tjevelá, niyomMoisés popel sin
'yüsa lajay tjepjyacan̈ wa yupj. Jus
nlaytsja gente pjü way ne'aj pajal
yólatsja Jesús 'üsüs sin tji'yüsa lis tjiji
mpes. Sacerdote noypan nin yólatsja
gente lovin ca jisas nsem Jesús. Ma
jisastsja. Nin p'iyá yolawatsjaMoisés
popel sin 'yüsa lajay. Mpes yuwá
tjowelepj 'oyn la qjuijicj cü'ü'nacj
Jesús.

19 T'yaja na Jesús tjemey Jerusalén
mpe jupj discipulopan jis lal.

Higuera ts'üique tepyala Jesús
tjevelempes p'in.

(Mateo 21.20-22)
20Yayapüstapj jiltsjana, higuera jus

tjunuc niswá. Ts'üique tepyala, tepe'e
jupj, tjunuc. 21 Pedro jola tepyala
Jesús tjeveláhiguera lal. Tjevele Jesús
lal:

—Rabbí, tjinyuca. T'an̈ tjevelen
higuera lal lovinmacamvalasniswá.
Nasa ts'üique jupj.

22 Jesús tjevele:
—Najas mponé Dios lal. 23 Nun

popa pyona Dios lal, 'ücj wa vele
joc' niná lal: ‘Jutja. Ntolo 'üsǘ püné
mo'ó.’ Jupj newapyona caninmpalas

jupj tjevele jinwá, nin ca nsem jupj
tjevelá. T'üc' niná. 24Mpes nun jilal
velé, lo moná na Dios lal, más 'ücj
mponé jupj nasanin la tjiji nunmpes.
Nin toponé na, t'üc' way jupj ca la
mijis nujisas.

25 ”Dios nun jis Papay tsjun po'ó.
Nun welé na jupj lal, nujola pyala ca
nacj nun ts'u 'inyá p'a lal. Niná nu-
jola tepyalana, perdonar lamüjí jupj.
Mpes Dios ca perdonar la numijis wa
nun malala nyuca la tjüjí. 26Nun ma
quelel perdonar la sojí, nun jis Papay
Dios mawa ca perdonar la numijis.

Nepénowa la tjü'üy Jesús lal tsjan
pjucj si jütüta.

(Mateo 21.23-27; Lucas 20.1-8)
27 Ne'as tjil niswá Jerusalén nt'a.

Tjil Dios wo nt'a. Niyom nepénowa
tjiquil Jesús nt'a, yupj nepénowa
sacerdote noypan, nepénowa Moisés
popel sin 'yüsa lajay, nepénowa
co'müypan. 28 Jesús lal tjowelepj:

—¿Pjacj 'e tje'yaya 'ücj nin lejay, jipj
lejay jinwá? ¿Pjacj 'i tjüjütütanin lejay
jipj? —nin la tjü'üy Jesús lal.

29 Jesús tjevele:
—Napj ca nu la mü'üy 'ots'ipj. Pjaní

way p'in nu la mü'üy. Niná nawala
tjowelé na, napj ca mvelé wa nun lal
pjacj ntjijütüta nin lejay. 30 Juan el
Bautista bautizar lis tjiji gentas. ¿Pjacj
tje'yaya ne 'ücj nin la tjiji? ¿Ncu Dios
p'in tjijyü'ta ca nin la mijis? ¿Ncu
gente p'in jisastsja ca nin la mijis?
Nawala mvelé nun. 31 Yuwá tjow-
elepj yupj tsjan cüwelem Jesús lal.
Tjowelepj: “Ma polel mvelecj Dios
tjijyü'ta niná. Nin cüvelecj niná, Jesús
ca qjuis la mü'üyas tsjan mpes ma
tepyonecj jupj lal. 32 Ma wa polel
velecj gente p'in jisastsja nin la tjiji
jupj.”
(Yupj lacj jeyaptsja la p'a wa ju-

diopan jilal. Pjü way yupj topon
Juan el Bautista tjevele Dios tjevelá.)
33Mpes tjowelepj Jesús lal:

—Ma selecj pjacj tje'yaya Juan el
Bautista 'ücj bautizar la tjiji.
Jesús tjevele yupj jis lal:

—Nun ma nlal tjowelé, mpes napj
ma wa ca mvelé nun jis lal nun nla
tjü'üyá napj lal. Ma ca mvelé pjacj
ntjijütüta napj nin lejay.

12
Judío noypanmalala la tjajay lovin

Dios jomozopan jis lal, jupj Jatjam lal
'ots'ipj.

(Mateo 21.33-46; Lucas 20.9-19)
1 Jesús p'a parábola tjevele yupj ji-

lal. Sin 'yüsa lis tjiji malala pajal Dios
lal judiopan ma jisastsja jupj Jatjam.
Tjevele: “Yom pjaní uva pajal pülücj
sine jupj. T'asiyú tjivyü'üsinent'a. Pe
jul püné tyoca, ca ne'aj jay majatsjacj
uvas, uva 'üsü ́mpalas ca. Ts'epjel jas
tjijyünsawane'aj, jomozopan cane'aj
majatjum, majamacj, mpes la p'a ma
mpequen̈ ne'aj. Yom tecyawaja la tjiji
na, jis tje'yaya mo'o jasin p'a witjacj.
Yupj 'ücj lamijicj lo valas, cama'ayacj
jupj tjevyala popé. Nin la tjiji na,
campa tjemey.

2 ”P'a jawasa uva tjevyala na, uva
juts'a'á jas tjejyama jupj mozo uva
lejen ̈ nt'a. Jas tjejyama la ta'es
tjevyala popé. 3 Ne'aj tsji' lajay ma
quelel ja'ayaptsja tjevyala popé. Yupj
ntji'lin ̈ mozo niná, mo'o süp jupj. Jas
tjajam, jas pjan tjemey. 4 Locopyaya
uva juts'a'á jas tjejyamap'amozouva
nt'a tsji' lajay nt'a. Yupj jay süp jupj
jay pjucj, malala tjowelepj wa jupj
lal. 5Nin la tjajay na, uva juts'a'á jas
tjejyama p'a wa mozo. Yupj tjü'ünan
jupj. Yom uva juts'a'á la p'a pülücj
sin tjejyama. Yupj süp nepenowá.
Tjü'ünan nepenowá.

6 ”Yom uva juts'a'á ma jas tjejyama
custjay jupj jatjam. Pajal quelel la
tjiji jupj. Locopyaya jas tjejyama jupj.
Yom jólatsja yupj ca püné jin yola jupj
jatjam, 'üsüs la mijicj jupj lal. 7 Nin
tuluctsja. Niyom ne'aj la 'el yuwá
tjowelepj: ‘Niná uva juts'a'á jatjam.
Uva lejen̈ nt'a jupj juts'a'á ca nsem,
popay tepe'e na. Mas, mü'ü'nacj ca
jupj. Mpes uva lejen ̈ nt'a cupj cuts'a'á
nsem’, nin tjowelepj yupj. 8 Mpes

ntji'lin ̈ jupj. Tjü'ünan jupj. Pje'á la ts'i
jupj uva sinmpe”, nintsja parabolas.

9 Jesús jis la tji'yüya: “¿Ncu solejé
tsjan la mijis yom niná? Ca mim uva
lejen ̈ nt'a, mü'ü'nas ca ne'aj tsji' lajay.
Uva sin lejen ̈ ca jis ma'ayas la p'a 'ücj
la mijicj lo valas. 10 Dios Popel nin
p'iyávele. Napj selénunmo'o tjowelé
Dios Popel. Vele:
‘Niyom nepénowa quelel jajünsüptsja

wosis
pempes.

Pe pjaní ma jisastsja wosis la jünsüs.
Pe niná t'üc'way 'üsüstsja.

Mpes qjuis Jepa Dios jas tjijyünsa
wosis.

Jupj mwalá way tje'yonsa pe
niná

wosis si jünsampes.
Pe niná más 'üsüswaytsja pjü pe wit-

jacj jilal.
Tsjomis pe niná casá tón̈catsja.

11Cupj selecj Dios p'iyá la tjiji niná.
Jupj pajal 'üsüsway la tjiji.’

Dios Popel ninvele”, nin tjevele Jesús.
12 Yupj salejeptsja Jesús nin tjevele

parábola niná yupj sin po'ó. Mpes
quelel tji'lin̈tsja Jesús. Ma nin la tja-
jay custjay. Lacj jeyaptsja la p'a wa
judiopan jis lal. Mpes tjil p'in yupj.

Jesús pajal 'üsüs tjevele jupj ene-
migopan jis lal.

(Mateo 22.15-22; Lucas 20.20-26)
13 Yuwá tjowelepj tsjan más 'ücj ca

lamü'üyacj Jesús lal, jupj camalala jis
wala cüveles. Jisastsja yupj 'ücj ca jat'
mvelecj jupj po'ó. Nin mpes sin tja-
jam fariseopan nepenowá, niyom la
p'a jis lal, lamü'üyacj Jesús lal. Niyom
la p'a nenem 'ücj jisastsja Herodes
jépatsja Israel mo'ó. Romanopan
mpes tsji' líjitsja Herodes. 14 Yupj tjil
Jesús nt'a. Tjowelepj:

—Cupj selecj t'üc' way velen. Jipj
ma nin jele ncu la p'a wa jisas jipj
velen. Nin p'iyá velen pjü jilal,
noypan jilal, tsjictjacj jilal wa. Sin
'yüsa lejay Dios jyü'tá t'üc' way. Nin
mpes qjuisas mvelen ncu 'ücj Dios lal
impuesto jaylacj lijicj jepa romano
t'e'enca mpes. ¿Ncu 'ücj jaylacj lijicj?
¿Ncu 'ücj tulucj jaylacj lijicj?

15 Jesús seletsja yupj quelel malala
lajaytsja jupj lal. Jis la tji'yüya:

—¿Tsjanmpesnla 'üyáninánapj lal?
Napj selé nunma quelel jus nlayé nla
tjü'üyá mpes. Nujisas napj malala
mvelé. Lowa, t'emel c'a pjaní nca'á
ma 'ayá la nuc.

16T'emel c'a pjaní tucutj. Jesús jis la
tji'yüya:

—¿Pjacjwola t'emelwolapo'ó já'asa?
¿Tsjan ló t'emel po'ó tapac?
Wola tjowelepj:
—Jepa romano jupj.
17 Jesús tjevele:
—Tja'ayá jepá jupj 'ücj le moná nun

lal. Tja'ayá Dios jupj 'ücj le moná nun
lal.
Yupj pajal yólatsja Jesús pajal 'üsüs

tjevele mpes.
Tecya'lin̈ ca sinmüjünsüs,mpatjam

niswá.
(Mateo 22.23-33; Lucas 20.27-40)

18 Niyom p'a wa tjiquil Jesús
nt'a. Saduceopan waytsja yupj.
Yupj javelepj tecya'lin̈ ma ca sin
müjünsücj, ma ca mpatjam niswá.
19 Saduceopan quelel jat' la velestsja
wa Jesúspo'ó,mpes tjowelepj jupj lal:

—Püna Moisés papel tepyaca tsjan
qjuisí jütüta Dios. Ninana pjaní
way jupj tepyacá: yom pe'e jats'om
popa tulucj, más 'ücj yom jüpülücj
mwayis ca tepe'e jats'om lal. Ca popa
jana nsem tepe'e jats'om lal. Tepe'e
ts'uyupj jin p'iyá ca nsem.

20 ”Nin mpes cupj lya 'yüyacj. Püna
niyom siéteya tapatja, pjü yupj jis se-
jatjampan yupj. Mwaláway tjowaya,
popa tulucj tepe'e jupj. 21 Tepe'e
na, jupj tsüipe tjowaya tepe'e jats'om
lal. Nin p'iyá popa tulucj tepe'e jupj.
Jupj tepe'e na, jupj jatjay tjowaya wa
jüpülücj jats'om lal. Nin p'iyá tepyala
jupj lal. Popa tulucj tepe'e. 22 Nin
p'iyá jis tepyala yupj jis pülücpan pjü.
Pjü tjewyayin̈ quepj niná lal. Pjü
tecya'lin̈. Popa tuluctsja lovin. Pjü
tecya'lin̈ na, quepj niná tepe'e wa.

23 ”¿Pjacj jats'om nsem jupj,
tecya'lin̈ sin müjünsücj na jis la
püt'üs niswá? Pjü way niyom siéteya

tjewyayin̈ jupj lal, tapatja na p'in —
nin tjowelepj Jesús lal.

24 Jesúswola tjevele:
—Nun ma nusin 'yüsa Dios Popel.

Ma wa solejé Dios pasal püné way,
pjü 'ücj liji jupj. Nin mpes ma nusin
'yüsa niná. 25 Tecya'lin̈ sin müjünsücj
na jis la püt'üs, ma ca mwayin̈ yupj.
Angelpan Dios pü'ü nt'a patja jinwá
ca nsem yupj. Angelpanmawyayin̈.

26 ”T'üc' way tecya'lin̈ ca sin
müjünsücj, mpatjam niswá. Napj
selé nun mo'o tjowelé Moisés tepy-
acá. Tepyaca püna tepyalá, yo tsjicj
pwetsja na, Dios ne'aj tjá'asa mpes.
Tepyaca Dios jupj lal tjevelá. Dios
tjevele: ‘Napj ne Dios Abraham lal,
Isaac lal wa, Jacob lal wa’, nin tjevele
Dios. 27 Dios tecya'lin̈ jis Dios tulucj.
Patja jis Dios jupj. T'üc'wayma solejé
nun —Jesús nin tjevele saduceopan
jilal.

Dios jos cupj quelel lijicj jupj.
(Mateo 22.34-40)

28 Yom pjaní tjac', tjapjaca Jesús
tjevéletsja saduceopan jilal. Yomniná
Moisés popel sin 'yüsa lajay sin popa.
Jus nléyatsja 'üsüsway jis wala tjevele
Jesús. Mpes jupj tjevele Jesús lal:

—Dios pülücj way qjuis tjijyü'ta.
¿Cana más 'ücj jis la jay pjü Dios tji-
jyü'tá popé?

29 Jesúswola tjevele:
—Napj ca mvelé cana más 'ücj Dios

lal ca cupj la mijicj. Jupj tjevele:
‘Nun israelpan, tjapja'aqué. Dios cupj
qjuis Jepa Püné. Dios pjaní way jupj.
30 Pajal ca quelel la mijin qjuis Jepa
Dios. Pajal ca tsji' la mijin jupj mpes
lovin. Lovin ca jele mpalas jupj pajal
'üsüs. Ca jupj jos jin la mijin.’

31 ”P'a wa 'üsüs wa Dios lal ca cupj
la mijicj. Jupj tjevele: ‘Ca quelel lis
mijin wa ne'aj patjá. Jipj quelel la
'ejay jinwá ca quelel lis mijin yupj.’
Manas Dios qjuis tjijyü'ta jupj po jos
nin lijicj. Ninana lijicj más 'üsüs jupj
lal pjüway lijicj lal—nin tjevele Jesús.

32Mpes yom niná tjevele:
—'Üsüs tjevelen. T'üc' tjevelen Dios

pjaní way jupj. Len̈ p'a wa Dios.

33 'Üsüs way nin, cupj 'yayacj Dios
mpes. 'Üsüs way animal 'yayacj Dios
mpes, sacerdote sa 'üm. Mop'in más
'ücj Dios lal pajal quelel lijicj jupj.
Más 'ücj lovin ca qjuiyolampalas jupj
pajal 'üsüs. Más 'ücj pajal tsji' lamijicj
jupjmpes lovin. Más 'ücj ca jupj jos jin
la mijicj. Más 'ücj nin p'iyá quelel la
sijicj ne'aj patjá, cupjp'iyáquelel lijicj
jinwá.

34 Yom niná 'üsüs way tjevele jin
jólatsja Jesús. Mpes Jesús tjevele jupj
lal:

—Len ̈way Dios si jütüta popa nsem
jipj—nin tjevele Jesús.
Nin tjevele na, yupj jus nlaytsja

Jesús lovin 'üsüs jis wala tjevele.
Mpes lovin ma la tjü'üy Jesús lal
niswá. Lacj jeyaptsja Jesús lovin 'üsüs
tjevele mpes.

Jesucristo David Jépatsja.
(Mateo 22.41-46; Lucas 20.41-44)

35 Jesús sin tji'yüsa lis tjíjitsja custjay
Dios wo nt'a. Yupj jis lal tjevele:

—Dios tjevele jupj ca jas majamas
Jepa Püné jis capj la p'acj judiopan.
Moisés popel sin 'yüsa lajay javelepj
Jepa niná David popa jupj. ¿Tsjan
mpes nin javelepj yupj? 36 David
p'iyá tjevele yom niná jupj Jépatsja.
Dios Cjües cus tjep'ya'sa la veles niná.
David nin tjevele:
‘Qjuis Jepa Dios tjevele Nejepa lal:

“Nt'i'isa napj li'inyampe.
Jipj ca müjü'tün napj lal. Napj ca la

mpalan
jipj enemigopan jis lal.

Napj ca la mejay jipj enemigopan
tsjyam

'alá jatja jinwá.
Nin ca lamejay jipjmpes, jipj napj lal

jac' na.” ’
David tjevele niná Dios tjevelá.
37David tjevele niná yomen jupj Jepa
wa jupj. Cupj selecj Jepa niná nin
p'iyatsja Dios ca jas majamas p'iyá.
¿'Onin nacj ne David popa nacj jupj?
—nin tjevele Jesús.
Pülücj way tjepjyacan̈tsja Jesús

tjevelá. 'Ücj jisastsja tjevele mpes.

Jesús tjevele Moisés popel sin 'yüsa
lajaymalala yupj.

(Mateo 23.1-36; Lucas 11.37-54;
20.45-47)

38 Jesús sin tji'yüsa lis tjíjitsja cust-
jay. Tjevele: “Moisés popel sin 'yüsa
lajay malala yupj. Po ma nin p'iyá la
müjí, yupj lajay jinwá. Yupj jisas la
p'a yola noypan yupj, mpes sin quip
campa sin quipe yupj. Pülücj lyawun̈
nt'a po jisas la p'a 'üsüs javelepj
yupj jilal, 'üsüspan jilal javelepj jinwá.
39 Judiopan 'a si mulú nt'a, silla más
'ücj nt'a la 'osos jisas, cocoypan p'in
jatja nt'a. Pülücj 'a si mulú na jis la
las, más 'üsüs nt'a quelel jatja lovin,
noypan jatja nt'a. Nin lajay Moisés
popel sin 'yüsa lajay. 40 Yupj pequen̈
nequem jis wa, nequem jis vayum
tecya'lin̈. Newa jisas la p'a 'üsüs jin
yola yupj. Mpes püs way javelepj
Dios lal pülücj pjyacan̈ nt'a. Nin la-
jay Moisés popel sin 'yüsa lajay, mpes
Dios ca mveles más malala la tjajay
yupj la p'a jilal. Más ca jis capj ntülüs
yupj pjü jilal”, nin tjevele Jesús.

Quepj t'emel cjuwá po 'üsüs
tje'yaya.

(Lucas 21.1-4)
41 Caja nepénowa játjatsja Dios wo

nt'a, t'emel mo'o la 'onsos Dios mpes.
Jesús ne'aj p'in 'etjele, yus tjinyuca
gente pülücj tjo'onsopj t'emel caja
mo'ó. Pülücj jatatj pülücj tjiquil
wa, t'emel pülücj tja'ayapj yupj.
42 Tjinyuca wa quepj pjaní, t'emel
c'a mát'eya p'in mo'o tje'yonsa jupj.
Centavo pjaní jaylactsja p'in. Quepj
ninávoyumtepe'e jupj. Pjü cjuwatsja
jupj. 43 Jesús tjevele jupj discipulopan
jilal jis la cuwis. Tjevele: “Quepj niná
más pülücj mo'o tje'yonsa la p'a jilal.
T'üc' niná. Voyum tepe'e jupj. Pjü
cjuwá jupj. 44La p'a pülücj jatatj popé
tja'ayapj yupj. Quepj niná pjü cjuwá
jupj. Pjü tyá'atsja mo'o tje'yonsa.
Cjuwá quinam. Ma polel jaylacj liji
la las quinam. Mpes t'üc' way pülücj
mo'o tje'yonsa jupj la p'a jilal.”

13
Malala campalas Dios wo.
(Mateo 24.1-2; Lucas 21.5-6)

1 Jesús Dios wo mpe tjemeytsja na,
jupj discípulo pjaní tjevele jupj lal:

—Tjinyuca. Tsjay 'üsüs way wosis
witjacj qui'á. Noypan yupj. Tsjay
'üsüs way pwen wosis jas tjüjünsüpj
mpes, noypan yupj.

2 Jesús tjevele:
—Napj nyuc wosis witjacj nenem.

Tjunuca wa nun. Pasal 'üsüs way
yupj. Pjü way niná ca malala
mpalas. P'a jyawca na judiopan jis
enemigopan ca ncul. Yupj ca sin
mojoyecj pjü way niná wosis. Pjü
pwen ca palá la ncoyecj, wa la tjajay
mpes. Pjü cana'aj la ncoyecj,mpespe
pjaní ma ca p'a casá ma'ajam nsem.
Niná t'üc'way —nin tjevele Jesús jupj
discipulopan jis lal.

Jesús tjevele malala ca mpalas no-
sis nt'a jupj quelel jac' na.

(Mateo 24.3-35, 42, 44; Lucas 21.7-
24; 17.22-24; 21.25-36)

3 Yacjaya Jesús tjemey joc' 'ala'á,
tucuc' Olivos ló nt'a. Jupj 'etjele
ne'aj. Ne'aj p'intsja Dios wo ton ̈ca
nt'a. Jupj ne'aj tjá'asa na, jupj dis-
cipulopan nepénowa tjiquil jupj nt'a
yusapj. Yupj sin popa pjaní Pedro
waytsja, Jacobo p'a wa, Juan p'a wa,
Andrés p'a wa. Jupj lal tjowelepj:

4—Jipj tjevelen cupj qjuilal malala
ca mpalas Dios wo. ¿'Ona ca nin
mpalas? ¿Tsjan campalasmwaláway
p'in, ca jus nlayecj len̈ way malala
mpalas ca Dios wo?

5 Jesús jis wala tjevele:
—'In tjajama. Pülücj ca ncul, ca la

ntsawilicj gente jis lal. Ma toponé
yupj javelepj. 6 Yupj pjaní pjaní ca
mvelecj yupj p'iyá Cristo. Ca mvelecj
Dios sin tjejyama yupj. Pülücj ca
mponecj yupj javelepj. Poma toponé
nun.

7 ”Nun ca jus nlayé wa militarpan
pülücj la palan p'a nt'a. Ca jus nlayé
wa quelel la palan p'a jyawca na
'ots'ipj. Po ma locj tjeyá niná tepyala

na. T'üc' way malala ca mpalas no-
sis nt'a. Custjay ma pjü tecyawaja
niná malala tepyalá. 8 Ca pülücj la
mpa'nacj. Nepénowa patja nt'a la
mpa'nacj ca p'a nt'a patja jis lal. Ca jis
mü'ü'nacj. Jepapan ca sin majamacj
jis militarpan jis la palan la p'a jepa-
pan militar jilal. 'Amá jus nquits'is
pülücj jun ta'á. Nepénowapatja nt'a ca
pjü cjuwá nsem jis la las 'ots'ipj. Pjü
niná ca ninmpalas napj quelel cuwis
na. Más malala ca mpalas nosis nt'a
napj cuy secj na.

9 ”'In tjajama. La p'a ca nu ntji'lin̈
nun. Ca nu manucj jepapan nt'a, nu-
copj la tül. Judiopan 'a si mulú nt'a ca
nu nsüpücj. Nun ncapj con ̈có, mpes
ca nlüjüqué jepapan jis walap'a'á,
yupj nepenowá ne'aj p'in se jütütj,
yupj nepenowá jepa noypan. Nun ca
mvelé yupj jilal 'onin ne 'ücj potjaqué
napj mpes. 10 Ma tjacuwis na p'in,
napj lal japon ca mvelecj la p'a jilal
p'ant'a. Camvelecjnapj 'üsüs la tjejay
gente mpes. Pjü nosis nt'a, pülücj se
jütütj nt'a ca nin la mijicj.

11 ”La p'a wa ca nu ntji'lin̈, ca nu
manucj jepapan nt'a. Nin lajay na,
ma ca nujolamwaláway p'in tsjan ca
mvelé nun yupj jilal. Dios Cjües ca
nusin mü'üsüs la mijis tsjan más 'ücj
mvelé. Nun ma ca mvelé nun nujola
jin. Nun welé na, Dios Cjües jos jin ca
mvelé. Mpes nun welé na, Dios Cjües
p'iyá camveles yupj jis lal.

12 ”Ne'aj patja nun jis enemigopan
ca nsem neneyawá, nun ncapj con̈có
mpes. Nepénowa malala ca mvelecj
jis pülücpan sin po'ó, mpes jepapan
ca jis mü'ü'nacj yupj jis pülücpan.
Nepénowa ca malala mvelecj wa se-
jatjampan sin po'ó. Ca jisas wa nsem
jepapan jis mü'ü'nacj yupj. Nepénowa
ca ts'i mi'inacj jis papay lal, sejamay
lal wa. Ca malala mvelecj yupj sin
po'ó jepapan jis lal. Mpes ca jis
mü'ü'nacj jis papay, sejamay 'ots'ipj.
Nin ca la mijicj ncapj jacon̈ jis lal.
13 Pjü ma ca jisas nsem nun, nun
ncapj con̈có mpes. Po ma nin nujola
t'as. Nun poné napj mpes lovin, nun

ca 'ücjmpatjaqué Dios lal.
14 ”Ca nucú gente pasal malala la

mijicj Dios wo mo'ó. Pasal malala
Dios lal yupj ca nlüjün̈ ne'aj. Nin
mpes Dios wo pajal te jinwá ca
mpalas Dios lal, yupj malala la tjajay
mpes. Nin mpes wa len̈ ca nsem
ne'aj. Nin tepyala na, más 'ücj Judea
mo'o patja nts'equenen̈, joc' mo'o
ca mal. (Niná mo'o welé na, nusin
tjü'üsüs tsjan mpes napj nin velé
niná.) 15 Judío pjaní jupj wo jay ton ̈ca
ca nacj niná pyala na Dios wo nt'a.
Más 'ücj jupj len̈ way ts'üequené. Ma
ca wo mo'ó mim la ta'es jupj juts'a'á.
16 Jupj sine lejen ̈ mo'o ton̈ca ca nacj,
niná pyala na Dios wo mo'ó. Más 'ücj
jupj len̈way ts'üequené. Macawont'a
mim jas quip lo ta'es. 17 Niná pyala
na, pajal malala ca nsem nequem
way jatja jis lal, nequem tsjictjacj
jatatj jis lal 'ots'ipj. Pajal malala ca
mpalas Judeamo'ó.

18 ”La moná Dios lal ma nin ca
mpalas jive na. Más costa way
ts'üequenequé jive na. 19 Pajal malala
ca la mijicj judiopan jis lal. Más
malala ca la mijicj püna la tjajay lal.
Niná t'üc' la tjajay na, ma ca nin p'iyá
lamijicj lovin. Judiopanpajal 'aplijila
ca nsem. 20 Mpes nun jis Jepa Dios
la tjiji ma ca ts'ac' pülücj nsem niná.
Püs way malala se palá, pjü nca'lin̈.
Dios ma jos pjü nca'lin ̈. Jupj lis t'ya
nepénowa, yupj jupj lal ca mpatjam.
Yupjmpesma tje'yaya ts'ac' pülücj ca
malala mpalas.

21 ”Nin tepyala na Judea mo'ó,
nepénowa ca mvelecj Cristo tjac'
quinam. Ca mvelecj: ‘Tjunucú.
Qui'á já'asa niná Jepa Püné Dios
jas tjejyama qjuis capj la p'acj.’
Nin ca mvelecj ca nacj. ‘Tjunucú.
No'ompe já'asa’, ca mvelecj ca nacj.
Nin javelepj na nun jis lal, po ma
toponé yupj javelepj. 22La tsuwilpan
nepénowa ca ncul. Nepénowa ca
mvelecj yupj p'iyá Cristo. Nepénowa
mvelecj ca yupj p'iyá javelepj Dios
mpes. La tsuwil p'in yupj. Yupj ca
quelel yus ntsawilicj pjü way. Ca
quelel yus ntsawilicj wa Dios lis t'ya

jis lal. Nin mpes p'a casá ca la mijicj
yupj, gente p'in ma polel lajay jinwá.
Jisas la p'amponecj yupj t'üc' javelepj
yupj, niná 'ücj lajaympes. Dios lis t'ya
ma camponecj yupj javelepj. 23Mpes
pasal 'in tjajama. Ma nin tepyala na
p'in, nin tjevelé niná ca ninmpalas.

24 ”Malala ca mpalas nosis nt'a.
Niná t'üc' tepyala na, lots'ac' püste
ca mpalas. Mümüy püste ca mpalas
wa. 25Pjulacj ca palá jis ntüncüs tsjun
mpe. La p'a wa noypan tsjun po'ó ca
jus nquits'is.

26”Niná tepyalana, gente canucucj
napj cuwis mol mo'ó. Napj p'iyá niná
Yomen Dios jas tjejyamá. Cuwis na,
püné nsemnapj pajal, pjü 'ücj la cüjay.
Napj nt'a pajal majawaques ca Dios
mpes. 27 Napj ca sin majam napj
angelpannapj lal japonnt'a, pjü jis lal
la cuwis. Napj lis t'ya yupj, ca napj
lal mpatjam. Mpes angelpan jun ta'á
ca mal nosis nt'a, tsjun po'ó 'ots'ipj.
Pjü nosis mpe jis lal ncul yupj. Pajal
campa patja jis lal ncul wa yupj—nin
tjevele Jesús.

28 —Nusin tjü'üsüs parábola niná
mpes. Nujola t'as ts'oway po'ó. Lo
quelel cyojo na, pjwel 'u'u way jupj.
Jis lo tecyojo na, nun solejé len̈ way
quelel jive. 29Nin p'iyá, nun ca nucú
malala ca mpalas nosis casá, napj
tjevelé jinwá. Nun niná tjunucú na,
nun ca jus nlayé len̈ way ncuwis
napj. 30 Pjü niná napj tjevelé, pjü ca
mpalas. Judiopan newampatjampjü
tepyala na. 31Tsjun po'ó ca ncawajas,
nosis ca ncawajas wa. Napj velé jin
mancawajas ca lap'in. Pjü tjevelépjü
campalas.

32 ”Napj ma ca mvelé 'ona ca nin
mpalas niná napj velé. Pjü ma sale-
jepj tsjan jawas ca nsem. Mawa sale-
jepj angelpan tsjun po'ó. Ma wa selé
napj. Napj ne Dios Jatjam. Mpapay
p'in selé. 33Nujola t'as ca nin mpalas
napj tjevelé jin. 'In tjajamá. Ma solejé
tsjan jawas nin campalas.

34 ”Napj nin p'iyá lejay yom campa
jama jinwá. Mwalá way jupj vele
jomozopan jilal tsjan la mijicj yupj,

jupj len̈ na. Vele wa jun vilicj ton ̈ca
lal 'üsüsway 'inmajamaswosis. T'üc'
tjevele na, jama jupj. 35-36 Más 'ücj
yom jomozopan lovin 'üsüs lajay jupj
tjevele jin. Yupj ma salejepj 'ona
ncuwim. T'yaja na ncuwim ca nacj.
Püste na ncuwim ca nacj. Castlyaj
li piyú na ncuwim ca nacj. Quelel
jyawca na ncuwim ca nacj. Len̈ way
ncuwim ca nacj. Mpes más 'ücj lovin
la nucucj. Napj yom niná jinwá. Nun
napj nomozopan jinwá. Ma solejé
'ona ncuwis. Mpes lovin 'in tjajamá.
Más 'ücj lovin ca la ma nucú. 37Niná
nin velé nun mpes, nin velé wa pjü
mpes. 'In tjajama. Más 'ücj lovin ca la
ma nucú.

14
Nepénowa yuwá p'in tjoweleptsja

'onin la qjuijim cü'ü'nam Jesús.
(Mateo 26.1-5; Lucas 22.1-2; Juan

11.45-53)
1 Ts'ac' mat'e na judiopan fiesta

ca la mijictsja. Fiesta niná “Dios
Qjuis Capa Nipj Tjemey” ló jupj. Pan
levadura cjuwá jalá fiesta mpes. Sac-
erdote noypan 'a jis tjimyula Moisés
popel sin 'yüsa lajay jis lal. Yuwá
tjowelepj 'onin ne 'ücj ntji'lin ̈ Jesús,
la p'a wa ma jus cülayecj. Quelel
tji'lin ̈tsja jupj, la 'ünan. 2 Tjowelepj:
“Ma ntjiliquem ca jupj judiopan fi-
esta lajay na. Cupj niná la qjuijicj,
yupj ts'i mi'inacj ca pajal. 'A jis mulus
ca, la mpa'nacj ca cupj qjuilal,” nin
tjowelepj yupj.

Quepj 'üsüs la tjiji Jesúsmpes.
(Mateo 26.6-13; Juan 12.1-8)

3 Jesús Betania nt'a tjemey wa.
Ne'aj Simón wo wama tjá'asa la
las. (Simón malala jostsja püná.
Pjoloc' mójotsja jupj.) Ne'aj tjá'asa
na, quepj tjac' Jesús nt'a 'üsüs lo
jay jupj mpes. Botella pajal 'üsüs
justa teque'e jupj. Niná botella pe
mpestsja, pe alabastro ló. Nardo
botella mo'o tón̈catsja. Perfúmetsja
jupj, pülücj jaylacj. Botella jay
tji'yula, perfume Jesús jay pjucj po'o
t'yu jupj. 4 Nepénowa tjunuc quepj

la tjijá. Tjunuc na, ts'a tji'in. Yuwá
tjowelepj:

—Malala la tjiji. Pjü way t'yu. Tjap-
jaja perfume. 5 Yom año pjaní tsji'
liji jaylactsja. Más 'ücj vender la qjui-
jis, t'emel 'ücj así cü'ayas t'emel cjuwá
mpes.
Pajal cus tjowelel quepannin la tjiji

mpes.
6 Jesús ma nin p'iyá jólatsja yupj

jinwá. Jupj tjevele:
—Po ma cus tjowe'lé jupj. ¿Tsjan

mpes nin welé jupj lal? Pasal 'üsüs
la tjiji jupj napj mpes. 7 Cjuwá jis
lal ca mpatjaqué nun lovin. Nujisas
na, nun polel jis capj p'o'sá. Napj
ma ca mpü'üs nun jilal lovin. 8Niná
polel líjitsja napj mpes, mpes nin la
tjiji jupj. P'a jawas ca ma pats'. Nin
mpes perfume t'yu jupj nay pjucj
po'ó. 'Ücj la ntjiji yupj ca ntoquecj
napj mpes. 9 Napj lal japon ca mal
nosis jas tüpwes. Ne'aj ca mvelecj la
p'a jis walap'a'á napj 'üsüs la tjejay
gente mpes. Jun ta'á yupj jil nt'a, ca
mvelecj wa quepj niná 'üsüs la tjiji
napj mpes. Ma ca yo' mpa'is. T'üc'
way—nin tjevele Jesús.

Judas tjevele 'ücj jis lal camim Jesús
enemigopan la tjilil jupj.

(Mateo 26.14-16; Lucas 22.3-6)
10 Locopyaya Judas Iscariote tje-

mey sacerdote noypan nt'a. Jesús
discipulopan dóceya sin pópatsja jupj.
Tjevele 'ücj ca jis lalmim la tjilil Jesús.
11 Yupj 'ücj jisas tepyala. Tjowelepj
t'emel ca ma'ayacj jupj nin liji na.
Mpes Judas la nuctsja 'ona 'ücj jis lal
la winin la tjilil Jesús.

Qjuis Jepa Jesús tjelyaja jupj discip-
ulopan jilal, püts'í secj p'in.

(Mateo 26.17-29; Lucas 22.7-23;
Juan 13.21-30; 1 Corintios 11.23-26)

12 Ts'ac' mwalá way tjejyawca fi-
esta mpes. Niná fiesta lajay na, pan
levadura cjuwá jalá. Fiesta niná
“Dios Qjuis Capa Nipj Tjemey” nin ló.
Nin jawas oveja tsjicj ja'ünan jis la
las fiesta mpes. Jesús discipulopan la
tjü'üy jupj lal:

—¿Ca'aj jyas cupj ca nlaca 'ücj la mi-
jicj ca nlajan fiesta mpes?

13 Discipulopan mát'eya sin tje-
jyama 'ücj la mijicj. Yupj jilal tjevele:

—Jerusalén nt'a nlawú. Ne'as
tjalawú na, nun la müjüsüqué yomen
jarro t'ya, 'üsü ́mo'o ton ̈ca. Cjüil lowa.
14 Jupj jama nt'a wama mim. Ne'aj
wo lal tjowelé: ‘Yom qjuisin 'yüsa liji
qjuisin tjejyama jipj nt'a. Jupj tjevele
cupj ca lya mü'üyacj ca'aj já'asa jupj
ca nlajas nt'a. Jupj quelel lyaja ne'aj
jupj discipulopan jilal fiesta mpes,
fiesta “Dios Qjuis Capa Nipj Tjemey”
ló.’ 15 Mpes ne'aj wo 'esepj nun jis
lal ca mim cuarto püné nt'a, wo casá
ton ̈ca. Jupj nasa 'ücj la tjiji cuartas
quinam. Pjü qjuisas ne'aj jatja cupj
mpes. Ne'aj ca 'ücj lamüjí cupj nlajacj
mpes—Jesús nin tjevele.

16 Mpes discipulopan mát'eya
nenem tjil. Pjü Jesús tjevele jin
tepyala. Mpes 'ücj la tjajay jis la las
fiesta mpes.

17 Püste tepyala na, Jesús tjemey
cuarto niná nt'a jupj discipulopan
dóceya jilal. 18 Ne'aj játjatsja, jalatsja.
Jesús tjevele:

—Nun popa pjaní malala nyuca la
mijis napj lal. Quina lyaja napj
lal. Jupj ca jis lal ncuwim napj en-
emigopan, ca yupj ma tjililin̈. T'üc'
way nin cama palas—tjevele.

19 Mpes yupj 'aplijila jis tepyala.
Pjaní pjaní la tjü'üy:

—¿Ncu napj ca nin la cüjay?
20 Jesús tjevele:
—Jupj napj discipulopan dóceya

popa pjaní. Jupj pan mo'o ts'yuca
wa, lyaja wa napj mplato mpe, la p'a
wa jinwá. Jupj ca jis lal ncuwim ma
tjililin̈. 21Napj p'iyá niná Yomen Dios
jas tjejyamá. Pajal püna profetapan
tapac ca nin ma palas napj. Yupj
tapac jin p'iyá ca nsem. Ma pats' ca
napj, yupj tapac jinwá. Mop'in pajal
malala nin, jupj ca jis lal ncuwim
napj enemigopan, ca ma tjililin̈.
Pasal malala ca mpalas jupj, jupj
malala la niji mpes. Pajal malala ca
mpalas jupj, mpes más 'ücj ca nactsja

jupj lovin ma pǘ'ütsja —nin tjevele
Jesús.

22 Yupj jalatsja na, Jesús nt'ya pan
pjaní. Tjevele Dios lal tjüwüi'i pan
tje'yaya mpes. Nin la tjiji na vitvitj
la tücüeme, jis tje'yaya jupj discipu-
lopan. Jis tje'yaya na, tjevele:

—No'oté, nlajá. Niná pansas napj
mp'üy jinwá.

23 Tjalá na, jupj nt'ya wa pocillo,
uva 'üsǘ mo'o tón̈catsja. Tjevele Dios
lal tjüwüi'i uva 'üsǘ tje'yaya mpes.
Pocillo jis tje'yaya jupj discipulopan.
Pjü vitvitj tjimyü'ün̈. 24 Jis tje'yaya na,
tjevele:

—Niná uva 'üsǘ napj na'as jinwá.
Ma pats' ca napj nun mpes, la p'a
pülücjmpeswa. Napj ca 'asma palas.
Mpapay tjevele t'üc' ca perdonar lis
mijis napj ntipü'í na. 25 Napj lovin
ma ca mü'üs uva 'üsü ́ niswá quinam.
P'a jawasa mpatjaquecj Dios jyü'ta
nt'a. Nin jawas tjejyawca na, niswa
camü'üsnapj. T'üc'wayvelé—tjevele
jupj.

Jesús tjevele Pedro ca ntsüpünüs
jupj se con ̈ca Jesús.

(Mateo 26.30-35; Lucas 22.31-34;
Juan 13.36-38)

26 Yacjaya tjenejets'en̈ Dios po'ó.
Lovin nin lajaytsja fiesta mpes.
Tjenejets'en̈ na, tjil. Joc' Olivos ló nt'a
tjil. 27 Jesús tjevele yupj jilal:

—Nun pjü way ca nts'equenequé
malala ne palá na. Nasapj mo'os.
Püna profeta tepyaca ca nin mpalas.
Tepyaca: ‘Napj ca mü'ünan oveja
jyama, mpes jupj oveja witjacj sin
tjan ca mal.’ 28Newa napj ca 'üsüs la
mejay nun mpes. Napj ca niswa nin
müjünsǘ la püt'üs. Niswa pü'üs na, ca
mis Galilea nt'a. Napj mwalá way ca
mis nun jis lal, cupj ca la müjüsüquecj
ne'aj—nin tjevele Jesús yupj jis lal.

29Pedro tjevele:
—Pjü ca nts'equenen̈ ca nacj. Napj

lovinma ca nin la mejay.
30 Jesús tjevele:
—Yacjaya püste p'iyá jipj p'iyá ca

mvelen ma nus nyuc. Castlyaj cocoy

la pjaní p'in la tipiya na, jipj la con ca
mvelenma nus nyuc.

31Pedro tjevele t'üc'wayma ca nin
la mijis.

—Napj 'ücjwa ni pü'í jipj lal. Lovin
ma camveléma jis nyuc—nin tjevele
Pedro.
Nin p'iyá tjowelepj wa pjü discipu-

lopan.

Jesús tjevele Dios lal Getsemaní
nt'a.

(Mateo 26.36-46; Lucas 22.39-46)
32 Locopyaya yupj pje'á tjil. Sine

lejen ̈ nt'a tjil, Getsemaní ló ne'aj.
Jesús tjevele jupj discipulopan jilal:
“Mis mvelé Mpapay Dios lal. Nínawa
majatjaqué velé na jupj lal.” 33 Jupj
discipulopan cónt'eya jis lal tjemey
ne'aj p'in. Pedro pjaní wa, Jacobo p'a
wa, Juan p'a wa. Jesús pasal jólatsja,
pasal 'aplijila tepyala. 34 Tjevele:
“Nasa ni pü'í jin najas, pasal 'apli-
jila mpes. Quive la ntjunucú. Po
mamüjünaqué,manyucunnsemnas-
apj.”

35 Jusapj tsjicjway p'in tjemey. Palá
tipi'tje, tjevele Dios lal jupj jostsja ma
ca malala la mijicj jupj. La tji'yüya
ncu 'ücj ma ca nin mpalas. Tjevele:
36 “Mpapay, pjü polel lejay jipj. Najas
jipj la mijin ne yupj ma malala la ma
jicj. Newa najas ca jipj jyas jinwá
nsem. Ma napj najas jinwá t'as”, nin
tjevele Jesús jupj Popay lal.

37 T'üc' tjevele na, Jesús tjac' jupj
discipulopan nt'a. Yus tjinyuca
tjijinan ̈ yupj. Tjevele Pedro lal:
“Simón, ¿ncu tjejyan? ¿Ncu ma polel
nyucuntsja hora pjaní p'in? 38 Ma
müjünaqué. La moná Dios lal ma ca
malala la müjí, nun quelel malala
lojí na. Napj selé nun quelel lojí napj
najas jinwá. Mop'in pajal costa nun
jis lal, nun niyom p'in”, tjevele jupj.

39 Niswa Jesús jusapj tjemey. Nin
p'iyánin tjeveleDios lal. 40 Jupjniswa
tjac' jupj discipulopan cont'e tapatja
nt'a. Niswa yus tjinyuca tjijinan ̈ yupj.
Pajal ja sívetsja. Jis tsyülümǘ na jis
tjemyayca, mpes ma salejeptsja tsjan
más 'ücj la veles jupj lal.

41 Jesús tjemey niswá la veles Dios
lal. Niswa tjac' na jupj discipu-
lopan nt'a, jis la tji'yüya: “¿Ncu pot-
jaqué jünaqué custjay? Nasa t'üc'
tjüjünaqué. Po quina ca mpalas napj
tjevelé jinwá. Napj p'iyá niná Yomen
Dios jas tjejyamá. Najamica pjaní jis
lal ncuwim napj ne'enemigopan, ca
ma tjililin̈. Malala lajay ca malala
la ma jicj, yupj jisas jinwá. 42 ¡Nusin
tjüjünsǘ! Mas quinam la müjüsüquecj
yupj. Nasa jac' quinamyommalala la
niji. Jis lal jac' napj ne'enemigopan”,
nin tjevele Jesús.

Yupj ntji'lin̈ Jesús.
(Mateo 26.47-56; Lucas 22.47-53;

Juan 18.2-11)
43 Jilal véletsja na, Judas ne'aj tjac'.

Jupj Jesús apostolpan dóceya popa
watsja. Püs way se cón̈catsja Jesús.
Pülücj tjiquil jupj lal quinam. Polo-
may jatatsja, yo pjwel jatatj watsja
mo'o la süp Jesús. Sacerdote noypan
sin tjajam jis la tjilil Jesús. Moisés
popel sin 'yüsa lajay sin tjajam wa.
Co'müypan sin tjajam wa. 44 Judas
jis lal tjac' la tjilil Jesús. Jupj nasa
tjevéletsja ca sin 'yüsa la mijis cana
Jesús. Tjevele: “Pjaní lal ca la nla-
pan napj. Niná Jesús. Ntjüiliqué jupj.
Tjamanú jupj. 'Üsüs tjajama ne ma
mim.” 45 Mpes ne'aj tjemey Judas,
Jesús nt'a p'in. Ne'as tjemey, 'üsüs
tjevele jupj lal, quelel la tjiji jinwá.
Tjevele:

—Nejepa.
46 Niyom la p'a ntji'lin̈ Jesús, jis la

man jupj jepapan nt'a.
47 Jesús discípulo pjaní ne'aj p'in

tón̈catsja. Jupj polomay syults'a. Jay
tjejyo'o yom pjaní. Jupj pjots' taná
tjejyo'o jupj. Yom niná mozo waytsja
sacerdote más püné mpes. 48 Jesús
tjevele pülücj tjiquil jis lal:

—¿Tsjanmpes polomay t'o, yo pjwel
t'o wa la tjilil napj? Niná lojí pwe-
quepj la tjilil. 49 Pjü jyawca tjo'os
napj nun jilal Dios wo nt'a. Ne'aj
sin tji'yüsa la tjejay. Nun lovin ma
ntjutjililiqué ne'aj. Niná tepyala ca
t'üc'mpalas Dios Popel vele jin.

50 Nin tjevele na, Jesús discipu-
lopan pjüway ts'equenen̈. Jesús ne'aj
ton ̈ca tjil.

51 Tjamacjas Jesús cjüil tjemeytsja.
Jupj sa capyatsja jas quip pjyapja
mpes la p'in. Yupj ntji'lin̈ wa jupj.
52 Jupj jas quip ntji'lin̈tsja p'in. Mpes
ts'üequené jupj, jas pjütpjüt' way tje-
mey.

Yupj tjaman Jesús judío noypan
nt'a.

(Mateo 26.57-68; Lucas 22.54-55,
63-71; Juan 18.12-14, 19-24)

53Yupj tjaman Jesús sacerdote más
püné nt'a. Sacerdote noypan pjü way
'a jis tjimyula ne'aj. Co'müypan ne'aj
tjatja wa, Moisés popel sin 'yüsa lajay
ne'aj tjatja wa. 54Pedro Jesús cjüil tje-
mey campapé. Ne'as tjemey wa jupj
sacerdote más püné wo nt'a. Tjüwücj
mo'o wama tjemey jupj. 'Etjele mili-
tarpan nepénowa jilal. 'Awa süísetsja.

55Ne'aj jatja watsja sacerdote noy-
pan. Ne'aj jatja watsja judiopan jis
jepapan. Yupj 'a mulú jajütütsja ju-
diopan. Yupj pjü la tjü'üy tjunuc pjacj
malala mveles Jesús po'ó. Po quelel
javeleptsja 'ücj cus la tül jupj. Quelel
ja'ünantsja jupj. Newa pjü tjunuc
Jesús malala la tjiji tulucj. 56 Pülücj
tjiquil la tsuwil Jesús po'ó. Tjowelepj
Jesús malala la tjiji. Newa nin ma
nin p'iyá tjowelepj. Mpes jepapan
ma polel cus tül Jesús yupj tjowelepj
mpes. Pjaní p'in t'ya tjevele mpes,
ma polel cus tül jupj. 57Locopyaya la
p'a tjiquil yupj jis walap'a'a la tsuwil
Jesús po'ó. Tjowelepj:

58 —Cupj tjepjya'aquecj Jesús
malala tjevele. Tjevele: ‘Gente p'in
jas tjüjünsüpj Dios wo. Napj ca jas
mojoy. Ts'ac' cont'e na, napj t'üc' ca
jas müjünsǘ niswá. Gente tulucj ca
jas müjünsücj’ —nin tjowelepj.

59Newa nin ma nin p'iyá tjowelepj
ninana tjowelepj.

60Niná tjowelepj na, sacerdotemás
püné tüwütüwü ́ ton ̈ca. La tji'yüya
Jesús lal:

—¿Ncu ma ca qjuis lal mvelen ncu
t'üc' way nin tjevelen? Yupj javelepj
malala tjevelen jipj.

61 Jesús ma wola tjevele. Lyájasa
tón̈catsja. Sacerdote más püné la
tji'yüya niswá:

—¿Ncu jipj niná Yomen Dios tjevele
ca jas majamas qjuis capj la p'acj?
¿NcuDios Jatjam jipj? Dios pasal 'üsüs
way jupj.

62 Jesúswola tjevele:
—Nin napj. Nun ca nucú napj t'üc'

wayvelé. Napj p'iyánináYomenDios
jas tjejyamá. P'a jyawca na ca nus
nucú napj ca mo'os Dios li'inyampe.
Ne'aj ca mo'os, ncupj 'a mulú ca
müjü'tücj. Dios pajal jas tjiyocj pjü
jilal. Nun ca nucú napj ncuwis nosis
nt'a mol mpes—nin tjevele Jesús.

63 Jupjnin tjevelena, sacerdotemás
püné la tücüeme jupj jas quip. Ju-
diopan nin lajay p'a wa malala vele
na Dios po'ó. Tjevele:

—¡Ma qjuisas la p'a mvelecj Jesús
malala nyuca la tjiji! ¡Nasa t'üc'!
64 Nun tjapja'aqué pajal malala
tjevele Jesús. ¿Ncu pajal malala la tjiji
Jesús?
Pjü way tjowelepj malala la tjiji.

Tjowelepj más 'ücjmü'ü'nacj jupj.
65 Nin tjowelepj na, nepénowa cus

tuputs' Jesús wola po'ó. Pülül mpes
tsupapj Jesús jun. Yupj jis mas sa lo-
totsja, jüp'üy po'o tül jupj. Tjowelepj:

—Qjuis wala mvelen, ¿pjacj wyala
po'ó tyüla? ¡Dios ca jin mü'üsüs la
mijis!
Malala tjowelepj, mpes la

tjüpjüts'ün jupj lal. Sacerdote mili-
tarpan Jesús lal tjil, mo'o la süp.

Pedro tjevele ma cus tecyón̈catsja
Jesús.

(Mateo 26.69-75; Lucas 22.56-62;
Juan 18.15-18, 25-29)

66 Pedro já'asatsja custjay wosis
t'asiyú tjüwücj mo'ó. Ne'aj tjá'asa na,
tsjücjüim ne'aj tjac' wa. Sacerdote
más püné jomózotsja jupj. 67 Pedro
'awa süísetsja custjay. Tsjücjüim
niná jus tjinyuca jupj, püs way jus
tjinyúcatsja. Tjevele:

—Jipj cus tecyon̈tsja wa Jesús, Jesús
Nazaret mpe 'esepj.

68Pedro tsyüpünü ́.
—Nin tulucj —tjevele—. Ma nin

'yüsa tsjanmpes nin velen jipj.
Tjemey tjüwücj jun vilicj nt'a.

Castlyaj cocoy la tipiya quinam.
69 Ne'aj ton ̈ca na, tsjücjüim jus
tjinyuca ne'aj. Tjevele yupj jilal ne'aj:

—Niná Jesús discipulopan popa.
70Pedro niswa tsyüpünǘ.
Yacjaya ne'aj p'in lejen ̈ tjowelepj:
—T'üc' way jipj jupj discipulopan

popa. Galilea mpe 'esepj wa jipj.
71Pedro tjevele:
—Dios 'ücj ca ncapj ntülüs napj li

tsuwil. Yomnináma si nuc. T'üc'way
velé napj.

72 Nin tjevele na castlyaj cocoy la
tipiya niswá, lama quinam. Mpes
Pedro jola tepyala Jesús tjevelá:
“Jipj p'iyá ca mvelen ma nus nyuc.
Castlyaj cocoy la pjaní p'in la tipiya
na, la con ca mvelen ma nus nyuc.”
Mpes Pedro pasal la tipiya, pajal
'aplijílatsja jupj.

15
Tjaman Jesús Pilato nt'a.
(Mateo 27.1-2, 11-31; Lucas 23.1-5,

13-25; Juan 18.28–19.16)
1 Yaya pajal püstapj pjü way ju-

diopan jis jepapan 'a jis tjimyula,
yupj nepenowá sacerdote noypan,
nepénowa co'müypan, nepénowa
Moisés popel sin 'yüsa lajay,
nepénowa p'a wa jepapan judiopan
sin popé. Tjüjütütj tsjan ca la mijicj
Jesús lal. Jupj mos tsupapj. Tjaman
jupj Pilato nt'a. Pilato jepa püné
auxiliar waytsja jupj. Románotsja
jupj, judío tulucj. 2 Pilato la tji'yüya
Jesús lal:

—¿Ncu judiopan jis jepa püné jipj?
Jesúswola tjevele:
—Nin napj.
3 Sacerdote noypan tjat' tjowelepj

Jesús po'ó jepa romano wolap'a'á.
Tjowelepj la pülücjmalala la tjiji jupj.
4Mpes Pilato la tji'yüya Jesús lal:

—¿Ncu ma quelel qjuis wala ve-
len ncu t'üc' malala la tjejay, yupj
javelepj jinwá? Javelepj jipj la pülücj
malala la tjejay.

5 Jesús newa ma lal tjevele jupj. Pi-
lato pasal nin jólatsja tsjanmpes Jesús
ma tjevele.

6 Pilato janmacj jas tjejyama yom
pjaní cawilta mpe fiesta niná tepyala
na. Judiopan janmacj la t'apj pjacj
pje'á nyacas cawilta mpe. 7 Cawilta
mo'o já'asatsja yom malala la tjijá,
Barrabás lotsja jupj. Jupj jepa
püné lal la tapalan sin popa watsja.
La tapalan na, jis tjü'ünan la p'a.
Nin mpes játjatsja quinam cawilta
mo'ó. 8 Judiopan Pilato wo nt'a 'a
jis tjimyula, tjil quinam Pilato nt'a,
tjowelepj:

—Janmacj se jamyompjaní cawilta
mpe fiesta tepyala na. Qjuisas nin
lejay quinam.

9Pilato jis la tji'yüya:
—¿Ncu jisas se jam judiopan jis

jepa?
10 Pilato seletsja sacerdote noypan

tjejyaman ̈tsja Jesús lal. Seletsja nin
mpes tucuman jupj. Jisastsja Pilato
ca cus ntülüs. 11 Sacerdote noypan
nasa tjowelepj 'a jis tjimyula jis lal.
Tjowelepj pajal malala Jesús. Más
'ücj la mon ca jas majamas Barrabás,
tjowelepj. Mpes nin la tjomon.

12Pilato tjevele:
—¿Tsjan jyas napj lejay yom niná

lal? Nun welé jupj p'iyá judiopan jis
jepa püné.

13Yümücj tjowelepj:
—¡Cruz po'o tjevyala, mpa'is jupj!
14Pilato jis la tji'yüya:
—¿Tsjanmpes? Mamalala la tjiji.
Más yümücj tjowelepj:
—¡Cruz po'o tjevyala, mpa'is jupj!
15 Pilato jostsja yupj ma ca ts'i

mi'inacj. Mpes jas tjejyama Barrabás
cawiltampe. Tjijyü'ta jupjmilitarpan
jilal mo'o nsüpücj Jesús. Tjijyü'ta cruz
po'o mvalacj, la 'ünan.

Yupj cruz po'o tjovalapj Jesús,
tepe'e jupj.

(Mateo 27.32-56; Lucas 23.26-49;
Juan 19.17-30)

16 Niná tjijyü'ta na, militarpan tja-
man Jesús Pilato wo nt'a. Wama tjil.
Pilato wo Pretorio lotsja. Pünetsja
pajal. Tjowelepj jis la cuwis wa la p'a
wa militarpan Pilato wo nt'a tsji' la
tjajaytsja. 17 Jas tjüwü'ün Jesúsmilitar
jas quip je mpes. Nin la tjajay la
pjüts'ün jupj mpes. Pülül je jepa jas
quip jin jústatsja. Yo pjwel jam jus
tjulujupj jay pjucj po'o la 'onsos. Jesús
jay tjo'onsopj, corona jay tjá'asatsja
jinwá. 18Tjowelepj:

—¡Qjuisas 'ücj jyasmpü'üm! ¡Jipj jepa
püné judiopan jilal!
Pajal la tjüpjüts'ün jupj mpes.
19 La pülücj Jesús jay süptsja tjacjaj

mpes. La pülücj cus tuputs' Jesús
wola po'ó. Yupj jis tic' mpes tji-
jyünsünün̈. Nin lajay jepapan jilal,
mop'in ma topon jépatsja jupj. 20T'üc'
la tjüpjüts'ün na, jas tjü'ipj pülül je.
Jas tücüipap jupj jas quip mpes. Pje'á
tjaman jupj la valas jupj cruz po'ó.

21 Jümücj nt'a jiltsja na, yom pjaní
ntji'lin ̈ yupj. Jupj nasa way jactsja
Jerusalén nt'a jupj tüpü'ümpe. Jis wa
pjanípjaní lejen̈mpe tjac' jupj. Simón
lotsja jupj. Cirene mpe 'eseptsja. Jupj
ne Alejandro popay, Rufo popay wa
jupj. Militarpan tjüjütütj Simón ntja-
mas cruzus.

22 Nin la tjajay na, tjaman Jesús
Gólgota nt'a. “Gólgota” mpes 'ücj la
veles “Jay Pjucj Cjüele” cupj qjuis tin.
23 Uva 'üsǘ tja'ayapj Jesús lo müs.
Uva 'üsǘmirra la süpjütsja, pajal nepé
vyaja lo ts'uc. Jesús jus nleya leméliyu
la süpjütsja, ne ma tjümü'ü. 24 Cruz
po'o tjovalapj jupj. Militarpan jisas-
tsja Jesús jas quip. Mpes tjepjelan ̈
tjunuc pjacj nta'es jupj jas quip.

25 Las nueve na, püstapj, cruz po'o
tjovalapj jupj. 26 Nasa tapac tsjan
mpes cus tül Jesús. Tapac:

NINÁ JEPA JUDIOPAN JILAL.
27 Yupj tjovalapj wa pequepan

mát'eya p'awa cruzus po'ó. Pjaníway
tjovalapj Jesús li'inyampe. La p'a wa

tjovalapj Jesús nancupwepe. 28 Dios
Popel tjevele niná ca nin mpalas.
Tjevele: “Yupj yólatsja jupj malálatsja,
malala lajay jinwá”. Nin tepyala
quinam. 29 Judiopan nepénowa cruz
ton ̈ca jin tjil. Malala tjowelepj Jesús
po'ó. Yupj sey pjucj la süpjüntsja jupj
mpes. Ma topon 'üsüstsja jupj. Jupj lal
tjowelepj:

—Jipj tjevelen ca jas mojoyen Dios
wo. Ts'ac' cont'e na ca jas müjünsün
niswá, nin tjevelen. 30 Mpes, ¡palá
was cruz mpe! ¡Cyapj tjep'ya'sa jipj
p'iyá!

31 Sacerdote noypan yuwá tjow-
elepj. La tjüpjüts'ün wa Jesús po'ó.
Ninp'iyá la tjajaywaMoiséspopel sin
'yüsa lajay. Tjowelepj:

—Jis capj tjep'ya'sa la p'a wa. Ma
polel cus la p'acj jupj p'iyá. 32 Jupj
vele jupj p'iyá niná Jepa Püné Dios
tjevele ca jas majamas qjuis capj la
p'acj. Jupj vele Jepa jupj israelpan
jilal. Qjuisas palá ncuwim cruz mpe,
ca nucucj ncupj. Jupj nin la qjuijis,
cupj cüponecj catsja jupj mpes —nin
tjowelepj.
Pequepan cruz po'o lejen ̈tsja pasal

malala tjowelepj wa Jesús lal.
33 Lots'ac' culupwen nt'a tjá'asa na,

püste tepyala pjü nosis nt'a. Hora
cont'e mpes pǘstetsja. 34 Las tres na
Jesús yümücj tjevele:

—Eloi, Eloi, ¿lama sabactani? (Cupj
qjuis tin mpes velecj: “Napj Ndios,
napj Ndios, ¿tsjanmpes 'os tjay jipj?”)

35 La p'a wa ne'aj p'in tjelejen̈tsja.
Tjepjyacan ̈ na jupj tjevelá, ma sin
tji'yüsa jupj tjevelá. Nepénowa yupj
sin popa tjowelepj:

—Tjapja'aqué. Jupj jos Elías
ncuwim cus la p'acj jupj.

36 Yom pjaní ts'üequené, esponja
teque'e. Mo'o ts'yuca uva 'üsǘ 'ona
mpes. Esponja yo jay tsyu'pa, viyá
tecyacaná Jesús lo müs. Tjevele:

—'Ücj quinam. Ma ca p'a lamüjí. Ca
nucucj ncu Elías jac' palá nt'anques
jupj cruzmpe.

37 Jesús yümücj tjevele, tepe'e jupj.
38 Pülül p'omp'om jálatsja Dios wo

mo'ó,pülülnináwo t'empjaní jinwat-
sja. Jesús tepe'e na, nayapé palavin
la tücüeme. Jas tüpwes la tücüeme
jupj. 39 Jepa militar tón̈catsja Jesús
wolap'a'á. Jupj tjapjaca wa Jesús
yümücj tjevele na. Tjinyuca 'oyn
nyuca tepe'e jupj. Mpes tjevele:

—T'üc' way yom niná Dios Jatjam
waytsja.

40 Nequem nepénowa campa way
'in lejen ̈tsja, tjunuc tepyalá. Pjaní wa
María lotsja, Magdalá mpe 'eseptsja.
P'a wa María ló watsja. Jupj Jacobo
jamaytsja, José jamay watsja. Ja-
cobo niná “Jacobo pjyapja” tjowelepj
yupj. Quepj p'a wa ne'aj Salomé lot-
sja. 41 Nequem nenem cus tocon ̈tsja
Jesús Galilea po'o tjuwine na. Yupj
tjojon jupj mpes, 'ücj la tjajay wa jupj
tüpü'ü nt'a. Nequem la p'a wa pülücj
lejen ̈tsja wa ne'aj. Nasa tjiquil wa
Jesús lal Jerusalén nt'a.

Pe jul mo'ó, neven nt'a, tüpüntüpj
Jesús.

(Mateo 27.57-61; Lucas 23.50-56;
Juan 19.38-42)

42 Nin jawas pjü 'ücj la tjajay ya
mpes, ya ma ca tsji' la mijicj. Sábado
nsemyayá. T'awaná tepyala quinam,
43mpes José tjac' quinam. Arimatea
mpe 'eseptsja jupj. Jupj judiopan jis
jepapan popa watsja. Püné waytsja
yupj jis lal. Jostsja wa Dios len̈ way
müjü'tüs ca nosis nt'a. Ma lecj tjey-
atsja Pilato lal. Mpes tjemey Pilato
nt'a, la tjemyona Jesús jüp'üy la toc.
44 Pilato ma seletsja pasal len̈ way
tepe'e Jesús. Mpes tjijyü'ta la cuwis
jepa militar. La tji'yüya ncu nasa
tepe'e jupj. 45 Jepa militar tjevele
nasa tepe'e. Mpes Pilato tjevele José
'ücj la ta'es Jesús jüp'üy.

46 Mpes José pülül pje jaylacj la
tjiji. Palá t'e'enca Jesús jüp'üy, jas
tjivyü'ünǘ. Tipyünta Jesús jüp'üy pe
jul mo'ó, neven nt'a, tepe'e 'ücj la
püntüs nt'a. Püna p'in tjijyü'ta la toc
jomwen jul, tepe'e tulucj p'in. Nin
lajaytsja judiopan. Jesús jüp'üy ne'aj
tipyünta na, pe pones jas tentené,
jun t'yo'na jomwen jul. 47 Nequem

mát'eya tjunuc ca'aj tipyünta Jesús
jüp'üy. Pjaní wa María,Magdalá mpe
'esepj. La p'a waMaría ló watsja, José
jamay.

16
Jesús jas tjijyünsa, tüpü'ü niswá.
(Mateo 28.1-10; Lucas 24.1-12;

Juan 20.1-10)
1 Sábado tecyawaja na, nequem

cónt'eya pjü 'ücj la tjajay. Lo pajal
'üsüs way cjumsu jaylacj la tjajay.
Quelel sa cjololtsja Jesús jüp'üy 'üsüs
la cjumsus. Pjaní wa María,Magdalá
mpe 'eseptsja. La p'a wa María ló
watsja, jupj Jacobo jamay. La p'a
wa Salomé ló waytsja. 2 Domingo
na tjil Jesús jüp'üy pǘ'ütsja nt'a. Pa-
jal püstaptsja, tjejyawca na p'in tjil.
3Yuwá jis la tjü'üy: “Jomwen jul nt'a,
¿pjacj ca jas ntentenes pe pones, 'ücj
wama leque?”

4 Ne'as tjil na, tjunuc jun vilicj jun
cjol quinam. Pe pajal pünetsja nasa
t'üc' jas tentené tepyala. 5 Pe jul
wama tjil na, jus tjunuc tjamacjas.
Jupj jas quip pje waytsja, cámpatsja.
Tjá'asa yupj li'inyampe. Pasal lacj
jeyaptsja yupj. 6Tjamacjas tjevele:

—Po ma locj tjeyá. Napj selé nun
lo palá Jesús jüp'üy, jupj ne Nazaret
mpe 'eseptsja. Nasa tjovalapj jupj
cruz po'ó, tepe'e. ¡Jas tjijyünsa, nyu-
cunú tepyala niswá! Jupj len̈ qui'á.
Tjunucú jupj tüpü'ü nt'a. Len̈. 7Lowa
Pedro nt'a, jupj discipulopan la p'a
wa nt'a wa. Jilal mvelé: ‘Jesúsmwalá
way jama nun jilal Galilea nt'a. Ne'aj
ca jusnucú. Ninánun jilal tjevele jupj
nawaja'a.’

8Mpes nequem nenem len̈ way tjil
pe jul mpe. Pasal ticyücüyün̈, lacj
tjeyaptsjampes. Tjil na,ma tjowelepj
la p'a jilal lacj tjeyaptsja mpes.

Jesús lay tepyalaMaría lal.
(Juan 20.11-18)

9 Domingo na Jesús jas tjijyünsa,
tüpü'ü niswá. Mwaláway lay tepyala
María Magdalena lal. Püna lapanen-
pan siéteya tapatja jupj josmo'ó. Jesús
pje'á lis ts'iya yupj,mpes tji'yü'sa jupj.

Nin tepyala püná. 10 Quina María
tjemey Jesús discipulopan nt'a. Yupj
'aplijila way tjátjatsja, la tupuyupt-
sja. María tjevele yupj jilal Jesús lay
tepyala jupj nt'a. 11 Tjevele Jesús
nyucunú niswá, nasa jus tjinyuca,
tjevele. Yupj ma topon.

Jesús discipulopan mát'eya jilal lay
tepyala.

(Lucas 24.13-35)
12 Yacjaya Jesús discipulopan

mát'eya jilal lay tepyala wa. Yupj
tjelyawun ̈tsja jis wa pjaní pjaní lejen ̈
nt'a. P'a casá jústatsja jupj, yupj jus
tjunuc na. 13Discipulopan nenem tjil
la p'a discipulopan nt'a. Tjowelepj
yupj jilal Jesús lay jis tepyala. Ma wa
topon yupj tjowelepj.

Jesús tjevele jupj discipulopan jilal
yupj camal pjü nosis nt'a jupj mpes.

(Mateo 28.16-20; Lucas 24.36-49;
Juan 20.19-23)

14 Yacjaya Jesús lay jis tepyala jupj
apostolpan once jilal. Yupj 'a mulú
jalatsja jupj lay jis tepyala na. La
p'a wa nasa tjowelepj yupj jilal yupj
jus tjunuc Jesús. Nasa jas tjijyünsa,
nyucunú niswá, tjowelepj. Newa ma
topon. Mpes Jesús yupj jilal tjevele
malálatsja ma nin topon yupj tjow-
elepj. Tjevelemalálatsjamawaquelel
japontsja. 15Tjevele yupj jilal: “Lowa
nun pjü nosis casá. Tjowelé pjü jis
walap'a'á Dios pajal 'üsüs la tjiji gente
mpes. 16 Pülücj ca mponecj napj lal
nun welé mpes. Napj lal japon ca
bautizar jis mpalas. Nin lajay 'üsüs
ca mpatjam Dios lal. Ma japon, Dios
ca jis capj ntülüs malala lajay mpes.
17 Napj lal japon ca 'üsüs la mijicj,
gente p'inma polel lajay jinwá. Mpes
la p'a ca jus nlayecj Dios jis capj
cyon ̈ca. Ca 'ücj pje'á la nts'iyacj la-
panenpan. Nin ca 'ücj la mijicj napj
nlá camvelecjmpes. Capolelmvelecj
la p'a jis tin, yupj p'iyá ma sin 'yüsa
la veles. 18 Ca polel nt'anquecj lot-
sjim. Veneno myü'ün̈ na, ma nca'lin̈
ca. Yupjpo lamo'ot'ecj camalala jisas
sey pjucj, ca jis mü'ü'süs yupj. Niná



SANMARCOS 16:19 105 SANMARCOS 16:20

pjü lajay mpes la p'a ca jus nlayecj
Dios jis capj cyon ̈ca.”

Dios tjemyana Jesús jupj pü'ü nt'a.
(Lucas 24.50-53)

19 Qjuis Jepa Jesús t'üc' jilal tjevele
na, Dios jas tjemyana jupj tsjun po'ó.
'Etjele jupj Dios li'inyampe. 20 Jupj
discipulopan tjil jun ta'á, la p'a jis
walap'a'a tjowelepj Jesús 'üsüs la tjiji.
Qjuis Jepa Jesús jis capj tjep'ya'sa.
Mpes 'üsüs la tjajay, gente p'in ma
polel lajay jinwá. Mpes la p'a jus nlay
t'üc'way tjowelepj yupj Dios tjevelá.

Lucas papel tepyaca
Jesucristo po'ó

Süswa la tjiji Lucas Teófilo lal.
1-3Don Teófilompes:
Qjuis catjampan nepénowa Jesu-

cristo cus tocon ̈, jupj nosis mo'o
tjuwine na. Yupj tjunuc jupj la tjijá.
Yupj tjepjyacan̈ jupj tjevelá. Jupj jo-
mozopan waytsja yupj, ne p'a jilal
tjowelepj Dios tjevelá. Locopyaya
tjowelepj wa cupj qjuilal pjü tepyalá.
Mpes cupj sin popa pülücj quelel
japactsja Jesucristo la tjijá qjuis cat-
jampan tjunuc. Napj nin p'iyá quelel
pyactsja. Pajal püs way, tülü way la
tji'yüy, nin tji'yüsa pjü tepyalá. Mpes
quina 'ücj napj lal pjü pyac. Pjaní
pjaní ca mpac, mpes ca jin mü'üsüs
jipj. 'Üsüs way jipj pajal. 4 La p'a
jin tji'yüsa la tjajaywa Jesucristo po'ó;
napj pyacmpes jipj ca jus nlayen t'üc'
way nin tepyala.

Ángel lay tepyala Zacarías nt'a.
5 Püna Herodes jepa más püné

waytsja Judea nt'a. Jupj tüpü'ü na,
yom Zacarías ló sacerdote waytsja
Dios wo nt'a. Sacerdotepan pülücj
tapatja. Lovin nepénowa yupj sin
popé 'a mulú tsji' la tjajay, locopyaya
p'a wa tsji' la tjajay. Newa nepénowa
tsji' la tjajay lovin. Zacarías tsji'
líjitsja jilal Abías lotsja, yupj 'a mulú
tsji' la tjajay na. Zacarías jats'om
Elisabet lotsja. Elisabet Aarón püna
tüpü'ü popa p'iyatsja püs naya tüpü'ü
jupj. (Aarón sacerdote waytsja
'ots'ipj. Sacerdote mwalá waytsja
jupj.) 6Zacarías,Elisabet,manas 'üsüs
waytsja Dios lal. Malala tulucj. Lovin
pjü la tjajay yupj jis JepaDios tjijyü'tá
jupj Popel mo'ó. 7 Newa sin popa
cjuwá yupj. Elisabet cjuwá tsjicj way
lovin; manas co'müy waytsja yupj
quinam.

8 P'a jyawca na, niyom Zacarías
tsji' líjitsja jilal tsji' la tjajay Dios wo
nt'a, ne Zacarías tsji' la tjiji wa yupj

jis lal. 9 Sacerdotepan lovin papel
la t'apj, niná papel mo'ó tjowelepj
tsjan 'ücj la mijicj tsji' la tjajay na.
Pjaní pjaní la t'apj yupj. Nin jawas
nin la tjajay na, pjaní way la t'ya
Zacarías. Jupj papel tjevele jupj Dios
womo'ó camim, ts'ülüc' 'üsüs cjumsu
ca mü'ümüs ne'aj. Lovin nin la tjajay
Dios mpes.

10 Zacarías ts'ülüc' 'yü ́matsja na,
gente pajal pülücj pje'á tjelejen ̈ ne'aj.
Dios lal la montsja yupj. 11Wa mo'ó
Zacarías ton ̈ca nt'a ángel lay tepyala
jupj nt'a. Dios jas tjejyama ángel niná
la veles Zacarías lal. Mesa Zacarías
'yüma nt'a, li'inyampe ton̈ca ángel.
12 Zacarías ma seletsja tsjan la qjuijis
ángel tjinyuca na. Pajal lecj tjeyá jupj.
13Mpes ángel tjevele jupj lal:

—Po ma lecj tjeyá. Dios lal le
montsja jupj camya 'as. Jets'omElisa-
bet yom tsjicj ca popa nsem. Tjac' na,
Juan ló nt'as jupj. 14 Pajal ca 'ücj jyas
nsem jipj; gente pülücj 'ücj jisas nsem
wa jetjam tjac' mpes. 15 Cupj qjuis
Jepa Dios ca mveles jupj püné. Lovin
uva 'üsǘ ma ca mü'üm jupj, guaro
ma wa ca mü'üm. Ma tjemya'na na
custjay, Dios Cjües jupj jos mo'o ca
mpü'üm. Dios Cjües jyü'ta jin ca la
mijis jupj. 16 Nin mpes jetjam vele
na Dios po'ó, israelpan pülücj po ca
jisasnsemyupj jis JepaDios, ne ca cus
ncon̈cocj jupj.

17Ángel tjevele wa:
—Jetjam ca mwalá mim qjuis Jepa

Dios jama nt'a. 'Ücj ca 'üsüs la mijis
Dios mpes, Elías jinwá. Püna Dios
Cjües cus tjep'ya'sa Elías, mpes pajal
'üsüs la tjiji. Nin p'iyá ca nsem jet-
jam lal. Jetjam ca sin mü'üsüs lis
mijis, mpes jis papay ca quelel lis
mijicj sejatjampan niswá. Nin mpes
wa malala lajay ca cü'ü'süs 'ots'ipj.
Yupj nema lajaytsjaDios tjevelá püna
p'in. 'Üsüswitjacj jinwá ca yola nsem
yupj quinam. Jetjam ca nin la mi-
jis. Mpes qjuis Jepa Dios jac' na,
nepénowa 'ücj ca cus ncon̈cocj jupj —
nin tjevele ángel Zacarías lal.

18Zacarías tjevele ángel lal:

—Pajal co'müy napj. Nats'om
co'müy wa jupj. ¿'Onin ne ca jus nley
napj ncu t'üc' velen jipj?

19Ángelwola tjevele:
—Gabriel napj. Lovin Dios

wolap'a'a jüs napj, nin mpes ca jus
nlayen t'üc' velé napj. Jupj nin
tjejyama jipj nt'a. Nin tjejyama la
veles 'üsüs ca mya palas. 20 Newa
jipj ma tepyon napj tjevelé, mpes
lyájasa ca nsem jipj quinam. Ma ca
polel mvelen nsem jipj. Napj tjevelé
jin tepyala na, niswa ca 'ücj mvelen
nsem. Dios jos na ca pjü mpalas napj
tjevelé jin—nin tjevele ángel jupj lal.

21La p'a witjacj pje'á la tjunuc Dios
wo nt'a. La tjunuctsja Zacarías pje'á
ncalas. Poyólatsjamapje'á tjac'mpes.
22 Tjac' na, ma polel véletsja jupj. Nin
mpes yupj jus nlaytsja Dios la tjiji
Zacarías 'ücj tjinyuca Dios jas tji'yüsa
la tjiji, Dios womo'ó tón̈catsja na. Jus
nlaytsja nin mpes ma polel véletsja.
Newa ma polel tjevele, mpes lovin la
seña tjevele p'in.

23P'a jawas Zacarías t'üc' tsji' la tjiji
ne'aj. Wo nt'a tjemey jupj. 24 T'üc'
tepyala ángel tjevelá. Jats'om jupj
ts'uyupj jana tepyala jupj, mpes mes
cínquiya wo nt'a tjá'asa. Tjevele:
25 “Nejepa Dios ncapj tjep'ya'sa.
Malala ntepalá po jólatsja jupj. Püna
la p'a wa yólatsja malala napj, tsjicj
cjuwatsja mpes. Ma ca nin yola
quinam.”

ÁngelMaría nt'a tjemey.
26 Elisabet mes séisiya way tjá'asa

na, Dios jas tjejyama jupj ángel
Nazaret nt'a, Galilea mpe se jütütj
nt'a. Ángel jupj p'iyatsja ni, Gabriel
ló. 27 Dios jas tjejyama jupj la veles
tsjücjüim lal. Tsjücjüim María lotsja.
Lovin ma yom lal tjuwine jupj. Ma
tjowaya custjay. Tjevele p'a jawas
José lal ca mwayim. José David popa
p'iyá, püs naya tüpü'ü jupj. (David
israelpan jis jépatsja pajal püna.)

28 María nt'a tjac' jupj, ángel.
Tjevele:

—¡'Ücj jyas t'as! Po 'üsüs la tjiji
Dios jipj mpes, jupj ne jipj Jepa Püné.
Cyapj cyon̈ca jupj. Más 'üsüs 'e tepalá
pjü nequem jis tepyala lal.

29 Ángel vele tjapjaca na, po lapj
nyuca jólatsja María. Ma seletsja jupj
tsjanmpes nin tjevele jupj.

30Mpes ángel tjevele jupj lal:
—¡Po ma lecj tjeyá! Dios po 'üsüs

way liji jipj mpes. 31 Way tsjicj ca
ma'ajam jipj. Yom tsjicj ca ma'nun.
Jesús ló ca la nt'an jupj. 32Püné nsem
jupj. Dios Jatjam ló nsem jupj. Jupj
David popa p'iyá, püs naya mpü'üm.
David tjijyü'ta nt'a ca müjü'tüs jupj.
Qjuis Jepa Dios ca ma'ayas müjü'tüs.
33 Israelpan ca jis müjü'tüs lovin.
Lovin ca Jepa nsem jupj.

34María tjevele ángel lal:
—¿'Onin ne nin mpalas? Mvayum

tulucj.
35Ángelwola tjevele:
—Dios Cjües ncuwim jipj nt'a, ca

cyapj mp'a'sas. Dios más püné pjü jis
lal. Jupj 'üsüs liji gente p'in ma polel
lajay jin. P'a nequem jin tulucj ca
nsem jipj lal. Jupj püné mpes ca nin
nsem la p'in. Jipj lejay mpes tulucj ca
nin nsem. Mpes jipj tsjicj Dios juts'a'á
ca nsem. Dios Jatjam ló ca nsem jupj.

36 ”Jemapj Elisabet yom tsjicj ca
ma'nus wa jupj. Co'müy way jupj,
mop'in nin. La p'a javeleptsja ma
tsjicj way já'asa jupj lovin; nin tulucj
jupj quinam. Mes séisiya nas tsjicj
já'asa jupj. 37 Cjuwá tsjan ma 'ücj la
qjuijis Dios.

38Maríawola tjevele:
—Mwü. Dios ni jütüta. Jipj tjevelen

jin ca nsem napj lal.
T'üc' tjevele na tjemey ángel jupj

mpe.
Elisabet nt'a tjemeyMaría.

39 'Ístaway María 'ücj la tjiji quelel
jámatsja mpes, ne len̈ way joc' mo'o
tjemey pülücj patja nt'a, Judea mo'ó.
María tjemey tjinyuca ncu t'üc'
tjevele ángel jomapj po'ó. 40 Zacarías
wo wama tjemey. Süs wa la tjiji
jomapj Elisabet lal. 41 Jupj María vele
tjapjaca na, way tsjicj Elisabet col

mo'o já'asa ntolo jupj. Dios Cjües tjac'
wa Elisabet nt'a, cus tjep'ya'sa t'üc' la
veles Dios mpes.

Diosmpes tjevele Elisabet.
42 'Ücj jostsja mpes yümücj tjevele

niná:
—Dios más 'ücj jyas la tjiji pjü

nequem jis lal. Jipj tsjicj way cyol
mo'o já'asa 'ücj jos la tjiji wa Dios.
43 Pajal 'üsüs ntepalá, napj Nejepa
jamay la nuc tjac' napj nt'a. 44 Nin
mpes jipj napj lal tjevelen na, tsjicj
ncol mo'o já'asa ntolo jupj, 'ücj jostsja
mpes. 45 Jipj tepyon ángel tjevelá Dios
mpes, jupj ne cupj qjuis Jepa Püné.
Tepyon t'üc' ca mpalas jupj tjevelá,
mpes 'ücj jyas la tjiji jupj.

Diosmpes tjeveleMaría.
46Maríawola tjevele:

“Napj nola pajal püné way napj Ne-
jepa Dios.

47 Po 'ücj najas Dios mpes. Jupj ca la
mijis

napj 'ücj campü'üs jupj nt'a.
48 Jomozo way napj. Po jólatsja jupj

pajal tsjicj way napj, püné tulucj.
'Üsüs la tjiji napj mpes. Nin mpes pjü

way
locopyaya patja ca mvelecj Dios
'ücj najas

la tjiji.
49 Pajal jas tjiyocj Dios. Pajal 'üsüs la

tjiji
napj mpes, jupj pajal pünémpes.
Ncapj tjep'ya'sa.

Lovinmamalala nyuca liji jupj.
Lovin 'üsüsway p'in liji.

50 Jupj quelel jis capj p'ya'sa jupj lal
japon.

Püna tapatja jilal nin p'iyá la tjiji,
p'a jawas ca mpatjam jilal nin
p'iyá ca la mijis.

Yupj salejepj Dios ca jis capj ntülüs
malala lajay.

51 Jupj pajal 'üsüs la tjiji, jupj pajal jas
tjiyocj mpes.

Na'aj la tecyoye püné jin yola witjacj.
52 Jepapannepénowa tsjicjwayyupj la

tjiji jupj,
mpes ma jajütütj jis tepyala.

P'a witjacj tsjicj waytsja yupj yas
nam,

püné way yupj la tjiji jupj.
53Nepénowa vecj cya'lin̈,mpesDios se

'aya
tsjan 'üsüs. Jis col pit'a se palá
yupj.

P'awa pülücj jatatj, mpes 'aya secj sin
jyama.

54 Jis capj tjep'ya'sa israelpan,
yupj ne jupj jomozopan.

Lovin ma jo' pe'e jupj tjevelá yupj jis
lal

pajal püna.
Tjevele ca jis capj mp'a'sas, ne
nin.

55Nin tjevele jupj püna tapatja jis lal,
cupj ne yupj sin popa.

Nin tjevele Abraham lal, jupj ts'uyupj
sin popa locopyaya tapatja jis
lal 'ots'ipj”,

nin tjevele María.
56 Mes cont'e ne'aj tüpü'ü María

Elisabet wo nt'a. Locopyaya jupj wo
nt'a tjemey niswá.

Juan el Bautista tjac'.
57 Pülücj tjejyawca na Elisabet

quelel myá'natsja tsjicj way, ne yom
tsjicj tjemya'na jupj. 58 Ne'aj patja
'ücj jisastsja pajal Elisabet 'ücj jostsja
mpes. Nin p'iyá 'ücj jisastsja wa jupj
jüpülücpan. Jus nlay Dios pajal cus
tjep'ya'sa jupj. 59 Tsjicj ts'ac' ocho
tepyala na, tjiquil cus la con̈ yom
tsjicj, pjoloc' tsjicj t'asiyú t'ü na. Dios
Popel jis tjijyü'ta israelpan ca nin
la mijicj niyom tsjictjacj jis lal ts'ac'
ocho jis tepyala na, ne nin la tjajay
lovin. Yupj quelel tsjicj ló la t'apj
'ots'ipj. Zacarías ló quelel la t'apj yupj
tsjicjmpes, popay jinwá. 60 Jamayma
jostsja nin ló nsem. Jis wala tjevele:

—Nin tulucj. Juan ló nsem jupj.
61Yupj tjowelepj jupj lal:
—¿Tsjan mpes nin? Nin jis lá tulucj

jipj pyülücpan pjü, jipj vyasaspan ma
nin jis lá way yupj.

62 Mpes la seña lal tjowelepj tsjicj
popay lal. La tjü'üy 'oyn jostsja ló
la t'apj yupj. 63 Mpes tabla tsjicj la
tjemyona la pac. Tepyaca: “Juan ló

jupj”. Ma jus nlaytsja tsjan mpes nin
la tjiji.

64 Zacarías nin la tjiji na, 'ücj vele
tepyala jupj niswá, ne 'üsüs pjac
tjevele jupj Dios po'ó. 65 Mpes pjü
ne'aj patja pajal yólatsja Dios pajal
'üsüs la tjiji mpes; yupj yólatsja pajal
püné Dios. Pjü niná tepyalá pjü yuwá
tjowelepj joc'mo'ó Judea nt'a. 66Niná
tjepjyacan̈ na, po yólatsja tsjan mpes
nin tepyala. Yupj tjowelepj: “Püné ca
nsem jupj canacj. Pajal 'üsüs ca lami-
jis jupj ca nacj.” T'üc' way qjuis Jepa
Dios yom tsjicj niná cus tecyon̈ca, cus
tjep'ya'sa pajal.

ZacaríasDiosmpes tjevele.
67 Zacarías lotsja tsjicj popay. Dios

Cjües tjac' Zacarías nt'a, cus tjep'ya'sa
t'üc' la veles Dios mpes. Mpes 'ücj
Dios mpes tjevele jupj. Niná tjevelá:
68 “'Üsüs pjac tjowelé qjuis Jepa Dios

po'ó. Israelpan jis Dios jupj.
Cupj ne jupj si jütüta sin popé.

Malálatsja cupj püna p'in, jupj
juts'a'á tuluctsja,

malala la tjijicj mpes.
Perdonar la qjuis tjiji quinam,

ne ca 'üsüs nsem cupj jupj lal
lovin.

69David jupj jomozo waytsja püná.
David ncupj qjuis jepa waytsja
pajal püna.

David popa pjaní qjuis tje'yaya Dios
quinam. Pajal jas tjiyocj jupj.
Jupj qjuis capj p'ya'sa, mpes
'ücj campatjaquecj Dios lal.

70 Pajal püna profetapan tjowelepj
ca nin mpalas. Yupj Dios
juts'a'atsja. Dios tjevele p'iyá
tjowelepj yupj.

71 Tjowelepj jupj ca qjuis capj
mp'a'sas, qjuis enemigopan
mamalala laqjuismijicj ncupj.

P'a witjacj ma quelel la qjuesejay,
ma wa ca polel malala la qjuis
mijicj yupj.

72 Niná Dios tjevelá püna tapatja jis
lal,

cupj ne yupj sin popa p'iyá.
Tjevele ca qjuis capj mp'a'sas,
malala qjuesé palá na.

Ma jo' tepe'e tjevelá. 'Üsüs way
tjevelá, t'üc'way 'üsüs ca lami-
jis cupj mpes, jupj tjevele jin.

73 Nin tjevele Abraham lal, jupj ne
püna tüpü'á. T'üc' ca nin la
mijis, tjevele jupj.

74 Jupj ca qjuis manus qjuis ene-
migopanmpe,

ma camalala qjuis mpalas.
Ninmpes 'ücj ca tsji' lamijicj cupj jupj

mpes.
Ma ca lecj meyacj.

75Dios jos jin ca la mijicj cupj.
Lovin 'üsüs ca la mijicj, pyat-
jaquecj na.

Jupj qjuiyus nyuca lovin.
Pjü niná 'üsüs way ca la mijis
Dios,

jupj quelel la qjuisiji mpes.
76 Natjam tsjicj, Dios ca mveles jipj

jupj profeta.
Jipj ca mvelen jupj mpes.
Pajal püné jupj pjü jis lal.

Jupj wolap'a'a ca mim, 'ücj la mijin
jupj ca mim nt'a.

77 Jipj ca sin mü'üsüs la mijin israel-
pan

'onin ne 'ücjmpatjam Dios lal.
Jupj ca perdonar lis mijis

yupjmalala nyuca la tjajay,mpes
nin.

78Qjuis Dios po jola cupj mpes,
malala qjuesé palá mpes, ne

pjaní ca jas majamas qjuis capj la
p'acj.

Lots'ac' jinwá jupj.
Dios pü'ü mpe ca ncuwim cupj
nt'a.

79Gente te ton ̈ca nt'a patja
malala nyuca lajaympes.
Nca'lin̈ ca yupj, mpes lacj jeyapj.

Yom niná Dios se jamá,
jupj ca sin 'yüsa lis mijis yupj.
Jis capj jyawca jinwá ca nsem
yupj jis lal.

Ca qjuisin 'yüsa la mijis 'onin ne 'üsüs
la püt'üs Dios lal”,

nin tjevele Zacarías.
80 Püs tepyala na Zacarías jatjam

t'yüna jupj, püné tepyala. Yom 'üsüs
tepyala jupj. 'Üsüs jólatsja jupjDios jos

jinwá. Wa cjuwá nt'a pǘ'ütsja lovin,
israelpan jis walap'a'a tjac' nas.

2
Jesús tjac'.
(Mateo 1.18-25)

1 Jepa püné jis tjijyü'ta israelpan.
Israelpan popa tuluctsja jupj. Au-
gusto lotsja jupj. Tjijyü'ta pjü way
jupj si jütüta sin popé ca mal jis lá
jis la pac. 2 Lovin ma nin la tjajay
yas nam ne'aj; mwalá way nin la tja-
jay quinam. (Nin la tjajay na, Cire-
nio jepa auxiliar waytsja Siria mo'ó.)
3 Mpes pjü tjil yupj jis papay, seja-
may püna tapatja nt'a, jis lá jis la pac.
4 José tjemey wa. Nazaret nepénowa
patja mpe tjemey. Galilea mpe jis
tjijyü'ta ne'aj Nazaret nt'a. Judea
mo'o tjemey jupj, Belén nt'a tjemey,
nepénowapatja nt'a. Belénnt'a tüpü'ü
israelpan jis jepa David püná. José
David popa p'iyatsja, püsnaya tüpü'ü
jupj. 5 María lal tjemey jis lá jis la
pac ne'aj. María tjevele ca mwayim
jupj lal p'a jawasa. Way tsjicj tjá'asa
jupj, María, José popa tulucj. Dios
Cjües 'üsüs la tjiji mpes way já'asatsja
jupj. 6 Ne'aj tapatja na, Belén nt'a,
way tsjicj quelelmyá'natsjaMaría, 7ne
jatjam mwalá tjemya'na jupj. Pülül
mpes jas tjivyü'ünǘ tsjiquis, ne caja
mo'o tje'yonsa jupj, caja niná tsjutsj
mpestsja, vaca ne'aj jalatsja mpes.
Pensión nt'a ma polel tjijinan̈ yupj,
María, José, pajal pülücj tjiquil mpes.
Nin mpes animal pülücj sa manun
nt'a tjijinan ̈ yupj.

Angelpan lay jis tepyala oveja ja-
jamapj nt'a.

8Belén ne'aj p'in tapatja wa niyom
p'a wa. Oveja jajamaptsja tsjutsj
lejen ̈ nt'a, püste naya. 9Len̈ way ángel
pjaní lay tepyala yupj nt'a. Qjuis Jepa
Dios jomozoway jupj. Ninmpes yupj
casá po 'üsüsway tjejyawca, Dios pa-
jal jyawca mpes. Pajal lacj tjeyapj
noyomes. 10 Mpes ángel jis wala
tjevele: “Po ma locj tjeyá nun. Napj
tjacuwis la veles pajal 'üsüs tepyala
quinam. Gente pajal 'ücj jisas nsem

napj velé mpes. Po 'üsüs ca nsem pjü
israelpan mpes. 11 Tsjicj tjemya'na
yacjaj, David püna tüpü'ü nt'a. Tsjicj
niná ca lamijis nun 'ücj campatjaqué
Dios lal. Qjuis Jepa jupj. Cristo jupj.
Jupj ne Jepa Püné Dios tjevele ca jas
majamas nucopj lo p'acj. 12 Tsjan
mpes nun ca jus nlayé napj t'üc' velé:
tsjicj jas tjüwü'ün ca nucú caja mo'ó,
vaca jalá nt'a.”

13 Len ̈ way pülücj lay jis tepyala
ángel militarpan, nayapé tjiquil. Pa-
jal pülücj waytsja yupj. Ángel mwalá
lal tjelejen ̈ yupj, tjowelepj pajal 'üsüs
way Dios. Ninana tjowelepj:
14 “Qjuisas 'üsüs mvelecj Dios po'ó

jupj pü'ü nt'a.
Dios 'ücj jos gente nepénowa jis lal,

mpes qjuisas wa yupj ma yola
pjümpes.”

15 Angelpan pjü tsjun po'o tjil
niswá. Tjil na, oveja jajamapj
tjowelepj: “Mas Belén nt'a. Mas
nucum tsjan tepyalá no'oj, tsjan niná
Dios qjuisin tji'yüsa la tjiji angelpan
popem, Dios ne cupj qjuis Jepa Püné.”

16 Mpes len̈ way tjil. Yus tjunuc
María José lal. Tsjicj tjunuc wa,
caja mo'o tüpü'ü, caja niná tsjutsj
mpestsja, vaca ne'aj jalatsja mpes.
17 Yus tjunuc na, tjil, pjü jis lal
tjowelepj angelpan tjowelepj tsjicj
po'ó. 18 Pjü tjepjyacan̈ niyom nenem
tjowelepj, pjü yólatsja yupj tjowelepj
mpes. 19María lovin ma jo' tepe'e pjü
way niná. Lovin 'ücj jos jola tepyala
jupj niná. 20Oveja jajamapj tjil püna
tjatja nt'a. Pjü tjepjyacan̈ mpes, pjü
tjunuc mpes wa 'üsüs tjowelepj Dios
po'ó. Tjowelepj pajal püné way Dios,
pajal 'üsüsway jupj. Pjü tepyala ángel
tjevele jin p'iyá.

Dios wo nt'a tucuman Jesús.
21 Tsjicj ts'ac' ocho tepyala na, jupj

pjoloc' tsjicj way t'asiyú t'ü yupj. Dios
Popel jis tjijyü'ta israelpan nin la mi-
jicj niyom tsjictjacj ts'ac' ocho se palá
na, mpes nin la tjajay. Nin jawas
Jesús ló la t'apj yupj, ángel tjevele jin.
Tsjicj cjuwatsjanaángel tjevele canin
ló la nt'acj jupj.

22 P'a jawas tjil yupj, María José
lal. Tsjicj tucuman Jerusalén nt'a,
Dios wolap'a'a la 'onsos Jesús. Püna
Moisés tjijyü'ta quepj ts'ac' cuarenta
ma polel jama Dios wo nt'a, tsjicj
tjemya'na na. Ts'ac' cuarenta tepyala
na, ca mim, ma'ayas Dios mpes. Nin
la tjiji na, salá jinwá nsem quepan
Dios lal. Mpes ts'ac' cuarenta t'üc'
tepyala na, tjil yupj. 23 Dios wo
nt'a tucuman tsjiquis, Dios Popel
tjevele mpes. Tjevele: “Mwalá popa
yom way, Dios juts'a'á nsem jupj”.
24 Animal quelel ja'ayaptsja Dios
mpes. Dios Popel tjijyü'ta: “Sipipj,
castucú tsjictjacj 'ücj wa ca ma'ayacj
lo 'ünan Dios mpes”. Nin la tjajay
yupj.

25 Ne'aj Jerusalén nt'a yom tüpü'ü
Simeón ló. 'Üsüs waytsja jupj Dios
lal, 'üsüs cus tecyon̈ca Dios. Po la
tjinyuca Dios ca jas majamas Yom
pjaní yupj nt'a jis capj la p'acj israel-
pan. Dios Cjües Simeón cus tecyon̈ca.
26 Dios Cjües jas tji'yüsa la tjiji jupj la
müjüsüm ca niná Jepa Püné Dios se
jamatsja. Ma ca mpa'is jupj, ma jus
tjinyuca na p'in. 27Nin jawas Dioswo
nt'a tjemey jupj; Dios Cjües tjijyü'ta
ca nin la mijis. Ne'aj Jesús jamay,
popay tucuman tsjiquis. Ne'aj tjil,
Dios Popel tjijyü'ta jin la mijicj tsjicj
mpes. Ne'aj tjatja na, 28 Simeón tsjicj
tjemya'na. 'Üsüs tjevele Dios po'ó.
Tjevele:
29 “Napj Nejepa, napj jipj myozo,

'ücj jipj nt'a jum quinam.
Jipj tjevelen jin la tjejay jipj,

mpes ma nola quinam.
30 Nan mpes jus tjinyuc niná jipj jas

tjejyam
qjuis capj la p'acj, 'ücj qjuis la
püt'üs jipj lal.

31Pjü jis walap'a'a 'ücj la tjejay niná.
32 Jaw jinwá ca nsem jupj israelpan

tulucj jilal.
Sin mü'üsüs la mijis ca Dios po'ó.

Más püné ca lamijis ncupj, israelpan,
cupj ne jipj jits'a'á”,

nin tjevele Simeón Jesús po'ó.

33 Tsjicj popay, jamay yólatsja
Simeón pajal 'üsüs tjevele mpes jupj
po'ó. 34 Simeón Dios lal la tjemyona
wa jupj ca 'üsüs lis mijis conas jis lal.
Jamay lal tjevele wa: “Dios tjijyü'ta
malala ca jis mpalas israelpan pülücj
tsjicj niná mpes. Tjijyü'ta wa tsjicj
niná ca jis capj mp'a'sas israelpan
p'a wa, mpes pülücj ca cus ncon ̈cocj
Dios. Dios jas tjejyama tsjicj niná
sin la 'üsüs lis mijis Dios jos. Mop'in
nepénowa ca malala mvelecj jupj
po'ó. 35 Nin mpes p'a witjacj ca jus
nlayecj tsjan yola pülücj witjacj. Jipj
'aplijila ca nsem pajal, jyas mo'o
tsjyaca jinwá. Nin ca mpalas tsjicj
niná mpes”, nin tjevele Simeón Jesús
jamay lal.

36 Ne'aj Dios wo nt'a quepj p'a
wa tjá'asa, Ana ló jupj, Fanuel
jucucus waytsja. Israelpan popa
watsja jupj. Ana profétatsja jupj,
Dios mpes tjevele. Pajal co'müytsja
quinam. Tsjücjüim waytsja na,
tjowaya jupj. Año siete tüpü'ü voyum
lal, 37 locopyaya tepe'e voyum.
Voyum tepe'e na, jusapj pǘ'ütsja jupj.
Año ochenta y cuatro tyá'atsja jupj
quinam. Lovin ma tjemey Dios wo
mpe. Jólatsja Dios püné. Jaw na, püste
na véletsja Dios lal. La pülücj laja secj
la tjemyona Dios lal. 38Ana yupj nt'a
tjac' quinam. Tjevele tjüwüi'iDios lal,
tsjicj jas tjejyama mpes. Locopyaya
Ana p'a jis lal tjevele lovin, tsjicj po'ó.
Tsjay püs way la tjunuc yom pjaní
ncuwim Jerusalén mo'ó, ca jis capj
mp'a'sas, yupj jis enemigopan ma ca
jis müjü'tücj.

Nazaret nt'a tjil niswá.
39 Popay, jamay, pjü la tjajay Dios

Popel tjijyü'ta jin. Pjü la tjajay na,
niswa tjil yupj püna tapatja nt'a.
Nazaret lóne'aj, Galilea se jütütjmpe.
Tsjicj lal tjil yupj. 40 T'yüna jupj,
tsjiquis. 'Üsüs jólatsja jupj Dios jos
jinwá. Po 'üsüs jas tji'yüsa jupj. Dios
pajal 'üsüs la tjiji jupj lal.

Jesús año doce tyá'atsja na, Dios wo
nt'a tjemey jupj.

41 Pjü año Jerusalén nt'a tjil popay,
jamay, fiesta mpes. “Dios Qjuis
Capa Nipj Tjemey” lotsja fiesta niná.
42 Jesús año doce tyá'atsja na, tjil
wa yupj Jerusalén nt'a. 43 Fiesta
tecyawaja na, jamay, popay tjil
jümücj po'ó, jis wa nt'a jiltsja niswá.
Mop'in ne'aj tüpü'ü Jesús,ma tjemey.
Jamay, popay, ma salejeptsja ma
tjemey jupj. 44 Yupj yólatsja la p'a jis
lal tjemey jupj. Pülücj 'a mulú jiltsja
jis wa nt'a, mpes nin. Ts'ac' pjaní ma
jus tjunuc jümücj nt'a, mpes la tapal
jupj yupj sejamicapan tjatja nt'a, jis
pülücpan tjatja nt'a wa. 45 Lovin ma
jus tjunuc, mpes tjil niswá Jerusalén
nt'a, newa la tapal jupj ne'aj.

46 Ts'ac' cont'e tepyala na, Dios wo
nt'a la nyüjüsün̈. Sin 'yüsa lajay ji-
lal tjá'asa. Tjapjaca tjowelepj, jis la
tji'yüya 'ots'ipj. 47 Tjepjyacan̈ na jupj
tjevelá, pjü way yólatsja 'üsüsway jas
tji'yüsa. Yólatsja wa 'üsüs jis wala
tjevele jupj. 48 Popay, jamay jus
tjunuc na, ma salejeptsja tsjan mpes
ne'aj tjá'asa jupj. Jamay tjevele jupj
lal:

—Natjam, po lecj tjeyacj jipj mpes,
pajal la tepyalacj. ¿Tsjan mpes nin la
tjejay cupj qjuis lal?

49 Jesús jis wala tjevele:
—¿Tsjan mpes p'a nt'a la tapalá

napj? Dios napj Mpapay. Jupj wo
niná. ¿Ncuma jus nlayémás 'ücj qui'á
'os napj?

50 Yupj ma sin tji'yüsa tsjan mpes
nin tjevele jupj.

51 Nazaret nt'a tjemey Jesús niswá
yupj jis lal. Pjü tjüjütütj la tjiji jupj.
Jupj jamay jola tepyala pjü tepyalá.
'Ücj jos jola tepyala jupj. 52 Jesús más
'üsüs jas tji'yüsa lovin. T'yüna wa
jupj. Dios más 'ücj jos tepyala jupj lal
lovin. Nin p'iyá gentemás 'ücj jisas jis
tepyala wa jupj lal lovin.

3
Juan tjevele Dios po'ó.
(Mateo 3.1-12; Marcos 1.1-8; Juan

1.19-28)

1-2 (Locopyaya, Jesús püné tepyala
na, gente sin 'yüsa la síjitsja Dios po'ó.
Custjay ma nin la tjiji na p'in, Juan
wínetsja, véletsja Dios mpes. Dios jas
tji'yüsa la tjiji tsjan la veles. Juan niná
Zacarías jatjam p'iyatsja jupj.) Juan
wa cjuwá nt'a pǘ'ütsja. Jupj quelel
véletsja na Dios mpes, jepa noypan
israelpan tuluctsja. Tiberio jepa más
pünéwaytsjane'aj. PoncioPilato jepa
auxiliarwaytsja Judeamo'ó. Herodes
jepa waytsja Galilea mo'ó. Herodes
jüpülücj Felipe jepa waytsja Iturea
mo'ó, Traconite mo'ó 'ots'ipj. Lisa-
nias jepa waytsja Abilinia mo'ó. Is-
raelpan sin popa nepénowa jepa jatja
watsja yupj. Anás, Caifás lal, sac-
erdotepan más püné witjacj waytsja
yupj.
Tiberio año quince nas tjijyü'ta

jupj, Juan quelel véletsja na Dios
mpes. 3 Juan jun ta'á tjemey 'üsǘ
püné la nt'a. Jordán lotsja 'üsü ́ püné
ne'aj. Ne'aj gente jis walap'a'a tjevele
más 'ücj 'aplijila nsem yupj, malala
nyuca la tjajaympes. Más 'ücj yupj ca
Dios jos jin la mijicj quinam, tjevele.
Juan tjevele jupj ca 'üsüma jismpa'tas,
mpes bautizar jis mpalas ca. Mpes
pjü ca jus nlayecj yupj quelel 'üsüs
la mijicj quinam, Dios jos jin. Nin
mpes Diosma ca jola nsem yupj püna
malala nyuca la tjajay mpes. Nin
tjevele Juan yupj jis lal.

4 Isaías Juanpo'ó tepyacapüná. Pro-
feta waytsja jupj, Isaías. Tepyaca
popel mo'ó Dios tjevelá. Nin tepyaca
jupj Juan po'ó:
“Yom niná wa cjuwá nt'a ca mim.

Pajal ca
quelel mveles gente jilal napj
mpes. Mpes yümücj camveles:

‘Qjuis Jepa Püné ca ncuwim.
Nujola t'as ca nin lamüjí quinam
jupj jos jin.

Malala nujola nun, jümücj la
lu'ulú jinwá.

Pomamalalanujola t'asquinam.
'Üsüs nujola t'as qjuis Jepa Püné
jos jinwá’,

nin camveles jupj.

5 ‘Nujisas jümücj viyavin, palavin
jinwá quinamDios lal.

Ts'entuna nt'a tipit'a la müjí
quinam.

Joc' witjacj, neven 'ots'ipj,
yumal la müjí quinam.
La lu'ulú nt'a la t'atsj la müjí.
La toc nt'a jüljül la müjí. Ca
jümücj 'üsüs nsem qjuis Jepa
Pünémpes.

Nin p'iyá la müjí nujisas mo'ó.
Qjuis Jepa Püné len ̈wayncuwim.
Mamalala nujola t'as.
Dios jola jin nujola t'as.
6Nin la tjüjí na, gente pjü way ca
jus nlayecj Dios liji yupj 'ücj ca
mpatjam jupj lal’ ”,

nin tepyaca Isaías.
7 Gente pajal pülücj tjiquil Juan

nt'a. Jisastsja jupj ca bautizar lis mi-
jis. Jis wala tjevele:

—Nun nin p'iyá latsj jinwá. Nun
solejé Dios po ma jos gente malala
lajay. Len̈ way ca jis capj ntülüs. Nin
mpes tjuculá nun napj nt'a, napj ca
bautizar la numejay. Nujola nun nin
lojí mpes, jupj ma ca nucopj ntülüs.
T'üc' tulucj. Dios selé nun newa ma
quelel lojí jupj jos jin. 8 T'üc' way
'aplijila t'as nun, malala la tjüjí mpes,
ne ca 'üsüs la müjí quinam Dios jos
jin. Po ma nujola t'as nun pajal 'üsüs,
nun judiopan mpes. Ma nujola t'as
nun pajal 'üsüs, nun Abraham püna
tüpü'ü popa mpes. T'üc' tulucj. Dios
ca 'ücj la qjuijis niná pwen Abraham
ts'uyupj ca mpalas. 9 Dios pajal len̈
way ca jis capj ntülüs malala lajay.
Yupj ma 'üsüs lajay, jupj ca jis capj
ntülüs yupj pjü way. Yom jupj sine
ma vyala jinwá ca la mijis Dios. Jupj
sine ma vyala, jyo'o, 'awamo'o ts'iyá.
Ninca lamijisDiosmalala lajay jis lal.
—Nin tjevele Juan yupj jis lal.

10 Mpes yupj pajal pülücj la tjü'üy
jupj lal:

—¿Tsjanmás 'ücj la qjuijicj cupj?
11 Juan jis wala tjevele:
—Poma lamüjí püna la tjüjí jin. Jipj

jin quip mat'e tyatj, pjaní ca ma'ayan

jas quip cjuwá. Ve tyatj na, nin p'iyá
ca la mijin.

12 Nenéyawa niyom impuesto
jat'anquepj tjiquil wa. Jisastsja
Juan ca bautizar lis mijis. Juan lal
tjowelepj:

—Jipj qjuisin 'yüsa lejay Dios mpes.
Qjuis wala mvelen tsjan jos Dios ca
cupj la qjuijicj.

13 Jis wala tjevele:
—Püna p'in t'emel más pülücj nt'a

nun jepa tjijyü'ta lal, niná tüpwe'qué
nun. Ninana ma ca la müjí quinam.
Jepa tjijyü'ta jinwá p'in ca nta'é jupj
mpes. Más pülücjma ca nta'é.

14Militarpan nepenowá tjiquil wa,
la tjü'üywa:

—¿Tsjan jos Dios la qjuijicj cupj?
Juan jis wala tjevele:
—Malala nyuca lojitsja püná, ma

nin lamüjí quinam. Poma tüpwe'qué,
lap'a lacj jeyapjmpesnun jilal. Poma
ca mvelé yupj malala la tjajay, yupj
ma malala la tjajay nam. 'Ücj nujisas
t'as t'emel tsji' lojí jaylacj lal.

15 Judiopan la nuctsja Dios ca jas
majamas Yom pjaní jis capj la p'acj.
Püna Dios tjevele ca nin la mijis jupj.
Ne'aj tapatja nin yólatsja Juan p'iyá
niná Yomen Dios se jamá. 16 Mpes
Juan jis wala tjevele pjü jis lal:

—Nam 'a niná Yomen tulucj. Napj
bautizar la nusejay 'üsǘ lal p'in. P'a
wancuwimmáspünénapj lal. Nam 'a
pajal tsjicj way jupj lal. Po 'üsüs napj
lal jupjmpes tsji' lejay. Napj jupj caite
syoc la p'in, 'ücj napj lal. Püné jupj
pajal. Nun nepénowa nasa quelel lojí
Dios jos jin. Jupj ca nu ma'ayas Dios
Cjües. Nun nepénowa newama quelel
lojí Dios jos jin. Jupj ca nucopj ntülüs.

17 ”Len̈ way ca nin lamijis. Ca 'üsüs
la mijis jupj 'amá nt'a, ma ca malala
mpü'üm ne'aj. Ca ne'aj mo'onsos
'üsüswitjacj,ma camalala jismpalas.
Pjümalala camü'ümüs; jupj 'yümana,
len̈ pjacj se wat'ata jupj 'owus —nin
tjevele Juan yupj jis lal.

18 Juan p'a wa nin p'iyá tjevele wa
judiopan jis lal; pülücj tjevele. Jupj
tjevele más 'ücj yupj más 'üsüs ca



SAN LUCAS 3:19 114 SAN LUCAS 3:37

la mijicj quinam Dios jos jin. Jis
walap'a'a tjevele Dios pajal 'üsüs la
tjiji yupj mpes.

19 Juan cus tjeve'le yupj jis jepa
ne'aj, jepa niná Herodes ló. Cus
tjeve'le vosas lal tjowayampes, vosas
Herodías lotsja. Pjü way Herodes
malala nyuca la tjiji mpes wa cus
tjeve'le jupj. 20 Herodes ma jostsja
Juan tjevelá. Ninmpes p'a wamalala
la tjiji: cawilta mo'o tje'yonsa Juan.

Juan bautizar la tjiji Jesús.
(Mateo 3.13-17;Marcos 1.9-11)

21 Custjay cawilta mo'o 'onsa secj
p'in, Juan bautizar la tjiji Jesús. La
p'a pülücj bautizar lis tjiji na, Juan
bautizar la tjiji wa Jesús. Bautizar
tepyala na, JesúsDios lal tjevele. Dios
lal tjevele na, tsjun po'o tsjicj way
la tücüeme, jun cjol tepyala. 22 Nepé
Dios Cjües palá tjac' Jesús jay nt'a la
'osos. Sipipj jinwá justa lay tepyala
jupj. Tsjun po'o nepé vele pjactsja:
“Jipj napj Natjam. Quelel la 'ejay pa-
jal napj. Pajal 'üsüs najas jipj lal.”

Qui'á sin tapac püna tapatja jis lá,
José yupj popa p'iyá püs naya tüpü'ü.

(Mateo 1.1-17)
23 Jesús quelel sin mü'üsüs la mijis

na, nasa way año tréinteya tyá'atsja
jupj.
Gente yólatsja jupj ne José jatjam.
José niná Elí jatjamwaytsja jupj.
24Elí Matat jatjamwaytsja;
Matat Leví jatjamwaytsja;
Leví Melqui jatjamwaytsja;
Melqui Jana jatjamwaytsja;
Jana José jatjamwaytsja;
25 José Matatías jatjamwaytsja;
Matatías Amós jatjamwaytsja;
AmósNahúm jatjamwaytsja;
Nahúm Esli jatjamwaytsja;
Esli Nagai jatjamwaytsja;
26Nagai Maat jatjamwaytsja;
Maat Matatías jatjamwaytsja;
Matatías Semei jatjamwaytsja;
Semei José jatjamwaytsja;
José Judá jatjamwaytsja;
27 Judá Joan'an jatjamwaytsja;
Joan'an Resa jatjamwaytsja;
Resa Zorobabel jatjamwaytsja;

Zorobabel Salatiel jatjamwaytsja;
Salatiel Neri jatjamwaytsja;
28Neri Melqui jatjamwaytsja;
Melqui Adi jatjamwaytsja;
Adi Cosam jatjamwaytsja;
Cosam Elmodam jatjamwaytsja;
Elmodam Er jatjamwaytsja;
29Er Josué jatjamwaytsja;
Josué Eliezer jatjamwaytsja;
Eliezer Jorim jatjamwaytsja;
JorimMatat jatjamwaytsja;
30Matat Leví jatjamwaytsja;
Leví Simeón jatjamwaytsja;
Simeón Judá jatjamwaytsja;
Judá José jatjamwaytsja;
José Jonán jatjamwaytsja;
Jonán Eliaquim jatjamwaytsja;
31EliaquimMelea jatjamwaytsja;
Melea Mainán jatjamwaytsja;
MainánMatata jatjamwaytsja;
Matata Natán jatjamwaytsja;
32Natán David jatjamwaytsja;
David Isaí jatjamwaytsja;
Isaí Obed jatjamwaytsja;
Obed Booz jatjamwaytsja;
Booz Salmón jatjamwaytsja;
SalmónNaasón jatjamwaytsja;
33Naasón Aminadab jatjamwaytsja;
Aminadab Aram jatjamwaytsja;
Aram Esrom jatjamwaytsja;
Esrom Fares jatjamwaytsja;
Fares Judá jatjamwaytsja;
34 Judá Jacob jatjamwaytsja;
Jacob Isaac jatjamwaytsja;
Isaac Abraham jatjamwaytsja;
Abraham Taré jatjamwaytsja;
Taré Nacor jatjamwaytsja;
35Nacor Serug jatjamwaytsja;
Serug Ragau jatjamwaytsja;
Ragau Peleg jatjamwaytsja;
Peleg Heber jatjamwaytsja;
Heber Sala jatjamwaytsja;
36 Sala Cainán jatjamwaytsja;
Cainán Arfaxad jatjamwaytsja;
Arfaxad Sem jatjamwaytsja;
SemNoé jatjamwaytsja;
Noé Lamec jatjamwaytsja;
37LamecMatusalén jatjamwaytsja;
Matusalén Enoc jatjamwaytsja;
Enoc Jared jatjamwaytsja;
JaredMahalaleel jatjamwaytsja;

Mahalaleel Cainán jatjamwaytsja;
38Cainán Enós jatjamwaytsja;
Enós Set jatjamwaytsja;
Set Adán jatjamwaytsja,
Dios p'iyá Adán la tjiji jupj.
Nintsja püna tapatja jis lá, José ne
yupj popa p'iyá, püs naya tüpü'ü jupj.

4
Diablo jostsja Jesús ca malala

nyuca lamijis. Ma la tjiji jupj.
(Mateo 4.1-11;Marcos 1.12-13)

1 'Üsü ́püné la nt'a tjá'asa Jesús. Niná
'üsü ́ Jordán ló. Nepé tjemey quinam
jupj. Pjü la tjiji Dios Cjües jostsja
jinwá. Quina Dios Cjües tjijyü'ta Jesús
lo winin campa way 'in, 2 pjü jis wa
cjuwá nt'a. Mpes tjemey Jesús. Ts'ac'
cuarenta ne'aj wínetsja jupj. Ne'aj
tjá'asa na diablo tjac' jupj nt'a. Jost-
sja ca Jesús malala nyuca la mijis,
mpes malala tjevele Jesús lal. Jesús
ne'aj tjuwine na, ma tjelyaja jupj.
Mpes t'üc' ts'ac' cuarenta na, pajal
vecj pé'etsja jupj. 3 Ninana diablo
tjevele jupj lal:

—Jipj Dios Jatjam p'iyá, 'ücj ca
müjü'tünninápecavempalas, nenin
ca nsem.

4 Jesús ma la tjiji diablo tjevele jin.
Jupj wola tjevele p'in:

—Dios vele jupj Popel mo'ó: ‘Gente
macampatjamvempesp'in. Pjüway
Dios tjevele mpes campatjam yupj.’

5 Yacjaya diablo tjemyana Jesús
campanya nt'a. Jupj la tjiji Jesús 'ücj
nyúcatsja pjü patja nt'a nosis mo'ó.
Len ̈ way tjinyuca pjü. 6 Diablo Jesús
lal tjevele:

—Napj camya 'a jipj camüjü'tünpjü
patja nt'a. Napj ca mya 'a pjü yupj
jatatj 'üsüs yustapj. Püné nsem jipj
yupj 'üsüs lajay mpes. Pjü niná napj
nats'a'á quinam. Napj le t'a lal 'ücj
'ya napj. 7Najas jipj nawalap'a'a palá
mpi'tjim. Najas jipj ca mvelen napj
pajal püné. Nin la tjejay na, pjü way
niná jipj jits'a'á nsem.

8 Jesús jupj wola tjevele ma ca nin
la mijis.

—Satanás jipj, jutja napj mpe —
tjevele—. Dios Popel vele: ‘Dios Jepa

más püné pjü jis lal. Nujola tapalas
püné jupj p'in. Ma caninnujola nsem
la p'a p'in püné Dios jinwá. Dios jos
jin la müjí la p'in.’

9 Locopyaya diablo tjemyana Jesús
Jerusalén nt'a. Ne'aj Dios wo casá
pajal campanya nt'a tjijyünsa jupj.
Tjevele Jesús lal:

—Dios Jatjam jipj, 'ücj palá ntolo
quepé. 10Dios Popel vele:
‘Dios camüjü'tüs jupj angelpan

yupj ca mya jamacj jipj.
11 Jis masmpes camyama'nucj
nema campojom jipj pe lal.

Ma camalala mya palas’
—nin tjevele diablú.

12 Jesúsma la tjiji diablo tjevele jin.
Nin p'in wola tjevele:

—Dios Popel velewa: ‘Macamalala
nyuca la mijin ma jola jinwá, la nuc
ncu jipj Jepa Dios ca cyapj mp'a'sas’.

13 Diablo po jostsja Jesús malala
nyuca la mijis, mpes la pülücjmalala
tjevele jupj lal. Mop'in Jesús ma
malala la tjiji. Mpes diablo pjü la
tjiji na, tjemey, li nucutsja 'ona 'ücj la
cuwis niswá.

Jesús tsji' la tjiji Dios mpes Galilea
mo'ó.

(Mateo 4.12-17;Marcos 1.14-15)
14 Locopyaya Jesús Galilea nt'a tje-

mey niswá. Dios Cjües cus tjep'ya'sa
pjü 'ücj lamijis. Mpes Jesúspajal 'üsüs
la tjiji. Pjü ne'aj tapatjá jas tjowelepj
Jesús. 15 Jis wa judiopan 'a si mulú
nt'a, sin tji'yüsa lis tjiji jupj lovin. Pjü
'üsüs tjowelepj Jesús po'ó.

Nazaret nt'a ma jisastsja Jesús
tjevelá.

(Mateo 13.53-58;Marcos 6.1-6)
16 Nazaret nt'a tjemey Jesús, püna

tüpü'ü nt'a tsjicj waytsja nam. Ne'aj
judiopan 'a si mulú nt'a tjemey jupj,
pjü sábado na la tjiji jinwá. Ne'aj
jis walap'a'a ton ̈ca, mo'o la veles
jupj. 17Tja'ayapj nt'ya jupj Dios Popel
Isaías tepyaca püná. Isaías profeta
waytsja jupj. Mpes Jesús la tyü'pa
popel, la tepyala pjaní way Isaías
tepyacá. Tjinyuca na, mo'o tjevele
jupj. Nin tjevele:

18 “Dios la ntjet'á jis wala la veles
cjuwá jis lal.

Napj velé Dios ca 'üsüs la mijis yupj
mpes quinam.

Dios Cjües ncapj p'ya'sa nin la
mejay.

Dios nin tjejyama la veles ntji'lin̈ jis
lal.

Velé 'ücj jis la winin quinam.
Velé yun cjuwá jis lal, 'ücj januc liji

Dios.
Nepénowa yupj jis enemigopan

pomalala nyuca lis tjajay.
Dios nin tjejyama sinmajam yupj,

'ücj camal jis enemigopan nepé.
19Nin tjejyama la veles jupj quelel la

siji,
quelel jis capj p'ya'sa yupj.
Nin liji jupj quinam, velé napj.”

20 Jesús t'üc' mo'o tjevele. Dios
Popel jun t'yo'na, tje'yaya yom ne'aj
tsji' liji. Tjá'asa Jesús, sin 'yüsa lamijis.
Pjü wa mo'ó 'a jis tjimyula witjacj
pajal jus tjunuc jupj. 21 Jupj yupj jis
lal tjevele: “Püna tepyaca niná Dios
Popel jupj. Niná jupj Popel tjevelá,
t'üc' tepyala yacjaj. Jupj tepyaca napj
nin po'ó”, tjevele Jesús.

22 Pjü tjowelepj 'üsüs tjevele jupj.
Po yólatsja 'onin ne pajal 'üsüs way
tjevele. Jis la tjü'üy yuwá: “¿Tsjan
mpes nin vele jupj p'iyá niná Yomen
Dios se jamá? José jatjam p'in jupj.”

23 Yupj nin yólatsja mpes, Jesús
tjevele: “Napj selé tsjan quelel welé
nun napj lal. Niná nun welé lovin.
Nun quelel welé: ‘Doctor jipj, mpes
mya ts'ucun jipj p'iyá’. Nun quelel
welé: ‘'Üsüs la mijin jipj qui'á, püna
tüpüt' nt'a. Cupj tjepjya'aquecj pa-
jal 'üsüs la tjejay Capernaum nt'a.
Qjuisas nin p'iyá la mijin qui'á.’

24 ”Nin welé, mop'in ma quelel la
nojí. Lovin nin profetapan jis lal.
Püna tapatja nt'a, ma jisas yupj. T'üc'
way niná. 25 Nin p'iyatsja Elías lal.
Elías tüpü'ü na püná, año cont'e, mes
séisiya ma tjive, mpes jun ta'á po
cjuwatsja jis la las. Qui'á Israel nt'a
nequem pülücj jis vayum tulucj tap-
atja. T'üc' way niná. 26 Dios ma
jas tjejyama Elías yupj nt'a jis capj la

p'acj. Quepj p'a nt'a tüpü'ü nt'a jas
tjejyama jupj. Quepj niná Sarepta
nt'a tüpü'ü jupj, Sidón mpe se jütütj
nt'a. Israelpan popa tuluctsja jupj,
quepan.

27 ”Eliseo p'a profeta watsja. Jupj
tüpü'ü na, pülücj malala jisastsja Is-
raelmo'ó, jispjoloc' tjamajampes. Jas
tüpwesma jis tji'yü'sa yupj. Pjaní way
p'in tji'yü'sa, salá tepyala. Naamán
lotsja jupj. Siria mpe 'eseptsja jupj,
israelpan popa tuluctsja”, nin tjevele
Jesús,Nazaret mo'o tapatja jis lal.

28 Jupj tjevele tjepjyacan̈ na ts'a
tji'in pajal. Nin p'iyá pjü way wosis
nt'a tjatja ts'a tji'in. (Israelpan wayt-
sja yupj, mpes yólatsja Dios más 'üsüs
jis capj tjep'ya'sayupj lap'a jis lal. Nin
mpesma jisastsja Jesús tjevelá.) 29Sin
tjüjünsüpj, ntji'lin̈ jupj, pje'á la ts'i
pülücj patja nepé. Quelel ja'ünantsja
jupj. Tjaman jupj neven pacá nt'a,
la pala'á la ts'i mpes. 30 Newa ma
la tjajay yupj quelel lajaytsja jinwá.
Yupj culupwen nipj tjemey, tjuwine
tjemey jupj.

Jesúsmás püné lapanenpan jis lal.
(Marcos 1.21-28)

31Nazaret nepé palavin tjemey Ca-
pernaum nt'a. Pülücj patja ne'aj.
Galilea mpe se jütütj. Sábado na sin
tji'yüsa lis tjiji ne'aj. 32 Yupj pajal nin
yólatsja jupj pajal 'üsüs sin tji'yüsa lis
tjiji mpes. Jupj tjevele 'ücj lo jütütj
jinwá,mpes nin.

33 Ne'aj, wosis mo'ó, judiopan 'a si
mulú nt'a, yom tjá'asa, lapanen jupj
jos mo'o tüpü'ü. Lapanen malala jos
jin la tjiji yomen. Yümücj la tipiya:

34 —Jipj Jesús Nazaret mpe 'esepj.
¡Ma qjuisas jipj! ¿Tsjan pjucj tjacuy
cupj nt'a? ¿Ncu pjü malala qjuis lo
jay tjacuy jipj? Napj selé pjacj ne jipj.
Dios juts'a'á way jipj. Pajal 'üsüsway
jipj.

35 Jesús yümücj tjevele lapanen lal:
—¡Lyájasa t'as! ¡Jutja jupj jos mpe! —

tjevele.
Len ̈ way lapanen yom palá ts'iya

yupj jis walap'a'á. Yom nepé tjemey.
Lapanen ma malala la tjiji quinam



SAN LUCAS 4:36 117 SAN LUCAS 5:8

jupj lal, püna la tjiji jinwá. 36 Pjü way
yólatsja 'üsüs tepyala mpes. Yuwá
tjowelepj: “¿'Oyn ne nin vele jupj?
Jepa jinwá jyü'ta lapanen. 'Ücj lo
jütütj jinwá si jütüta yupj, ne pje'á
jil, jupj jyü'ta jin.” 37 Pjü jis lal tjow-
elepj niná tepyalá, mpes pjü tjepjya-
can ̈ Jesús po'ó Capernaum mo'ó, Ca-
pernaum ne'aj p'in 'ots'ipj.

Jesús tji'yü'sa la tjiji Simón pwisam.
(Mateo 8.14-15;Marcos 1.29-31)

38 Yacjaya Jesús tjemey wosis mpe,
niná wosis judiopan 'a si mulú nt'a.
Simón wo nt'a tjemey. Wama tje-
mey. Ne'aj Simón pwisam malala
jostsja jupj, pajal si 'áwatsja jupj. Nin
mpes wa nt'a tapatja la tjomon Jesús
cü'ü'süs la mijis jupj. 39 Mpes Jesús
tjac', ton ̈ca malala jos nt'a. Cus
tjeve'le 'owus, mpes tji'yü'sa quinam.
Simón pwisam len ̈ way jas tjijyünsa,
jis tje'yaya jis la las. Nas tji'yü'sa
quinam, ne nin.

Jesús jis tji'yü'sa lis tjiji malala jisas
pülücj.

(Mateo 8.16-17;Marcos 1.32-34)
40 T'yaja na, la p'a tjiquil Jesús nt'a.

Pjü tucuman malala jisas yupj sin
popé. Pjü p'a casá malala jisas tu-
cuman yupj. Jesús po la tje'yot'a
pjü witjacj, jis tji'yü'sa lis tjiji jupj.
41 Lapanenpan nepénowa jisas nepé
tjil, pülücj nepé tjil. Tjil na, la
tupuyupj, tjowelepj: “¡Dios Jatjam
jipj!” Mpes Jesús jis capj tjeve'le la-
panenpan. Yupj salejeptsja jupj niná
JepaPünéDios tjevele ca jasmajamas
jis capj la p'acj judiopan. Nin mpes
Jesúsma jis tje'yaya jis la veles yupj.

Jesús tjeveleDios po'óGalileamo'ó.
(Marcos 1.35-39)

42 Tjejyawca na, pje'á tjemey Jesús
jusapj, pjü len̈ nt'a. Mop'in gente la
tapal jupj. Tjiquil jupj nt'a. Ma quelel
jas tjajam jupj yupj mpe. 43 Mpes
jupj yupj jis lal tjevele: “Dios jos p'a
nt'a jum 'ots'ipj, nepénowa patja nt'a.
Ca mvelé Dios pajal 'üsüs la tjiji yupj
mpes. Jis walap'a'a ca mvelé Dios ca

müjü'tüsnosis nt'a. Dios nin tjejyama
nin la veles.”

44 Mpes newa jun ta'á jámatsja ju-
diopan tapatjant'a. Jiswa judiopan 'a
si mulú nt'a tjevele Dios tjevelá yupj
jis walap'a'á. Nin líjitsja lovin.

5
Jesús niyom jis lal tjevele ncul, ca

cus ncon ̈cocj jupj.
(Mateo 4.18-22;Marcos 1.16-20)

1 P'a jyawca na, Jesús 'üsǘ püné
la nt'a ton̈ca. Genesaret lotsja 'üsǘ
püné. (Pajal campwila waytsja, pajal
la püné.) Ne'aj ton ̈ca na, pülücj 'a
jis tjimyula jupj nt'a. Jesús jis wala
tjevele Dios tjevelá. Tjepjyacan̈, ne
cus tjeletjatj. 2Ne'aj barco mat'e 'üsǘ
püné la nt'a tsyu'pa tjatja tjinyuca.
Len̈tsja barco wa mo'ó. Niyom cjul
pje'á la coy, jis barco ne'aj tsupapj
yas nam. Jis ataraya japatsj quinam.
3 Barco pjaní wama tjemey Jesús.
Simón juts'a'á waytsja barcas. Jesús
Simón lal la tjemyona jupj ca nsoctes
barcas, ca tsjicj waymim 'üsǘ lampe.
Jesús 'etjelebarcomo'ó,nepé sin 'yüsa
lis tjiji.

4 T'üc' jis lal tjevele na, tjevele
Simón lal:

—'Üsǘ campwila nt'a tjemyana bar-
cas. Nun jis atarayamo'o la ts'iyá, cjul
pje'á la coy.

5 Simón jupj wola tjevele:
—Nejepa, püste cus tüpwes quelel

pje'á la tecyoyecj; lovin len̈. Jipj ve-
len mpes p'in niswa ca mo'o la nts'i
na'ataraya.

6 Nin la tjajay na, cjul pajal pülücj
jis ntji'lin̈. Ataraya po tipit'a mpes,
quelel lo comyatsja quinam. 7Mpes
Simón, jupj jomicapan jis lal wa,
jis walap'a'a la tjamayapj niyom p'a
barco mo'ó. Jisastsja ncul jis capj la
p'acj. Tjiquil na, cjul pajal pülücj la
tocoy wa, mpes barco manas tipit'a
cjul lal. Pajal tü waytsja, mpes quelel
pwila jama barcas. 8 Simón Pedro
niná tjinyuca na, tüic' jin tjüjünsü
Jesús wolap'a'á. Palá nipi'tje jupj.
Tjevele:

—Nejepa, más 'ücj napj nepé ca
mim jipj. Malala napj, jipj 'a 'üsüs.

9 Pajal jólatsja pajal pülücj pje'á la
tecyoye cjulun quinam. Püna ma
polel pje'á la tecyoye. Seletsja pajal
'üsüs la tjiji Jesús, mpes nin tjevele
jupj. Niyom p'a wa nin p'iyá yólatsja
cjul pajal pülücj pje'á la tocoy mpes.
10 Nin p'iyá jólatsja wa Jacobo, Juan
'ots'ipj, yupj ne Zebedeo jatjampan.
Simón lal 'a mulú tsji' lajaytsja lovin.
Jesús tjevele Simón lal:
—Po ma lecj tjeyá. Cjul pje'á le

coytsja püna p'in. Quina p'a casá ca la
mijin. Jipj camvelen la p'a jis lal Dios
mpes,mpesyupj ca cusncon ̈cocjDios
—nin tjevele Jesús.

11 Nin mpes yupj jis barco 'üsü ́ la
nt'a tjaman. Tsupapj na, pjü jatja
tjil. Yupj quelel sa con̈tsja Jesús lovin.
(Quina ma cjul pje'á la coy pátjatsja;
quina tsji' lajaytsja Jesúsmpes.)

Jesús tji'yü'sa la tjiji yom jüp'üy tja-
maja.

(Mateo 8.1-4; Marcos 1.40-45)
12 Jesús p'a nt'a pülücj patja nt'a

tjá'asa na, yom tjac' jupj nt'a. Malala
jostsja pajal. Jüp'üy tjamaja lovin,
palá tinca jüp'üy popé. Jupj Jesús
tjinyuca na, palá nipi'tje Jesús
wolap'a'á. La tjemyona:

—Nejepa, jipj polel ni 'ü'sa lejay. Jipj
jyas na ca nin nsem.

13Mpes Jesús pjwel la tepyacta, po
la tje'yot'a. Tjevele:

—Najas. 'I tjü'ü'süs quinam.
Len̈ way tji'yü'sa, jüp'üy 'üsüs

tepyala jupj. 14 Locopyaya Jesús
tjijyü'ta jupj:

—Ma ca mvelen p'a lal nin tepyalá.
Jutja sacerdote nt'a. Jupj ca jis nucus.
Ca la mpalas ncu malala lo nuc p'yüy
po'ó. Camveles 'üsüsquinam. Niná la
tjejay na, jipj ca ma'ayan Dios mpes,
jupj 'i tjü'ü'sa la tjiji mpes. Pajal püna
Moisés tjijyü'ta tsjan ca ma'ayacj, jis
p'üy jis tji'yü'sa na. Jupj tjijyü'ta jin ca
la mijin. Pjü la tjejay na, la p'a ca jus
nlayecj jipj t'üc'way 'i tjü'ü'saquinam
—tjevele Jesús.

15Newa pajal pülücj 'üsüs tjowelepj
Jesús po'ó. Campa tapatja tjepjyacan̈
wa Jesúspajal 'üsüs la tjiji. Mpes pajal
pülücj 'a jis tjimyula jupj nt'a jis la
pjac jupj tjevelá, jis la 'ü'süswatjiquil,
malala jisastsjampes. 16Mop'in Jesús
la pülücj jusapj tjemey la veles jupj
Popay Dios lal. Nin tüpü'ü jupj.

Mapolel 'utaná tji'yü'sa la tjiji Jesús.
(Mateo 9.1-8; Marcos 2.1-12)

17 P'a jyawca na Jesús sin 'yüsa
líjitsja. Fariseopan nepénowa ne'aj
tjatja wa jupj nt'a. Niyom Moisés
popel sin 'yüsa lajay ne'aj tjatja wa.
Pülücj waytsja yupj. Galilea nepé
tjiquil nepenowá. Pjü nepénowapatja
mpe tjiquil yupj. Judea nepé tjiquil
wa nepenowá. Jerusalén nepé tjiquil
wa nepenowá. Qjuis Jepa Dios cus
tecyon̈ca Jesús,mpes 'ücj si 'ü'sa líjitsja
malala jisas.

18 Wama tjá'asa Jesús yupj jis lal.
Locopyaya niyom p'a wa tjiquil, yom
ma polel 'utaná tucuman hamaca lal.
Yupj quelel jamantsja malala jos wa
mo'ó, Jesús nt'a, Jesús wolap'a'a la
püntüs jupj. Mpes pajal la tapal yupj
'oyn ne 'ücj wama mal. 19 Cjuwatsja.
Pülücj tjatja mpes ma tjunuc 'oyn ne
wama la winin. Mpes wa casa'á tjil,
wo jay tjujulul yupj. Nin la tjajay na,
wo jaynepépalá tüpüntüpjmalala jos
hamaca lal. Jesúswolap'a'a tüpüntüpj
pülücj tjatja culupwen nt'a.

20 Jesús jus nleya yupj topon jupj
polel cü'ü'süs la mijis. Jupj tjevele
malala jos lal:

—Natjam, napj perdonar la 'ejay
malala nyuca la tjejay Dios lal. Ma
nin nola quinam.

21Niyom Moisés popel sin 'yüsa la-
jay malala jin yólatsja Jesús tjevelá.
Nin p'iyá fariseopan. Yólatsja: “Jupj
tjevelá malala Dios lal. Jupj ma polel
perdonar liji malala nyuca la tjiji.
Dios p'in nin liji.”

22 Jesús jus nleya yupj nin yólatsja,
mpes jis wala tjevele:

—¿Tsjan mpes nujola napj tjevelé
malala Dios lal? Nin tulucj. 23 Napj
'ücj velé: ‘Napj perdonar la 'ejay

malala nyuca la tjejay Dios lal’. Napj
'ücj wa velé: ‘Jin tjijyünsa, tjuwine
jipj’. ¿Cana más costa la veles? 24Nin
p'iyá camveléwamalala jos lal,mpes
nunca jusnlayénapj 'ücjperdonar le-
jay nosis nt'a. Napj p'iyá niná Yomen
Dios jas tjejyamá—nin tjevele Jesús.
Mpes jupj tjevele yom ma polel

'utanatsja lal:
—Jin tjijyünsa, jipj hamaca nt'ya

nt'an, jutja wya nt'a.
25 Len̈ way malala jos tji'yü'sa. Jas

tjijyünsa yupj jis walap'a'á, hamaca
jupj tüpü'ü casá nt'ya, tjemeywont'a.
Po 'üsüs way tjevele Dios po'ó, 'üsüs
tepyala mpes. 26 Pjü ne'aj tjatja pa-
jal yólatsja pajal 'üsüs tepyala mpes,
ne 'üsüs tjowelepj Dios po'ó. Yólatsja
Jesús püné. Mpes tjowelepj: “Lovin
ma nin tjinyucucj cupj yas nam”.

Jesús jostsja Leví ca cus ncon̈cos.
(Mateo 9.9-13;Marcos 2.13-17)

27 Locopyaya pje'á tjemey Jesús.
Yom tjinyuca, tsji' líjitsja jepa mpes.
T'emel t'e'éncatsja lovin jepa mpes,
impuesto jaylacj. Wa nt'a t'emel
t'e'éncatsja nt'a tjá'asa. Yom niná Leví
lotsja jupj. Jesús jupj lal tjevele:

—Ncapj tecyon̈ca jipj. Najas ncapj
cyon ̈ lovin.

28 Mpes jas tjijyünsa, pjü jatja tje-
mey. Cus tecyon̈ca Jesús.

29 Locopyaya Leví pülücj la las la
tjiji jupj wo nt'a Jesús mpes. Pülücj
jis lal tjevele ncul jupj wo nt'a.
Leví jostsja la p'a ca jus nlayecj
püné Jesús jupj lal, mpes nin la tjiji.
Pülücj tjiquil, yupj nepénowa niyom
impuesto jaylacj jat'anqueptsja, Leví
jinwá. Niyom p'a wa tjiquil wa. Yupj
jis lal tjatja, tjalá. 30 Fariseopan ma
jisastsja yupj nin la tjajay. Tjowelepj
Jesús discipulopan jilal malala nin,
yupj 'a mulú tjalá yupj jis lal. Nin
p'iyá tjowelepj wa Moisés popel sin
'yüsa lajay.

—¿Tsjan pjucj lojá impuesto jaylacj
jat'anquepj jis lal, malala nyuca lajay
jis lal wa? —nin la tjü'üy yupj.

31 Jesús jis wala tjevele:

—'Ücj jisas ma jisas doctor. Malala
jisas doctor jisas yupj. Napj doctor
jinwá malala lajay jis lal. 32 Napj
niná nin lejay Dios jos jinwá. Napj
tjacuwis la veles malala lajay jis lal.
Napj velé yupj jis lal Dios jos yupj
'aplijila nsem malala nyuca la tjajay
mpes. Napj velé Dios jos yupj 'üsüs ca
lamijicj quinamjupj jos jin. Lap'awa
'üsüs lajay quinam, napj ma nin velé
yupj jis lal—nin tjevele Jesús.

Jesús discipulopan p'a casá lajay
püna tapatja jis lal.

(Mateo 9.14-17;Marcos 2.18-22)
33Nin mpes yupj tjowelepj jupj lal,

yupj fariseopan nepenowá, Moisés
popel sin 'yüsa lajay nepenowá. Yupj
tjowelepj:

—Juan discipulopan la pülücj ma
jalá, quelel javelepj p'in Dios lal.
Nin p'iyá lajay fariseopan jis discipu-
lopan. ¿Tsjan mpes jipj discipulopan
lovin jalá, lovinmyü'ün̈?

34 Jesús tjevele jupj discipulopan
ma nin lajaytsja custjay. P'a jyawca
na ca nin la mijicj. Ninana tjevelá:

—Yom judío woya na, jupj jomica-
pan jiquilwa cus la con̈ jupj. Pajal 'ücj
jisas jatja, jaláwayupj. Ninp'iyánapj
discipulopan jis lal. Napj yupj jis lal
pü'üs quinam. 'Ücj javelepj napj lal,
mpes 'ücj jalá. 35 P'a jyawca na, p'a
casá ca nsem. La p'a ca ncul, ca ma
tjililin̈. Len̈ cansemnapj. Nin tepyala
na, napj discipulopan ma ca nlajacj
nenéyawa, camvelecj p'in Dios lal.

36 Parábola tjevele Jesús sin la 'üsüs
jis la jay. Sin tji'yüsa lis tjiji tsjanmpes
jupj lal japonma polel nin p'iyá lajay
püna tapatja la tjajay jinwá. Ninana
Jesús tjevelá:

—Nin p'iyá nun nusin quip seyasa
to'á na, nusin quip seyasa ma
cüemá nusin quip pül way po pwi'tjí
mpes. Nin lojí, malala se palá
manas. Seyasa way la tücüeme nsem;
ma'ajapj malala wa nsem. Pülül po
pwi'tjí ma yuwal justa nsem pülül
pül lal. 37Nin p'iyá wa judiopan uva
'üsü ́ seyasa jatatj na. Uva 'üsü ́ seyasa
ma ca mo'o nt'ucj pjoloc' pül mo'ó.

Nin lajay, pjoloc' pül ca ma'apcas
'üsü ́ myolca mpes. Tje'yapta na, uva
'üsü ́ ca jus ncocom. Pjoloc' malala
mpalaswa. 38Más 'ücjuva 'üsǘ seyasa
pjoloc' seyasa mo'ó ca mo'o nt'ucj.
39 Nepénowa uva 'üsü ́ pül tjimyü'ün̈
lovin. Seyasa ma jisas yupj. Nin
lovin. Yupj javelepj pül way po 'üsüs
—nin tjevele Jesús.

6
Jesús 'ücj jyü'tawa sábado na.
(Mateo 12.1-8; Marcos 2.23-28)

1 Sábado pjaní Jesús trigo lejen̈
culupwen nipj tjemey jupj discip-
ulopan jis lal. Sábado ts'ac' niná
judiopan ma tsji' lajay. Jesús
discipulopan trigo nepénowa sey
jat'anqueptsja, tjulujun, tjalá. ('Üctsja
niná nin la tjajay yupj ne'aj. Jümücj
tjelyawun ̈ na, 'ücj p'a sine popé tjalá
yupj.) 2Mop'in fariseopan nepénowa
ma jisastsja nin la tjajay sábado na.
Tjowelepj:

—¿Tsjan pjucj nin lojí? Dios Popel
velemapolel t'yanacj sábadona, ts'ac'
nináma tsji' lijicj.

3 Jesús jis wala tjevele:
—Dios Popel veleDavid la tjijá pajal

püna. ¿Ncu lovin ma mo'o tjowelé
niná? (David israelpan jis jepa wayt-
sja. 'Üsüstsja jupj Dios lal.) Ts'ac'
pjaní jupj vecj pé'etsja. Noyomes jupj
cus tocon̈ wa, vecj tecya'lin̈ wa yupj.
4 Mpes jupj wama tjemey Dios wo
mo'ó; ne'aj pan nt'ya, tjelyaja. Jis
tje'yaya wa niyom cus tocon ̈. Pan
niná israelpan tja'ayapj Dios mpes.
Dios Popel tjevele sacerdotepan p'in
'ücj jalá pan niná. P'a witjacj ma
polel jalá yupj. David sacerdote tu-
luctsja; newa nin Dios ma ts'i tji'ina
jupj tjelyaja mpes.

5 Jesús tjevele wa yupj jis lal:
—Napj p'iyá niná Yomen Dios jas

tjejyamá. Napj 'ücj jyütütj tsjan 'ücj jis
la jay sábado na, ts'ac' ma tsji' lijicj na.

Jesús tji'yü'sa la tjiji sábado na.
(Mateo 12.9-14;Marcos 3.1-6)

6 P'a sábado na, Jesús wama tjemey
judiopan 'a si mulú nt'a. Sin tji'yüsa

lis tjiji. Yomne'aj tjá'asawamo'ó,mos
li'inyampe c'a. Ma polel le páctatsja
jupj.

7 Niyom p'a wa ne'aj tjatja
wa, Moisés popel sin 'yüsa lajay
nepenowá, fariseopan nepenowá.
Pajal jus tjunuc Jesús, quelel januct-
sja ncu 'yü'sa la mijis sábado na, ts'ac'
niná ma tsji' lajay yupj. Po jisastsja
Jesús ca malala la mijis, mpes ca
'ücj jat' mvelecj Jesús malala. 8 Jesús
seletsja nin yólatsja yupj. Jupj tjevele
yommosma polel le pacta lal:

—Jin tjijyünsa. Culupwen nt'a was
jipj.
Mpes yom jas tjijyünsa, culupwen

nt'a tjac', ton̈ca jupj. 9 Jesús tjevelewa
niyom ne'aj tjatja jis lal:

—Napj nu la 'yüy canamás 'ücj lejay
sábado na, ts'ac' niná ma tsji' lijicj.
¿Ncu más 'ücj 'üsüs lejay, ncu más 'ücj
malala lejay? ¿Ncu más 'ücj se p'acj
'ücj la püt'üs jupj, ncu más 'ücj 'yünan
jupj?

10 Jesúspjüyus tjinyucana,mosma
polel le pacta lal tjevele:

—Myas la tepyacta.
Mpesmos la tepyacta quinam. Mos

tji'yü'sa jupj. 11 Niyom ne'aj tjatjá
pajal ts'a tji'in. Yuwá tjowelepj 'oyn
nyucamalala la qjuijicj Jesús lal.

Jesús niyom dóceya lis t'ya, tsji' la
mijicj jupj mpes.

(Mateo 10.1-4; Marcos 3.13-19)
12P'a jawas Jesús joc'mo'o tjemey la

veles Dios lal. Newa püste cus tüpwes
Dios lal tjevele jupj. 13 Tjejyawca na,
jupj discipulopan jis lal tjevele ncul.
Yupj sin popé dóceya lis t'ya jupj. Jupj
apostolpan waytsja yupj; jupj sin tje-
jyama tsji' la mijicj jupj mpes. 14 Jupj
apostolpan popa pjaní Simón lotsja.
Jesús p'a ló la t'ya jupj locopyaya. Pe-
dro jupj ló la t'ya wa. P'a apóstol An-
drés lotsja, Simón tsüipe jupj. Jacobo
lotsja pjaní wa. Juan lotsja pjaní wa.
Felipe pjaní wa, Bartolomé pjaní wa.
15Mateop'awa, Tomásp'awa, Jacobo
p'a wa, jupj ne Alfeo jatjam. Simón
p'awa. Simónquelel lepalánatsja jepa
lal, jepa israelpan sin popa tulucj,

ne nin. Nin mpes “Israel Mpes Jola”
lotsja wa jupj. 16 Judas p'a wa, jupj ne
Jacobo jatjam. Judas Iscariote p'awa.
P'a jawas Judas Iscariote Jesús ene-
migo tepyala jupj. Jis capj tjep'ya'sa
Jesús enemigopan jis la tjilil jupj.

Pülücj sin 'yüsa lis tjiji Jesús.
(Mateo 4.23-25)

17 Jesús jupj apostolpan lis t'ya na,
palavin tjemey yupj jis lal. Yumal
nt'a ton̈ca jupj. Ne'aj jupj discipu-
lopan pajal pülücj tjatja. P'a wa pa-
jal pülücj tjatja wa. Judea jun ta'á
nepé tjiquil, nepénowa Jerusalénmpe
tjiquil. P'a witjacj Tiro nepé tjiquil,
pülücj patja mpe. P'a pülücj patja
nepé tjiquil wa nepenowá, Sidón ló
ne'aj. Tiro, Sidón, pajal cámpatsja.
'Üsǘ püné ne'aj p'in tapatja yupj. Pjü
tjiquil jis la pjac Jesús tjevelá. Tjiquil
wa Jesús ca cü'ü'süs lis mijis, yupj
malala jisastsja mpes. 18 Yupj sin
popa nepenowá lapanenpan malala
lis tjajay lovin. Jesús jis tji'yü'sa lis tjiji
wa yupj. 19 Jesús po la tjo'otj na, jis
tji'yü'sa yupj. Mpes pjü quelel po la
'otsja jupj, pülüctsja pajal. Pjü malala
jisas pjü jis tji'yü'sa, Jesús po la tjo'otj
na p'in.

Jesús sin tji'yüsa lis tjiji tsjan mpes
ca 'ücj jisas nsem.

(Mateo 5.1-12)
20 Locopyaya Jesús yus tjinyuca

jupj discipulopan, tjevele:
“Nunnepénowapjü cjuwá,mpespajal

'ücj nujisas nsem.
Dios 'ücj nu jyü'ta cjuwá na.

21 Nun nepénowa vecj co'liqué, mpes
pajal 'ücj nujisas nsem.

'Üsüs ca numa'ayas Dios.
Nun lu puyú na, 'ücj nujisas nsem.

Locopyaya mwi'iqué ca. (Nin ca
la mijis Dios.)

22 P'a wa ma jisas nun, ncapj con̈có
mpes, 'ücj nujisas nsem. Ma
jisas nun culá yupj nt'a, nun
ncapj con̈có mpes, 'ücj nin.
Malala javelepj nun po'ó ncapj
con̈có mpes, 'ücj nujisas nsem.
Javelepj malala nun, nun

ncapj con ̈có mpes, 'ücj nujisas
nsem. Napj ne niná Yomen
Dios jas tjejyamá.

23 ”Ninana lajay na nun jis lal, 'ücj
nujisas t'as. Viyá lo tolonó 'ücjnujisas
mpes. Po 'üsüs ca nu ma'ayas Dios
tsjun po'ó 'üsüs la tjüjí mpes. T'üc'
way niná. Nin p'iyá püna canapatjá
yupj sin popa p'iyá malala lis tjajay
wa profetapan.
24 ”Ma ca 'üsüs nsem nepénowa jis

lal. Nun nepénowa pülücj to'á.
Mpes malala ca nu mpalas.
Po quina way p'in 'ücj nujisas
nun.

P'a wama ca numa'ayas Dios.
25 Malala ca nu mpalas nun

nepenowá. Pjü nujisas, pjü
to'á quinam.

P'a jawas cjuwá ca nsem.
Malala ca nu mpalas nun nepénowa.

Wüi'iqué quinam.
P'a jawas 'aplijila ca nsem nun
pajal. La mpuyucj ca.

26 Pjü 'üsüs nusin javelepj lovin,
malala ca nu mpalas. Nin
p'iyá püna canapatjá yupj sin
popa p'iyá 'üsüs sin tjowelepj
la tsuwilpan sin po'ó püná.
Profetapan nenem ma t'üc'
tjowelepj. Diosmpes tjowelepj
tulucj yupj.

Dios jos cupj quelel la sijicj cupj
qjuis enemigopan.

(Mateo 5.38-48; 7.12)
27 ”Napj najas más 'üsüs la müjí

nun yupj jis lal. Nun quelel pjo'oqué
napj velé, nin velé napj nun jis lal:
quelel lis müjí nun jis enemigopan.
Nepénowa ma jisas nun, ma nin nu-
jola t'as. Nunca jis capjmp'a'sánewá.
28 Nepénowa malala javelepj nun sin
po'ó ca nacj, yupj jisas ca malala nu
mpalas. Nun ma ca nin p'iyá la müjí
yupj jis lal. Nun ca mvelé nujisas
'üsüs ca jismpalas yupj. Yupj javelepj
nun malala, ma nin nujola t'as. La
moná nun Dios lal jupj ca jis capj
mp'a'sas.

29 ”La p'a nupjocj pjaní tyüla na,
nun ca ma'ayá ma'ajapj tyüla wa.

Nusin quip pje'apa tjüi'le, t'ya, nusin
quip wampa ca ma'ayá ntji'lim wa.
30La p'a la mon na nun jis lal, nun ca
jis ma'ayá yupj. Nin ca la müjí pjü jis
lal. La p'a nunnuts'a'á nt'ya naya,ma
ca la moná jupj ma'ayas niná.

31 ”Tsjan niná nujisas la p'a lajay
nun jis lal, nin p'iyá la müjí yupj jis
lal. 32La p'a quelel la nusejay nun ca
nacj, mpes nun quelel la sojí wa yupj.
Ma quelel la nusejay nun, nunmawa
quelel la sojí yupj ca nacj. Dios ma
camwi'imnin lojímpes. Malala lajay
nin p'iyá lajay yupj. La p'a quelel la
sajay yupj, yupj quelel la sajay wa
yupj. Dios jos nun más 'üsüs la müjí
yupj jis lal. 33 La p'a 'üsüs lajay nun
mpes ca nacj, mpes nun 'üsüs lojí wa
yupj mpes. Ma 'üsüs lajay nun mpes,
nun ma wa 'üsüs lojí yupj mpes ca
nacj. Dios ma ca mwi'im nin nin lojí
mpes. Malala lajay nin p'iyá lajay
yupj. Dios jos nun más 'üsüs la müjí
yupj jis lal. 34 La p'a nun jis lal le
moná ca nacj. Nun 'oyá jupj la tje-
myona, newa nujola p'a jawasa jupj
t'e'éncatsja ca nca'as, ma'ayas. Dios
ma ca mwi'im nin lojí mpes. Malala
lajay nin p'iyá lajay yupj. La p'a
yupj jis lal le monana, yupj ja'ayapj
wa. Yola p'a jawasa jupj t'e'éncatsja
ca nca'as, ma'ayas jupj. Dios jos nun
más 'üsüs lojí yupj jis lal.

35 ”Quelel lis müjí nun jis ene-
migopan. Jis capj mp'a'sá p'a wa. La
mon na, jis ma'ayá nun. Ma nujola
t'as p'a jawasa yupj natj ca nca'acj,
ma'ayacj. Nin lojí na, po 'üsüs ca nu
ma'ayas Dios jupj pü'ü nt'a. Dios más
püné pjü jis lal. Nin lojí na, Nupopay
Dios jinwá lojí nun. Jupj jatjampan
nun, jupj jucucuspan nun. Jupj 'üsüs
la siji wa malala lajay. Nepénowa ma
wi'in ̈ jupj se 'aya mpes, newa 'üsüs la
siji wa jupj. 36Malala se palá na, nun
jis Papay Dios quelel jis capj p'ya'sa.
Nin p'iyá 'üsüs la müjí nun.

Dios josmawelé la p'amalala.
(Mateo 7.1-5)

37 ”Po ma tjowelé la p'a malala.
Nun welé la p'a malala, Dios ca mve-
lesnunp'inmalalawa. Poma tjowelé
p'a po'ó más 'ücj Dios ca cus ntülüs.
Nunninwelé,Dios camvelesmás 'ücj
jupj ca nucopj ntülüs wa nun. Per-
donar lamüjí p'in la p'amalala nyuca
la tjiji, ne Dios ca perdonar la numijis
wa nun.

38 ”Tja'ayá p'a wa jos, ne Dios ca
nu ma'ayas. Yom 'üsüs 'yaya jinwá
ca ma'ayas. Quiliyú pit'a. Tipit'a na,
mo'o t'a liji. Nin la tjiji na, syolsol,
niswa pit'a, palá soca nas. Nin jin
ca nu ma'ayas Dios. Nun p'a wa 'oyá
jinwá, nin jinwá ca numa'ayas Dios”,
nin tjevele Jesús.

Ma sin 'yüsa, ma polel sin 'yüsa la-
jay.

39 Jesús parábola mpes sin 'yüsa lis
tjiji niswá. Ninana tjevelá: “Yom
jun tulucj ma polel cyacaná yom p'a
jun tulucj wa. Nin la qjuijis, manas
ts'entuna mo'o palá jis ntüncüs ca.
Nin p'iyá nun jilal. 40 Si 'üsü ́ püné
tulucj jupj jas tji'yüsa la tjiji lal. 'Üsüs
jas tji'yüsa na, yuwal nsem jupj jas
tji'yüsa la tjiji lal la p'in. Nin lovin”,
tjevele Jesús.

Nun malala lojí, ma polel sin 'yüsa
lojí 'oyn nyuca ca 'üsüs la mijicj la p'a
wa.

41 Jesús tjevelewa: “¿Tsjanpjucj jele
jetjam malala liji, newa ma jele más
malala lejay jipj jupj lal? Nin p'iyá
niná, tsjan tsjicj way jetjam junma
tjeyaca nyuc; yo püné jipj jinma tjey-
aca ma nyuc. 42 Jetjam lal velen:
‘Natjam, najas jipj ca ma'ayan napj
ca pje'á la nts'i tsjan tsjicj way jinma
tjeyaca’. Jipj ma nyuc yo püné jipj
jin mo'ó. Nin p'iyá lejay jipj. Jipj
pajal malala, niná nin lejay mpes.
Jipj malala wa, la p'a malala jinwá.
Mya 'ü'süs ca jipj. Po ma malala la
mijin quinam, püna la tjejay jinwá.
Locopyaya ca jus nlayen 'onin ca cus
mp'a'san p'a”, nin tjevele Jesús.

'Üsüs witjacj 'üsüs lajay, 'üsüs wa
javelepj.

(Mateo 7.17-20; 12.34-35)

43 Jesús p'a wa sin tji'yüsa lis tjiji.
Tjevele: “Yo wolas 'ücj la las, ma
ca wolas malala mvalas. Jupj wolas
malala, ma ca nepénowa 'ücj la las
mvalas jupj. 44 Nun nucú na wolas
velan̈, nun jus nlayé ncu 'ücj la las
jupj wolas. Nun solejé tunun mwicj
ma higo vyala. Jül ma 'anpüpj vyala
jupj. 45 Nin p'iyá gente jis lal. Yom
'üsüs, 'üsüswa jola. Ninmpes velewa
'üsüs way. Yom malala, malala jola
jupj. Nin mpes jupj vele wa malala.
Nun nujola, niná p'in welé. Nin p'iyá
pjü way jis lal”, nin tjevele Jesús.

Jesús tjijyü'ta jin lijicj na, 'üsüsnsem
cupj qjuilal.

(Mateo 7.24-27)
46 Jesús tjevele wa yupj jis lal: “¿Ts-

jan mpes nun welé napj nun jis Jepa,
mop'in ma lojí napj jyütütj? Napj
jyütütj ma lojí, nun jis Jepa tulucj
napj. 47 Nasa ca mvelé 'oyn nyuca
liji napj jyütütj jin liji. Napj nt'a jac'
jupj, pjoca napj velé. Pjoca na, nin
liji napj vele. 48 Jupj yom wo 'üsüs
jas tjijyünsa jinwá. Pajal campwila
tsjomis tyoca mwalá way p'in, pwen
já'asa nas tyoca jupj. Yo t'ol pe casá
lejen ̈ la tjiji. Locopyaya wosis tje-
cyawaja, 'ücj la tjiji. T'üc' la tjiji na,
'üsü ́ püné t'yüna, pajal yümücjwont'a
palá tjac' 'üsüs. Newa ma si cüts'itsja
wosis, 'üsüs tón̈catsja mpes. Nin p'iyá
'üsüs pü'ü napj jyütütj jin liji.

49 ”Yom p'a wa pjoca wa napj velé
ca nacj, jupj ma liji napj jyütütj jin.
P'a yom wo jas tjijyünsa jinwá jupj.
Ma tsjomis tyoca. 'Amá casá jas tji-
jyünsa jupj la p'in. Locopyaya wosis
tecyawaja. T'üc' la tjiji na, 'üsǘ püné
t'yüna, pajal yümücjwo nt'a palá tjac'
'üsüs. Len̈ way tyüla wosis. Jas
tüpwes malala tepyala wosis. Nin
p'iyá malala pyala niná, jupj ma liji
napj jyütütj jin.”

7
Campampe tji'yü'sa la tjiji Jesús.
(Mateo 8.5-13)

1 Jesús pjü tjevele yupj jis la pjac.
T'üc' tjevele na, Capernaum nt'a

tjemey jupj. 2 Ne'aj jepa militar
tüpü'ü. Israelpan popa tuluctsja jupj.
Romanomilitar waytsja jupj. Jépatsja
jupj niyom cien jis lal. Jupj mozo
malala jostsja pajal, nasa quelel
pé'etsja jupj. Jepa militar pajal quelel
líjitsja jupj jomozo. 3 La p'a wa
jupj wola tjowelepj Jesús 'ücj 'yü'sa
liji. Mpes jupj sin tjejyama niyom
nepénowa Jesús nt'a. Niyom nenem
israelpan noypan waytsja yupj. Jepa
militar sin tjejyama yupj, jis la mon
Jesús ncuwim, jupj jomozo 'yü'sa la
mijis.

4 Ne'as tjil na Jesús nt'a, pajal la
tjomon Jesús lal, jupj ca cus mp'a'sas.
Tjowelepj:

—Jepamilitar po 'üsüs jupj,mpes ca
nin la mijin jupj mpes. 5 Israelpan
popa tulucj jupj, mop'in po quelel la
qjuisiji cupj. Qjuis wa 'a qjuisí mulú
nt'a jas tjijyünsa jupj.

6 Jesús tjemey yupj jis lal. Ne'ajway
p'in tjemey na, jepa militar wo nt'a,
jepamilitar jomicapan p'awitjacj sin
tjejyama Jesús nt'a. Jupj mpes tjow-
elepj:

—Nejepa, ma najas pajal costa
nsem jipj mpes. Pajal 'üsüs way
jipj. Napj 'üsüs tulucj. Más 'ücj ma
nawá mo'ó cuy jipj. 7 Nin mpes wa
ma tjacuwis napj jipj nt'a. Napj nin
nola 'üsüs tulucj napj. Najas jipj ca
müjü'tün la 'ü'süs jupj la p'in, ne ca
cü'ü'süs napj namozo. 8Napj selé jipj
'ücj jyütütj. Nin p'iyá napj nejepa ni
jütüta. Napj lejay jupj vele jin. Napj
jyütütj wa niyom militar nepénowa.
Pjaní lal velé jutja, mpes jama. P'a lal
velé was, mpes jac'. Namozo lal velé
nin lamijis, mpes nin liji—nin tjevele
jepamilitar.

9 Jesús nin tjapjaca na, jupj jólatsja
pajal 'üsüs tjevele jepa militar. Pa-
jal pülücj cus tocon̈ jupj tjuwine nt'a.
Jupj la nujuya, tjevele yupj jis lal:

—Pajal 'üsüs pyona jupj, jupj ne
israelpan popa tulucj. Lovin ma
tjinyuc israelpan popa pjaní más
'üsüs way tepyona jupj lal. T'üc' way
niná—tjevele Jesús.

10Tjil niyomnenemjepamilitar sin
tjejyamá. Jepa militar wo mo'ó tjil
na, jupj jomozo 'ücj já'asa jus tjunuc.
Jesús tji'yü'sa la tjiji jupj campa mpe.
Jupj tjijyü'tampes p'in tji'yü'sa jupj.

Jesús yom tepe'á jas tjijyünsa, mpes
niswa tüpü'ü jupj.

11 Locopyaya p'a nt'a pülücj patja
nt'a tjemey Jesús. Naín ló ne'aj. Jupj
discipulopan cus tocon̈, la p'a pa-
jal pülücj cus tocon ̈ wa. 12 Naín
t'asiyú tjüwücj tón̈catsja. Ne'as tjil na,
tjüwücj junvilicj nt'a, yomtepe'epje'á
jacumantsja la toc tjinyuca Jesús.
Yom tepe'á, jupj pjaní jamay jatjam
waytsja. Jupj jamay voyum tepe'e wa
jupj püna p'in, mpes malala tepyala
quepan pajal. Pülücj cus tocon ̈ jupj,
ne'aj tapatjá sin popé. Jatoc nt'a
tjil. 13 Qjuis Jepa Jesús yom jamay
jus tjinyuca na, pajal jólatsja malala
tepyala mpes. Yom jamay lal tjevele:

—Poma la tipiya.
(Jesús seletsja 'üsüs ca la mijis,

mpes nin tjevele.)
14 Jesús cacaste nt'a tjac', cacaste

po la tje'yot'a jupj. Niyom cacaste
jacumantsja jis tyantaná. Nin la tja-
jay na, Jesús tjevele tepe'e lal:

—Natjam, jin tjijyünsa.
15 Mpes yom tepe'á nyucunú

tepyala. Jas tjijyünsa, tjá'asa quinam,
jis wala tjevele wa. Jesús tjevele
jamay lal:

—Já'asa quinam jetjam.
16Pjüwayniná tjunuc pajal yólatsja

Jesús pajal 'üsüs la tjiji, yólatsja jupj
pajal püné. 'Üsüs tjowelepj Dios
po'ó. Yuwá tjowelepj: “Profeta püné
way jupj. Quina israelpan jis capj
tjep'ya'sa Dios.”

17 Pjü way Judea mo'o tapatja, pjü
sin tji'yüsa Jesús jas tjijyünsa tepe'á,
niswa tüpü'ü. Judeane'aj p'in tapatja,
sin tji'yüsawa niná.

Jesús sin tji'yüsa lis tjiji jupj p'iyá
ninana Dios tjevele ca jasmajamas.

(Mateo 11.2-19)

18 Juan jus nleya wa Jesús jas tji-
jyünsa tepe'á, niswa tüpü'ü. Juan ba-
utizar líjitsja püna p'in. Jupj discipu-
lopan tjowelepj jupj lal nin tepyalá.
Tjowelepj wa jupj lal pjü way Jesús
pajal 'üsüs líjitsja. 19 Juan jupj dis-
cipulopan mát'eya jis lal tjevele jis la
cuwis, sin tjejyama qjuis Jepa Jesu-
cristo nt'a jis la veles jupj lal. Tjevele
ca nin la veles: “¿Ncu jipj ninana Dios
tjevele ca jasmajamas cupj nt'a? ¿Ncu
p'a wa la nucum?” 20Mpes Juan dis-
cipulopan Jesús nt'a tjil. Ne'as tjil na,
tjowelepj:

—Juan el Bautista qjuisin tjejyama
jipj nt'a. Tjevele ca nin mvelecj: ¿Ncu
jipj ninana Dios tjevele ca jas maja-
mas cupj nt'a? ¿Ncu p'awa la nucum?

21Yupj ne'aj tjatja na, pülücjmalala
jisas jis tji'yü'sa lis tjiji Jesús. Pa-
jal si tsjunú, jis tji'yü'sa la tjiji wa.
Lapanenpan malala lis tjajay yupj
nepenowá. Jesús jis tji'yü'sa la tjiji wa
yupj. Pülücj yun cjuwá 'üsüs januc
la tjiji jupj. Juan discipulopan tjunuc
Jesús la tjijá. 22 Mpes Jesús tjevele
Juan sin tjejyama jis lal:

—Lowa, tjowelé Juan lal nun
tjapja'aqué napj nt'a, tjowelé nun
tjunucú wa. Yun tulucj 'ücj januc
quinam. Ma polel jiltsja 'ücj lyawun̈
quinam. Jis p'üy tjamaja jis tji'yü'sa
wa quinam. Jis pjats' la topj 'ücj pjya-
can ̈ quinam. Tecya'lin̈ nepenowá sin
tjüjünsüpjwa 'ücj jis la püt'üsquinam.
Napj velé wa t'emel cjuwá jis lal Dios
'üsüs la tjiji yupj mpes. Pjü niná lejay
napj, Dios tjevele jin. 23 Tjowelé wa
Juan lal: jupj newa pyona napj mpes,
'ücj jos nsem jupj pajal —nin tjevele
Jesús Juan sin tjejyama jis lal.

24 Tjil niyom nenem. Tjil na, Jesús
tjevele Juan po'ó ne'aj tjatja jis lal.
“¿Tsjan mpes tjalawú nun Juan nt'a,
jupj wa cjuwá nt'a tüpü'ü na? ¿Ts-
jan mpes quelel nucutsja jupj? ¿Ncu
visyú si lapjüna jinwatsja jupj? ¿Ncu
nenéyawa p'a casá jólatsja? Nin tu-
lucj. 25 ¿Tsjanmpes tjalawú jupj nt'a?
¿Tsjan quelel nucutsja? ¿Ncu 'üsüs
sa capyatsja? Nin tulucj. Niyom

'üsüs sin quípetsja pajal pülücj jatatj
lovin. Jis wa po 'üsüs yustapj nt'a
patja yupj. 26 ¿Tsjan mpes tjalawú
Juan nt'a? ¿Tsjan quelel nucutsja?
¿Ncu profeta quelel nucutsja? Nin.
T'üc'way profeta jupj. Más püné jupj
p'a profetapan jis lal. 27 Dios Popel
tjevele Juan po'ó pajal püna. Dios
tjevele Juan jupj jomozo. Tjevele ca
jas majamas jupj, ne ca 'ücj la mijis
napj cuwistsja mpes. Tjevele Juan
ca mveles napj mpes, mpes la p'a ca
nus nucucj napj tjacuwis na. Ninana
tjevelá:
‘Tjapjaca jipj. Namozo se jam,

mwalá camim jipj lal.
'Ücj la mijis mpes, más 'üsüs ca nsem

jipj jay na.’
28 Juan más püné pjü püna tapatja jis
lal, quinapatja jis lalwa. Ninp'in, pjü
way Dios si jütüta sin popé más noy-
pan yupj jupj lal. Nin p'iyá tsjictjacj
Dios si jütüta sin popé, más noypan
yupj jupj lal”, tjevele Jesús.

29 (Pjü tjepjyacan̈ Jesús tjevelá, pjü
tjowelepj 'üsüstsja yupj jis lal Dios
si jütütá. Nin p'iyá tjowelepj wa
impuesto jat'anquepj. Juan bauti-
zar lis tjiji yupj yas nam. 30 Mop'in
fariseopanma jisastsja Juan bautizar
la siji, mpesma bautizar lis tjiji. Niná
Dios jostsja yupj la mijicj ma jisastsja
yupj. Nin p'iyatsja Moisés popel sin
'yüsa lajay.)

31Mpes Jesús tjevele: “¿'Oyn nyuca
lajay quina patjá? ¿Pjacj jinwá yupj?
32 Tsjictjacj jinwá yupj, pülücj 'a si
mulú nt'a. Tsjictjacj nenem ts'a 'in
la p'a tsjictjacj jis lal, la p'a ma
quelel pjelan̈ mpes. Mpes yümücj
javelepj la p'a jis lal: ‘Nun ma quelel
pjwelequé fiesta lijicj jinwá. Ma
wa quelel pjwelequé tyoquecj jinwá.
Cupj flauta la tjipjyusacj. ¿Tsjan
mpes ma tjüpjwelequé, fiesta nt'a la-
jay jinwá? Locopyaya pajal tülü way
tjenejets'equecj. Pajal 'aplijila jinwá
la tjijicj. ¿Tsjan mpes ma la tupuyú,
nujamica tepe'e jinwá?’ Nin javelepj
tsjictjacj, pjelan̈ na.

33 ”Nin p'iyá javelepj quina patjá
Juan lal, napj lal 'ots'ipj. Juan el
Bautista tjac' na, la pülücj ve ma
tjelyaja. Uva 'üsü ́ lovin ma tjümü'ü
jupj. Mpes nun welé: ‘Lapanen jupj
jos mo'o pü'ü. Nin mpes nin liji
jupj.’ 34 Locopyaya napj tjacuwis.
Napj p'iyá niná Yomen Dios jas tje-
jyamá. Napj ma lejay Juan liji jin.
Ve lya napj. Uva 'üsǘ mü'üs napj.
Newa nin malala wa welé napj nin
po'ó. Nun welé napj pajal lya lovin.
Welé 'üsü ́ mü'üs, ne maná. Nun
welé niyom impuesto jata'epj sejam-
ica napj. Malala nyuca lajay sejamica
napj, welé nun. Malala welé cupj
cjay manas mpes. Nun ma solejé
tsjan nujos nun. 35 Cupj cjay manas
'üsüs lijicj. 'Üsüs tepyala Juan la tjiji
mpes. 'Üsüswa tepyala napj la tjejay
mpes. Nin mpes ca jus cülayé cupj
qjuiyólatsja 'üsüs. Nin lovin 'üsüs lajay
jis lal”, tjevele Jesús.

Fariseowo nt'a tjemey Jesús. Quepj
pjaní 'üsüs la tjiji Jesúsmpes.

36 Yom pjaní Simón lotsja. Jupj
fariseo watsja. Jupj tjevele Jesús lal
jupj jostsja Jesús ncuwim, nlajas jupj
lal. Mpes fariseo wo nt'a tjemey.
Tjá'asa, tjelyaja Jesús. 37 Ne'aj p'in,
pülücj patja nt'a, quepj tüpü'ü. Pjü
salejeptsja malala nyuca la tjiji jupj
yas nam. Niyom pülücj lal wínetsja
jupj. Quepj jus nleya Jesús fariseo
wo nt'a já'asatsja, lyájatsja jupj. Nin
mpes ne'aj tjemey wa. Botella pajal
'üsüs justa teque'e jupj. Niná botella
pe mpestsja, pe alabastro lotsja. Per-
fume botella jul tón̈catsja. 38 Jesús
cjüip'a'a tjemey, ton̈ca quepan, tsjom
jyatsja nt'a. La tipiya jupj, quepan.
Jesús tsjom jas tji'its'a jun la puyupj
lal. Jay ts'üil lal tsjom tjicjyücja. Tsjom
po la tje'yot'a jupj wola mpes. Per-
fume lal jas tjecjyo'la wa. Tjüwüi'i
jupj Dios 'ücj perdonar liji malala
nyuca lajay. Nin mpes tjac' jupj Jesús
nt'a.

39 Fariseo tjinyuca wa quepj la
tjijá. Fariseo p'iyá Jesús lal tjevele
ncuwim, nlajas. Niná tjinyuca na,

jólatsja: “Profeta tulucj yom niná.
Profeta ca jus nlayes pjacj niná jupj
po le 'et'é. Ca jus nlayes malala jupj.
Malala nyuca liji quepj niná.”

40 Jesús seletsja nin jólatsja jupj,
mpes jupj tjevele:

—Simón, napj quelel velé jipj lal.
Fariseo tjevele:
—Mwü.
41 Mpes Jesús parábola tjevele jupj

lal. Jas tji'yüsa la tjiji Dios nasa per-
donar la tjiji quepan. Ninmpes quepj
pajal quelel liji jupj. Ninana parabo-
las:

—Yom pjaní t'emel prestar lis tjiji
niyom mat'eyá, p'a jawas t'emel ca
nca'actsja, jaylacj la mijictsja yupj.
Pjaní way quinientos jaylacj ca lami-
jistsja,ma'ajapj cincuentawayp'in ca
jaylacj la mijistsja. 42Mop'in manas
jis t'emel cjuwá. Ma polel jaylacj
la tjajay. Nin mpes yom tjevele 'ücj
lovin t'emel ma jaylacj lajay yupj.
Jesús la tji'yüya fariseo lal:
—¿Canapajal quelel lamijis yomen?
43—Máspülücjway leveltsja,más ca

quelel la mijis jupj ca nacj —tjevele
Simón.

—T'üc' tjevelen jipj—tjevele Jesús.
44 Jesús la nujuya, quepj tjinyuca,

newa Simón lal tjevele.
—Tjinyuca jipj quepj niná —tjevele

jupj—. Jupj pajal quelel la niji. Nin
tulucj jipj lal. Jipj ma quelel la ne-
jay. Napj wya mo'ó tjacuwis na, 'üsǘ
ntsjam la patsj ma ntje'an jipj. Quepj
niná ntsjam tji'its'a jun la puyupj lal,
jay ts'üil lal ntsjam tjicjyücja. 45 Jipj
ma po la tje'yotj namas. Quepj niná
janmacj ntsjam po la tje'yot'a jupj
wola mpes nas tjacuwis na, pajal
quelel la niji mpes. 46 Aceite pjaní
jaylacj lal ma nay jas tjecjyolol nay
pjucj. Perfume pülücj jaylacj lal nts-
jam jas tjecjyo'la jupj. 47 T'üc' way
malala nyuca la tjiji jupj yas nam, la
pülücjmalala nyuca la tjiji. Ma ca nin
nola niswá. Pjü la tjiji, pjü perdonar
la tjejay napj. Jupj pajal quelel la niji,
mpes ca jus nlayen niná. P'a wa tsjicj
way p'in quelel la niji. Nin mpes ca

jus nlayen pjaníway p'in perdonar la
tjejay jupj.

48 Jesús quepj lal tjevele wa:
—Napj perdonar la 'ejay malala

nyuca la tjejay. Ma nin nola quinam.
49Lap'a Jesús lal tjalá. Yupj yólatsja:

“¿Tsjan mpes Jesús 'ücj perdonar liji
quepj malala nyuca la tjiji?”

50 Jesús tjevele quepj lal:
—Tepyonmpes 'i tjü'ü'sa, 'ücj ca cus

ncon̈con Dios. 'Üsüsmim.

8
Nequem nepénowa cus tocon ̈ Jesús.

1 Locopyaya Jesús tjuwine Galilea
mo'ó la veles ne'aj tapatja jilal. Pülücj
patja nt'a tjemey, más 'in la' way
patja nt'a tjemey 'ots'ipj. Lovin p'a
nt'a tjemey jis lal la veles Dios po'ó.
Pjü jis walap'a'a tjevele tsjan 'üsüs
tepyala quinam Dios 'üsüs la tjiji
mpes. Tjevele Dios ca müjü'tüs nosis
casá.
Püna p'in Jesús niyom dóceya lis

t'ya, ca yupj tsji' la mijicj jupj mpes.
Yupj cus tocon ̈ Jesús. 2 Nequem
nepenowá cus tocon ̈ wa jupj.
Jesús tji'yü'sa lis tjiji yupj yas nam
malala jisastsja mpes. Lapanenpan
nepénowa malala lis tjajay püná. Jis
tji'yü'sa lis tjiji wa jupj. Quepj pjaní
María lotsja. Magdalá mpe 'eseptsja
jupj. Lapanenpan siéteya pje'á la
ts'iya Jesús María jos mpe. 3 Quepj
p'a wa Juana lotsja. Chuza jats'om
waytsja jupj. ChuzaHerodes auxiliar
waytsja jupj. Quepj p'a wa Susana
lotsja. Cus tecyon̈ca wa. P'a wa
nequem pülücj cus tocon ̈ wa. Yupj
yuts'a'á tja'ayapj 'ücj la püt'üs Jesús,
'ücj jis la patj wa Jesús apostolpan
dóceya.

Pülücj pjyacan ̈ Dios tjevelá.
Nepénowa lajay jupj tjevelá, nepénowa
manin lajay.

(Mateo 13.1-23;Marcos 4.1-20)
4 Pajal pülücj 'a jis tjimyula Jesús

nt'a. Newa p'a mpe tjiquil p'a wa
pülücj patja mpe. Pülücj 'a si mulut-
sja na, parábola tjevele Jesús, sin la
'üsüs jis la jay. Ninana Jesús tjevelá:

5 “Yom setel sine wínetsja. Na'aj li
ts'iyá sínetsja jupj. Mpes sine na, se-
tel nepenowá palá tinca jümücj casá.
Mpes palá ta'á tjajatsj setel. Tsipyaya
tjalá wa setel niná. 6 Setel nepenowá
peme casá palá tinca. Tecyojo na,
ts'its'e tepyala 'üsǘ pja mpes. 7 Setel
nepenowá jam nt'a palá tinca. 'A
mulú si t'ünǘ. Pajal qjuisiyama
tepyala,mpes jupj sínetsjamasi t'ünü ́.
8Setel nepenowá 'amá 'üsüs casápalá
tinca. Tecyojo, jis t'yüna. Pülücj tjeve-
lan̈ yupj. Setel pjaní sine popé setel
cien tjevelan ̈”, tjevele Jesús.
Parábola t'üc' tjevele na, yümücj

tjevele: “Najas pjü tjapja'aqué, pjü
nusin tjü'üsüs napj tjevelé”.

9 Locopyaya jupj discipulopan la
tjü'üy jupj lal tsjan sin 'yüsa lis tjiji
parábola mpes. Yupj salejeptsja ma
setel po'o tjevele jupj.

10 Jesús jis wala tjevele: “Dios ma
se 'aya pjü gente sin 'yüsa 'oyn nyuca
jyü'ta jupj. Jupj nu 'yayanun canusin
mü'üsüs niná. P'a jilal parábolampes
sin 'yüsa lejay la p'in. Mpes t'üc' ca
nsem niná:
‘Yupj januc, newa ma yola se palá

tsjanmpes januc niná.
Yupj pjyacan̈, mop'in ma sin 'yüsa.’

11 ”Ninana nusin 'yüsa lejay
parábola mpes: setel Dios tjevelá
jinwá. 12 Setel nepenowá jümücj
casá palá tinca, nepénowa pjyacan̈
jinwá. Dios tjevele tjepjyacan̈ yupj.
Locopyaya diablo jac', t'e'enca yupj
tjepjyacan̈. Yo' pe'e liji jupj. Diablo
ma jos yupj japon Dios tjevelá. Ma
jos yupj ca 'ücjmpatjam Dios lal.

13 ”Setel peme casá palá tinca,
nepénowa pjyacan̈ jinwá 'ots'ipj. Dios
tjevelá pjyacan̈ na, po 'ücj jisas japon
yupj. Mop'in ma lajay Dios jos jin.
Tsjutsj ts'üil cjuwá jinwá yupj. Tsjicj
way japon la p'in. Locopyaya diablo
malala vele yupj jis lal, mpes yupj
quelel malala nyuca lajay. Malala
nyuca quelel lajay na, ma nin lajay
Dios tjevele jin.

14 ”Setel nepenowá jam mo'o
palá tinca, nepénowa pjyacan ̈ jinwá
'ots'ipj. Dios tjevele tjepjyacan̈. Newa

ma lajay Dios tjevele jin. Pajal nin
yola malala pyala mpes. Po jisas
t'emel. Po jisas yupj ca 'ücj jisas nsem
nosis nt'a. Nin mpes ma 'üsüs lajay
yupj, Dios jos jin.

15 ”Setel p'awa 'amá 'üsüs casá palá
tinca, nepénowa pjyacan̈ jinwá yupj
'ots'ipj. Yupj pjyacan̈ Dios tjevelá. Ma
yo' pe'e. Po 'üsüs witjacj yupj. Ma la
tsuwil. Malala pyala na, newa 'üsüs
lajay Dios jos jin. Nin mpes t'üc' lajay
Dios tjevele jin”, nin tjevele JesúsDios
Popel pjyacan̈ mpes.

Dios jos gente ca sin mü'üsüs jupj
velá.

(Marcos 4.21-25)
16 Jesús p'a parábola tjevele yupj jis

lal. Ninana tjevelá: “Yom yo je si
müjü na, ma tsjo'oy lal jun t'yo'na.
Ma cjan 'alá 'yonsa jupj. Campanya
si jünsa, mpes pjü wama jiquil pjü
'ücj januc jupj 'owus. 17 Nin p'iyá
Dios ma pjo'na jupj quelel sin 'yüsa
liji. Püna ma jis tje'yaya sin la 'üsüs,
niná pjü way ca sin mü'üsüs la mi-
jis. Püna ma sin tji'yüsa, niná ca jus
nlayecj. Niná 'ücj ca jus nucucj nsem.
18 Mpes 'in tjajama 'üsüs tjapja'aqué
Dios velá. Nun quelel nusin 'yüsa,
p'a wa ca nusin mü'üsüs la mijis jupj.
Nin p'iyá pjü jis lal. Dios jisas, mpes
ca sin mü'üsüs. Nepénowa ma quelel
sin 'yüsa. Pjyacan ̈ p'in. Mpes ma ca
polel sin 'yüsa Dios mpes. Sey c'a ca
la mijis jupj. Yupj yola yupj sin 'yüsa
Dios mpes, sin 'yüsa tulucj yupj”, nin
tjevele Jesús.

Jesús pajal quelel liji Dios jos jin
lajay.

(Mateo 12.46-50;Marcos 3.31-35)
19 Jesús jamay tjac' jus la nuc,

jüpülücpan tjiquilwa jupjnt'a. Mop'in
ma polel ne'as tjil Jesús nt'a, pülücj
tantan tjatja mpes. 20Nin mpes ne'aj
tjatja sin popa pjaní tjevele jupj lal:

—Jemay pje'á ton̈ca, pyülücpan
pje'á lejen ̈ wa yupj. Quelel jis januc
yupj.

21 Jesús jupj wola tjevele:
—La p'a wa namay jinwá yupj napj

lal, mpülücpan jinwá yupj napj lal.

Yupj pjyacan ̈ Dios velá, lajay wa jupj
vele jin—nin tjevele Jesús.

Jesús tjijyü'ta lüpjǘ, 'üsǘ püné
'ots'ipj.

(Mateo 8.23-27;Marcos 4.35-41)
22 P'a jyawca na, barco wama tje-

mey Jesús jupj discipulopan jis lal.
Tjevele yupj jis lal:

—Mas 'üsǘ püné na'aj po'ó.
Mpes tjil. Pajal la püné, pajal camp-

wilawaytsja 'üsüs. 23Tjil na 'üsǘ casá,
tüpü'ü, tjejyá Jesúsbarcomo'ó. Tjejyá
na, pajal jas tjelyapjünü ́ lüpjüs 'üsǘ
püné nt'a. 'Üsü ́ la tjepjetpjets'é mpes
'üsü ́ wama tjemey barco mo'ó, mo'o
ca mpit'as. Nasa quelel pwila jama
barcas. 24 Mpes jupj discipulopan
jupj nt'a tjil, jas tiquilquil, tjowelepj:

—Qjuis Jepa, qjuis Jepa, qjuis qjues
nt'ancam.
Jesús tsyülümǘ, jis capj tjeve'le

lüpjǘ, 'üsü ́ 'ots'ipj. Mpes lüpjǘ 'üt'ün
nasa tepyala. Nin p'iyá 'üsǘ tji'yü'sa
quinam. 25Discipulopan jis lal tjevele
Jesús:

—¿Tsjan mpes ma poné napj ca nu-
copj mp'acj?
Lacj tjeyapj yupj. Pajal yólatsja

Jesús la tjiji mpes. Yuwá tjowelepj:
“T'üc'way yom niná pasal püné way.
'Ücj si jütüta lüpjǘ, 'üsǘ püné 'ots'ipj,
ne nin lajay jupj jyü'ta jin.”

Jesús pje'á lis ts'iya lapanenpan.
(Mateo 8.28-34;Marcos 5.1-20)

26 Locopyaya 'üsǘ na'aj po'ó tjil,
Gadara mo'ó. Gadara 'üsü ́ na'aj po'ó
Galilea lal. 27Barco mpe pje'á tjemey
Jesús. 'Amá casá ton̈ca naya, yom
tjac' pülücj patja nepé la nüjüsü Jesús.
Lapanenpan tapatja yom jos mo'ó,
tjüjütütj jupj. Püs way jas pjütpjüt'
tüpü'ü jupj. Ma womo'ó tüpü'ü; pan-
teón nt'a tüpü'ü. 28 Jupj Jesús jus
tjinyuca na, yümücj la tipiya, tüic'
jin tjüjünsü Jesús wolap'a'á. Yümücj
tjevele:

—¿Tsjan mpes napj nt'a tjacuy?
Jesús jipj. Dios Jatjam jipj. Más püné
way Dios pjü jis lal. La 'e mon ma
malala la mijin napj lal.

29 Yom jactsja na, Jesús tjijyü'ta
ca pje'á mim lapanen yom jos mpe,
mpes nin tjevele yomen. Püna la
pülücj lapanen pajal malala la tjiji
jupj lal, mpes gente ne'aj patja tja-
jamapj jupj. Mos t'asiyú tsupaptsja,
tsjom t'asiyú tsupaptsja wa cadena
mpes, acero mpes wa. Mop'in tsjan
mpes tsupaptsja t'anca jupj, ne la-
panen tjemyana jupj wa cjuwá nt'a.
30 Jesús la tji'yüya jupj lal:

—¿Tsjan lyá jipj?
Yom tjevele:
—‘Pülücj’ napj nlá.
Lapanenpan pülücj jos mo'o tap-

atja ne nin. 31 Lapanenpan pa-
jal la tjomon Jesús lal jupj ma ca
jis müjü'tüs mal jul pajal campwila
mo'ó, lapanenpan jis capj tyüla nt'a.
32Ne'aj p'in yupj tjelejen ̈ nt'a malana
pülücj tjelyawun ̈, tjalá yupj neven
nt'a. Lapanenpan pajal la tjomon
Jesús lal jupj ca jis ma'ayas mal
malana jisas mo'ó. Jesús jis tje'yaya
nin lamijicj yupj. 33Tjil yom josmpe.
Malana jisas mo'o tjil yupj. Nin la tja-
jay na, malana pjü ts'equenen̈ neven
palavin; 'üsü ́ püné mo'o tjil yupj. Jis
qjues t'anca, tecya'lin̈.

34Malana jajamapj niná tjunuc na,
ts'equenen̈ yupj. Pülücj patja nt'a
tjowelepj nin tepyalá. Wa pjaní pjaní
lejen ̈ nt'a tjowelepj wa yupj. 35Mpes
pülücj tjil jis la nuc tepyalá. Jesús
nt'a tjil. La nyüjüsün̈ yomen, 'in la-
casana lapanenpan jupj josmo'o tap-
atja. Jesús wolap'a'a tjá'asa. Sacapyá
quinam jupj, 'ücj jólatsjaquinam. Lacj
tjeyapj yupj nin tepyala mpes. 36 P'a
witjacj tjunuctsja Jesús tji'yü'sa la tjiji
yomen. Mpes tjowelepj la p'a jis lal
'onin ne yom niná tji'yü'sa quinam.
'In lacasana lapanenpan jupj josmo'o
tapatja. 37Ninmpes pjü Gadaramo'o
tapatjá, pjü la tjomon Jesús ca mim
yupj nepé. Pajal lacj tjeyapj, ne nin
la tjomon yupj. Mpes barco wama
tjemey Jesús, tjemey niswá Galilea
nt'a.

38 Custjay ma tjemey na p'in, niná
yomen, lapanenpan jupj jos mpe tjil

p'iyá, tjevele Jesús lal. La tjemy-
ona Jesús lal jupj ca ma'ayas jupj lal
jama. Jesús ma jostsja jupj ca mim
quinam. Jesús jupj wo nt'a jas tje-
jyama, tjevele:

39—Niswa wya nt'a jutja. La p'a jis
lal ca mvelen pajal 'üsüs way la tjiji
Dios jipj mpes.
Mpes tjemey yomen, la tjiji Jesús

tjevele jin. Pjü jis wala tjevele ne'aj
pülücj patja nt'a. Tjevele pajal 'üsüs
way la tjiji Jesús jupj mpes.

Jesús jas tjijyünsa tepe'á. Niswa
tüpü'ü la tjiji. Quepjpüswaymalala jos
tji'yü'sa la tjiji wa.

(Mateo 9.18-26;Marcos 5.21-43)
40 Jesús 'üsü ́ na'aj po'ó ne'as tjemey

na, pülücj 'a jis tjimyula ne'aj. Po 'ücj
jisastsja Jesús la nyüjüsün̈. Püs way
la tjunuc jupj ncuwim. 41 Ne'aj yom
tjac' Jairo ló. Jepa waytsja jupj ju-
diopan 'a simulú nt'a. Jupjwola 'amá
'alá tje'yonsa Jesúswolap'a'á. Pajal la
tjemyona Jesús lo cuwis jupj wo nt'a.
42 Jupj jucucus nasa quelel pé'etsja
ne nin. Jairo popa pjaní waytsja
jupj, año dóceya tyá'atsja jupj quinam.
Mpes tjemey Jesús. Tjemey na, pülücj
jis capj tocon̈, cus tjeletjatj.

43 Ne'aj tjac' wa quepj malala jos.
Año dóceya newa 'os tepyálatsja, ma
tji'yü'sa. Pjü jupj t'emel jis tje'yaya
doctor witjacj, leméliyu jaylacj. Pjü
ma polel 'yü'sa la tjajay jupj. 44 Jupj
Jesús cjüip'a'a tjac' quinam, jas quip
po'o velan̈ po la tje'yot'a. Len̈ way
tji'yü'sa jupj. 'Os tjapjaja.

45 Jesús jis la tji'yüya ne'aj lejen ̈ jis
lal:

—¿Pjacj nin po la tje'yot'a?
Pjü tjowelepj ma nin la tjajay yupj.

Pedro tjevele:
—Nejepa, pülücj tantan t'asiyú

lejen ̈ jipj nt'a, cyapj jaletjatj. Pülücj
jin po la 'otj.

46Niswa tjevele Jesús:
—T'üc' way pjaní way nin po la

tje'yot'a. Pjaní tji'yü'sa la tjejay jin
najastsja napj.

47 Quepj jus nléyatsja ma polel
pjo'na, ne tjac'. Ticyücüyǘ, pajal

lecj tjeyá mpes. Jupj wola 'amá
'alá tje'yonsa Jesús wolap'a'á. Pjü
jis walap'a'a tjevele tsjan mpes po
la tje'yot'a Jesús. Tjevele len̈ way
tji'yü'sa jupj, po la tje'yot'a na. 48 Jesús
tjevele jupj lal:

—Ncucus, jipj tepyon napj polel 'i
'ü'sa lejay, mpes 'i tjü'ü'sa jipj. Ma nin
jele t'as. 'Üsüsmim quinam jipj.

49 Newa quepj lal véletsja na, yom
tjac' jepa wompe, tjevele jepa lal:

—Tepe'e cyucus. Po ma pajal la
tjemyona qjuis Jepa lal quinam.

50 Jesús nin tjapjaca na, Jairo lal
tjevele:

—Po ma lecj tjeyá. Mponen p'in
napj polel cyapj p'yacj ne cü'ü'süs ca
jupj. (Jupj seletsja jupj ca 'üsüs la
mijis, mpes nin tjevele.)

51 Wo nt'a tjac' na, Jesús ma jis
tje'yaya pjü way wama tjil, cus la
con̈. Nepénowa cus tocon ̈ p'in, Pedro
pjaní way, Juan pjaní way, Jacobo
p'a wa, tsjicj jamay p'a wa, popay
p'a wa. 52 La p'a pülücj pajal yümücj
la puyuptsja. 'Aplijílatsja tsjicj tepe'e
mpes. Jesús tjevele yupj jis lal:

—Poma la tupuyú. Ma tepe'e, tjejyá
p'in. (Jupj seletsja jupj ca 'üsüs la
mijis, mpes nin tjevele.)

53Yupj tjuwi'in̈, la tjüpjüts'ün Jesús.
Salejeptsja t'üc' way tepe'e tsjiquis.
54 Jesús pjü sin tjejyama tjil yupj.
Tsjicj tepe'á mos ntjüi'le, yümücj
tjevele:

—Tsjicj, jin tjijyünsa.
55 Mpes jupj cjües tjac' niswá

quinam. Len̈ way jas tjijyünsa,
nyucunú tepyala. Jesús jis tjijyü'ta lo
'ayas lo las tsjiquis. 56 Tsjicj jamay,
popay po yólatsja Jesús 'üsüs la tjiji
mpes,mop'in nin Jesús jis tjijyü'tama
jis la veles p'a jis lal ninana tepyalá.

9
Niyom dóceya sin tjejyama Jesús,

tsji' la mijicj Diosmpes.
(Mateo 10.5-15;Marcos 6.7-13)

1 Jesús 'a jis tjimyula lis tjiji jupj
discipulopan dóceya. Jis tje'yaya
'ücj pje'á la ts'i pjü lapanenpan. Jis

tje'yaya wa 'ücj si 'ü'sa lis mijicj
malala jisas. 2 Nin la tjiji na, sin tje-
jyama jis la veles pülücj jis walap'a'á
Dios mpes. Jis tjijyü'ta ca nin mvelecj
'onin si jütüta Dios. Sin tjejyama
malala jisas la 'ü'süs lis mijicj 'ots'ipj.
3 Ninana Jesús tjevele yupj jis lal:
“Nun nasa lowú tsji' lojí napj mpes,
ma ca nt'a nun p'a jawasa nujos
mpes. Po ma tjacjaj t'o, 'opopa ma
t'o wa, vema t'o wa, t'emel ma t'o wa.
Ma wa ca mát'eya nsem nusin quip.
4 Wa pjaní nt'a ja'ayapj nu la püt'üs
nun, janmacj jupj wo nt'a mpatjaqué
yupj patja nepé lowú nas.

5 ”Nepénowa ma ca jisas nsem nun
tjuculá. Ma ca jisas nsem nun welé
napj mpes. Nenéyawa nin ca nsem
pülücj patja nt'a. Mpes lowa yupj
mpe. Lowú na, nun jis tsjam sin
tjowowojó, ca palá ntüncüs pjüpjüs.
Nin mpes ca sin mü'üsüs la müjí
Dios ma japon jinwá yupj quinam”,
nin tjevele Jesús niyom jupj sin tje-
jyama jis lal. 6 Mpes tjil niyom
dóceya. 'A mulú patja nt'a tjelyawun ̈.
T'üc' tjowelepj na, p'a nt'a tjil lovin.
Newa pülücj jis walap'a'a tjowelepj
tsjan 'üsüs tepyala quinamDios la tjiji
mpes. Malala jisas jis tji'yü'sa lis tja-
jay wa yupj.

Judiopan jis jepa ma seletsja pjacj
ne Jesús.

(Mateo 14.1-12;Marcos 6.14-29)
7 Herodes tjapjaca wa Jesús la tjiji

po'ó. Tjapjaca wa jupj apostolpan
la tjajay po'ó. Herodes jepa waytsja
Galilea nt'a. Pajal lapj jólatsja jupj
tjapjaca mpes. Ma seletsja jupj pjacj
ne Jesús. Nepénowa javeleptsja Jesús
ne Juan el Bautista. Juan tepe'e püna
p'in. Yupj tjowelepj Juan jas tjijyünsa,
niswa pǘ'ütsja. 8 Nepénowa javelept-
sja Jesús ne Elías. Elías profeta püné
püna tüpü'ü jupj. Nepénowa javelept-
sja p'a profeta Jesús. Tjowelepj jupj
püna tepe'e, jas tjijyünsa, niswa pü'ü
p'in jupj.

9 Herodes ma tepyona yupj tjow-
elepj. Tjevele: “Juan tulucj jupj. Juan
mwen taná tjejyocj, tji'yünan jupj.

¿Pjacj niná? Jupj ne pajal 'üsüs liji
mpes javelepj.” Herodes po quelel
nyúcatsja Jesús.

Jesús pülücj jis tje'yaya tjalá.
(Mateo 14.13-21; Marcos 6.30-44;

Juan 6.1-14)
10 Apostolpan tjiquil Jesús sin tje-

jyamampe. Tjiquil na, Jesús lal tjow-
elepj tsjan la tjajay yupj. Püna p'in
sin tjejyama tsji' la mijicj jupj mpes.
Quina Jesús yupj jis lal tjemey Bet-
saidant'a, pülücjpatjant'a. Yusapj tjil
yupj. 11Mop'in yusapj tuluctsja. Pajal
pülücj jus nlay jupj tjemey, mpes jupj
nt'a tjil yupj. Jupj 'ücj jos la nüjüsü
yupj. Tjevele wa yupj jis lal 'oyn
nyuca jyü'ta Dios. Malala jisas jis
tji'yü'sa lis tjiji 'ots'ipj.

12 T'awaná tepyala, nasa quelel
t'yaja. Mpes Jesús apostolpan dóceya
tjiquil jupj nt'a, tjowelepj jupj lal:

—Pjü sin tjejyama, ne'aj ca mal jis
wa nepénowa lejen ̈ nt'a, jis wa pjaní
pjaní lejen ̈ nt'a 'ots'ipj. Ca la mpalacj
ca'aj 'ücj ca mpatjam, müjünan̈. Ve
jaylacj ca la mijicj jis la las yupj.
Cjuwá jis wa qui'á.

13 Jesús jis wala tjevele:
—Nun p'iyá jis ma'ayá nlajacj.
Niyom tjowelepj:
—Pan cínquiya tya'acj p'in, cjul

mát'eya tya'acj p'in. ¿Ncu jyas cupj ca
nlaca ve jaylacj la mijicj pjü jis la las?

14Niyom pajal pülücj, sey cincomil
ne'aj tjatja ne nin. Más 'in pülücj
waytsja ca nacj, más 'in la' way ca
nacj. Pülücj pajal. Jesús tjevele jupj
discipulopan jis lal:

—Jis müjü'tǘ majatjum pjü. Cin-
cuenta cincuenta 'a mulú ca ma-
jatjum yupj. 'Ücj nepénowa más 'in
pülücj 'a mulú jatja, nepénowamás 'in
la' way jatja yupj—tjevele Jesús.

15 Discipulopan nin la tjajay. Jis
tjüjütütj pjü majatjum, mpes tjatja
yupj. 16 Jesús pan cínquiya nt'ya, nt'ya
wa cjul mat'eyá. Tsjun po'o tjinyuca,
tjevele Dios lal tjüwüi'i ve tje'yaya
mpes. T'üc' tjevele na, la tjelepta
taná pansas. Nin p'iyá cjul la tücüeme
wa. Jis tje'yaya discipulopan jis la

'ayas ne'aj tjatjá. 17 Yupj pjü way
t'üc' tjalá. Pjü jis col pit'a tepyala
yupj. Ma polel pjü tjalá yupj. Yupj
ma tjalá, quiliyú mo'o t'olon quinam
discipulopan. Quiliyú dóceya tipit'a
pan tsjictjacj lal, cjul tsjictjacj lal wa.

Pedro tjevele Dios jas tjejyama
Jesús nosis nt'a.

(Mateo 16.13-19;Marcos 8.27-29)
18 P'a jyawca na, Jesús jusapj Dios

lal tjevele. Discipulopan ne'aj p'in
tjatja jupj nt'a, ne jupj jis la tji'yüya:

—¿Pjacj ne napj jin javelepj gentas?
19Yupj jupj wola tjowelepj:
—Nepénowa javelepj jipj Juan el

Bautista p'iyá. Nepénowa javelepj
jipj Elías, püna tüpü'ü p'iyá. P'a wa
javelepj profeta p'a wa jipj. Püna 'i
tipü'í, jin tjijyünsün, niswa püt', nin
javelepj gentas.

20 Jesús nin p'iyá la tji'yüya discipu-
lopan jilal:

—Ne nun ¿pjacj ne napj jin nujola
nun?
Pedro wola tjevele:
—Cristo jipj. Jipj ne Jepa Püné Dios

tjevele ca jas majamas qjuis capj la
p'acj. Jipj mpes ca 'üsüs mpatjaquecj
Dios lal.

21 Jesús pajal jis tjijyü'ta ma ca nin
mvelecj p'a lal. 22Tjevele:

—Napj p'iyá niná Yomen Dios jas
tjejyamá. Dios jos pajal malala ca ma
palas napj quinam. Co'müypanma ca
jisas nsem napj. Nin p'iyá sacerdote
noypan. Nin p'iyá Moisés popel sin
'yüsa lajay. Ma ca jisas napj yupj.
La p'a ca ma 'ü'nacj. Ntjü'ünan tyan,
ts'ac' cont'e naya ca nin müjünsü ́. Ca
mpü'üs niswá.

23 Jesús tjevele wa pjü jupj discipu-
lopan jis lal:

—Nun popa quelel ncapj cyon ̈ca,
ma ca nin la mijis jupj jos jinwá. Nin
ca la mijis napj lejay jinwá. Napj
cruz po'ó ca ma pats'. Malala ca
mpalas wa jupj, ncapj cyon ̈ca mpes.
Jupj ca jas mü'üsüs napj mpes. Pjü
jyawca ca jola nsem 'ücj nsem jupj
lalmalala pyala jupj lal, ncapj cyon ̈ca
mpes. 24 Nepénowa ca quelel jis capj

mp'a'sacj yupj p'iyá. Ma ca jisas
malala se palá,mpes ca mvelecj napj
lal japon tulucj. Yupj ma ca mpatjam
Dios lal. Nepénowa nca'lin̈ napj lal
japon mpes. Más 'üsüs ca jis mpalas
yupj la p'a jis lal. Yupj lovin ca mpat-
jamDios lal. 25Nepénowa pülücj jatatj
nosis nt'a, mop'inma polel patja Dios
lal. Pjü way jatatj nosis nt'a ca nacj.
Newa 'üsüs tulucj pjü niná, yupj ma
polel patja mpes.

26 ”Napj p'iyá niná Yomen Dios jas
tjejyamá. Nun nu tjemaycas napj
mpes, nemaycawacansemnapjnun
mpes, niswa tjacuwis na. Nun nu
tjemaycas napj velé mpes, ne mayca
wa ca nsem napj nun mpes, niswa
tjacuwis na. Niswa cuwis na, pjü ca
nucucj pajal püné way napj, Mpapay
jinwá. Ncuwis Dios angelpan jis lal.
27 Nepénowa nun popa ca nucú Dios
ca müjü'tüs nosis nt'a. Custjay ma
taca'liqué na p'in, nun ca nucú niná.
T'üc' niná—tjevele Jesús.

Jesús jas jaw tepyala Diosmpes.
(Mateo 17.1-8; Marcos 9.2-8)

28 Ts'ac' ocho tjejyawca na, más 'in
pülücj ca nacj, más 'in la' way ca nacj,
joc' mo'o tjemey Jesús la veles Dios
lal. Pedro lal tjemey, Juan lal tjemey
wa, Jacobo lal tjemey wa. 29 Jesús
Dios lal véletsja na, jupj wola p'a casá
justa tepyala. Jas quip pje tepyala,
tjejyawca, menmené jinwá. 30 Len̈
way niyom mát'eya lay jis tepyala,
Moiséspjaníway, Elíasma'ajapj, püna
tapatja yupj. 31 Jisas jaw yustapj lay
jis tepyalayupj, Diospü'ünt'a yustapj
jinwá. Jesús lal tjowelepj. Tjowelepj
'onin ca mpa'is jupj Jerusalén nt'a.
Dios jostsja caninmpalasnequina ca
nsem, tjowelepj yupj.

32 Pedro po ja vyatsja. Nin
p'iyá niyom p'a wa. Tjijinan ̈ yupj.
Jis tsyülümǘ na, tjunuc Jesús po
'üsüs jas jaw jústatsja. Tjunuc wa
niyommát'eya ne'aj lejen̈tsja jupj lal.
33 Locopyaya niyom mát'eya quelel
jiltsja Jesús nepé. Jiltsja na, Pedro
Jesús lal tjevele:

—Nejepa, po 'üsüsqui'á jyatjaquecj.
Ts'epjel cónt'eya ca sin müjünsüm
cupj. Pjaní way jipj mpes ca nsem,
pjaní waMoisésmpes ca nsem, pjaní
wa Elíasmpes ca nsem.
Pedro molo tjevele jupj. 34 Nin

véletsja na, mol lay tepyala, palá tjac'
yupj jis capá nt'a. Mol t'asiyú ton ̈ca,
mpes discipulopan pajal lacj tjeyapj.
35 Mol nepé vele pjactsja. Tjevele:
“Niná napj Natjam. Napj la t'ya
jupj. Tjapja'aqué jupj velá.” 36 T'üc'
tjevele na, Jesús jusapj ton̈ca tjunuc
yupj. Nin tepyala na, discipulopan
ma tjowelepj la p'a jis lal yupj tjunuc
joc' mo'ó. Yuwá p'in tjowelepj niná.

Jesúsmás püné lapanenpan jis lal.
(Mateo 17.14-21;Marcos 9.14-29)

37 Yaya joc' mpe palavin tjiquil.
Palavin tjiquil na, pajal pülücj Jesús
nt'a tjiquil la nyüjüsün̈. 38 Yom pjaní
yupj sin popa yümücj tjevele:

—Po najas jipj ca cus mp'a'san nat-
jam. Napj mpopa pjaní way jupj.
Jusapj way jupj. 39 Lapanen tjüi'le
jupj neneyawá. Ntjüi'le na, len̈ way
li piyú natjam. Jun jyu'ya, pajal
cyücüyü ́wa, mpes lampe p'yoya. La-
panen malala liji jupj lovin. Ma
quelel jama jupj. 40 Napj la tjemyon
jipj discipulopan jis lal yupj ca pje'á
la nts'iyacj lapanen. Ma polel nin
lajaytsja yupj.

41 Jesús jis wala tjevele:
—Nun ma poné napj lal. Malala

nujola pajal. Pajal püs li nuc nun ca
mponé napj lal. Püsway tüpü'üs nun
lal quinam.
Tjevele wa yom lal:
—Jetjam lal ncuwim napj nt'a.
42 Yom jatjam jactsja na, lapanen

palá la ts'iya jupj. Jun jyu'ya, cyücüyǘ
la tjiji. Jesús cus tjeve'le lapanen.
Tji'yü'sa la tjiji yom jatjam, niswa
tje'yaya popay. 43Pjü ne'aj po yólatsja
pajal 'üsüs la tjiji Jesús. Pajal püné
Dios, yólatsja yupj.
Newa nin yólatsja, Jesús pjü way

'üsüs la tjiji mpes. Mop'in nin, jupj
tjevele jupj discipulopan jilal:

44 —Nusin tjü'üsüs niná napj ca
mvelé. Napj p'iyá niná Yomen Dios
jas tjejyamá. Dios ca ma'ayas niyom
camalala la ma jicj yupj jisas jinwá.

45 Yupj ma sin tji'yüsa jupj tjevelá.
Dios ma jis tje'yaya sin tji'yüsa, mpes
nin. Yupj lacj tjeyapj mpes ma quelel
la 'üytsja jupj tsjanmpes nin tjevele.

Jesús tjevele pjacj más püné nsem.
(Mateo 18.1-5; Marcos 9.33-37)

46 Discipulopan pajal nin yólatsja
cana yupj popé más püné nsem.
47 Jesús jus nléyatsja nin yólatsja yupj,
mpes tsjicj way tecyumaná, t'empe
way tjijyünsa. 48Tjevele yupj jis lal:

—Najas nunmanujola noypannun
p'iyá. Najas 'üsüs lojí la p'a jis lal napj
mpes. 'Üsüs lojí na tsjicj niná lal, t'üc'
way 'üsüs lojíwanapj lal. 'Üsüs lojí na
napj lal, t'üc'way 'üsüs lojíwaDios lal,
jupj ne nin tjejyama qui'á. Nin mpes
velé nun popé más 'in tsjicj way jin
jola jupjp'iyápjüway jis lal,máspüné
way jupj p'a lal—nin tjevele Jesús.

Dios mpes tsji' lajay, pjü Dios
ts'uyupj jis lal tsji' lajay.

(Marcos 9.38-40)
49 Juan tjevele Jesús lal:
—Nejepa, jus tjinyucucj yomp'awa

lapanenpanpje'á li ts'iyatsja jupj. Jipj
lyá tjevele mpes lapanenpan pje'á la
ts'iya. Tjevelecj jupj lal ma nin ca la
mijis jupj, ma ncuwa popa ne.

50 Jesús tjevele jupj lal:
—Po ma müjü'tǘ jupj ma ca nin la

mijis. Jupj p'a casá jola nun lal tulucj,
nucopj p'ya'sa p'in jupj —nin tjevele
Jesús.

Jesús ma ts'i tji'ina Samaria mo'o
tapatja jis lal.

51 Len ̈ way Dios quelel myánatsja
Jesús tsjun po'ó jupj pü'ü nt'a. Püna
p'inDios tjevele 'onacampalas. Mpes
Jesús po quelel jámatsja Jerusalén
nt'a. Jostsja ca Dios jos jin mpalas.
52 Jesús mwalá sin tjejyama niyom
nepenowá Samaria nt'a, pülücj patja
nt'a. Quelel 'ücj lajaytsja ne'aj way
mpü'üm, majas Jesús jupj discipu-
lopan jis lal. 53Ma polel nin la tjajay

yupj. Samariamo'o tapatjama jisast-
sja ne'aj ncuwim Jesús, Jerusalén nt'a
quelel jámatsja mpes. (Samaria mo'o
patja ma jisas Jerusalén mo'o patjá.)
54 Jesús discipulopanmat'eyá, Jacobo
pjaní way, Juan p'a wa, jus nlay yupj
ma jisastsja Jesúsncuwim,mpes yupj
tjowelepj Jesús lal:

—Qjuis Jepa ¿ncu jyas ncupj jyü'tücj
'awa palá nyacas tsjun nepé, jis
mü'ümüs yupj pjü?

55 Nin tjowelepj mpes Jesús la nu-
juya, yus tjinyuca, jis capj tjeve'le.
Malálatsja jupj lal nin la mijicj yupj.
Tjevele:

—Nun ma solejé pajal malala welé,
niná welé na. 56 Napj niná Yomen
Dios jas tjejyamá. Napj tjacuwis jis
capj la p'acj nosis casá patjá, ca yupj
mpatjamDios lal. Ma najasmalala se
palá ne ca mampatjam Dios lal —nin
tjevele Jesús.
Nin tjevele na, p'a nt'a pülücj patja

nt'a tjil yupj.
Jesús tjevele 'oyn nyuca 'ücj sa con̈

jupj.
(Mateo 8.19-22)

57 Jümücj casá jiltsja na, yom pjaní
tjevele Jesús lal:

—Napj ca cyapj ncon̈ jun ta'á jipj
quelel jay nt'a.

58 Jesús tjevele costa way cus la con̈
jupj. Tjevele:

—Gato selván yupj jis jomwen jul
jinan ̈, tsipyaya yupj jis tsintsil lajay.
Nin tulucj napj lal; napj nawá 'a
cjuwá. Napj p'iyá niná Yomen Dios
jas tjejyamá.

59 Jesús tjevele yom p'a wa lal:
—Ncapj tecyon̈ca.
Yom niná tjevele:
—Ntje'aya la nuc mpa'is mpapay

p'in. Tepe'e na ca cyapj ncon̈.
60 Jesús tjevele ma polel la nuc jupj

cus la con̈. Tjevele:
—La p'a wa 'ücj 'amá jis la toc jis

pülücj tepe'e na. Yupj p'iyá tecya'lin̈
jinwá, yupj ma japon Dios lal. Jipj
camim,mvelen pjü jiswalap'a'á Dios
mpes. CamvelenDios ca yupj jis Jepa
nsem quinam.

61Yom p'a wa Jesús lal tjevele:
—Nejepa jipj. Cyapj ncon ̈ p'a jawas.

Ntje'aya mis mvelé jum wa nepé
mwalá way p'in.

62 Jesús tjevele jupj lal:
—Püna la tjejay po jyas custjay, jipj

ma polel lejay Dios 'i jütütá. Nin p'iyá
jipj le ts'ec na ma cjüipe nyuc jipj.
Cjüipe nyuc, jipj ma polel 'üsüs tsji'
lejay.

10
Jesús niyom setenta sin tjejyama

tsji' la mijicj Diosmpes.
1 Locopyaya qjuis Jepa Jesucristo

niyom p'a wa lis t'ya, tsji' la mi-
jicj Dios mpes. Setenta lis t'ya jupj.
Mwalá sin tjejyama yupj jupj quelel
jámatsja nt'a. Mat'e mat'e sin tje-
jyama. Pülücj patja nt'a sin tjejyama.
Pjaní pjaní patja nt'a sin tjejyamawa.
Jun ta'á jupj quelel jámatsja nt'a sin
tjejyama jupj. 2Niyom setenta jis lal
tjevele: “Pülücj 'ücj ca cus ncon ̈cocj
Dios, quina ma sa con̈ jupj custjay.
Pülücj velan̈ jinwá yupj. Namozopan
po pjaní way. Costa way pjü jilal la
cuwis yupj. La moná Dios lal mo-
zopan más pülücj ca sin majamas,
más pülücj jilal ncul Dios nt'a.

3 ”Lowa quinam. Nusin tji'yüsa:
napj p'iyá nusin jyam malala witjacj
nt'a. Napj selé nun ma polel nu-
copj p'o'sá nun p'iyá. Oveja tsjictjacj
jinwá nun. Coyote jinwá ts'a 'in yupj.
4 Lowú na, po ma t'emel t'o nun. Po
ma ve t'o nun. 'Ücj jis la t'as caitas,
mop'in caitep'awamacant'a. Nujola
t'as Dios mpes tsji' lojí. Po ma nu
tyantaná nu la lapaná.

5 ”Wo pjaní wama lowú na, lovin
mwalá way mvelé: ‘Dios pajal 'üsüs
la siji wosis niná nt'a patja jilal, ne
yupj ma ca malala nyuca yola ncu
ca malala mpalas’. 6 Ca nacj wa nt'a
pü'ü quelel 'üsüs pü'ü Dios lal, mpes
jupj ca 'üsüsmpü'üm nun nin tjowelé
mpes. Jupj ma quelel 'üsüs pü'ü Dios
lal, ma ca nin cüpalas nun tjowelé.
Nun p'in ca 'üsüs mpatjaqué custjay.
Ma ca malala nyuca nujola nun pjü

mpes. 7 Nun mwalá tjüjünaqué nt'a
newa müjünaqué. Tjalajá, müsiqué
wa yupj nu ja'ayapj. Pjaní tsji' liji
na p'a wa mpes, p'a wa ca ma'ayas
jupj, tsji' la tjiji jaylacj. Nun tsji'
lojí napj mpes. Nin mpes 'ücj nu
ja'ayapj yupj. Po ma wosis wosis
nlawú la moná müjünaqué ne'aj. Po
ma p'a la tjomoná, nasa to'á quinam
'ücj jünaque nt'a.

8 ”Ca nacj pülücj patja nt'a lowú
na, yupj ca jisas tjuculá, ca jisas ca
nacj nun welé yupj jis lal Dios po'ó.
Nin tepyala na, lovin tjalajá yupj nu
ja'ayapj. 9 Ne'aj way ninana ca la
müjí Diosmpes tsji' lojí mpes. Malala
jisas jis tjü'ü'süs lis tjüjí. Ne'aj patja
jis lal tjowelé: ‘Dios jyü'ta. Quelel
jyü'ta quinam nun nt'a.’ 10Nenéyawa
pülücj patja nt'a tjalawú na, yupj ma
ca jisas nsem nun tjuculá,ma ca jisas
nsem nun welé yupj jis lal Dios po'ó.
Nin tepyala na, jis wa nepé jümücj
campalanya lowa. Tjowelé: 11 ‘'Üpjǘ
qjuis tsjom pü'ü nun potjaqué popé
se wowojocj. Nun ma jisastsja cupj
tjevelecj Dios mpes, ne nin la tji-
jicj. Nusin tji'yüsa niná: Dios jyü'ta.
Quelel nu jyü ́'tatsja wa nun, nin p'in
ma nujostsja.’ Nin camvelé nun.

12 ”Yupj ne'aj patjama jisastsja nun
tjowelé Dios mpes, Dios pajal ca jis
capj ntülüs p'a jawas, malala lajay jis
capj tyüla na. Nin liji na, más malala
nsemyupj jis lal Sodomamo'o tapatja
jis lal. T'üc' niná”, nin tjevele Jesús.

13Tjevelewa pülücj patja nepénowa
mpes: “Malala ca numpalas, Corazín
mo'o potjaqué. Malala wa ca nu
mpalas nun, Betsaida mo'o potjaqué.
Pajal nola nun mpes. Napj namo-
zopan pajal 'üsüs la tjajay nun nt'a,
gente p'in ma polel lajay jinwá. Nun
nujola Tiro mo'o patja pajal malala.
Sidónmo'o patja pajal malala, nujola
nun. Nun p'in malala. Napj namo-
zopanpajal 'üsüs la cüjaytsjayupj nt'a,
nun nt'a la tjajay jinwá, yupj püna
ca 'aplijila cüpalastsja malala la tjajay
mpes. Nasa ca sin 'ücüipaptsja pülül
si tsutsca, nasa 'üpjü ́ sin 'ücjololtsjawa

'aplijila mpes. Yupj nasa quelel la
cüjaytsja Dios. 14Dios pajal ca nucopj
ntülüs p'a jawas, malala lajay jis capj
tyüla na. Nin liji na, más malala nu
mpalas Tiro mo'o patja jis lal. Más
malalanumpalas Sidónmo'opatja jis
lal. 15 Nin p'iyá velé wa Capernaum
nt'a patja jis lal. Nun ma ca nlawú
Dios pü'ü nt'a. Tecya'lin̈ patja nt'a ca
nlawú”, nin tjevele Jesús pülücj patja
nepénowampes.

16 Tjevele wa jupj sin tjejyama jis
lal: “Nun napj mpes welé. Mpes pjy-
acan ̈ na nun welé, pjyacan̈ wa napj
velé. Ma jisas nun, ma wa jisas napj.
Ma jisas napj, ma wa jisas Dios. Jupj
nin tjejyama”, nin tjevele Jesús.

Niyom setenta niswa tjiquil.
17 Tjil niyom setenta, Jesús sin tje-

jyama mpes. Niswá tjiquil na, po 'ücj
jisastsja yupj. Tjowelepj:

—Qjuis Jepa, pajal 'üsüs qjuis
tepyala tjeleque na. Jipj lyá velecj na,
'üsüs polel lijicj. 'Ücj pje'á li ts'iyacj
lapanenpan jipj lyá velecj na.

18 Jesús yupj jis lal tjevele:
—Satanás jepa jupj lapanenpan jis

lal. Nun tsji' la tjüjí na napj mpes,
napj tjinyuc Satanás palá tjeyaca
tsjun nepé. Menmené jinwá palá
tjeyaca. Püné waytsja püná. Malala
tepyala jupj quinam. 19 T'üc' way
napj la tjejay más püné way nun
diablo lal. Qjuis enemigo way jupj.
Diablo latsj jinwá jupj, tsjev jinwá
jupj. Quelel malala la siji gentas.
Mop'in püné tulucj jupj nun jis lal.
Napj la tjejay nun 'ücj malala lojí
diablo, latsj jay jotsjá jinwá. Diablo
polel malala liji, newa ma ca nin
nujola t'as. Napj la tjejay nun 'ücj
jü'tǘ ma nin la mijis jupj. Jupj ma
polel malala la numijis. 20Nun polel
pje'á lo ts'iyá lapanenpan, mop'in
nin, ma nin mpes 'ücj nujisas t'as.
Nun lovin ca mpatjaqué Dios lal. Nin
mpes Dios nun jis lá tepyaca tsjun
po'ó. Nin tepyala mpes 'ücj nujisas
t'as nun—nin tjevele Jesús.

'Ücj jostsja Jesús jupj Popay lal.
(Mateo 11.25-27; 13.16-17)

21 Nin tjevele na, Jesús pajal 'ücj
jos tepyala Dios Cjües la tjiji mpes.
Jesús tjevele Dios lal: “Mpapay, Jepa
pajal püné way jipj tsjun po'ó, nosis
casá nin wa. Nepénowa pajal pülücj
salejepj jin yola. Pajal sin 'yüsa jin
yola. Niná sin 'yüsa tulucj. Jipj ma
jis tje'yan sin tji'yüsa niná jipj lejay.
La p'a wa tsjictjacj jinwá. Yusapj ma
sin 'yüsa. Jipj sin tji'yüsa lis tjejay la
p'in, mpes nin salejepj niná jipj lejay.
Jipj pajal 'üsüs. Jipj jyastsja mpes nin
quinam. 'Üctsja jipj lal”, nin tjevele
Jesús jupj Popay Dios lal.

22 Jupj tjevele wa: “Mpapay pjü
way ntje'aya. Len ̈ pjacj ca jus cülayes
pjacj ne napj. Ma salejepj napj ne
Dios Jatjam. Mpapay p'in selé. Len̈
pjacj ca jus cülayes pjacj ne napjMpa-
pay. Napj p'in selé. Napj quelel
sin 'yüsa lejay nepenowá. Yupj p'in
salejepj pjacj ne napj Mpapay”, nin
tjevele Jesús.

23Nin tjevele na, jupj taná tjinyuca,
tjevele wa jupj discipulopan jis lal:
“Nun nucú quinam, niná püna tjow-
elepj ca nin mpalas. Dios pajal
'üsüs la tjiji nun mpes nun nucú jupj
lijá quinam. 24 T'üc' way profeta-
pan pülücj püna tapatjá, po quelel
januctsja nun nucú, lovin ma tjunuc
yupj niná. Po quelel pjyacan̈tsja
nun pjo'oqué, lovin ma tjepjyacan̈
yupj niná. Nin p'iyatsja jepa noypan
pülücj jis lal.” Nin tjevele Jesúsniyom
setenta jis lal, yupj niswa tjiquil na.

Dios jos 'üsüs lijicj pjü jis lal.
25 Yom pjaní ne'aj ton ̈ca, jupj selet-

sja Moisés popel. Quelel la 'yü ́yatsja
jupj Jesús lal, mpes ca jus nlayes ncu
t'üc'vele JesúsDiosmpes. Yomtjevele
Jesús lal:

—¿Tsjan más 'ücj la mejay napj ne
Dios lamijis 'ücjmpü'üs lovin jupj lal?

26 Jesús jupj wola tjevele:
—¿Tsjan tepyaca Moisés püná, Dios

qjuis tjijyü'tá? ¿Tsjan mo'o velen jipj
Dios Popel mo'ó?

27Yom Jesúswola tjevele:

—Dios Popel vele jipj ‘pajal ca
quelel la mijin Dios, jipj Jepa Püné.
Pajal ca tsji' la mijin jupj mpes lovin.
Ca jupj jos jin la mijin. Lovin ca jele
mpalas jupj pajal 'üsüs. Jupj Popel
vele wa jipj ca quelel lis mijin ne'aj
patjá. Jipj p'iyá quelel la 'ejay jinwá
ca quelel lis mijin yupj’ —nin tjevele
yom niná Jesús lal.

28 Jesús tjevele jupj lal:
—T'üc' tjevelen jipj. Lovin nin la

cüjay, 'üsüs campü'üm lovin Dios lal.
29 Yom niná jostsja la p'a ca yola

nsem jupj 'üsüs la tji'yüya, mpes
tjevele wa Jesús lal:

—Dios jos napj quelel lejay ne'aj
patjá. ¿Pjacj ne'aj pü'ü napj lal?

30 Jupj nin la tji'yüyampes, Jesús jas
tji'yüsa la tjijimás 'ücjpjüway jupjwo
jin popa jola t'as. Más 'ücjquelel la siji
pjü. Ninana Jesús tjevelá:

—Yom israelpan popa palavin
tjemey Jericó nt'a. Jerusalén mpe
tjemey jupj. Jümücj nt'a pwecapan
ntji'lin ̈ jupj. Pjü tepequen̈ jupj
tya'atsjé, tjat'wa jas quip, jas pjütpjüt'
tepyala. Mo'o süp jupj, ne tjil
yupj. Nasa way pe'e naya, tjil yupj.
31 Yacjaya nepé tjac' wa yom pjaní,
sacerdote. Israelpan popa watsja
jupj. Ne'aj way quelel jámatsja jupj
la p'in. Yom pajal mo'o 'üsüp tjinyuca
na, campapj way tjemey jümücj nt'a,
tjemey. 32 Locopyaya, p'a wa tjac',
yom levita. Israelpan popa watsja
jupj. Nenéyawa Dios wo nt'a tsji' la
tjiji. Jus tjinyuca wa yom pajal mo'o
'üsüp, ne campapj way tjemey wa
jümücj nt'a. 33 Locopyaya p'a wa
nepé tjac', yom Samaria mpe 'esepj
jupj, israelpan jis enemigo. Yom
pajal mo'o 'üsüp nt'a tjac' jupj. Po
jólatsja malala tepyala mpes. 34 Yom
mo'o 'üsüp nt'a tjemey. 'At'anca
mo'o ts'yuca aceite, vino 'ots'ipj,
leméliyu mpes. 'At'anca nt'a tsyu'pa
jupj. Soysoy casá tje'yonsa. Wa
jinan̈ nt'a tjemyana jupj, tjejyama
jupj. 35 Ya quelel jámatsja jupj, yom
Samaria mpe 'esepj. Mpes t'emel c'a
mát'eya tje'yaya yomen wa juts'a'á.

Pülücj jaylactsja yupj jis lal t'emel
c'a. Tje'yaya na, tjevele: ‘'In tjejyama
jupj. Más pülücj jaylacj pyala jupj
jyaman, jaylacj ca la mejay napj,
niswa tjacuwis na’ —nin tjevele jupj.
Jesús t'üc' tjevele quinam niná

tepyala mpes. 36 Jupj tjevele yom
Moisés popel seletsja lal:

—Niyom cónt'eya sin popé ¿cana
quelel la tjiji yomen niná pwecapan
ntji'lin ̈? ¿Cana quelel la tjiji jupj, ne'aj
way pü'ü jinwá? ¿'Oyn jele jipj?

37Yom tjevele:
—Yom cus tjep'ya'sa, niná quelel la

tjiji jupj.
Jesús tjevele:
—Nin p'iyá la mijin jipj. Quelel lis

mijin pjü, jipj enemigopan 'ots'ipj.

Más 'ücj la pjac Jesús velá.
38 Jesús newa jámatsja discipulopan

jis lal. Pülücj patja nt'a tjemey jupj.
Ne'aj quepj jostsja Jesús ncuwim jupj
wo nt'a sin mü'üsüs lis mijis Dios
mpes. Marta lotsja jupj, quepan.
39 Jupj t'olapjMaría lotsja. María Jesús
jun 'asa'á tjá'asa, tjapjaca qjuis Jepa
Jesús jas tji'yüsa la tjiji. 40Marta ma
nin la tjiji. Pajal pülücj líjitsja jupj. Ma
polel pjü la qjuijis. Mpes tjemey Jesús
nt'a, tjevele:

—Nejepa ¿ncu ma jele nt'alapj ma
tsji' liji napj lal? Tjijyü'ta ca ncapj
mp'a'sas jupj.

41Qjuis Jepa Jesucristo tjevele jupj
lal:

—Marta, pajal nin jele jipj, 'aplijila
jipj pülücj lejaympes. 42Más 'ücjpjaní
ninam lejay. Tjapjaca napj velé, jin
tjü'üsüs 'onin ne Dios jipj Jepa nsem.
Jipj pyülücj niná nin liji. Más 'ücj jupj
lal si 'üsü ́Dios vele jin, tsji' liji lal. Jupj
jas tji'yüsama polel lo ta'es p'ampa.

11
Jesús sin 'yüsa lis tjiji la veles Dios

lal.
(Mateo 6.9-15; 7.7-11)

1 P'a jyawca na, Jesús Dios lal
véletsja. Tecyawaja tjevele na, jupj
discípulo pjaní tjevele jupj lal:

—Qjuis Jepa, qjuisin mü'üsüs la mi-
jin la veles Dios lal. Juan el Bautista
sin tji'yüsa lis tjiji jupj discipulopan
la veles Dios lal. Qjuisas wa qjuisin
'yüsa la mijin wa ncupj.

2 Jesús tjevele yupj jis lal:
—Dios lal welé na, nin p'iyá ca

mvelé:
‘Qjuis Papay, tsjun po'o püt'.
Po qjuisas pjü ca mvelecj jipj pajal

'üsüs.
Jipj p'in 'üsüs pjü jis lal.

Qjuisas len̈ way Jepa nsem jipj pjü jis
lal.

3Qjuisaswa qjuesé 'an qjuis la las pjü
jyawca na.

4Malala nyuca la tjijicj,
qjuisas perdonar la qjuesejay.

La p'a malala la qjuisiji na, lovin per-
donar lijicj jupj malala la qjuis
tjiji.

Qjuis capj tjep'ya'sa wa cupj ma ca
quelel malala nyuca la mijicj’

—nin tjevele ca ninmvelecj Dios lal.
5 Jesús sin 'yüsa lis tjiji wa Dios

quelel 'yaya jupj ts'uyupj la mon.
Tjevele:

—Ca nacj nun popa pjaní ca mim
püste mo'oya jupj jomica nt'a. Ca
mveles jomica lal: ‘Najamica, pan
cont'e ma 'en. 6 Najamica p'a wa
campa nepé tjac' quinam. Cjuwá
napj tsjan cü'ayá, cülajas jupj.’

7 ”Ca nacj jupj jomica camveles wa
nepé: ‘Po ma la tjemyona quinam.
Jun t'yolon jun vilicj quinam. Napj
nts'uyupjnapj lal patjancjannt'a. Ma
polel nin jyünsǘ la 'ayas jipj.’ 8Canacj
jomica quelel liji mpes 'yaya tulucj.
Jupj jomica newa le moná mpes p'in
ca ma'ayas jupj. Nin mpes jupj ca
jas müjünsüs,ma'ayas jupj. Pjü jos ca
ma'ayas. 9Mpes nin velé nun jis lal,
newa la moná Dios lal nun, ne jupj
ca nu ma'ayas nun la tjomoná. Ma
len̈ way nu 'yaya, newa la moná, ne
jupj ca nu ma'ayas nun la tjomoná.
Nujisas Dios nucopj mp'a'sas, newa
la moná niná Dios lal. Newa lo
moná na, jupj ca nin la mijis. 10Nun
lo moná Dios lal, nin ca nt'anqué.
Nun lovin p'in lo moná, jupj ca nu

ma'ayas. Nun newa lo moná Dios
nucopj mp'a'sas, jupj ca nin la mijis
nunmpes.

11 ”Nun ca jus nlayé niná. Nun
popapjaní jatjam tsjicj ve lemonána,
ma ca pe ma'ayas jupj. Cjul le moná
na, ma ca ma'ayas lotsjim. 12 Pejey
le moná na, ma ca tsjev ma'ayas.
13 Nunpan malalapan, mop'in solejé
'oyn nyuca 'üsüs jis ma'ayá nun sin
popa tsjictjacj. Nun jis Papay tsjun
po'ó, 'üsüs way jupj, malala tulucj.
Nin mpes nun ca jus nlayé jupj ca nu
ma'ayas jupj Cjües, nun lomoná na—
nin tjevele Jesús jupj discipulopan jis
lal.

Diosmpes p'in 'üsüs liji Jesucristo.
(Mateo 12.22-30;Marcos 3.20-27)

14 Jesús pje'á la ts'iya lapanen yom
jos mpe. Yom jos mo'o tüpü'ü na,
yom ma polel vele la tjiji. Lapanen
pje'á tjemey na, yom 'ücj vele tepyala
niswá. Pülücj tjunuc niná tepyalá.
Yólatsja pajal 'üsüs Jesús nin la tjiji.
15 Nepénowa p'in malala tjowelepj:
“Beelzebú se p'a'sa Jesús, mpes 'ücj
pje'á li ts'iyá lapanenpan. Beelzebú
jepa püné lapanenpan jis lal.”

16 P'a witjacj quelel salejeptsja ncu
t'üc' way Dios mpe tjac' Jesús. Ma
topon yupj. Mpes jisastsja Jesús ca
pajal 'üsüs la mijis gente p'in ma
polel lajay jinwá. Nin mpes quelel
sinmü'üsüstsja ncu Dios jas tjejyama.
17 Jesús seletsja niná yólatsja yupj.
Mpes jupj sin tji'yüsa lis tjiji Dios
mpes p'in pajal 'üsüs la tjiji. Jupj
tjevele yupj jis lal: “Yuwá nyucunun̈
jepa pjaní si jütüta nt'a, ne'aj malala
ca mpalas pajal. Nin p'iyá wa pjaní
nt'a. Yuwá nyucunun̈, ma polel 'üsüs
patja yupj. Malala ca jis mpalas.
18Nin p'iyá Satanás lal. Jupj nucunú
waytsja jupj mpes p'iyá, jupj ene-
migopan 'ücj camalala la qjuijicj jupj.
Nun welé Beelzebú ncapj p'ya'sa, ne
ninmpes 'ücjpje'á lis ts'i lapanenpan.
Maquelel nin laqjuijis jupj. 19Mop'in
nin welé nun. Nun welé Beelzebú
ncapj p'ya'sa. Nunwelé ninmpes 'ücj
pje'á li ts'i lapanenpan. Nin tulucj.
Nun popa nepenowá pje'á la ts'i wa

lapanenpan. ¿Pjacj jis capj p'ya'sa
yupj? Yupj p'iyá ca mvelecj malala
welé nun pajal. 20Dios ncapj p'ya'sa.
Ninmpes 'ücj jyütütjpje'á jil lapanen-
pan. Jupj ncapj p'ya'sa, nun 'ücj ca
nusin la 'üsüs Dios quelel Jepa já'asa
quinam nun nt'a.

21 ”Diablo yom jas tjiyocj jinwá
jupj. Jupj tya'a tsjan mpes 'ücj lo
palan. Pajalmo'o li nucuna ncu jiquil
enemigopan. Nin liji, jupj juts'a'á 'ücj
jatja. P'a wama polel lo cuwis la ta'es
jupj juts'a'am. 22 Nin p'in, napj más
nin tjiyocj jupj lal, más 'ücj le palan
napj jupj lal. T'e'é napj jupj tya'á
tsjan mpes 'ücj lo palan, t'e'é wa jupj
juts'a'á. Se 'a niyom napj lal tjiquil.
Niná napj lejay diablo lal.

23 ”Nun ca nujola cüpalas diablo
ncapj p'ya'sa tulucj. Jupj ma jos napj
lejay, mpes napj ne'enemigo jupj.
Jupj ma gente cyuna Dios nt'a, napj
lejay jinwá. Jupj liji yupj ma jis la
winin Dios nt'a”, nin tjevele Jesús.

Ma Dios lal patja, diablo 'ücj jac'
yupj nt'a.

(Mateo 12.43-45)
24 P'a wa tjevele Jesús yupj jis lal.

Tjevele Dios len ̈ yupj jisas mo'ó, ca
malala jis mpalas. Tjevele: “Lapa-
nen yom jos mpe jama na, 'üsü ́ pja
nt'a jama wine. Le palá ca'aj 'ücj ca
mpü'üm. Lovin ma si nucú, mpes
vele: ‘Püna tüpü'üs nt'a ca mis niswá.
Yom nt'a ca mis.’ 25 Yom nt'a tje-
meyna,wosis 'üsüs la tjajapjun jinwá
yomen jupj lal. Len̈ ne'aj yom jos
mo'ó. Dios ma pü'ü jupj jos mo'ó.
Mpes wosis pajal 'ücj la tjajay jinwá
jupj lapanen lal. 26 Mpes jama la-
panen. Lapanenpan p'a wa jis lal
jac'. Siete jilal jac'. Más malala yupj
mwaláway lal. Pjü yupj yom josmo'o
jil jis la püt'üs. Mpes locopyaya más
malala pyala yomen püna lal. Püna
lapanen pjaní way p'in jupj jos mo'o
tüpü'ü”, nin tjevele Jesús.

Dios vele jin lajay ca 'ücj jisas nsem.
27 Jesús nin tjevele na, quepj pjaní

yümücj tjevele Jesús lal 'in campapé.
Pülücj ne'aj tjatja popa waytsja jupj.

Jupj jólatsja Jesús tjevele pajal 'üsüs.
Mpes tjevele:

—Po 'ücj jos nsem jemay 'i tjima-
nunumpes, 'e tje'aya tsots'.

28 Jesús jupj wola tjevele:
—P'a casá velé napj. Gente Dios

tjevelá pjyacan̈, jupj vele jin lajaywa,
pajal 'ücj jisas nsem yupj pjü.

Ma japon Dios jas tjejyama Jesús,
malala.

(Mateo 12.38-42;Marcos 8.12)
29Más pülücj jun 'asas tjiquil Jesús

nt'a. Pülücj waytsja yupj pajal. 'A
jis tjimyula ne'aj. Jesús tjevele yupj
jis lal: “Nun quina potjaqué malala
pajal. Nun lo moná napj 'üsüs la
mejay gentep'inmapolel lajay jinwá.
Nin mpes ca nusin mü'üsüs Dios nin
tjejyama napj, nin welé nun. Ma ca
nin lamejaynapj. Pjaníwayp'in ca la
mijisDiosnunnucúmpes. Püna Jonás
lal la tjiji jinwá, nin wa ca la mijis
napj lal. Jonás profeta waytsja püná.
30 'Üsüs tepyala Jonás lal mpes Nínive
nt'a tapatja salejeptsja Dios jas tje-
jyama jupj. Lovinmaninpyala, Jonás
lal tepyala jinwá. Nin p'iyá 'üsüs ca
ma palas napj, mpes quina patjá ca
jus nlayecj Dios nin tjejyama. Napj
p'iyá niná Yomen Dios jas tjejyamá.

31 ”P'a wa ca mveles wa nun
malala. Pajal püna quepj jepa
já'asatsja Sur mo'ó Egipto nt'a. Jupj
p'iyá ca nin mveles. Pajal campa
mpe tjac' jupj lo pjac Salomón tjevelá.
Salomón p'a wa jépatsja Israel mo'ó
pajal püna. Salomón pajal selé
waytsja Dios tjevelá. Ninmpes quepj
quelel pjócatsja jupj tjevelá. Nin
tulucj nun lal. Nun lal 'os quinam.
Más püné napj Salomón lal. Newa
nunmaquelel pjo'oqué napj velé. P'a
jawas Dios camveles ncu t'üc'malala
la tjajay pjü. Nin jawas tjejyawca na,
quepj niná ca ntojom nun jis lal Dios
wolap'a'á. Ca mveles nun malala.
Nunma quelel pjo'oqué, ne nin.

32 ”P'a wa ca mvelecj wa nun
malala. Nínive mo'o tapatja topon
Jonás tjevelá. 'Aplijila jis tepyala
malala la tjajay mpes. Yupj nasa

quelel 'üsüs lajaytsja. Nin tulucj
nun lal. Nun lal 'os quinam. Más
püné napj Jonás lal. Newa nun ma
poné napj velé. P'a jawas Dios ca
mveles ncu t'üc' malala la tjajay pjü.
Nin jawas tjejyawca na, Nínive mo'o
tapatja ca nlüjün̈ nun jis lal Dios
wolap'a'á, ca mvelecj nun malala.
Nun ma poné, ne nin”, tjevele Jesús
yupj jis lal.

Dios jyü'ta jin quelel lajay, yupj ca
sinmü'üsüsDios po'ó.

(Mateo 5.15; 6.22-23)
33 Jesús sin tji'yüsa lis tjiji Dios jos

yupj sin 'yüsa jupj velá. Tjevele: “Yo je
simüjü,maquiliyú lal jun t'yo'na. Ma
'amá jul mo'o 'yonsa jupj. Campanya
si jünsa, mpes la p'a wama jiquil na,
jupj 'owa pjü 'ücj jis la nuc. Nin p'iyá
liji Dios.

34 Nin p'in, ma pjü sin 'yüsa Dios
velá. Nun jis jun jaw jinwá nun jis
p'üy mpes. Nun jis jun 'üsüs, jas
tüpwes 'üsüs way nucú. Nin p'iyá
niná nun 'üsüs nusin 'yüsa na Dios
mpes. Nun jis jun malala, jas tüpwes
ma nucú. Te ton ̈ca p'in nucú. Nin
p'iyáninánunmanusin 'yüsanaDios
mpes. 35 'In tjajama nun t'üc' way
nusin 'yüsa Dios po'ó. 36 Nun t'üc'
way nusin 'yüsa Dios po'ó, po 'üsüs.
Pjü way ca nusin mü'üsüs. Lámpara
mpes tjejyawca jinwá ca nsem nun
lal”, tjevele Jesús.

Malala ca jis mpalas fariseopan,
malala la tjajay mpes. Nin p'iyá ca
nsemMoiséspopel sin 'yüsa lajay jis lal.

(Mateo 23.1-36; Marcos 12.38-40;
Lucas 20.45-47)

37 Jesús t'üc' tjevelena, fariseopjaní
Jesús lal tjevele lo winin lo las jupj
wo nt'a, lots'ac' culupwen nt'a já'asa
na. Mpes tjemey Jesús, 'etjele lo
las. 38 Fariseo tjinyuca Jesús ma mos
tepe'e quelel lyájatsja na. Pajal püna
Moisés tepyaca más 'ücj jis mas jap-
atsj jalá. Mpes fariseo po jólatsja tsjan
mpes ma nin la tjiji Jesús. 39 Mpes
qjuis Jepa Jesús tjevele jupj lal:

—Nun fariseopan pülücj lojí la p'a
jis la nuc. Nujisas yupj yola nun

'üsüs. Mat'üc'way 'üsüsnun. Nunpan
pocillo teway jinwá. Pocillo pje'á p'in
so pü'í jinwá lojí nun. Plato 'ala'á p'in
so pü'í jinwá lojí. Wa mo'ó pajal te
custjay. Nin p'iyá nun. Lovin 'üsüs
lojí la p'a januc na. Newamalala nun
t'üc' way. Nun ts'üisiqué pajal. Po
quelelmalala lojí,nenin lojíwaniná.
40 Ma yola jinwá lojí nun. Dios nun
jis p'üy la tjiji. Nun jis qjues la tjiji
'ots'ipj. 41 Jupj selé tsjan nujola nun.
Jupj selé 'üsüs tulucj nun. Mpes 'üsüs
nujola t'as nun Dios jos jin. 'Üsüs la
müjí jupj jos jin. Jis tje'yayá jis t'emel
cjuwá jisas. Nin lojí, pjü salá nsem
nun Dios lal. 'Üsüs wa ca nsem nun
nujolá.

42 ”Malala ca nu mpalas nun,
fariseopan. Pjü diez popé nun
nuts'a'á, pjaní 'oyá Dios mpes. Tsjutsj
culantro jinwá 'oyá Dios mpes. P'a
wa tsjutsj ajo jinwá 'oyá. P'a siná
popé 'oyá wa Dios mpes. 'Ücj wa nin
lojí. Malala p'a wa ma lojí. Dios jos
'üsüs lojí p'a jilal. Jos wa quelel lojí
jupj. Ninana ma lojí nun. Jupj jos ca
nin la müjí. Niná lojí na, mop'in ca
ma'ayá wa nun to'á popé Dios mpes.

43 ”Malala ca nu mpalas nun,
fariseopan. Judiopan 'a si mulú nt'a
po quelel jotjaqué noypan jatja nt'a.
Pülücj lyawun ̈ nt'a, nujisas la p'a wa
'üsüs javelepj nun lal, yom 'üsüs lal
javelepj jinwá.

44 ”Malala ca nu mpalas, Moisés
popel sin 'yüsa lojí. Malala ca nu
mpalas wa nun fariseopan. Nun nu-
jos p'a wa ca yola nsem nun 'üsüs,
nun lojí mpes. Ma t'üc' way 'üsüs
nun. Toc patja cruz cjuwá jinwá nun.
Cruz cjuwá mpes nenéyawa ne'aj jil
ma salejepj tsjan casá jil yupj. Nin
p'iyá la p'a yola 'üsüsnunDios lal. Ma
salejepj pajal malala way nun —nin
tjevele Jesús fariseopan jis lal.

45 Yom pjaní ne'aj já'asatsja Moisés
popel salejepj popa pjaní waytsja
jupj. Jupj tjevele Jesús lal:

—Nin velen na, qjuis capj velel wa
ncupj.

46 Jesús jupj wola tjevele:

—Nin. Malala ca nu mpalas wa
nun, nun pülücj solejé Moisés popel
po'ó. La p'a su jü'tü ́ pülücj lajay. Pajal
costa way nin lajay nun jü'tǘ. Nun
p'iyá ma nin lojí nun su jü'tü ́. Jas
tüpwesma lojí nun.

47 ”Malala ca nu mpalas. Püna
canapatjá nun popa p'iyá jis tjü'ünan
profetapan püná. Quina nun 'ücj
justa lojí yupj toc, profetapan patja
nt'a. Nun nujola 'üsüs lojí, ma 'üsüs
lojí nun. 48 Nun solejé malala la tja-
jay yupj, püna tapatjá. Yupj la tjajay
'ücj nun jilal. Yupj jis tjü'ünan pro-
fetapan. Nun t'üc' lojí yupj la tjajay.
Nun 'ücj justa lojí yupj toc, profeta-
pan patja nt'a.

49 ”Dios pjü selé jupj. Nin mpes
tjevele: ‘Profetapan sin majam ca
napj yupj nt'a. Apostolpan sin ma-
jam wa napj yupj nt'a. Yupj ca la
nts'iyacj yupj, yupj patja mpe. P'a
nt'a jil na, pje'á la nts'iyacj wa yupj
nepé.’ 50 Püna tapatja nun popa p'iyá
jis tjü'ünan profetapan. Yupj mwalá
way nin la tjajay. Quina nun nin
p'iyá lojí. Nin mpes Dios nucopj
ntülüs ca nun pjü mpes, quina patja
la tjajay mpes, püna tapatja la tjajay
mpes 'ots'ipj. Pjü jis tjü'ünan mpes
Dios ca nucopj ntülüs nun. 51Mwalá
way Abel tjü'ünan. Locopyaya pülücj
jis tjü'ünan. Judiopan tjü'ünan wa
Zacarías. Dios wo wama tepe'e jupj.
Mesa Dios ja'ayapj nt'a ne'aj p'in
tepe'e jupj. Dios ca jis capj ntülüs
quina patjá pjüwaympes. T'üc' niná.

52 ”Malala ca nu mpalas nun
nepenowá, pülücj solejé Moisés
popel. Dios jis tje'yaya la p'a 'ücj sin
'yüsa jupj po'ó. Jis tje'yaya 'onin ne
ca sin mü'üsüs. Nun ma nujisastsja
niná. Tjapja'né 'onin ne ca sin
mü'üsüs yupj. Nun p'iyá ma nusin
tji'yüsa Dios tjevelá, ma wa jis tja'ayá
p'a wa sin 'yüsa yupj—tjevele Jesús.

53 Nepé tjemey na Jesús, ts'a 'in
waytsja pajal Moisés popel sin 'yüsa
lajay, fariseopan 'ots'ipj. Po jisastsja
Jesús malala cüveles, ne pülücj mpes
la tjü'üy jupj. 54 Po tjepjyacan̈ ncu

malala nyuca tjevele jupj. Po jisas-
tsja jupj malala nyuca cüveles, mpes
ca 'ücj jat' mvelecj yupj. Ma quelel
lajaytsja jupj.

12
Malala ma qjuisas p'a wa ca jus

nlayecj cupj pyonecj Jesucristo lal.
1 Nin jawas pajal pülücj 'a jis

tjimyula Jesús nt'a. Pajal pülücj
mpes jis tsjom jay tjajatsj. Pajal
pülücj 'a jis tjimyula na, Jesús tjevele
discipulopan jis lal. Pjaní quelel
véletsja mwalá way p'in. Po jostsja
sin 'yǘsatsja niná. Ninana tjevelá:
“Nujola t'as fariseopan 'üsüs lajay
la p'a januc nt'a, mop'in ma t'üc'
'üsüs yupj. Yupj malala lajay ma
si nuc, levadura ma si nuc jinwá.
Levadura ma si nuc pan püm mo'ó.
Yacjaya pansas t'yüna jupj, mpes 'ücj
jus cülayes levadura mo'o pǘ'ütsja
jupj. 2 Nin lovin. P'a jyawca la p'a
ca jus nlayecj tsjan niná nun poné,
ca jus nlayecj nun nujolá. Tsjan cus
tüpwijitj, tjapjalen, cus ncjoltses ca.
Püna tjapjalen, la p'a ca jus nucucj.
3 Te ton̈ca nt'a tjevelen, tjejyawca
na ca mpjacam p'a wa. Pjü len̈ nt'a
la tjivisan, yümücj ca mvelecj pjü
pjyacan ̈ nt'a. Mpes ca mvelé nun p'a
lal tsjan niná nun poné, mvelé nun
nujolá.

4 ”Ca nacj nepena ca quelel jis
mü'ü'nacjnun, napjmpes ponémpes.
Najamicapan, po ma locj tjeyá yupj
jis lal. Nu tjü'ünan na, ma polel p'a
lajay yupj. 5 Napj ca nusin 'yüsa la
mejay pjacj ne 'ücj locj jeyá: locj tjeyá
Dios lal. Jupj 'yü'na na, 'ücjwa na'aj li
ts'iyá 'awa püné nt'a, malala lajay jis
capj tyüla nt'a. ¡Locj tjeyá jupj!

6 ”Po ma locj tjeyá p'a mpes. Dios
jyama nun. Jupj ma ca jo' mpa'is
nun mpes. Dios ma jo' pe'e tsipyaya
tsjictjacj. Tsipyaya cínquiya veinte
centavos jaylacj. Yupj pajal tsjictjacj
way nun lal. 7Dios selé nol jatja jits'il.
Po ma lecj tjeyá. Más 'üsüs way jipj
tsipyaya pajal pülücj jis lal. T'üc'way
ma ca jo' mpa'is jipj mpes.

8 ”Napj velé t'üc'. Nun welé la p'a
jis lal nunncapj con ̈có,Dios angelpan
jis lal ca mvelé wa napj nucopj cyon ̈
nun. Napj p'iyá niná Yomen Dios jas
tjejyamá. 9Nunwelé la p'a jis lal nun
ma ncapj con̈có, Dios angelpan jis lal
ca mvelé wa napj ma nucopj cyon ̈
nun.

10 ”Napj p'iyá niná Yomen Dios
jas tjejyamá. Malala javelepj napj
nin po'ó, Dios 'ücj perdonar liji yupj.
Malala javelepj Dios Cjües po'ó, Dios
ma ca perdonar lis mijis yupj. Lovin
ca jola nsemmalala tjowelepj mpes.

11 ”P'a jawas niyom ca ncul, ca
nu ntji'lin ̈. Nun lal ca mal wosis
nt'a, judiopan 'a si mulú nt'a. Ne'aj
jat' mvelecj ca nun po'ó, nun ncapj
con̈có mpes. Jepapan jis walap'a'a
ca jat' mvelecj nun po'ó neneyawá.
Jepa auxiliar jis walap'a'a ca jat' mv-
elecj nun po'ó neneyawá. Nin la-
jay na, po ma nin nujola t'as nun
tsjan camvelé yupj jis lal yupjmalala
tjowelepj mpes. 12 Dios Cjües nusin
mü'üsüs ca la mijis tsjan 'ücj jis wala
camvelé. Mpespoma locj tjeyánun.”

Más 'ücjma t'emel pülücj qjuisas.
13 Yom pjaní pülücj yuwá popa

tjevele jupj lal:
—Tjijyü'ta natjam la mitad ma 'es

qjuis papay juts'a'á. Tepe'e qjuis
papay. Jupj juts'a'á ncupj cuts'a'á
quinam.

14 Jesúsma la tjiji jupj la tjemyoná.
Jupj tjevele:

—¿Tsjan pjucj jele napj jyütütj p'a
wa lamitad liji jipj lal? Ma juez jinwá
jyütütj napj.

15 Jesús tjevelewa ne'aj tjatja jis lal:
—'In tjajama. Po ma t'emel pülücj

nujisas t'as. Po ma ts'üisiqué t'as nun.
Gentemaninmpespatja, pülücj jatatj
mpes.

16 Parábola mpes sin 'yüsa lis tjiji
quinam niná. Tjevele:

—Yom pjaní t'emel pülücj tyá'atsja
jupj. Jupj 'isine nt'a pülücj tjevyala
pajal. 17 Mpes nin jólatsja: ‘¿Tsjan la
cüjay? Pülücj tjevelan ̈ mpes cjuwá
ca'aj pyajatj tjevyalá.’ 18 Mpes jupj

tjevele: ‘Nin ca la mejay: napj chi-
quero witjacj sin mojoy ca. Chiquero
más noypan ca sin müjünsǘ. Noy-
panmo'o 'ücj ca mpajatj pjü tjevelan ̈.
Pjü napj nats'a'á 'ücj ca mpajatj ne'aj.
19 Ninana ca nola nsem napj: “Pajal
pülücj tyatj napj. Año pülücj t'üc' la
las nsem, pülücj ne'aj tepyajatj mpes.
Ma ca tsji' la mejay quinam napj. Nla
ca. Mü'üs ca. 'Ücj najas nsem.” ’
20Mop'in ma nin tepyala, jupj jólatsja
jinwá. Dios tjevele jupj lal: ‘Ma jele
jin lejay jipj. Yacjaj püstemya pats' ca
jipj. Mpes pjü jipj tepyajatj p'a juts'a'á
nsem.’

21 Jesús tjevele:
—Lovin nin ca nsem ninana lajay

jis lal. Nosis nt'a pülücj jatatj la p'in.
Cjuwáyupj lovinDios lal,mpespjü ca
ncawajas, tecya'lin̈ na.

22 Jesús tjevele wa discipulopan ji-
lal:

—Nin mpes nin velé, po ma pajal
nujola t'as tsjan ca nlajá 'ücj nu la
püt'üs. Po ma pajal lapj nyuca nujola
t'as tsjan nusin nqui'pá nun jis pülül,
nusin 'yawa lowiqué. 23Dios la tjiji nu
la püt'üs. Jupj ca nu ma'ayas wa nu
lo las. Dios la tjiji nun jis p'üy. Jupj
numa'ayas wa ca pülül. 24Nujola t'as
sanata po'ó. Yupj ma jasin. Velan̈ ma
jacutj. Cjuwá yupj ca'aj ca mo'onsocj
yupj yuts'a'á. Dios se 'aya jis la las
yupj. Nin mpes solejé jupj ca nu
ma'ayaswanunnujos. Nunmás 'üsüs
sanata jilal. Yupj pajal tsjictjacj.

25 ”¿Ncu nun más 'in püs way ca
mpatjaqué nun, pajal nin nujola
mpes? Nin tulucj. 26 Pajal tsjicj
way niná Dios lal; nun p'in ma
polel nin lojí lovin. ¿Tsjan mpes
pajal nin nujola nun pjü nujisas
mpes? 27 Nujola t'as tsjutsj ts'ituju
po'ó. Ma tsji' lajay yupj. Ma wa sa
lul. Newa nin, tsjutsj ts'ituju más
'üsüs yustapj Salomón jas quip lal.
Salomón jepa püné waytsja jupj. Jas
quip pülücj jaylactsja. 'Üsüs justa
jas tücüi'pe. 28 Dios liji pajal 'üsüs
yustapj tsjutsjum. Tsjutsj lejen ̈ ca
nacj yacjaj. Ya pwe ca nacj. Nun más

'üsüs tsjutsjum jis lal. Ninmpes ca jus
nlayé Dios ca nu ma'ayas wa nusin
quip. Nun 'ots'ots' way p'in ponéDios
lal.

29 ”Po ma pajal nujola t'as tsjan ca
nlajá, tsjan ca müsiqué. Po ma lapj
nyucanujola t'asnun. 30Diosma jisas
nin yola 'oyn nyuca cüta'acj pjü way
yupj jisas. Po ma yupj jinwá nujos
t'as. Nun jis Papay Dios selé nujos
niná. 31Lovinnujos t'as canin lamüjí
Dios jyü'tá. Nujos t'as pjü camponecj
jupj lal. Nin lojí, Dios ca nu ma'ayas
wa niná nujisas.

Más 'ücj pülücj tya'acj Dios pü'ü
nt'a.

(Mateo 6.19-21)
32 Jesús tjevele wa:
—Po ma locj tjeyá. Nun pjaní way,

mop'in no'oveja jinwá nun. Napj nu
jyamá. Nun jis Papay Dios quelel
nu 'yaya nun müjü'tü ́ wa jupj lal.
'Ücj jupj lal nin nu 'yaya. 33 Mpes
nun nuts'a'á vender lamüjí, t'emel jis
tja'ayá jis t'emel cjuwá mpes. Nosis
nt'a ca jis ma'ayá nun jis t'emel Dios
jos jin. Nin lojí, pülücj ca nta'á Dios
pü'ü nt'a. Nun to'á Dios pü'ü nt'a
lovin ma ncawajas ca. Ne'aj pweca-
pan ma pequen ̈, ma wa jalá calatsas.
34 Más 'ücj pülücj to'á Dios pü'ü nt'a.
Nun pülücj to'á nt'a, ne'aj pajal 'üsüs
ca nsem nun jis lal —nin tjevele Jesu-
cristo.

Más 'ücj Jesúsmozopan lanucpatja
Jesús jac'.

35 Jesucristo tjevele wa:
—Napj ca mis nun mpe; p'a jawas

ca ncuwis. Lovin la ma nucú niswa
ca ncuwis. Lovin la müjí nu tji-
jyütütj. 36Mozopan jis patrón la nuc
jinwá t'as nun. Jis patrón tjemey,
tjowaya jinwá napj. Mozopan jis pa-
trón ncuwim, mpes la nuc. Jupj jac'
na, ca mveles: ‘Jun tjecjyoltse jun vil-
icj’, ne len̈ way yupj ca jun ncjoltsecj.
37 Jis patrón tjac' na, mozopan po 'ücj
jisas nsem la nuctsja yupj custjay. Po
'ücj jisas nsem yupj newa lajaytsja
jupj tjijyü'tá. Nin jinwá la müjí nun.
Nun jis patrón la p'a jis patrón jin

tulucj. Jupj ca pasal 'üsüs la mijis jupj
jomozopan mpes, yupj lajaytsja jupj
tjijyü'tá. Jis patrón 'ücj ca la mijis
jis ma'ayas jis la las. Jis müjü'tüs
ca majatjum yupj. Ncuwim jupj, jis
ma'ayas jis la las. Napj tjacuwis na,
nin p'iyá ca la mejay napj nun mpes.
T'üc' niná.

38 ”Nun napj namozopan. Ma
solejé 'ona ncuwis napj. Püste culup-
wennt'a ncuwis canacj. Nasa jyawca
na ncuwis ca nacj. Nun newa la nu
nucú napj cuwis na, po 'ücj nujisas
nsem nun. 39 Nusin tji'yüsa niná:
nun ma solejé 'ona ncuwis napj. Nin
p'iyá yom ne'aj wo ma seletsja 'ona
ncuwim pwequepj, mpes tjejyá, ma
tjejyama jupj wo. Tjejyá na, pwe-
quepj tjac', wama tjemey, tüpweca.
Manin lamüjí nun, yom tjejyá jinwá.
40Nun la ntjunucú, lovin la tjüjí napj
nu tjijyütütj. Napj cuwis na, nun ma
ca jus nlayé niná jawas jyawca na
ncuwis. Nun ca nujola nsem napjma
ca ncuwis custjay—tjevele Jesús.

41Pedro tjevele Jesús lal:
—Nejepa ¿ncu ncupj p'in qjuisin

'yüsa lejay jipj, parábola niná mpes?
¿Ncu pjü sin 'yüsa lejay wa nin tjeve-
lenmpes?

42Qjuis Jepa Jesús tjevele:
—Niná velé pjü way nomozopan

'üsüswitjacj jis lal.
P'a parábola tjevele wa jupj jupj jo-

mozopan sin po'ó. (Sin tji'yüsa lis tjiji
ca 'üsüs tsji' la mijicj jupj mpes, jupj
len ̈ na.) Ninana jupj tjevelá:

—¿Ncu mozopan 'üsüs way nun?
Napj ca mvelé mozo 'üsüs way po'ó.
Ninámozo la tjiji jupj patrón tjijyü'tá.
'Üsüs way si 'üsütsja jupj. Mpes jupj
patrón la tjiji mozo niná jepa tepyala
la p'a mozopan jis lal. Tjevele ca jis
ma'ayas jis ve yupj jalá na. 43 Jupj pa-
trón len̈ na, jomozo niná newa 'üsüs
liji. Jupj patrónwont'a tjac' na, ca nu-
cus jupj jomozopjü la tjiji jupj tjevelá.
Ninmpes 'üsüs campalasmozo niná.
44 Jupj patrón camvelesmozoniná ca
pjü majamas jupj juts'a'á popé. T'üc'
niná.

45 ”Mozo ma 'üsüs liji, p'a casá ca
nsem jupj lal. Jupj patrónpüsway len̈
ca nacj. Mpes jupj mozo jola: ‘Napj
patrónma 'ucuy quinam’. Malala liji
jupj ca nacj. Si süpǘ mozopan p'a
witjacj, niyom nepenowá, nequem
nepenowá. Pajal püné lyaja, pajal
püné mü'ü 'ots'ipj. Myona jupj. 46 P'a
jawas ncuwim jupj patrón. Mozo ma
li nucú na ca ncuwim jupj. Ma ca jus
nlayes jupj ca ncuwim quinam. Jupj
patrón pajal ca cus ntülüsmozo niná,
malala la tjiji mpes. Jupj patrón lovin
nin liji mozopan malala jis lal, yupj
ma la tjajay jupj tjijyü'tá. 47 Jupjmozo
seletsja tsjan jostsja jupj patrón. Jupj
sin nin ma nin la tjiji, mpes jupj pa-
trón yümücj nsüpüs ca jupj. 48Mozo
p'a wa ma selé tsjan jos jupj patrón
ca nacj. Malala liji wa jupj ca nacj.
Malala la tjiji mpes jupj patrón tsjicj
way p'in ca cus ntülüs jupj. Tsjicj way
p'in ca nsüpüs jupj, ma seletsja mpes.
Nin p'iyá Dios lal. Dios pülücj jas
tji'yüsa la tjiji jomozá, jos wa jomozo
niná pajal 'üsüs tsji' liji jupj mpes.
Dios pajal cus tjep'ya'sa jomozo 'ücj
tsji' la mijis jupj mpes, Dios jos mozo
niná pajal 'üsüs ca tsji' la mijis jupj
mpes—nin tjevele Jesús.

Pjüma ca nin p'iyá yola Jesús po'ó.
(Mateo 10.34-36)

49 Jesús tjevele wa:
—Napj tjacuwis la veles pjacj t'üc'

nin liji Mpapay Dios jos jin. Napj
velé 'awa jinwá ca nsem. Pajal
'ücj najas nsem napj, t'üc' la tje-
jay nam. 50 Mpapay jos mwalá
way malala ne palá, mpes po najas
len̈ way ca nin ma palas, jupj jos
jin. 51 ¿Ncu nujola napj tjacuwis pjü
nin p'iyá yola lis mejay nosis nt'a?
Nin tulucj. Ca p'a casá yola nsem,
napj tjacuwis mpes. (Nepénowa ca
mponecj napj lal. Nepénowa ca ma
mponecj.) 52 Jis wa pjaní nt'a, p'a
casá yola nsem nepenowá p'a jilal.
Jis wa nt'a cínquiya ne'aj patja, cont'e
ca mponecj ca nacj; mat'e ma ca
mponecj. Mpes mat'e ca p'a casá
yola nsem cont'e jis lal. Nin ca

nsem quinam. 53 Nenéyawa popay
ma ca nin p'iyá jola jatjam lal; jupj
jatjam ma ca nin p'iyá jola popay
lal. Nenéyawa jamay ma ca nin p'iyá
jola jucucus lal; jupj jucucus ma ca
nin p'iyá jola jamay lal. Nenéyawa
pwisam ma ca nin p'iyá jola jupj
nuera lal; jupj nuera ma ca nin p'iyá
jola pwisam lal.

Más 'ücj pjü way Dios lal javelepj
yupj jisas jupj ma ca jola nsem yupj
malala la tjajay.

(Mateo 16.1-4; 5.25-26; Marcos
8.11-13)

54 Jesús tjevele wa pülücj 'a jis
tjimyula jilal:

—Mol tjac' na t'yaja mo'ó, nun len̈
way welé: ‘Nasa majawus ca’, ne
nin pyala. 55 Nin p'iyá lüpjü ́ jac' na
sur mpe, nun welé: ‘Quina ca pajal
ma'awus’, ne nin pyala. 56 Tsjun po'ó
'üsüs lo palá nucú, nosis 'üsüs lo palá
nucú wa, mpes nusin 'yüsa tsjan ca
mpalas. ¿Tsjanmpes ma 'üsüs lo palá
nucú tsjan pyala quinam, mpes ca
nusin mü'üsüs tsjan liji Dios? Nun
welénunquelel nusin 'yüsaDiospo'ó.
T'üc' tulucj. Mpes ma nusin 'yüsa
tsjan liji Dios quinam nun nt'a.

57 ”Nujola t'as tsjanmás 'ücjDios lal
ca nun la müjí quinam. 58 Len̈ way
la müjí niná. Ma nin lojí, malala ca
nsem, niná napj velé jinwá ca nsem.
La p'a quelel t'ya vele jipj po'ó jepa lal
ca nacj. Nin jele t'as ca 'ücj la mijin
jupj lal quinam, jupj ma nin tjevele
na p'in. Ma nin lejay, jupj ca mim
jipj lal juez wolap'a'á. Nin mpes ca
cyapj ntülüs. Ca mveles jupj auxiliar
ca mya manus cawilta mo'ó. 59 Juez
ma wa ca jin majamas ma pjü way
jaylacj la tjejay nas, jupj la tjemyona
jin p'iyá. Pjü way jaylacj la mijin.
Niná t'üc'way—tjevele Jesús.

13
Más 'ücj pjü way pajal yola malala

la tjajay. Más 'ücjDios jos jin lajay.
1 Locopyaya nepénowa tjiquil Jesús

nt'a, tjowelepj malala jis tepyala
Galilea mo'o tapatja nepenowá. Dios

wo nt'a tjil animal jis la 'ünan, jis la
'ayas Dios mpes. Nin lajaytsja na,
Pilato tjac', jis tji'yü'na yupj, mpes
jis 'as la tjiwyuca animal jis 'as lal.
Nin tjowelepj yupj Jesús lal. 2 Jesús
jis wala tjevele: “¿Ncu nujola más
malala nyuca la tjajay yupj la p'a
wa Galilea mo'o tapatja jilal, mpes
malala jis tepyala yupj? 3Nin tulucj.
Pajal nujola t'as nun p'iyá malala
nyuca la tjüjí wa. Dios jos jin la müjí
quinam. Ma nin lojí, nca'liqué ca
nun yupj jinwá. 4 Siloé nt'a, wosis
pajal campanya ton̈ca jis capaná
tjeyaca niyom diez y ocho casa'á,
mpes tecya'lin̈. ¿Ncu nujola más
malala nyuca la tjajay yupj la p'a jilal,
Jerusalén nt'a patja jilal? 5Nin tulucj.
Pajal nujola t'as nun p'iyá malala
nyuca la tjüjí wa. Dios jos jin la müjí
quinam. Ma nin lojí, nun nca'liqué
wa ca, yupj jin p'iyá”, tjevele Jesús.

6 Parábola mpes sin tji'yüsa lis tjiji
wa niná. Nin tjevele jupj: “Yom pjaní
yohiguera sínetsjayowitjacj sinent'a.
(Higuerawolas 'ücj lapis.) Locopyaya
yom niná tjac' jupj higuera nt'a, jupj
wolas la tepyala. Cjuwá waytsja jupj.
Lo valas po'ó, mop'in cjuwá. 7Mpes
jupj tjevele jomozo lal: ‘Año cont'e
yo wolas la tjinyuctsja napj. Cjuwá.
Mpes camojocj jupj. ¿Tsjanmpes jupj
sin ntojom nínawa momas?’ 8 Jupj
jomozoma jostsja jupj ca nin lamijis.
Mpes jupj wola tjevele: ‘Niswa 'in la
'unyuca así 'oton̈ yon año pjaní. Yon
t'asiyú ca jay mojocj momas, lu'luy
ca la mejay. Vaca pwiya'a ca t'asiyú
mo'onsó más 'ücj mvalas. 9 P'a año
tjejyawca na, pajal 'üsüs mvalas ca
nacj. Ma velam, 'ücj le jocj.’ ” Nin
tjevele Jesús. (Mpes sin tji'yüsa lis tjiji
nin p'iyá ca nsem yupj jis lal. Ma
'üsüs lajay Dios jos jin, malala ca jis
mpalas.)

Quepj palá pwi'tje jinwínetsja. Jesús
tji'yü'sa la tjiji jupj.

10 Sábado pjaní, nin jawas judiopan
ma tsji' lajay na, Jesús sin 'yüsa la
síjitsja yupj. Wa nt'a, judiopan 'a si
mulú nt'a, sin 'yüsa la síjitsja jupj.

11Quepjmalala jos tjac'wane'aj. Palá
palá pwi'tje jin wínetsja. Año diez
y ocho nas ma polel se t'antsja jupj.
Lapanen malala jos la tjiji, mpes nin
tepyala. 12 Jesús jus tjinyuca na, la
tjemyona tjac'. Tjevele jupj lal:

—Jipj 'i tjü'ü'sa quinam.
13 Jesús po la tje'yot'a quepan, ne

len ̈way tji'yü'sa. Jas t'yantsja tepyala
quepan. Tjevele tjüwüi'iDios lal, 'üsüs
tjevele Dios po'ó. 14 Nin tepyala na,
jepa pjaní wo nt'a ts'i tji'ina jupj.
Jesús tji'yü'sa la tjiji sábado na, mpes
ts'i tji'ina. Jupj jólatsja malala Jesús
'yü'sa liji sábado na, israelpan ma tsji'
lajay jawas. Mpes jepa niná tjevele la
p'a jilal ne'aj:

—Jyawca séisiya 'ücj tsji' lijicj. Nin
jawas nculá nu mü'ü'süs la mijis. Po
ma nculá nu mü'ü'süs la mijis sábado
na.

15 Jepa nin tjevele na, qjuis Jepa
Jesús jupj wola tjevele:

—Malala way nun. Nun welé napj
malala, quepj pjaní cus tjep'yacj
mpes sábado na. Nun lovin jis capj
p'o'sá nun jis animalpan sábado na.
'Ücj nun lal nin lojí sábado na. Nun jis
buey tsyu'pa ton̈ca lyajana sábadona,
nun pjü 'osocté,monú jupj 'üsǘ mo'ó,
ca mü'üm jupj sábado na. Nin p'iyá
lojí nun jis soysoympes. 16Quepjmás
'üsüs vaca lal. Quepj niná Abraham
püna tüpü'ü popa p'iyá jupj. Satanás
tsyu'pa quepj niná, mpes malala
jos tepyala. Año diez y ocho newa
tsyú'patsja jupj. Mpes 'ücj la soc sábado
na.

17 Jesús nin tjevele na, jupj ene-
migopan jis tjemyayca. Pjü ne'aj
tjatja 'ücj jisastsja pajal, Jesús pajal
'üsüs la tjiji mpes.

MapjüwayDios jisas, Diosmpes 'a
si mulú sin popé.

(Mateo 13.31-32;Marcos 4.30-32)
18Mpes Jesús tjevele:
—¿Tsjan ca mpalas Dios si jütüta jis

lal? Parábola ca mvelé napj, nusin
la 'üsüs la mejay tsjan ca mpalas.
19Mostaza setel jinwá ca nsem. Yom
mostaza sine 'amá mo'ó, jupj sine

nt'a. Setel niná tsjicj way pajal. Lo-
copyaya setel tecyojo, t'yüna, pajal
püné tepyala. Yo püné tepyala jupj,
setel tsjicj way. Püné na, tsipyaya
tjiquil, jis tsintsil la tjajay yo jay nt'a.
(Nin p'iyá ca nsem Dios si jütüta jis
lal.)

20P'a wa nin p'iyá tjevele Jesús:
—¿Tsjan ca mpalas Dios si jütüta jis

lal? P'a parábola camvelé napj, nusin
la 'üsüs la mejay tsjan ca mpalas.
21 Levadura jinwá ca nsem. Quepj
levadura tyá'atsja. Harina medida
cont'e lal la süpjütj la tjiji jupj, pan
la tjiji. Levadura mpes pjü jis t'yüna
harinas. Nin p'iyá ca nsem Dios si
jütüta jis lal—nin tjevele Jesús.

Quina p'in 'ücjDios ts'uyupj se palá
gentas. P'a jawas ma ca polel nin la
mijicj.

(Mateo 7.13-14, 21-23)
22 Jesús newa jámatsja Jerusalén

nt'a,mpesnepénowapatja jin jámatsja,
jis wa pjaní pjaní lejen̈ jin jámatsja.
Ne'aj ne'aj tjemey. Yupj tapatja nt'a
lovin sin 'yüsa la síjitsja. 23Ne'aj patja
popa pjaní la tji'yüya jupj lal:

—Nejepa¿ncupjaníwayp'in caDios
lal mpatjam, jupj perdonar lis tjiji
mpes?
Jesús tjevele yupj jilal ne'aj:
24—'In tjajama nin p'in lamüjí napj

velé jinwá. Niná napj velé jun vilicj
la'í way jinwá, 'ücj la winin la püt'üs
Dios lal. Pülücj ca quelel mpatjam
Dios lal ne ma ca polel mpatjam jupj
lal. 25Dios wo jun vilicj jun cjol jinwá
quinam. Ts'ac' p'a wa jun t'yolon ca
nsem. Jupj jun t'yo'na na, nun ma ca
polel ne'aj la winin la püt'üs jupj lal.
Nun nepenowá ca quelel mpatjaqué
jupj lal, ne ma ca polel la müjí. Nun
nepenowá ca mvelé Dios lal: ‘Jipj
cupj qjuis Jepa. Jun tjecjyoltse, 'ücj
qjuis la winin.’ Pajal ca la moná,
newa ma ca polel ne'aj la winin la
püt'üs jupj lal. Jupj ca mveles nun
lal: ‘Ma selé ca'aj mpe tjuculá nun.
Nun ma ncapj con ̈có.’ 26 Nin mpes
nun ca mvelé: ‘Püna tjelyajacj jipj lal.
Tjimyüsiquecj jipj lal. Jipj sin 'yüsa la

tjejay cupj pyatjaquecj nt'a.’ 27Newa
ca mveles jupj: ‘Ma selé ca'aj mpe
tjuculá nun. Nun ma ncapj con̈có.
Lowa napj mpe. Nun pjü waymalala
nyuca lojí.’

28 ”Nun ca su nucú Abraham, Isaac
'ots'ipj, Jacob 'ots'ipj, pjü profetapan
'ots'ipj Dios jyü'ta nt'a. Yupj ne'aj
ca majatjum. Nun ca pje'á lüjüqué,
mpes nun lüjüqué nt'a yümücj ca la
mpuyú. Nun ca wis jas nqui'lí, pajal
ts'u 'inyá mpes. 29 Pülücj ca ncul p'a
nepé, majatjum jis la las Dios jyü'ta
nt'a. Tsiquinmpenculwa, t'yajampe
ncul wa, nortempe ncul wa, surmpe
nculwa. 30Nujola t'as: nepénowamás
'in malala lajaytsja más len ̈way 'üsüs
ca jis mpalas Dios lal. Nepénowamás
'in 'üsüs lajaytsjamás costawaynsem
'üsüs sepalá yupjDios lal—nin tjevele
Jesús.

31 T'üc' tjevele na, fariseopan
nepénowa tjiquil, tjowelepj Jesús lal:

—Jutja quiyam jipj quelel jayt-
sja nt'a. Herodes quelel 'i 'ünana.
(Herodes jepa pünetsja Galilea mo'ó.)

32Mpes Jesús yupj jis lal tjevele:
—Herodes joyomac' jinwá jupj. 'Ücj

jos li tsuwile. Lowa, nun ca mvelé
jupj lal napj newa tsji' lejay. Yacjaj,
ya 'ots'ipj ca pje'á la nts'i lapanenpan,
ca jis mü'ü'süs lis mejay malala jisas.
Yaya sipé len̈ way ca ncawajas tsji'
lejay. 33Newa yacjaj, ya 'ots'ipj, yaya
sipé 'ots'ipj ne'aj ca mis Jerusalén
nt'a. P'a nt'a ma polel jis la ca'lin̈
profetapan. Nin mpes más 'ücj ma
pats' napj Jerusalénmo'ó.

34 ”Nun Jerusalén nt'a potjaqué,
profetapan su 'ü'ná lovin. Pe lo
ts'iyaná Dios sin tjejyama jilal, su
'ü'ná yupj. La pülücj napj quelel 'a
nusí mulutsja nun napj nt'a. Castlyaj
jupj tsjictjacj se t'olona, nin p'iyá
quelel lejaytsja nun jilal. Nun ma
jisastsja lovin. 35Nusin tjü'üsüs niná.
Dios ma nucopj cyon ̈ca quinam nun
potjaqué nt'a. Napj ca mis quinam
nun mpe. Nun ma quelel la nojí na,
ma ca nus nucú. P'a jawas p'a casá
nujola ca nsem nun. Nun ca mvelé

napj nin po'ó: ‘Dios pajal 'üsüs ca la
mijis jipj mpes. Dios mpes velen jipj,
Dios ne cupj qjuis Jepa Püné.’ Nin
tjowelé na, ca niswa ncuwis nunnt'a.
T'üc' way ca nin nsem —nin tjevele
Jesús.

14
Jesús tji'yü'sa la tjiji yom pajal

t'yünt'ünǘ.
1 Sábado pjaní Jesús tjemey fariseo

wont'a lo las. Fariseo niná jepawayt-
sja fariseopan jilal. Fariseopan p'a
wa nepenowá tjatja wa jupj wo nt'a.
Pajal tjunuc yupj 'oyn nyuca la mijis
Jesús; judiopan ma tsji' lajay sábado
na. 2Ne'aj yommalala jos tjá'asa Jesús
wolap'a'á. Pajal jas t'ünt'üntsja jupj,
malala jostsja mpes. 3 Mpes Jesús
tjevele niyom jilal, Moisés popel sale-
jeptsja yupj nepenowá, fariseopan
nepenowá:

—Sábado jawas ma tsji' lijicj cupj.
¿NcuMoisés popel vele 'ücj 'yü'sa lijicj
sábado na? ¿Ncumalala nin lijicj?

4 Ma lal tjowelepj yupj. Jesús
ntjüi'lemalala jos, tji'yü'sa la tjiji jupj.
Tji'yü'sa na, Jesús jas tjejyama jupj.
5Tjemey na, Jesús tjevele niyom jilal:

—Nun jis soysoy 'üsü ́ campwila
mo'ó tjeyaca na ¿ncuma len ̈waypje'á
la nts'iyá jupj sábado na 'ots'ipj? ¿Ncu
ma nin lojí nun jis bueympes wa?

6 Yupj ma salejeptsja tsjan wola
cüvelecj Jesús lal.

Jesús tjevele más 'ücj ma püné jin
yola yupj p'iyá.

7 Jesús tjinyuca nepénowa más 'in
'üsüsnt'a lis t'apj la 'osos, noypan jatja
nt'a. Yupj tjiquil wa jis la las fariseo
wo nt'a. Mpes parábola tjevele Jesús;
sin 'yüsa lis tjiji más 'ücj ma püné jin
yola yupj p'iyá. Ninana tjevelá:

8 —Ca nacj jemica pülücj way tya'a
la las, ne jipj lal tjevele la cuwis la
las. Nin liji na, po ma la nt'an jipj
más 'in 'üsüsnt'a la 'osos, noypan jatja
nt'a. Ca nacj p'a wa más püné jipj
lal 'ucuy wa. Jemica jupj lal tjevele
wa la cuwis jupj. 9 Mpes jemica
ncuwim jipj nt'a, ca mveles: ‘Jipj jac'

nt'a ma'ayan ma'ajam niná yomen’.
Mpes jipj ca mim, ma'ajam p'a nt'a.
Más malala nt'a nsem pjü jilal jipj
jac' nt'a. Mpes pjü ne'aj ca nucucj
püné tulucj jipj, ne jipj ca pajal mya
maycas. 10Mpes p'a casá ca la mijin.
Jemica jipj lal vele la cuwis la las,
jipj camim,ma'ajam sillamásmalala
nt'a ne'aj. Mpes jemica camveles jipj
lal: ‘Najamica, was, nt'i'isa más 'ücj
nt'a’. Mpes pjü ne'aj ca nucucj püné
way jipj jupj lal. 11 Nun popa pjaní
püné jin jola jupj p'iyá, Dios ca tsjicj
way la mijis jupj. Tsjicj jin jola jupj
p'iyá, Dios más püné ca la mijis jupj.

Jesús tjevele yom 'üsüs liji cjuwá ji-
lal, Dios ca 'üsüs lamijis jupj lal 'ots'ipj.

12 Jesús tjevele wa yomen lal, yom
niná jupj lal tjevele la cuwis. Tjevele:

—Jipj pülücj lejay na pülücj jis la
las, lots'ac' culupwen nt'a já'asa na ca
nacj, püste na ca nacj, po ma lovin
ca mvelen jis la cuwis jemicapan
p'in. Ma lovin ca mvelen jis la cuwis
pyülücpan p'in. Ma lovin ca mvelen
jis la cuwis jepeypan p'in. Ma lovin
ca mvelen jis la cuwis pülücj jatatj
p'in, ne'aj patja sin popé. Yupj 'ücj
mvelecj la cuwis wa jipj, yupj jis wa
nt'a. Yupj polel 'üsüs lajay jipj lal,
jipj 'üsüs lis tjejay mpes. 13Mpes po
ma nin la mijin jipj. Pülücj lejay na
pülücj jis la las, jipj ca mvelen jis la
cuwis jis t'emel cjuwá. Ca mvelen jis
la cuwis jis más tulucj, jis tecj tulucj.
Ca mvelen jis la cuwis ma polel jil.
Ca mvelen jis la cuwis yun tulucj.
14 Cjuwá yupj. Yupj ma polel 'üsüs la
mijicj jipj lal, jipj 'üsüs lis tjejaympes.
Mpes Dios p'iyá ca 'üsüs la mijis jipj
mpes. P'a jawas Dios ca sin müjünsüs
'üsüswitjacj, tecya'lin̈ sinpopé. Lovin
ca mpatjam Dios lal. Dios nin liji na,
jupj ca 'üsüs la mijis jipj lal, jipj 'üsüs
lis tjejay mpes.

Israelpan pülücj ma ca mpatjam
Dios lal. Pülücjway israelpan tulucj ca
mpatjamDios lal.

(Mateo 22.1-10)

15 Jesús lal tjalá popa pjaní tjapjaca
wa Jesús tjevelá. Tjapjaca na, tjevele
Jesús lal:

—Dios capülücj jis la las lamijis jupj
jyü'ta nt'a. Tsjay ca 'üsüs nsem ne'aj
jalá jis lal.

16 Jupj nin tjevele mpes, Jesús jas
tji'yüsa la tjiji pjacj ca nlajas ne'aj.
Parábola niná tjevele jupj:

—Yom pjaní pajal pülücj la tjiji jis
la las, pülücj jilal tjevele jis la cuwis.
17 Jupj quelel lyájatsja na, jomozo jas
tjejyama la veles yupj jilal: ‘Nculá
quinam. Nasa 'ücj la tjejay nu lo
las.’ 18 Mpes jomozo yupj nt'a tje-
mey. Mop'in yupj pjü way nin p'iyá
tjowelepjma polel jiltsja. Mwaláway
yupj sin popé tjevele: ‘'Amá jaylacj
la tjejay napj. Quelel jum nyuc ca
'ücj nacj. Ma nin jele t'as ma jum.’
19 P'a wa tjevele: ‘Buey diéziya jay-
lacj la tjejay. Mpes quina ca mis
nyuc 'oyn nyuca lejen ̈. Ma nin jele
t'as ma jum.’ 20 P'a wa tjevele: ‘Tj-
awayis quinam, mpes ma polel jum’.
21 Mpes jomozo jupj patrón nt'a tje-
mey niswá. Tjevele patrón lal tsjan
tjowelepj yupj. Mozo tjevele tjapjaca
na, ts'i tji'ina jupj. Tjevele jomozo lal:
‘Len̈ way pülücj patja nt'a jutja. Ne'aj
jümücj la püné nt'a, jümücj la'í nt'a
wa, gente la mpalan jipj. Pülücj patja
nepé jis lal ncuwim jis t'emel cjuwá
jis lal, jis mas tulucj jis lal 'ots'ipj, jis
tecj tulucj jis lal 'ots'ipj, yun tulucj jis
lal 'ots'ipj,mapolel jil jis lal 'ots'ipj. Jis
lal ncuwim pjü.’

22 ”Locopyaya jomozo tjac' niswá.
Tjevele: ‘Napj la tjejay jipj ntjijütütj.
Newa len̈ nepenowá mesa nt'a.’
23Mpes jupj patrón tjevele mozo lal:
‘La nt'a patja nt'a jutja. Ne'aj ca lis
mpalan jümücj püné nt'a, jümücj la'í
nt'a 'ots'ipj. Lis tjemyona ncul, pajal
pülücj nlawun̈ nawá nt'a. 24 Mwalá
jilal tjevelémacanlajacjnapj la tjejay
jis la las. T'üc'way.’
Nasa t'üc' tjevele parabolas Jesús.
Ma quelel jatja jama jupj juts'a'á

mpe, ma polel si 'üsǘ Jesús lal.
(Mateo 10.37-38)

25 P'a jyawca na, pajal pülücj sa
con ̈tsja Jesús. Jupj la nujuya, jis wala
tjinyuca, tjevele yupj jis lal: 26 “Najas
napj lal japonmás quelel la najay pjü
jis lal. Ma ca nin yola nsem ncu 'ücj
niná jis papay lal. Ma ca nin yola
nsemncu 'ücjniná sejamay lal. Ma ca
nin yola nsem ncu 'ücj niná sejats'om
lal. Ma ca nin yola nsem ncu 'ücj
niná jis ts'uyupj jis lal. Ma wa ca
nin yola nsem ncu 'ücj niná yupj jis
pülücpan jis lal. Ma ca nin yola nsem
ncu ca malala jis mpalas, nca'lin̈ ca
nacj, yupj ncapj jacon̈ mpes. Yupj
niná mpes nin yolá, ma polel napj
discipulopan nsem yupj. 27Ma jisas
malala se palá, napj discipulopan tu-
lucj nsem yupj. Najas yupj nin p'iyá
lajay, napj lejay jinwá. 'Ücj napj lal
malala ne palá. 'Ücj napj lal ni pü'í
cruz po'ó. Yupj ma quelel lajay napj
lejay jinwá, napj discipulopan tulucj
nsem yupj. 28 Nujola t'as costa way
ncapj con̈có. Nujola t'as ncu t'üc'way
quelel ncapj con̈có. Nun popa quelel
si jünsawosis pajal püné,mwalá way
'etjele, sin pyaca nol jaylacj si jünsa
wosis. Jola ncu t'üc' t'emel la cawajas
la jünsüs wosis. 29Ma nin liji, tyoca,
si jünsa tsjomis la p'in ca nacj. Nin
la tjiji na, ma polel cyawaja wosis ca
nacj. Mpes pjü tjunuc nin la tjiji, pjü
lampjüts'ünücj ca jupj. 30Camvelecj:
‘Jupj quelel jas tjijyünsa wosis, newa
ma polel pjü tecyawaja jupj’.

31 ”Nin p'iyá jepa püné lal. Jupj
quelel jama jupj militarpan jilal ca
nacj. Quelel le palana p'a wa lal, jupj
militarpan jilal. Wine secj p'in, 'etjele
jupj, jola nsem ncu 'ücj le palana p'a
jepa lal. Jola nsem militarpan diez
mil si manuna ca nacj. Jepa p'a wa
militarpanveintemil simanuna,más
pülücjwitjacj yupj jupj militarpan ji-
lal. 32 Jupj más püné tulucj, jupj ca
sin majamas auxiliarpan nepenowá
p'a jepa nt'a. Custjay pajal campa
ton ̈ca p'a, ca sin majamas, ca jupj lal
la mü'üyacj 'onin ne 'ücj jis la püt'üs,
ma la mpa'nacj. 33 Nin p'iyá nun
jis lal. Nujola t'as costa way ncapj

con̈có. Nun ma nin nujola pjü way
nun nuts'a'á Dios juts'a'á, napj discip-
ulopan tulucj nsem nun.

34 ”Sal 'üsüs way. (Sal mpes ts'yuca
pwisis, ma malala mpalas, ma mojo
jupj.) Nin tulucj sal ma wüjü na.
Sal ma wüjü na, ma polel wüjü la-
jay yupj. 35 Ma wa 'yü'sa liji momas
abono jinwá. Ma wa 'yü'sa liji abono
'amá la ts'uc. Na'aj la ts'i p'in. Nin
p'iyá nun jis lal. Sal 'üsüs jinwá t'as
nun”, nin tjevele Jesús.

15
Jesús sin tji'yüsa lis tjiji Dios quelel

liji pjü gente.
(Mateo 18.10-14)

1 Pülücj 'a jis tjimyula Jesús nt'a.
Yupj nepenowá impuesto jaylacj
jat'anquepj pátjatsja. Jupj nt'a tjiquil
wa p'a witjacj malala nyuca lajay.
Quelel pjyacan̈tsja Jesús tjevelá. 2Nin
mpes fariseopan tülü way tjowelepj
Jesús malala. Nin p'iyá tjowelepj
niyom p'a wa, Moisés popel sin 'yüsa
lajay. Tjowelepj: “Yom niná 'ücj jos
jiquil malala nyuca lajay. Lyaja wa
jupj yupj jis lal.”

3 Yupj nin tjowelepj, mpes Jesús
parábola tjevele yupj jis lal. Sin 'yüsa
lis tjiji Dios jos pjü ca cus ncon ̈cocj
jupj. Ninana tjevelá: 4 “Nun popa
pjaní oveja cien tya'a jupj ca nacj,
pajal pülücj. Pjü way jos jupj. Pjaní
len̈ tjevyalana, jupj camim lampalas
jupj. Oveja noventa y nueve pjü
lyawun ̈ tsjutsj jalá nt'a. Pjü lejen ̈ ca
mim yomen. Oveja pjaní jus tjinyuca
nas ca la mpalas. 5 Jus tjinyuca nam,
'ücj jos nsem pajal. Oveja ca jüpjüs
mpüntüs, ntjamas. Wo nt'a ca mim.
6 Jus tjevyantanawont'a, ca 'a jismu-
lus jomicapan, la p'awane'aj patja ca
'a jis mulus wa. Ca mveles yupj jilal:
‘'Ücj nujisas t'as napj lal. Napj oveja
len̈tsja, jus tjinyuc quinam.’

7”Ninp'iyáDios lal—tjevele Jesús—.
Pülücj 'üsüsDios lal canacj, noventa y
nueve ca nacj. Yupj püna la tjajay 'ücj
newa lajay yupj. Ca nacj yom pjaní
way p'in malálatsja. Locopyaya jola

tepyala malala nyuca la tjiji. Dios jos
jinwá quelel liji quinam. Dios pü'ü
nt'a más 'ücj jisas nsem jupj mpes,
pülücj 'üsüswitjacj jilal.”

8 Jesús p'a parábola tjevele quinam.
(Newa sin tji'yüsa lis tjiji Dios pajal
quelel liji gentas.) Nin tjevele jupj:
“Quepj t'emel c'a diéziya tya'a ca nacj.
Pjaní palá yaca, ne ma si nuc ca nacj.
Nin tepyala na, t'üc'way 'iyó si müjü,
lepa jupj. Ca wa la majapjunus, ca
la mpalas jupj t'emel. Jus tjinyuca
nas ca la mpalas. Lovin nin lajay
nequem. 9 Jus tjinyuca na, 'a jis mu-
lus ca jupj jomicapan, la p'a wa ne'aj
patja 'ots'ipj. Jupj ca mveles yupj
jilal: ‘'Ücj nujisas t'as napj lal. Napj
nt'emel palá tjeyaca, ma si nuctsja,
nasa jus tjinyuc.’ Nin ca mveles jupj.
10 Nin p'iyá Dios angelpan 'ücj jisas
yompjaníwaympes, quepjpjaníway
mpes. Malálatsja ca nacj jupj püná.
Quina ma jos niná jupj malala la
tjijá; 'üsüs quelel liji quinam Dios jos
jinwá.”

11 Jesús p'a parábola tjevele
quinam. (Newa quelel sin 'yüsa líjitsja
Dios pjü quelel la siji.) Jesús tjevele:
“Yom pjaní, mat'e jatjampan jupj.
12 Ts'ac' pjaní jatjam pjyapja tjevele
popay lal: ‘Mpapay, jipj quelel ne
'antsja jipj jits'a'á popé, quina ma
'en’. Mpes jupj popay pjaní pjaní jis
tje'yaya jatjampan manas pjü yupj
yuts'a'á. 13 P'a jyawca na, jatjam
pjyapja pjü vender la tjiji jupj popay
tje'yayá. T'emel lal pajal campa
tjemey popay mpe. Tjemey nt'a
malala nyuca la tjiji. Pjü jis tje'yaya
t'emel. Tecyawaja.

14 ”Pjü jupj juts'a'á cjuwatsja na,
pjü cjuwatsja wa jis la las jupj tüpü'ü
nt'a. Puespjü cjuwatsja jis la lasne'aj.
Mpes cjuwatsja wa jupj. 15 Tjemey
jupj, yom ne'aj tüpü'ü nt'a. Quelel
tsji' líjitsja yom mpes. Yom niná jas
tjejyama jupj malana lyawun ̈ nt'a,
jupj ca jis ma'ayas jis la las. 16 Pajal
vecj pé'etsja jupj. Malana jalá po
jostsja wa jupj. Pjü 'aya secj yupj.
17 Locopyaya 'üsüs jola tepyala jupj.

Jupj jólatsja: ‘Mpapay jomozopan
pülücj si manuna. Pülücj jatatj jis
la las yupj pjü. Napj qui'á 'os, vecj
ni pü'í. 18 Mpes ca nin müjünsǘ, ca
mis quinam mpapay nt'a. Ca mvelé
jupj lal: “Mpapay, malala nyuca la
tjejay napj Dios lal, jipj lal 'ots'ipj.
19 Jetjam tulucj jinwá napj quinam.
'Üsüs tulucj napj jipj lal. Nin nt'a ma
'en tsji' la mejay, Mpapay. Jipj myozo
nsem napj.” ’ 20 Nin la tjiji jupj. Jas
nisa, tjemey popay nt'a.

”Custjay campa wine p'in, jupj
popay jus tjinyuca jupj. Popay
po jólatsja malala tepyala jatjam.
Ts'üequené tjemey la nüjüsü jupj. Col
tjevyala jupj. Po 'ücj jostsja jatjam
tjac'.

21 ”Jupj jatjam tjevele popay lal:
‘Mpapay, malala nyuca la tjejay napj
Dios lal, jipj lal 'ots'ipj. Jetjam tu-
lucj jinwá napj quinam. 'Üsüs tu-
lucj napj jipj lal.’ 22 Jupj popay
ma nin jólatsja jupj. Tjevele jomo-
zopan jilal: ‘Len̈ way nin quip más
'üsüs way nca'á ma 'e, jas nqui'pá
natjam. Anillo nca'á ma 'e, mos
tjo'onsó. Zapato nca'á ma 'e wa,
tsjom tjo'onsó. 23 Vaca tsjicj t'ünt'ün
ncumanámü'ü'ná 'ots'ipj. Nlajam ca,
pajal 'ücj qjuisas nsem. 24 Natjam
tepe'e jin nólatsja, newa pü'ü. Jupj
len̈tsja; jus tjinyuc quinam.’ Nin
tjevele popay, mpes 'ücj jisastsja pa-
jal.

25 ”Nin tepyala na, jatjam mwalá
tsji' liji nt'a tjá'asa jupj. Yacjaya tjac'
jupj wo nt'a. Ne'aj p'in tjac' na
jupj wo nt'a, nepé jatül jin tjapjaca
jupj. Ne'aj bailar lajay jin tjapjaca
jupj 'ots'ipj. 26 La tjemyona tjac'
mozo pjaní, la tji'yüya tsjan tepyala
quinam. 27 Mozo jupj wola tjevele:
‘Jitsipe tjac', mpes pyapay vaca tsjicj
t'ünt'ün tji'yü'na jis la las. Jitsipe 'ücj
pü'ü tjac' niswá pyapay nt'a, mpes
nin la tjiji jupj.’

28 ”Mpes jatjam mwalá ts'i tji'ina.
Ma quelel wama jámatsja. Yacjaya
popay jus nleya pje'á tjá'asa jupj,
mpes tjemey, tjinyuca jupj. ‘Wama

was, Natjam’, tjevele. 29 Jatjam
mwalá ma jostsja. Jupj tjevele popay
lal: ‘Año pülücj lovin tsji' la tjejay
napj jipj mpes. Lovin ntjijütütj la
tjejay napj. Mop'in ma ntje'an cabro
tsjicj la las, najamicapan jilal la
las. 30 Niná jetjam, malala nyuca
la tjiji. Jipj jet'emel pjü jis tje'yaya
nequem malala witjacj. Jupj tjac'
na, tji'yünan vaca tsjicj t'ünt'ün jupj
mpes.’ 31 Mpes jupj popay tjevele
jupj lal: ‘Natjam, lovin napj lal püt'
jipj. Pjü napj nats'a'á jipj jits'a'á wa.
32Najastsja 'ücj qjuisas nsem quinam
jetjam niswá tjac' mpes p'in. Tepe'e
jin nólatsja, newa pü'ü. Len̈tsja jupj,
ne niswa jus tjinyucucj.’ ” (Parábola
niná t'üc' tjevele quinam Jesús. Sin
tji'yüsa lis tjiji Dios quelel liji wa
malala witjacj.)

16
Más 'ücj Dios ts'uyupj pajal 'üsüs

tsji' lajay Diosmpes.
1 Jesús p'a parábola tjevele wa dis-

cipulopan jilal. Parábola mpes sin
tji'yüsa lis tjijimás 'ücj 'üsüs lajay yupj
jis t'emel lal Dios jos jin. Nin lajay,
más 'ücj ca nsem yupj mpes, Dios
nt'a jil na. Jesús tjevele: “Yom pjaní
t'emelpülücj tyá'atsja,mozo tya'awat-
sja jupj, pjü jis lo jütütj jupj juts'a'á.
Ts'ac' pjaní tjejyawca na, p'a wa tjat'
tjowelepj mozo niná po'ó. Tjowelepj
mozo niná malala nyuca la tjiji, pjü
jis tje'yaya yom juts'a'á. 2Mpes yom
niná la tjemyona ncuwim jomozo,
tjevele jupj lal: ‘¿Tsjan pjucj nin la
tjejay jipj? Ca mvelen tsjan la tjejay
napj nats'a'á jilal. Ca mvelen nol netj
napj mpes, nol jis tje'yan napj mpes
'ots'ipj. Napj namozo tulucj ca nsem
jipj quinam.’

3 ”Mpes jomozo jólatsja: ‘¿Tsjan ca la
mejay napj quepé tjum nam? Napj
mpatrón nin jyama, mpes jupj jo-
mozo tulucj ca nsem napj quinam.
Ma polel tsji' lejay nampa yümücj.
Niná ma lejay napj. Ma wa quelel
mocj la cümon. Pajal ne mayca nin

lejay. 4 Selé quinam tsjan ca la me-
jay. Ninana lejaympes, nepénowa 'ücj
jisas nsem napj pü'üs yupj jilal, jupj
nin tjejyama na.’

5 ”Mpes jomozo pjü lis tjemyona
ncul level lajay, jupj patrón lal level
la tjajay. Pjaní pjaní lis tjemyona
ncul. Mwalá lal tjevele: ‘¿Nol level jipj
napj mpatrón lal?’ 6Level liji tjevele:
‘Cien tina level napj aceitas’. Mpes
mozo tjevele jupj lal: ‘Nca' pyapel,
jipj cien level vele jupj. Nt'i'isa,
pyapel seyasa tepyaca jipj, cincuenta
ca level nsem jipj la p'in.’ 7Locopyaya
mozo tjevele p'a wa lal, level liji wat-
sja jupj. Tjevele: ‘Ne jipj ¿nol level
jipj?’ Level liji tjevele: ‘Cien carga
level napj trigo’. Mpes mozo tjevele
jupj lal: ‘Nca' jipj pyapel, jipj cien
level vele jupj. Pyapel seyasa tepyaca
jipj, ochenta ca level nsem jipj la p'in.’

8 ”Malala waytsja mozo nin la tjiji.
'Ücj tulucj jupj, mop'in jupj patrón
'üsüspjac tjevele jupj po'ó,mozo 'üsüs
nyuca jólatsja mpes. Dios ma jisas
'üsüs nyuca yola tsjan más 'ücj la-
jay yupj, p'a wa Dios ma jisas jilal.
Dios ts'uyupj jaw nt'a patja jinwá
yupj Dios mpes, newa ma pajal 'üsüs
nyuca yola tsjan más 'ücj lajay yupj,
p'a wa Dios ts'uyupj jis lal.

9 ”T'emel 'üsüs tulucj, mop'in más
'ücj 'üsüs la müjí nun jis t'emel lal,
Dios jos jin. Nin lojí, 'üsüs ca nu
mpalas. Dios lovin ma jo' mpa'is
'üsüs la tjüjí. Mpes co'liqué na, 'üsüs
nsem. Potjaqué na Dios lal, Dios 'ücj
jos nsem nun jilal 'üsüs la tjüjí mpes.
Nin velé napj.

10”NunpopaDios jyü'ta jin liji pjaní
way lal, Dios jyü'ta jin ca la mijis wa
pülücj lal. Ma Dios tjijyü'ta jin liji
pjaní way lal, mawaDios jyü'ta jin ca
lamijis pülücj lal. Nin lovin. 11T'emel
tsjicj way pajal Dios lal. 'Üsüs tulucj.
MpesnunmaDios jyü'ta jin lojí t'emel
lal, jupjma ca numa'ayas jupj juts'a'á
'üsüsway, nun jis la jamas jupj mpes.
12Nunma jupj tjijyü'ta jin la tjüjí jupj
juts'a'á lal, Dios ma ca nu ma'ayas
tsjan nun nuts'a'á nsem.

13 ”Nun ma polel lojí Dios jyü'ta
jinwá, nun pajal t'emel nujos na. Nin
p'iyá mozo ma polel tsji' liji niyom
mat'e mpes nin jawas p'in. Mozo
ma ca quelel t'üc' la mijis jupj pa-
trón pjaní tjijyü'ta jinwá. Ma'ajapj
tjijyü'ta jin ca quelel la mijis ca nacj.
Nenéyawa ca cus ncon ̈cosmwalá way
p'in. Ma ca jos nsem ma'ajapj. Nin
p'iyá nun ma polel pajal nin nujola
t'emel mpes, Dios mpes tsji' lojí na”,
nin tjevele Jesús.

14 Fariseopan nin tjepjyacan̈ na
Jesús tjevelá, pajal la tjüpjüts'ün. Yupj
pajal jisastsja t'emel. 15 Jesús seletsja
nin tjowelepj yupj, mpes jupj tjevele
yupj jis lal: “Nun welé gente jis lal
nun p'iyá 'üsüs; mop'in malala nun.
Dios selé tsjan t'üc'waynujola. Gente
p'in yola nun pajal 'üsüs. Niná nun
lojí pajal malala Dios lal.

16 ”Juan el Bautista custjay ma tjac'
na, Moisés popel to'atsja, profetapan
tapac to'atsjawa. (Yupjpjüway tapac
Diosmpes.) Po quina Juan el Bautista
tjac' naya mpe, napj velé pülücj jis
walap'a'á. Nin velé Dios ca müjü'tüs
nosis nt'a. Pjü way po jisas ca Dios si
jütüta popa jis mpalas yupj. Pjü polel
lajay, pjü nin lajay, 'ücj jis la winin
ne'aj.

17 ”Newa ca nin mpalas Moisés
popel vele jin, jupj niná tepyaca Dios
tjijyü'tá. Dios lovin ma ca jo' mpa'is
jupj tjijyü'tá. Tsjicj way p'in jo'
pe'e tulucj. Tsjun po'ó ca ncawajas;
mop'in ma ca jo' mpa'is Dios. Nosis
ca ncawajas; mop'in ma ca jo' mpa'is
Dios.

18 ”Yom se jamá mim jats'om, p'a
lal woya jupj ca nacj. P'a lal woya
na, Dios ca mveles ma jats'om ne'aj
mya'na jupj. Nin p'iyá jats'om lal
woya lal. P'a yom jats'om lal woya,
Dios ca mveles ma jats'om ne'aj
mya'na jupj. Malala lajay p'in Dios
lal”, tjevele Jesús.

Más 'ücjDios tjevele jin lijicj.
19 (Jesús sin 'yüsa la síjitsja más 'ücj

pyonecj Dios Popel tjevelá, ne nin ca
la mijicj Dios tjevele jin.) Nin tjevele

Jesús: “Yom tüpü'ü, t'emel pülücj
tyá'atsja. Lovin jas tücüi'pe pülül je.
Lovin pülül pülücj jaylacj, po 'üsüs
yustapj jas tücüi'pe jupj. Pjü jyawca
pülücj la las la tjiji, pülücj tjelyaja
jomicapan jilal, mpes 'ücj jos tepyala
jupj. 20 Ts'ac' pjaní p'a witjacj tjiquil
jupj wo t'asiyú tjüwücj jun vilicj nt'a,
yom tüpüntüpj, tjil. Pjü cjuwatsja
yomen. Lázaro lotsja jupj. Jüp'üy jas
tüpwes püts'ey. 21 Pajal vecj pé'etsja.
Quelel lyájatsja na'aj la ts'iya popé,
yom t'emel pülücj jupj ve palá tinca
popé. Mop'in t'e'enca secj jupj. Más
malala tepyalawa jupj. Tsjiyówitjacj
tjiquil, jupj püts'ey tüpwis 'ots'ipj.

22 ”Locopyaya nin pues cjuwá
tepe'e Lázaro. Angelpan tjaman
jupj Dios pü'ü nt'a. Ne'aj Abraham
pü'ü wa quinam. Yomen t'emel
pülücj, tepe'e wa jupj, jupj 'a toctsja.
23Malala nt'a tjemey jupj, 'awa püné
mo'o tjemey. Ne'aj pajal 'aplijila
tjá'asa. Ne'aj tjá'asanepéAbrahampa-
jal campa ton̈ca tjinyuca. Jus tjinyuca
wa Lázaro Abraham lal. 24 Jupj 'awa
püné mpe yümücj tjevele: ‘Ncocoy
Abraham, jele t'as malala ntepalá.
Ncapj tjep'ya'sa. Jas tjejyama Lázaro
napj nt'a, 'üsǘ mo'o le 'et'é, palá
ts'yosa, ca mpelam po la mo'ot'es,
más 'in tsjo camapalas. Pasal 'aplijila
napj 'awamo'o jüs,mpes le mon.’

25 ”Abraham jupj wola tjevele:
‘Natjam, jele t'as nosis nt'a tüpüt' na,
pülücj netj jipj pajal 'üsüs. Lázaro
nt'ya malala waytsja. Quina 'ücj jos
tepyala Lázaro; jipj pajal li piyun.
26 P'a nin p'iyá velé wa: ne'aj
ts'entunapajal campwila 'i jipj 'i napj.
Mpes quepé quelel jil nun nt'a, ma
polel jil. Nin p'iyá jipj jac' nepé, pjü
ma polel jiquil wa cupj nt'a. Yoquin
cjuwá’, tjevele Abraham.

27 ”Yom 'awa püné mo'ó, wola
tjevele jupj: ‘Ninmpes la 'emon, nco-
coy, jas majaman Lázaro, müjü'tün
jupj napj mpülücpan nt'a ca mim.
28Cínquiyampülücpan napj. Lázaro ca
mveles yupj jilal camalala jis mpalas
yupj, yupj malala lajay, napj lejaytsja

jinwá. Jupjma jamayupj nt'a, ca ncul
wa yupj qui'á, malala nt'a, ca nacj.
Nt'a pomalala ne palá napj lovin.’

29 ”Abraham tjevele jupj lal:
‘Moisés tepyaca Dios tjijyü'tá. Jupj
Popel jatatj yupj. Profetapan tapac
püná Dios po'ó jatatj wa yupj. Más
'ücj yupj jis tjüjütütj jin la mijicj
pyülücpan. Nin lajay, Dios ma ca jis
capj ntülüs yupj.’

30 ”Yom 'awa püné mo'ó tjevele:
‘Nin tulucj, ncocoy Abraham. Tepe'e
jama yupj nt'a, yupj ca yola mpalas
malala nyuca la tjajay. Ma ca jisas
nsem newamalala lajay yupj.’

31 ”Abrahamwola tjevele jupj: ‘Ma
jisasMoisés tepyacá,majisasprofeta-
pan tapac, ma wa ca jisas nsem jupj
velá, yom püna tepe'e jas nisa, pü'ü
niswá. Newa ma ca mponecj jupj
velá.’ ” Nin tjevele Jesús.

17
Más 'ücj lovin perdonar lijicj la p'a.
(Mateo 18.6-7, 21-22;Marcos 9.42)

1 Locopyaya Jesús tjevele jupj dis-
cipulopan jilal:

—T'üc'way nepénowamalala nyuca
lajay mpes p'a witjacj malala quelel
lajay wa. Malala ca jis mpalas pajal,
niná lajay mpes. 2 Más 'üsüs nsem
yupj mpes la p'a pe püné jis men
ntsu'pacj mvalacj, 'üsü ́ püné mo'o ca
la nts'iyacj, nca'lin̈. Másmalala nsem
yupjmpesyupjmalalanyuca lajayne
ca tsjicj pjaní malala nyuca la mijis
wa, yupj la tjajaympes. 3 'In tjajama.

”Jetjam malala nyuca la 'iji na, cus
tjeve'le. Jupj jola mpalas malala
nyuca la tjiji ca nacj, ne ca 'üsüs la
mijis quinam. Nin la tjiji na, jipj ca
mya 'ü'süs jupj lal. Jipj ca perdonar
la mijin jupj. 4 La siete malala nyuca
la 'iji ts'ac' pjaní ca nacj. La siete jipj
nt'a jac' wa, jupj vele jipj lal: ‘Malala
la tjejay jipj lal. Ma ca nin la mejay
quinam.’ Nin liji na, jipj camya 'ü'süs
jupj lal niswá—nin tjevele Jesús.

Dios lal japon 'ücj müjü'tücj jupj
mpes.

5 Apostolpan tjowelepj qjuis Jepa
Jesús lal:

—Qjuis capj tjep'ya'samás 'ücj qjuis
la pon jipj velen.

6 Jupj tjevele:
—Tsjicjway p'in ponéna, setel tsjicj

way jinwá, 'ücj ca mvelé ts'oway lal:
‘Tepyocja, 'üsǘ püné mo'o 'isine jipj’.
Ne nun welé jin ca la mijis jupj —nin
tjevele Jesús.

7 (Jesús sin tji'yüsa lis tjiji 'ücj
jajütütj Dios mpes, jupj lal japon na.)
Ninana jupj tjevelá:

—Nun popa pjaní jomozo tya'á ca
nacj. Jomozo 'amá le tsjec ca nacj,
oveja jyama ca nacj. Mozo tsji' liji
mpe jac' na, ¿ncu nun popa camveles
jomozo lal: ‘Len̈ way was. Nt'i'isa
la las?’ 8 Ma nin ca mveles jupj. Ca
mveles jomozo lal: ‘'Ücj la tjiji napj
nla. Jin quip 'ulupela la mijin. Pjü
najas jipj ca ma 'en lya na, mü'üs
na wa. Yacjaya jipj ca nlajan wa,
ca mü'üm wa.’ 9 Jupj ma ca mveles
jomozo pajal 'üsüs, jupj tjijyü'ta la tjiji
mpes. 10 Nin p'iyá nun jilal. Nun
napj namozopan. Pjü la tjüjí na Dios
nu jyü'ta, nun ca mvelé: ‘Mozopan
'üsüs tulucj cupj. Qjuis tjijyü'ta la
tjijicj la p'in, pjümozopan lajay jin’ (—
nin tjevele Jesús ca nin mpalas cupj
jyü'tücj na Dios mpes.)

Niyom diéziya jis tji'yü'sa la tjiji
Jesús. Pjaní p'in tjevele tjüwüi'i nin la
tjiji mpes.

11 Jesús newa jámatsja Jerusalén
nt'a. Galilea la nipj tjemey, Samaria
la nipj tjemey wa. 12Nepénowa patja
nt'ane'ajp'in tjac'na, niyomdiéziya la
nyüjüsün̈ jupj. Malala jisastsja pajal,
jis pjoloc' tjamaja mpes. Mpes sin
tjan nyüjünsünün̈ yupj. Ma quelel ja-
cutsjamalala jisas sinpopé. 13Campa
mpe yümücj tjowelepj:

—Jesús, qjuis Jepa jipj. Qjuis capj
tjep'ya'sa, malala qjuis tepyala mpes.

14 Yus tjinyuca na, Jesús tjevele
yupj jis lal:

—Sacerdotepan nt'a lowa nun.
Yupj ca nujus nucucj, nun jis p'üy ca

lampalacj ncumalala lo nuc—tjevele
Jesús.
Mpes tjilmalala jisas. Custjay jiltsja

na, jis tji'yü'sa yupj. 15 Jus nlay jis
tji'yü'sa, ne pjaní way yupj sin popé
tjac' niswá. Po 'üsüs pjac tjevele Dios
po'ó. Yümücj tjevele jupj. 16 Palá
nipi'tje jupj Jesús wolap'a'á. Tjevele
tjüwüi'i pajal Jesús lal, tji'yü'sa la tjiji
mpes. Samaria mpe 'eseptsja jupj,
judío tulucj. 17 Jesús jupjwola tjevele:

—Diez witjacj jis tji'yü'sa. Nueve
len ̈, ma niswa tjiquil yupj. 18 Pjaní
way p'in niswa tjac' 'üsüspjac la veles
Dios po'ó. Niná judío tulucj, napj
negente tulucj jupj—tjevele Jesús.

19Tjevele wa tji'yü'sa lal:
—Jin ni'isa nucun, napj jin jyam

quinam. Tepyon napj tjevelé,mpes 'i
tjü'ü'sa —tjevele Jesús.

Dios jyü'ta na, ma polel la nuc nin
pyalá.

(Mateo 24.23-28, 36-41)
20 Fariseopan Jesús lal la tjü'üy

'ona Dios ca Jepama'ajam nosis casá.
Jesús jis wala tjevele:

—Dios Jepa já'asa na, cjuwá tsjan
ca nucú, ca jus cülayé ca nin mpalas
quinam. 21 Ma ca mvelecj: ‘Qui'á
nin pyala’. Ma ca mvelecj: ‘No'oj
nin pyala’. Nusin tjü'üsüs nina: nasa
jyü'ta jupj quinam, gente jisas mo'ó.

22 Jesús tjevele wa discipulopan ji-
lal:

—Napj p'iyá niná Yomen Dios jas
tjejyamá. P'a jawas nun pajal ca
nujos nsem napj mpü'üs nun jis lal
niswá, quina nun lal pü'üs jinwá.
Po ca nujos nsem ts'ac' pjaní way
p'in niswa ca mpü'üs nun jis lal.
23 Nepénowa ca mvelecj nun jilal:
‘Tjunuca. Qui'á já'asa jupj. Tjunuca.
No'oj já'asa jupj.’ Ma lowa nun. Ma
ca nlawú yupj jilal. 24Napj cuwis na,
ca pjü jus nlayecj. Menmené lamena
pjü jyawca liji; nin p'iyá cansemnapj
lay ne palá na. 25 Mwalá way p'in
pajal malala ca ma palas; ma wa ca
quelel la ma jicj quina patjá.

26 ”Napj quelel cuwis naya, nin
p'iyá ca nsem Noé tüpü'ü na jinwá.

27 Noé tüpü'ü na, ma japontsja
ca malala mpalas. Newa jalatsja,
myü'ün̈tsja. Newa wyayin̈tsja yupj.
Lovin nin p'iyá lajaytsja. Nin
p'iyatsja Noé barco wama tjemey
jawas. Yacjaya pajal püné tjive.
T'yüna 'üsǘ, ne pjü sey jis la tjemey,
tecya'lin̈. (Nin p'iyá ca nsem, napj
quelel cuwis naya. Ma ca jus nlayecj
len̈ way Dios ca jis capj ntülüs.)

28”Ninp'iyatsja Lot tüpü'ünapüná.
Ma yólatsja yupj. Newa jalatsja, newa
myü'ün̈tsja yupj. Jaylacj lajaytsja
'ots'ipj, vender lajaytsja 'ots'ipj, jis
wa sin jajünsüptsja 'ots'ipj. 29 Pjü
newa nin lajaytsja, Lot Sodoma nepé
tjemey nas. (Nin jawas p'iyá Dios
jis capj tyüla Sodoma nt'a tapatjá,
malala nyuca la tjajay mpes.) 'Awa
tjive, pe pwe tjive la tjiji Dios, mpes
pjü jis tji'yü'na ne'aj. 30 Napj lay ne
palá na, nin p'iyá ca nsem. (Ma ca jus
nlayecj tsjan campalas.)

31 ”Dios nasa jis capj tyüla na, más
'ücj ts'üequenequé. Yom wo jay nt'a
ntojom ca nacj, nin pyala na. Jupj
juts'a'á wo mo'ó jatja. Más 'ücj len̈
way ts'üequené, ne ma pje'á le queyé
jupj juts'a'á wo nepé. Jupj sine lejen ̈
nt'a ton ̈ca, más 'ücj ma jama lo ta'es
jupj juts'a'á mpes. Más 'ücj len̈ way
ts'üequené. 32 Nujola tapalas Lot
jats'om. (Malala tepyala, tepe'e, ma
quelel jámatsja mpes.) 33 (Nin lovin.)
Nun pajal nin nujola 'onin ne 'ücj
mpatjaqué nosis nt'a, ma ca mpat-
jaqué Dios lal. Nun pjü jatja lowú
Dios mpes, 'ücjmpatjaqué Dios lal.

34 ”Napj cuwis na, napj ca man
nepénowa napj nt'a. Nepénowa ma
ca jis man. Mát'eya ca cjan mpat-
jam püste na ca nacj, napj cuwis na.
Pjaní way ca man. Pjaní wa ca ne'aj
mpü'üm. T'üc' niná. 35Nequemmat'e
jun pjaní nt'a ncjocjocj ca nacj, napj
cuwis na. Pjaní way ca man napj.
Pjaní wa ca ne'aj ntojom. 36 Niyom
mat'e 'a mulú me'elecj yupj jasin nt'a
ca nacj, napj cuwis na. Pjaní way ca
man napj. Pjaní wa ca ne'aj ntojom—
tjevele Jesús.

37 Jupj discipulopan tjowelepj jupj
lal:

—¿Ca'aj ca ninmpalas niná pjü?
Jis wala tjevele:
—Tepe'e jüp'üy pü'ü nt'a, ne'aj 'a jis

mulus montes. (Nin p'iyá gente pajal
malala lajay nt'a, ne'aj ca ncuwis, jis
capj la tül.)

18
Más 'ücj lovin ca lamonacj Dios lal,

mponecjwa jupj caqjuiscapjmp'a'sas.
1 Jesús parábola p'a wa tjevele yupj

jilal. Parábola mpes sin 'yüsa lis tjiji
más 'ücj lovin Dios lal la mon jis
capj mp'a'sas. Ma jis capj tjep'ya'sa
custjay, más 'ücj newa la nuc Dios
ca jis capj mp'a'sas. T'üc' way jupj
ca nin la mijis. 2 Ninana parabo-
las Jesús tjevelá: “Yom püné tüpü'ü
pülücj patja nt'a. Juez waytsja jupj.
Ma lecj jéyatsja Dios ca cus ntülüs
jupj. Ma wa jólatsja gente sin po'ó.
3 Quepj, voyum tepe'e, ne'aj tüpü'ü
wa jupj, pülücj patja nt'a. 'Üy'üy
way jactsja jupj juez nt'a, véletsja:
‘Ncapj tjep'ya'sa ma malala la ma jis
napj ne'enemigá.’ 4 Püs way juez ma
quelel se p'á'satsja jupj. Locopyaya
jupj jólatsja: ‘T'üc' way napj ma lecj
jeyá Dios lal. Ma wa nola gente sin
po'ó. 5 Mop'in ca cus mp'acj jupj.
Quepj niná newa pajal le moná napj
lal, mpes cus mp'acj ca napj. Ma nin
lejay, pajal ca nin tulum, lovin jac'
mpes’, nin jólatsja juez.”

6 Qjuis Jepa Jesús tjevele: “Nujola
t'as juez malala po'ó. Nujola t'as
jupj tjevelá, quepj lovin la tjemyona
mpes. 7Dios más 'üsüs juez lal. T'üc'
way jupj ca jis capj mp'a'sas jupj
ts'uyupj, yupj lovin la mon mpes,
jaw na la mon wa, püste na la mon
wa. Dios lis t'ya yupj. ¿Ncu pajal
ca la nucus jis capj la p'acj? Nin
tulucj. 8 Len̈ way ca jis capj mp'a'sas,
jis enemigopan ma malala lis mijicj.
Nin velé napj nun jis lal. Napj p'iyá
niná Yomen Dios jas tjejyama nun
nt'a. Nosis nt'a cuwis na 'üsüs la
jay ¿ncu nosis casá patja ca mponecj

Dios quelel jis capj p'ya'sa yupj?” nin
tjevele Jesús.

Más 'ücj pjü tsjictjacj jin yola yupj
p'iyá.

9 P'a parábola tjevele wa Jesús
nepénowa ne'aj tjatja jilal. Yupj p'iyá
'üsüs Dios lal jin yólatsja. Yupj yólatsja
la p'a wa 'üsüs tulucj. Mpes Jesús sin
tji'yüsa lis tjiji más 'ücj ma 'üsüs jin
yola yupj p'iyá. Tjevele: 10 “Niyom
mat'e tjil Dios wo nt'a jis la veles Dios
lal. Pjaní fariseowaytsja. (Ne'aj patja
yólatsja jupj 'üsüs.) Ma'ajapj t'emel
t'e'éncatsja jepa mpes. (Ne'aj patja
yólatsja jupjmalala.) 11Fariseo 'ücj jus
la nuc nt'a ton ̈ca jupj, tjevele Dios lal.
(Pajal 'üsüs way jupj p'iyá, tjevele.)
Nin tjevele: ‘Dios, la p'a witjacj
malala yupj. Wüi'is yupj jin tulucj
napj. Pwecapan yupj nepenowá.
Malala nyuca lajay yupj nepenowá.
Nepénowa ne'aj jamanun sejats'om
tulucj. Yom qui ton̈ca jin tulucj wa
napj. T'emel t'e'enca jupj jepa mpes.
(Malala jupj pajal.) 12Napj 'üsüs lejay
jipjmpes. Ts'ac'mat'e pjü semanama
lya, 'üsüs quelel lejay mpes. Pjü napj
tyatj popé, pjü diez popé, pjaní 'e 'a
'ots'ipj.’ Nin tjevele fariseo.

13 ”Yom ma'ajapj, t'emel t'e'éncatsja
jepa mpes. Tsjicj way p'in wama tje-
mey Dios wo mo'ó. Ma jostsja la p'a
jus lanuc. Ma tsjunpo'o tjinyuca jupj.
Mop'in jos suna tyüla 'aplijila mpes.
Pajal nin jólatsja jupj malala nyuca la
tjiji. Tjevele Dios lal: ‘Malala nyuca
lejaynapj lovin. Ninpe jele t'as. Ncapj
tjep'ya'sa.’ ”

14 Jesús tjevele: “Yom t'emel
t'e'éncatsja 'üsüs tepyala Dios lal.
Ma'ajapj malala waytsja custjay. Nin
velé napj nun jis lal. Püné jin jola jupj
p'iyá, Dios ca tsjicj way la mijis jupj.
Nin lovin. Tsjicj jin jola jupj p'iyá,
Dios más püné ca la mijis jupj”, nin
tjevele Jesús.

Jesús jos tsjictjacj jiquil jupj nt'a.
(Mateo 19.13-15;Marcos 10.13-16)

15 Nepénowa tjaman wa tsjictjacj
Jesús nt'a. Jisastsja Jesús ca po la
mo'ot'es tsjictjacj sey pjucj, mveles

ca 'üsüs jis mpalas Dios mpes. Jesús
discipulopan yus tjunuc tjiquil ne'aj,
ne jis capj tjowelel tsjictjacj tucuman
mpes. 16 Jesús ma jostsja discipu-
lopan nin la tjajay. Tjevele ncul tsjic-
tjacj. Tjevele wa discipulopan jis lal:
“Jisma'ayá ca ncul tsjictjacj napj nt'a.
Po ma jis müjü'tü ́ ma ncul. Gente
japon tsjictjacj japon jinwá, Dios 'ücj
si jütüta yupj. 17 'Ücj tsjictjacj jis lal
Dios si jütüta. Gente ma jisas Dios si
jütüta yupj, tsjictjacj si jütüta jinwá,
macaDios popa jismpalas yupj. T'üc'
niná”, tjevele Jesús.

Costa way pülücj jatatj Dios si
jütüta popa se palá yupj.

(Mateo 19.16-30;Marcos 10.17-31)
18 Judiopan jis jepa pjaní tjevele

Jesús lal:
—'Üsüs way jipj. 'Üsüs sin 'yüsa le-

jay. Najas mvelen napj lal tsjan más
'ücj la mejay napj ne Dios ca ma'ayas
napj ca 'ücjmpü'üs lovin jupj lal.

19 Jesús jupj wola tjevele:
—¿Tsjan mpes tjevelen napj 'üsüs

way? Dios p'in 'üsüs way jupj. (¿Ncu
quelel velen napj p'iyá Dios?) 20 Jipj
selen Dios tjijyü'tá jupj Popel mo'ó.
Tjijyü'ta yom ma ca ne'aj ma'nus
jats'om tulucj, quepjma ca ne'aj mim
voyum tulucj lal, ma ca mü'ü'nan p'a
wa,macampequem,ma lantsawilin.
'Üsüs la mijin pyapay lal, jemay lal
wa. Jele nsem noypan yupj jipj lal.
Niná Dios tjijyü'tá—tjevele Jesús.

21Yom judiopan jis jepa tjevele:
—Lovin nin la tjejay. Napj tsjicj

waytsja na p'in lovin nin la tjejay.
22 Jesús tjapjaca na niná, tjevele

jupj lal:
—Pjaní ma la tjejay custjay. Pjü

vender la mijin jipj jits'a'á. T'emel
niná jis ma'ayan t'emel cjuwá. Nin
la tjejay na tsjay pülücj ca nta'an Dios
pü'ü nt'a. Nin la tjejay na ncuwim,
ncapj ncon̈con.

23 Yomen tjapjaca na niná,
'aplijílatsja jupj pajal. Maquelel líjitsja
Jesús tjevelá. Pajal pülücj tyá'atsja
jupj. 24 Jesús tjinyuca pajal 'aplijílatsja
jupj. Tjevele:

—Pajal costa way pülücj jatatj Dios
si jütüta popa se palá. 25 Pajal
costa way camello jav jul casá jama.
Camellomapolel nin liji niná. Más 'in
costa way pülücj jatatj Dios si jütüta
popa se palá yupj—tjevele Jesús.

26Niná tjepjyacan̈ tjowelepj:
—Pajal costawayDios si jütütapopa

se palá yupj. Pjüwayma 'üsüs se palá
Dios lal ca nacj, pjümampatjamDios
lal ca nacj.

27Mpes Jesús tjevele:
—Niná gentema polel lajay, 'ücj nin

liji Dios. Dios 'ücj jis capj p'ya'sa 'ücj
jis la püt'üs jupj lal.

28Pedro tjevele Jesús lal:
—Cupj cuts'a'á jatja tjeleque jipj lal,

cyapj la con̈.
29 Mpes Jesús tjevele discipulopan

jilal:
—Nun nuts'a'á jatja tjalawú napj

lal, 'üsüs pajal napj lal. Po 'üsüs ca
nsem nun jis lal nin la tjüjí mpes.
Nepénowa quelel lajay Dios jyü'tá,
mpes jil jis wa nepé ca nacj, jil se-
jats'om mpe wa ca nacj. Nepénowa
jil jis pülücpan nepé. Nepénowa jil
sejamaynepé ca nacj. Jil wa jis papay
nepé nepenowá. Nepénowa sin popa
nepé jil. T'üc' way 30 pajal pülücj ca
jis ma'ayas Dios nosis nt'a patja na,
nin la tjajay mpes. Más pülücj ca
nt'anquecj jatja tjil jis lal. P'a wa ca
jis ma'ayas wa. P'a jawas, napj niswa
tjacuwis nam, lovin campatjam yupj
Dios lal—tjevele Jesús.

Jesús niswa tjevele malala ca
mpalas jupj, mpa'is.

(Mateo 20.17-19;Marcos 10.32-34)
31 Locopyaya sin tjan jis lal tje-

mey Jesús, discipulopan dóceya jis lal.
Jupj tjevele yupj jis lal: “Jerusalén
nt'a leque. Ne'aj pjü ca ma palas
profetapan ninpe tapac püná. Napj
p'iyá niná Yomen Dios jas tjejyamá.
32 Ne'aj Jerusalén nt'a, Dios ca jis
ma'ayas judiopan tulucjmalala lama
jicj. Yupj la mpjüts'ünücj ca napj lal.
Ca nin po'o mvelecj malala napj. Ca
ncapj mputs'acj. 33 Ca ma süpücj, ma
'ü'nacj ca. Ntipü'í na, nin müjünsǘ,

mpü'üs niswá ts'ac' cont'e tepyala
na”, nin tjevele Jesús.

34 Niná jupj tjevelá ma sin tji'yüsa
discipulopan. Ma polel sin tji'yüsa
yupj. Ma jus nlaytsja tsjan po'o
tjevele jupj.

Yom jun tulucj tji'yü'sa la tjiji Jesús.
(Mateo 20.29-34;Marcos 10.46-52)

35 Jesús newa jámatsja Jerusalén
nt'a. Ne'aj p'in tjemey quinam Jericó
nt'a, pülücj patja nt'a. Ne'aj tjá'asa
yom jun tulucj jümücj la nt'a. T'emel
la tjemyonane'aj jiltsja jis lal. 36Tsjay
pülücj ne'aj jil jin tjapjaca jupj, mpes
jupj la tji'yüya tsjan mpes pülücj tjil.
37Nepénowa tjowelepj jupj lal:

—Jesúsne'ajwa jama. Nazaretmpe
'esepj jupj.

38Niná tjapjaca na, yom jun tulucj
la tipiya:

—Jesús,ncapj tjep'ya'sa. Dios jin tje-
jyama nosis nt'a. David püna tüpü'ü
popa p'iyá jipj.

39Mwalá tjil sin popé cus tjowelel
yom jun tulucj.

—Lyájasa t'as—tjowelepj jupj lal.
Más yümücj la tipiya jupj:
—Ncapj tjep'ya'sa. Dios jin tje-

jyama. David püna tüpü'ü popa p'iyá
jipj.

40 Mpes Jesús tyantaná, tjevele ca
yom jun tulucj lal ncul jupj nt'a. Yom
jun tulucj tjac' na, Jesús la tji'yüya jupj
lal:

41—¿Tsjan jyas napj lejay jipj mpes?
Yom jun tulucj tjevele:
—Nejepa, po quelel nyuc napj.
42 Jesús tjevele jupj lal:
—'I tjü'ü'sa catsj quinam. Jipj

tepyon napj polel 'i 'ü'sa lejay mpes
'ücj quinam.

43 Len̈ way yom jun tulucj 'ücj
nyuca tepyala jupj. Cus tecyon̈ca
Jesús, 'üsüs pjac tjevele wa Dios po'ó
'üsüs tepyala mpes. Pjü ne'aj tjunuc
tji'yü'sa la tjiji, 'üsüspjac tjowelepjwa
Dios po'ó.

19
Zaqueo tjac' la nüjüsü Jesús.

1 Jesús Jericó nt'a ne'as tjemey.
Newa jámatsja Jerusalén nt'a. Culup-
wen nipj tjemey Jericó mo'ó. 2 Ne'aj
yom tüpü'ü Zaqueo ló. T'emel
t'e'éncatsja jupj jepa mpes. Nin la tjiji,
tüpü'ü jupj. Niyom p'a wa ne'aj natj
wa t'emel jepa mpes. Zaqueo yupj
jis jépatsja jupj. T'emel pülücj tyá'atsja
jupj, Zaqueo. 3 Zaqueo po quelel si
nucutsja Jesús. Quelel nyúcatsja cana
jupj. Ma polel si nucutsja pajal pülücj
tantan tjelyawun̈mpes. Zaqueo 'amá
'alá tón̈catsja, ne nin.

4 Nin mpes mwalá way ts'üequené
jupj, ts'oway jay tjemey, Jesús quelel
nyúcatsjampes. Yon ton ̈ca jin jámatsja
Jesús. 5 Jesús yon ton̈ca nas tjemey,
yon jay nt'a tjinyuca, Zaqueo ton ̈ca
nt'a. Tjevele jupj lal:

—Zaqueo, len̈ way palá was. Mpa-
pay Dios jos napj jum wya nt'a la
püt'üs yacjam.

6 Mpes len̈ way palá tjac' Zaqueo.
'Üsüs jos la nüjüsü Jesús. 7 La p'a
wa ne'aj tjelejen ̈, tjunuc Jesús tjemey
Zaqueo lal, mpes pjü way tülü way
tjowelepj malala la tjiji Jesús. Tjow-
elepj: “Yommalala lal tjemey,wont'a
ca ma'ajam”.

8 T'üc' way ma sin 'yǘsatsja yupj.
Zaqueo pjü jis walap'a'a tjevele qjuis
Jepa Jesús lal:

—Jipj napj Nejepa—tjevele—. Ma ca
malala la cüjay quinam. Dios jos jin
ca la mejay quinam. T'üc' way la mi-
tad napj nats'a'á ca jis ma'ayá t'emel
cjuwá quinam. La p'a jus tsyawil,
tüpweques jupj t'emel pünap'in, niswa
cama'ayá jupj t'emel. Pjaní tüpweques
mpes, yulupjana ca ma'ayá —tjevele
Zaqueo.

9 Jesús tjevele jupj lal:
—Malálatsja jipj Dios lal. Yacjaj 'ücj

'e tepalá Dios lal, mpes ca mpü'üm
Dios lal. Nin ca nsem jipj wya nt'a
patja jilal. Pyon quinam jipj, Abra-
ham tepyona jin p'iyá püná,mpes 'ücj
'e tepalá Dios lal. 10Ma sa con̈ Dios 'a
malala yupj. Len̈ jinwá yupj Dios lal.
Napj tjacuwis la pal len̈ jis tjevyala jis
lal. Jis capj p'yacj mpes ca 'üsüs nsem

yupj Dios lal ne ca 'ücjmpatjam yupj
jupj lal. Napj p'iyá niná Yomen Dios
jas tjejyamá.

Jesús jos jupj jomozopan 'üsüs tsji'
lajay jupj mpes jupj len̈ p'in.

(Mateo 25.14-30)
11Ne'aj tjatja tjepjyacan̈ niná Jesús

tjevelá Zaqueo lal. Parábola mpes
sin tji'yüsa lis tjiji 'ots'ipj. Ne'aj way
p'intsja Jerusalén nt'a, mpes yupj
yólatsja quina ca Dios Jepa ma'ajam
nosis nt'a. Pjü ca nucucj ca nin
mpalas, yólatsja yupj. 12 Ma nin
pyálatsja,mpes Jesús sin tji'yüsa lis tjiji
tsjan líjitsja Dios nosis nt'a. Ninana
tjevelá: “Jepa jatjam quelel campa
jámatsja. Quelel jámatsja nt'a jepa
püné ca püné la mijis jupj, ca jepa
mpalas jupj. Jepa tepyala na, quelel
jactsja niswá. 13Mpes wine secj p'in,
jupj jomozopan diéziya jis lal tjevele
ncul. Pjaní pjaní jis tje'yaya t'emel
c'a pjaní pajal pülücj jaylacj. Tjevele
yupj jis lal: ‘Napj len ̈ na, najas t'emel
más pülücjmpalas t'emel niná mpes.
Jaylacj la müjí t'emel lal. Niná ca
vender la müjí más 'in pülücj jaylacj.
Mpes más pülücjmpalas t'emel.’

14 ”Ne'aj tapatjá ma jisastsja jepa
jatjam. Mpes niyom nepénowa
mwalá sin tjajam jepa püné nt'a, la
veles jepa püné lal. Javeleptsja: ‘Ma
qjuisas nina qjuisí jütütam ncupj’.
15 Jepa pünémop'in jepa la tjiji jupj.

”Nin tepyala na, jepa jatjam niswa
tjac', jupj tjevele jin. Tjac' na, tji-
jyü'ta lal ca mvelecj ncul jomozopan
diéziya, t'emel jis tje'yaya yas nam.
Jupj quelel seletsja nol natj t'emel
jupj tje'yaya lal. 16 Mozo mwalá
way tjac', tjevele: ‘Nejepa, jipj t'emel
c'a pjaní diéziya tepyala quinam’.
17 Mpes jupj jepa tjevele jupj lal:
‘'Üsüs la tjejay. Namozo 'üsüs jipj.
Tsjan tsjicj way pajal 'üsüs la tjejay
jipj, mpes ca jis müjü'tün pülücj patja
nt'a, pülücj patja diéziya nt'a ca jis
müjü'tün.’

18 ”Locopyaya mozo p'a wa tjac',
tjevele: ‘Nejepa, jipj t'emel c'a pjaní
cínquiya tepyala quinam’. 19 Jepa

tjevele jupj lal: ‘Nin mpes jipj ca
jis müjü'tün pülücj patja nt'a, pülücj
patja cínquiya ca jis müjü'tün’.

20 ”Locopyaya mozo p'a wa tjac',
tjevele: ‘Nejepa, qui'á já'asa jet'emel.
Tjivyü'ün, tje'yonsó jet'emel. 21 Lecj
tjeyatsja jipj lal, mpes nin la tjejayt-
sja. Napj seletsja ts'üis jipj. Máspülücj
t'e'en jipj püna tje'yan lal. Tjevyala
jequetj jipj ma jisin mpe’, nin tjevele
jomozo niná. 22Ninmpes jepa tjevele
mozo niná lal: ‘Mozo malala jipj.
Pajal malala nyuca jele. Jipj tjeve-
len mpes napj selé malala la tjejay
jipj. Jipj tjevelen jipj selen ts'üisis
napj. Más pülücj netj napj püna tje'yá
lal. Tjevelen napj tjevyala jequetj
napj ma jisin mpe. 23 Jipj selen
niná. ¿Tsjan mpes ma prestar la tje-
jay nt'emel banco nt'a, más 'in pülücj
mpalas nt'emel? Jipj nin la cüjaytsja,
napj cüt'anquetsja napj nt'emel napj
tjacuwis na. Cüt'anqué watsja p'a wa
t'emel, napj nt'emel prestar la tjejay
mpes’, nin tjevele jepá.

24 ”Jepa tjevele wa ne'aj tjelejen̈ jis
lal: ‘No'oté napj nt'emel jupj mpe.
Tja'ayá t'emel c'a niná namozo p'a,
jupj ne diéziya tya'a.’ 25 Mpes yupj
tjowelepj jupj lal: ‘Qjuis Jepa, diéziya
tya'a jupj quinam’. 26 Jupj jis wala
tjevele: ‘'Ücjwap'awa t'emel 'ya jupj.
Nepénowa 'üsüs lajay napj jis tje'yá
popé, mpes más pülücj ca jis ma'ayá
yupj. Ca yupj pülücj way nta'acj.
Nepénowa nin tulucj yupj. Liji secj
yupj napj jis tje'yámpes, ne p'a wa ca
nt'anques yupj jatatj. Nin velé ca nin
nsem.’

27 ”Jepa tjevele wa: ‘Napj
ne'enemigopan ma jisastsja napj
jis müjütütj, jis lal nculá, ma 'e.
Nawalap'a'a jis tjü'ü'ná.’ ” Tecyawaja
quinam parabolas. (Niná tjevelá
mpes sin tji'yüsa lis tjiji tsjan ca jis
mpalas jupj jomozopan jupj tjac' na,
tsjan ca jis mpalas jupj enemigopan
'ots'ipj.)

Jesús jepa püné jinwá tjemey
Jerusalénmo'ó.

(Mateo 21.1-11; Marcos 11.1-11;

Juan 12.12-19)
28 Jesús nin tjevele na, tjemey

niswá, Jerusalén mo'o jámatsja jupj.
29 Tucuc' nt'a tjac', tucuc' niná Olivos
ló,ne'ajwayp'inBetfagént'a, Betania
ne'aj p'in 'ots'ipj. Ne'aj tjac' na, jupj
discipulopan mát'eya sin tjejyama,
30 tjevele yupj jis lal: “Lowa yupj
jis wa lejen ̈ nt'a. Ne'as tjalawú
na, soysoy tsjicj ca nucú. Mwen
tsyu'pa ton̈ca jupj. Casá 'osos secj
jupj custjay. 'Osocté ncumaná, ma
'e. 31 P'a wa ca nu la mü'üyas ca nacj
tsjan nu lo jay socté soysoysos. Wola
mvelé Nujepa jos jupj. Nin welé na,
'ücj ca nsem yupj jis lal.”

32 Mpes niyom jupj sin tjejyama
tjil, Jesús tjevele jinwá tjunuc yupj.
33 Yupj soysoy jasoctsja na, jupj
soysoy 'esepj tjowelepj yupj jis lal:

—¿Tsjan nu lo jay socté soysoysos?
34Yupj tjowelepj:
—Qjuis Jepa jos jupj.
Mpes 'üctsja quinam yupj jis lal.

35 Soysoy Jesús nt'a tjaman quinam.
Sin quip pje'apa soysoy lüicj casá
la tsjinan ne Jesús soysoy casá
tjo'onsopj. 36 Jupj soysoy casá tjá'asa
tjemey na, gente p'a wa sin quip
jümücj casá tapajatj, pülül casapa lo
winin Jesús.

37 Tucuc' palavin tjemey, tucuc'
niná Olivos ló, ne'aj p'in quinam
Jerusalén. Pjü ne'aj tjelyawun̈ 'ücj
jisastsja, jupj discipulopan pajal
pülücj, 'ücj jisastsja pajal. 'Üsüs pjac
tjowelepj Dios po'ó, yümücj pjac
tjowelepj yupj, Jesús pajal 'üsüs la
tjiji mpes. La pülücj pajal 'üsüs la
tjiji, yom p'in ma polel liji jinwá.
38Tjowelepj:
—Jepama'ajam Jesús.

Dios pajal 'üsüs ca la mijis jupj
mpes.

Dios mpes vele jupj,
Dios ne cupj qjuis Jepa Püné.

Mpes tsjun po'o patja 'üsüs ca mpat-
jam.

Cupj pajal 'üsüs ca mvelecj Dios
po'ó.

Dios tsjun po'o pü'ü jupj.

39 Fariseopan nepenowá Jesús lal
jiltsja wa. Tjowelepj Jesús lal:

—Jis capj tjeve'le jipj discipulopan,
yupj javelepj mpes. Jis tjijyü'ta ma
mvelecj niná, jipj pajal püné.

40 Jesús yupj jis wala tjevele:
—Yupj lyájasa nacj, pwen witjacj ca

nin p'iyá la mpuyucj wa. T'üc' velé
napj.

Jesús tjevele malala ca mpalas
Jerusalénmo'ó.

41 Más 'in ne'aj p'in tjac' quinam
Jesús Jerusalén nt'a. Jerusalén
tjinyuca na, pajal jólatsja Jerusalén
mpes, ne la tipiya jupj. (Jupj seletsja
jiswa Jerusalénmo'o lejen ̈pjümalala
jis mpalas. Seletsja pasal malala ca
jis mpalas ne'aj tapatjá.) 42Niná jupj
tjevele Jerusalén nt'a patja mpes:

—Po nola nun mpes, nun ma nusin
tji'yüsa 'oyn ne 'üsüs nsem nun Dios
lal. Yacjaj p'in 'ücj nin cüpalastsja.
Quina ma polel nusin 'yüsa 'oyn ne
'üsüs nsemnun Dios lal. 43P'a jyawca
nun jis enemigopan ca ncul, 'amá
ne'aj ca mpa'tacj potjaqué t'asiyú.
Pues yupj ca t'asiyúmpatjam jun ta'á,
nun ma polel nlawú. 44 Nun jis ene-
migopan ca pjü malala lis mijicj nun
jiswa. Ca jismü'ü'nacjne'aj patjá. Pjü
jis wa cjuwá ca nsem. Pe pjaní ma ca
casá ma'ajam p'a lal, jis wa pópatsja
jupj yas nam. Dios nin tjejyama na
nucopj la p'acj, nunma ponetsja Dios
nin tjejyama, mpes nin ca numpalas
—tjevele Jesús.

Jesús pje'á la tecyoye vender lajay
Dios wompe.

(Mateo 21.12-17; Marcos 11.15-19;
Juan 2.13-22)

45 Jesús Jerusalén nt'a tjemey na,
Dios wo nt'a tjemey. Jesús pje'á la
tecyoye vender lajay ne'aj. Ma jost-
sja vender la tjajay Dios wo mo'ó.
46 Tjevele yupj jis lal: “Dios tjevele
jupj Popel mo'ó: ‘Ninana nawá mpe
javelepj napj lal’. Nun ma nujos
niná. Nun la tjüjí pwecapan 'a simulú
qui'á”, tjevele Jesús.

47 Pjü jyawca Jesús sin 'yüsa lis tjiji
Dios wo nt'a. Newa sacerdote noy-
pan po quelel ja'ünantsja jupj. Yólatsja
'oyn la qjuijim cü'ü'nam. Nin p'iyá
yólatsja Moisés popel sin 'yüsa lajay,
judío noypan 'ots'ipj. 48Pues ma sale-
jeptsja 'onin ne 'ücj cü'ü'nacj Jesús.
Yupj salejeptsja ne'aj patjá pajal ts'i
mi'inacj yupj malala la cüjay Jesús
lal. Pjü ne'aj tapatjá po quelel pjya-
can ̈tsja Jesús tjevelá.

20
1 Ts'ac' p'a wa tjejyawca na, Jesús

sin 'yüsa lis tjiji ne'aj Dios wo mo'ó,
Jerusalén nt'a. Jis wala tjevele tsjan
niná Dios 'üsüs la tjiji gente mpes.
Custjay véletsja na, niyom nepénowa
tjiquil wa Jesús nt'a, sacerdote noy-
pan nepenowá, Moisés popel sin
'yüsa lajay nepenowá, co'müypan
nepenowá. 2Tjowelepj jupj lal:

—Qjuis wala tjevele pjacj tjevele
'ücj nin lejay, jipj lejay jinwá. ¿Pjacj 'i
jütüta nin lejay jipj?

3 Jis wala tjevele Jesús:
—Napj ca nu la mü'üy 'ots'ipj.

Nawala tjowelé 4 tsjan mpes 'ücj
bautizar lis tjiji Juan. ¿Ncu Dios
tjijyü'ta nin la tjiji? ¿Ncu gente p'in
jisastsja nin la tjiji?

5 Yupj yuwá tjowelepj tsjan
cüwelem jupj lal. Yuwá tjowelepj:
“Cupj ma polel velecj Dios tjijyü'ta
niná. Nin cüvelecj ca niná, Jesús
ca qjuis la mü'üyas tsjan mpes ma
tepyonecj Juan tjevelá. 6 Cupj ma wa
polel velecj gente p'in jisastsja nin la
tjiji. Nin cüvelecj ca niná, pjü pe ca
qjuesé nts'iyacj, qjuis mü'ü'nacj. Pjü
japon Juan Dios mpes tjevele.”

7Mpes yupj tjowelepj Jesús lal:
—Cupj ma selecj pjacj tje'yaya Juan

el Bautista 'ücjbautizar lis tjiji. 8 Jesús
tjevele yupj jis lal:

—Nun ma nlal tjowelé, mpes ma
wa ca mvelé nun nla tjü'üyá napj lal.
Macamvelépjacj ntjijütütanapjniná
lejay.

Judío noypanmalala la tjajay lovin
Dios jomozopan jis lal, jupj Jatjam lal
'ots'ipj.

(Mateo 21.33-44;Marcos 12.1-11)
9 Nin tjevele na, Jesús parábola

tjevele wa Dios wo nt'a tjatja jis lal.
Sin 'yüsa lis tjiji malala pajal Dios lal
judiopanma jisastsja jupj Jatjam. Ni-
nana parabolas Jesús tjevelá:

—Yom uva sine jupj. Locopyaya
jupj sínetsja jis tje'yaya mo'o jasin p'a
witjacj, 'ücj la mijicj lo valas. Yupj
tjowelepj ca ma'ayacj jupj, tjevyala
popé. Mo'o jasin jis tje'yaya naya,
tjemey pajal campa nt'a. Ne'aj pajal
püs tüpü'ü. 10Uva tjevyala po'ó,mozo
jas tjejyama yupj nt'a, sine lejen ̈ nt'a
lo ta'es tjevyala popé, yom juts'a'á
mpes. Niyom ne'aj mo'o jasin jas
tüpwes ma tja'ayapj jomozo. Mozo
süp, jas tjajam. Jas pjan tjemey.
11 Locopyaya jupj mozo p'a wa jas
tjejyama yupj nt'a. Pajal wa jasüp
ni. Tsjicj jin yólatsja, malala tjow-
elepj jupj lal, ne jas pjan jas tjajam
yupj. 12 Locopyaya mozo p'a wa jas
tjejyama yupj nt'a. Cont'e tepyala
quinam. Jay tjojocj, na'aj la ts'i yupj.

13 ”Mpes uva juts'a'á tjevele: ‘¿'Oyn
la mejay napj quinam? Natjam ca
jas majam. Pajal quelel lejay nat-
jam. Püné jupj ca yola nsem yupj.’
14 Nin tuluctsja. Niyom ne'aj la 'el
jus tjunuc na, yuwá tjowelepj: ‘Niná
uva juts'a'á jatjam. Uva lejen ̈nt'a jupj
juts'a'á nsem, popay tepe'e na. Mas,
mü'ü'nacj ca jupj, mpes uva lejen ̈ nt'a
cupj cuts'a'á nsem.’ 15Mpes yupj jupj
jatjam la ts'i sin mpe, tjü'ünan. —
Parábola t'üc' tjevele Jesús quinam.
Tjevele wa:
—Cupj selecj tsjan ca lis mijis

yomen 'isin jis tje'yaya jis lal. 16 Jupj
ca mim yupj nt'a, sin lejen ̈ nt'a. Jis
mü'ü'nas ca niyom ne'aj tsji' la tjajay.
Uva sin lejen ̈ ca jis ma'ayas la p'a,
yupj ca 'ücj la mijicj lo valas ne'aj —
nin tjevele Jesús.
Yupj tjepjyacan̈ na jupj tjevelá,

yupj sin tji'yüsa judiopan sin po'ó
tjevele jupj, mpes tjowelepj:

—¡Ma ca nin cüpalas!

17 Newa Jesús yus tjinyuca, tjevele
yupj jis lal:

—DiosPopel vele caninnsem. Niná
velá:
‘Niyom nepénowa quelel jajünsüptsja

wosis
pempes.

Pe pjaní ma jisastsja wosis la jünsüs.
Pe niná t'üc'way 'üsüstsja.

Mpes qjuis Jepa Dios jas tjijyünsa
wosis.

Jupj mwalá way tje'yonsa pe
niná

wosis si jünsampes.
Pe niná más 'üsüswaytsja pjü pe wit-

jacj lal.
Tsjomis pe niná casá tón̈catsja.’

Nin vele Dios Popel.
18 ”Napj niná pe 'üsüs jinwá, napj

tjevelé jinwá. Nunwa su jünsü ́ jinwá.
Yom pe niná casá yaca, malala ca
mpalas jupj pajal. Pe niná yom casá
yaca na, más malala ca mpalas jupj.
'Üpjǘ ca mpalas jupj, yomen —tjevele
Jesús.

Jesús pajal 'üsüs tjevele jupj ene-
migopan jis lal.

(Mateo 22.15-22;Marcos 12.13-17)
19 Moisés popel sin 'yüsa lajay

quelel tji'lin ̈tsja Jesús. Nin p'iyá
sacerdotenoypan. Yupj jusnlay Jesús
parábola niná tjevele yupj sin po'ó.
Ma polel tji'lin ̈tsja jupj custjay. Lacj
jeyaptsja la p'a judiopan ca pajal ts'i
mi'inacj yupj jis lal, mpes ma nin la
tjajay. 20 Yupj la tjunuc 'ona 'ücj la
tjilil Jesús. Mpes niyom sin tjajam
Jesús nt'a. Yupj quelel la 'üytsja jupj
lal, jupj ca malala cüveles yupj jis lal
yupj jis wala tjevele na. Yupj 'üsüs jin
la tjajay, newa malala la tjajay. Yupj
yólatsja ca ne'aj majatjum, mpjacan ̈,
mpes 'ücj ca jat'mvelecj jupj po'ó jepa
romano auxiliar lal. Jepa romano
auxiliar pünetsja jupj,mpes 'ücj ca cus
ntülüs Jesús. 21 Mpes yupj tjil Jesús
nt'a, tjowelepj:

—Cupj selecj jipj t'üc' velen. Jipj sin
'yüsa lejay 'üsüs. Nin p'iyá velen jipj
pjü jilal. Sin 'yüsa lejay Dios jyü'tá
t'üc' way. 22 Nin mpes quelel lya
'yüyacj jipj lal. ¿Ncu 'ücj Dios lal cupj

impuesto jaylacj lijicj, jepa romano
t'emel t'e'enca mpes? ¿Ncu 'ücj tulucj
nin lijicj?

23 Jesús jus nleya tsjan mpes nin la
tjü'üy jupj lal. Seletsja yupjma quelel
jus nlaytsja la tjü'üy mpes. Seletsja
yupj jisastsja jupj malala nyuca ca
mveles. Mpes Jesús tjeveleyupj jis lal:

24 —T'emel c'a pjaní way nca'á ma
'e. ¿Pjacjwola t'emel wola po'ó já'asa?
¿Tsjan ló t'emel po'o tapac? —tjevele
jupj.
Yupj tjowelepj:
—Jepa romano jupj.
25 Jesús tjevele yupj jis lal:
—Mpes tja'ayá jepá jupj 'ücj lemoná

nun lal. Tja'ayá Dios jupj 'ücj le moná
nun lal—nin tjevele Jesús.

26 Yupj ma polel malala tjowelepj
Jesús po'om la p'a jis walap'a'á, jupj
tjevelempes. Po yólatsja Jesús 'üsüs jis
wala tjevele mpes. 'Üsüs tjevele jupj
pajal, mpes yupj lyájasatsja.

Püna tecya'lin̈ ca sin müjünsücj,
niswa campatjam.

(Mateo 22.23-33;Marcos 12.18-27)
27 Niyom p'a wa tjiquil wa Jesús

nt'a. Saduceopan waytsja yupj.
Yupj javelepj tecya'lin̈ ma ca sin
müjünsücj, ma ca mpatjam niswá.
28 Saduceopan quelel jat' la velestsja
wa Jesús po'ó, mpes tjowelepj yupj
jupj lal. Tjowelepj:

—Püna Moisés popel tepyaca ts-
jan qjuisí jütüta Dios. Ninana pjaní
way jupj tepyacá: yom pe'e jats'om
popa tulucj, más 'ücj yom jüpülücj
mwayis ca tepe'e jats'om lal. Ca popa
jana nsem tepe'e jats'om lal. Tepe'e
ts'uyupj jin p'iyá ca nsem. Moisés
nin tepyaca. 29 Nin mpes cupj lya
'yüyacj. Püna niyom siéteya tapatja,
pjü yupj jis sejatjampan yupj. Mwalá
way tjowaya, popa tulucj tepe'e jupj.
30Tepe'ena, jupj tsüipe tjowaya tepe'e
jats'om lal. Nin p'iyá popa tulucj
tepe'e jupj. 31 Jupj tepe'e na, jüpülücj
locopyaya way tjowaya wa jüpülücj
jats'om lal. Nin p'iyá popa tulucj
tepe'e jupj. Nin p'iyá pjü jis pülücpan
quepj pjaní lal tjewyayin ̈. Pjü jis

pülücpan sin popa tulucj tecya'lin̈.
32 Yupj pjü way tecya'lin̈ na, tepe'e
wa quepan. Lovin popa tulucj jupj.
33 ¿Pjacj jats'om nsem jupj, tecya'lin̈
sin müjünsücj na jis la püt'üs niswá?
Pjü way niyom siéteya tjewyayin̈ jupj
lal, tapatja na p'in —nin tjowelepj sa-
duceopan.

34 Jesús tjevele yupj jis lal:
—Niyom, nequem quina patja pjü

wyayin̈. 35 Dios lal patjam ma nin
lajay. Dios vele yupj 'üsüs, ne yupj
ca sinmüjünsücj tecya'lin̈ sin popé, ca
mpatjam Dios lal. Ne'aj ma mwayin̈
yupj. 36 Yupj ma polel cya'lin̈ niswá
ne nin. Angelpan jinwá yupj, mpes
ma cya'lin̈. Dios ts'uyupj way yupj.
Yupj sin jajünsüpj jis la püt'üs lovin
Dios lal. 37 T'üc' way tecya'lin̈ ca sin
müjünsücj, ca mpatjam niswá. Selecj
ca nin nsem Moisés tepyaca mpes
'ots'ipj. Tepyaca püna tepyalá, yo
tsjicj pwetsja na, qjuis Jepa Dios ne'aj
tjá'asa mpes. Jupj tjevele ‘qjuis Jepa
Dios Dios jupj Abraham lal, Isaac lal
'ots'ipj, Jacob lal 'ots'ipj’. 38 Cupj se-
lecj püna tecya'lin̈ conas. Selecj wa
Dios tecya'lin̈ jis Dios tulucj. Patja jis
Dios jupj. Nin mpes selecj patja yupj
quinam. Dios selé newa patja pjü —
nin tjevele Jesús.

39 Moisés popel sin 'yüsa lajay
nepénowa jupj wola tjowelepj:

—Po 'üsüs tjevelen jipj.
40Lacj tjeyapj la p'a jis la 'üy.
Jesús Jepa watsja jepa püna tüpü'ü

lal.
(Mateo 22.41-46;Marcos 12.35-37)

41 (Jesús ma lecj tjeyá.) Jupj tjevele
yupj jilal:

—Dios tjevele jupj ca jas majamas
Jepa Püné jis capj la p'acj judiopan.
¿Tsjanmpes javelepj yom niná David
popa jupj? 42David p'iyá tjevele jupj
po'ó Dios Popel mo'ó. Dios mpes
nüejets'e tepyaca nt'a tjevele:
‘Nejepa Dios tjevele Nejepa Püné lal:

“Nt'i'isa jipj napj li'inyampe.
43 Jipj ca müjü'tün napj lal napj ca la

mpalan naya jipj enemigopan
jis lal.

Napj ca la mejay tsjyam la p'a'á jatja
jinwá yupj.

Nin ca lamejay jipjmpes, jipj napj lal
jac' na.” ’

David tjevele niná Dios tjevelá.
44 Jesús tjevele:
—David tjevele yom niná jupj Jepa

way jupj. ¿'Onin nacj ne David popa
nacj jupj?

Moisés popel sin 'yüsa lajay malala
lajaytsja yupj.

(Mateo 23.1-36; Marcos 12.38-40;
Lucas 11.37-54)

45 Jesús tjevele jupj discipulopan ji-
lal, pjü 'ücj jis la pjac:

46 —Moisés popel sin 'yüsa lajay
malala yupj. Po ma nin p'iyá la tjüjí,
yupj lajay jinwá. Yupj jisas la p'a yola
yupj noypan, mpes sin quip campa
jisas. Pülücj lyawun ̈ nt'a jil na, po
jisas la p'a 'üsüs javelepj yupj jilal,
'üsüspan lal javelepj jinwá. Judiopan
'a si mulú nt'a jil na, silla más 'üsüs
nt'a la 'osos jisas, cocoypan p'in jatja
nt'a. Pülücj 'a si mulú nt'a jil na jis la
las, más 'üsüs nt'a quelel jatja lovin,
noypan jatja nt'a. Nin lajay Moisés
popel sin 'yüsa lajay. 47 Yupj pequen̈
nequem jis wa, nequem jis vayum
tecya'lin̈. Newa jisas la p'a 'üsüs jin
yola yupj,mpespüsway javelepjDios
lal, pülücj pjyacan ̈ nt'a. Nin lajay
mpes Dios ca mveles más malala la
tjajay yupj la p'a jilal. Más ca jis capj
ntülüs yupj pjü jilal—tjevele Jesús.

21
Quepj t'emel cjuwá po 'üsüs

tje'yaya.
(Marcos 12.41-44)

1 Caja nepenowá ne'aj tjatja Dios
wo nt'a t'emel mo'o la 'onsos la 'ayas
Dios mpes. Jesús jay jas tjijyünsa,
tjinyuca gente pülücj jatatj jis t'emel
tjo'onsopj ne'aj. Pülücj tjo'onsopj
yupj. 2 Tjinyuca wa quepj pjaní
centavito mát'eya tje'yonsa wa jupj.
Quepj niná voyum tepe'e jupj. Pjü
cjuwatsja jupj. 3 Tjinyuca na, Jesús
tjevele jupj discipulopan jilal:

—Quepj niná más pülücj tje'yonsa
pjü jilal. Quepj niná voyum tepe'e
jupj. Pjü cjuwá jupj, quepan. Pjaní
way tje'yonsa, pülücj jinp'iyánapj lal.
T'üc'. 4 La p'a wa pülücj jatatj popé
tja'ayapj yupj. Quepj niná cjuwá jupj.
T'emel pjaní way ve jaylacj liji popé
tje'yaya jupj. Cjuwá jupj quinam —
nin tjevele Jesús quepj tje'yaya po'ó.

Jesús tjevele camalalampalasDios
wo Jerusalén nt'a.

(Mateo 24.1-28;Marcos 13.1-23)
5Discipulopan nepénowa tjowelepj

wa Dios wo po'ó.
—Po 'üsüs way justa —tjowelepj—.

Pe po 'üsüs yustapj lal 'üsüs justa la
tjajay. Tsjan 'üsüs yustapj tja'ayapj
popé 'üsüs justa la tjajay wa Dios wo.
Jesús tjevele:
6 —Pjü ca malala mpalas niná nun

nucú qui'á. P'a jawas judiopan jis
enemigopan ca ncul. Yupj ca sin mo-
joyecj pjü way niná wosis. Pjü pwen
ca palá la ncoyecj, wosis la tjajay sin
popé. Pjü na'aj ca la ncoyecj, mpes pe
pjaníma ca p'a casáma'ajam nsem—
tjevele Jesús.

7 Jupj discipulopan la tjü'üy:
—¿'Ona ca malala mpalas Dios wo?

¿Tsjan ca lamijisDiosmwaláwayp'in,
mpes ca jus nlayecj len̈ way ca nin
mpalas?

8 Jesús jis wala tjevele:
—'In tjajama. Pülücj ca ncul la nt-

sawilicj ca gente jis lal. Poma toponé
yupj javelepj. Yupj pjaní pjaní ca
mvelecj yupj p'iyá Cristo. Ca mvelecj
Dios sin tjejyamayupj. Camvelecjwa
ca len̈wayncawajas pjü. Macanin la
müjí yupj javelepj jinwá. 9Nun ca jus
nlayé wa militarpan pülücj la palan
p'a nt'a. Ca jus nlayé wa yuwá p'iyá
la palan wa. Niná pjo'oqué na, po
ma pajal locj tjeyá. T'üc' way malala
ca mpalas nosis nt'a. Ma len̈ way
ncawajas ca pjü ninámalala tepyalá.

10 Jesús tjevele wa yupj jis lal:
—Nepénowa patja nt'a la mpa'nacj

cap'ant'apatja jis lal. Ca jismü'ü'nacj.
Jepapan ca sin majamacj jis mili-
tarpan jis la palan p'a jepapan jis

militarpan jis lal. 11 Pajal ca jus
nquits'is nosis 'ots'ipj. Nepénowa
patja nt'a cjuwá ca nsem jis la las
'ots'ipj. Nenéyawa pjü way nin p'iyá
ca malala jisas yupj 'ots'ipj. Dios ca
la mijis p'a casá ca mpalas tsjun po'ó,
nosis casá patja jis la nuc. Nin mpes
ca jus nlayecj Dios ca jis capj ntülüs
malala lajay. Tjunuc na ca lacj mey-
acj pajal.

12 ”Niná tepyala secj p'in, nepénowa
ca nu ntji'lin ̈. Ca malala la nu mijicj
ncapj con̈có mpes. Ca nu manucj
judiopan 'a si mulú nt'a, cawilta nt'a
'ots'ipj. Ne'aj ca jat' mvelecj nun
sin po'ó. Ca nu manucj jepapan jis
walap'a'á. Ne'aj p'in se jütütj nt'a
ca nu manucj. Jepa noypan nt'a ca
nu manucj wa. Yupj jis walap'a'a
ca jat' mvelecj nun sin po'ó ncapj
con̈có mpes. 13 Nin nu tepyala na,
'ücj ca mvelé nun yupj jis lal 'onin
ne 'ücj potjaqué Dios lal napj mpes.
14 Mpes quina nujola t'as ma ca nin
nujola mwalá way p'in tsjan ca jis
wala cüwelé. 15 Nin pyala nam, napj
ca nucopj mp'acj ne ca 'ücj mvelé
nun. Nun ca jus nlayé t'üc'way. Nun
ca pajal 'üsüsmvelé,mpes nun jis en-
emigopanpjü ca jus nlayecj t'üc'welé
nun. Ma ca polel p'a casámvelecj.

16 ”Nenéyawa nun jis pülücpan p'iyá
ca nu ntji'lin̈ wa nun, ca quelel jat'
mvelecj nun sinpo'ónunncapj con̈có
mpes. Nenéyawa nin ca la mijicj wa
nun sejamicapan. Ca nu mü'ü'nacj
nun nepenowá. 17 Pjü gente ma
ca jisas nsem nun, nun ncapj con̈có
mpes. 18 Newa 'üsüs ca mpatjaqué
nun. Co'liqué naya, Dios newa ca
nucopj ncon̈cos. Nun newa 'üsüs ca
mpatjaqué Dios lal. Ma tecyawaja
nun ts'üil popa pjaní jinwá ca nsem.
19 Nun newa ncapj con̈có malala
pyala na, lovin campatjaquéDios lal.

20 ”Jerusalén ca pjü malala mpalas.
Nun ca nucú Jerusalén t'asiyú lejen ̈
militar pajal pülücj, 'ücj jis la palan
ne'aj patja jis lal. Niná tjunucú na,
nun ca jus nlayé len̈ way Jerusalén
pjü malala ca mpalas. 21 Nin quelel

pyala na, más 'ücj Judea mo'o patja
ts'equenen̈, joc' mo'o ca mal. Pajal
malala campalas Judea nt'a. Más 'ücj
Jerusalén mo'o patja Jerusalén mpe
ca mal. Más 'ücj jis wa pjaní pjaní
lejen ̈ nt'a patja ma ca mal Jerusalén
mo'ó. 22 Dios ca jis capj ntülüs is-
raelpan, malala la tjajay mpes. Püna
tapac Dios Popel mo'ó Dios ca jis capj
ntülüs,ne pjü campalas quinamyupj
tapac jin. Nin mpes ca pjü malala
mpalas Jerusalén.

23 ”Niná pyala na, pajal malala
ca nsem nequem way jatja jis lal,
nequem tsjictjacj sa manun jis lal
'ots'ipj. Pajal malala ca mpalas Judea
mo'ó. Dios po quelel jis capj tyüla
Judea mo'o patja, yupj malala la tja-
jay mpes. 24 Jis enemigopan ca sey
mojo'ocj nepenowá polomay lal. Jis
ntji'lin ̈nepenowá, p'a'á ca jismanucj.
Jun ta'á ca jis manucj, sin tjan, sin
tjan jis la püt'üs, judiopan tulucj
patja nt'a. Año pülücj judiopan tu-
lucj müjü'tücj ca Jerusalén nt'a. Nin
ca nsem Dios Popel vele jin. Dios
selé nol año müjü'tücj. Locopyaya,
Dios jos na, judiopan juts'a'á ca nsem
Jerusalén niswá.

Jesús niswa ncuwim.
(Mateo 24.29-35, 42-44; Marcos

13.24-37)
25 Jesús tjevele wa:
—Dios ca la mijis p'a casá justa ca

mpalas lots'ac', mümüy 'ots'ipj, pju-
lacj 'ots'ipj, mpes nosis casá patja
ca jus cülayecj quina ca nin mpalas
napj velé jin. Nosis nt'a 'üsǘ püné
pajal ca mpjac ca la mijis, pajal lo
pjets'epjets'e ca mim. Mpes p'a nt'a
patja pajal pülücj ca lapj nyuca yola
yupj pajal. Ma ca jus nlayecj 'oyn la
mijicj. 26 Pajal ca lacj meyacj, mpes
ca nca'lin̈ nepenowá, pajal ca nin
yolamalala campalas nosis. Noypan
tsjun po'ó ca jus nquits'is, mpes nin.
27Nin tepyala na, ca nus nucucj, mol
mo'o ca ncuwis. Pasal püné nsem
napj, pjü 'ücj la cüjay. Napj nt'a pajal
majawaques ca Mpapay Dios mpes.

Napj p'iyá niná Yomen Dios jas tje-
jyamá—tjevele Jesús.

28 —Nepénowa nas tepyala na napj
tjevelé jin, 'ücj jisas t'as nun. Po ma
locj tjeyá la p'a wa jinwá. Nepénowa
nas tepyalananapj tjevelé jin, nun ca
jus nlayé len̈way ca ncuwis nucopj la
p'acj. Mpes la 'unucú Dios ca 'üsüs la
numijis, ma ca malala nu mpalas —
tjevele Jesús.

29 Jesús parábola tjevele wa yupj jis
lal sin la 'üsüs jis la jay niná. Tjevele:

—Nujola t'as ts'oway po'ó, pjü yo
po'ó 'ots'ipj. 30 Jis lo tecyala na, nun
solejé len̈ way quelel jive. 31Nin p'iyá
nun ca nucú nepénowa nas tepyala
napj tjevelé jin. Niná tjunucúna, nun
jus nlayéwa len̈wayDiosmüjü'tüs ca
pjü nosis nt'a.

32 ”Pjü niná napj tjevelé, pjü ca
mpalas. Judiopan newa ca mpat-
jam pjü tepyala na. T'üc' way niná.
33 Tsjun po'ó ca ncawajas, nosis ca
ncawajas wa. Napj velé jin ma
ncawajas ca lovin. Pjü tjevelé, pjü ca
mpalas.

34 ”'In tjajama nun p'iyá. Po ma
lowa p'a nt'a malala nyuca la müjí.
Po ma nun sey 'üts'a t'as nun. Po
ma pajal nujola t'as 'oyn nyucampat-
jaqué nosis nt'a. Nin la cüjí, ma lu
nucú naya ca ninmpalas napj tjevele
jin. 35 Animal walan 'ityüla len̈ way
pe'e. Nin p'iyá pjü napj tjevelé len̈
way ca mpalas pjü nosis casá patja
mpes. 36Pajal 'in tjajamá. Lovin Dios
lal la moná nun ca 'ücj la müjí Dios
jos jin lovin. Mpes nosis nt'a malala
tepyala na, ma ca malala nyuca la
müjí wa nun, la p'a jinwá. Mpes napj
velé na nun lal ncu 'ücj la tjüjí, 'ücj
nsem nun napj lal. Ma ca nu maycas
nun napj lal. Napj p'iyá niná Yomen
Dios jas tjejyamá —nin tjevele Jesús
jupj discipulopan jilal.

37 Jesús lovin sin 'yüsa la síjitsjaDios
wo nt'a jaw na. Püste na pülücj patja
mpe tjemey lovin. Joc' Olivos ló nt'a
tjejyá. 38 Pajal püstapj sin tjüjünsüpj
pjü, tjil Jesús nt'a Dios wo nt'a, jis la
pjac jupj tjevelá.

22
Jesús enemigopan quelel ja'ünantsja

jupj.
(Mateo 26.1-5, 14-16; Marcos 14.1-

2, 10-11; Juan 11.45-53)
1 Len̈ way quelel pyálatsja fiesta,

israelpan pan levadura cjuwá jalá
na. Fiesta niná “Dios Qjuis Capa Nipj
Tjemey” ló jupj. 2 Sacerdote noypan
yólatsja 'oyn la qjuijicj cü'ü'nacj Jesús.
Nin p'iyá yólatsjawaMoisés popel sin
'yüsa lajay. Custjay ma malala la tja-
jay Jesús lal. Lacj tjeyapj ne'aj patja
ca ts'i mi'inacj yupj jilal, ne nin.

3Locopyaya Satanás Judas josmo'o
tjemey. Niná Judas, “Iscariote” apel-
lido waytsja jupj. Apostolpan dóceya
pópatsja jupj. 4 Jupj tjemey la veles
jepapan jilal Dioswo nt'a, yupj sacer-
dote noypan nepenowá, militarpan
nepenowá. Yuwá nin tjowelepj 'oyn
ne Judas ca jis capj mp'a'sas 'ücj jis
la tjilil Jesús. 5 'Ücj jisastsja yupj.
Tjowelepj Judas lal yupj ca jaylacj la
mijicj Judas nin lamijismpes. 6 Judas
tjevele nin ca la mijis jupj. Tjemey, la
tjinyuca 'ona 'ücj jis lal camim la tjilil
Jesús, ne'aj patja len ̈ na p'in.

Jesús tjelyaja jupj discipulopan jilal
püts'í secj p'in.

(Mateo 26.17-29; Marcos 14.12-25;
Juan 13.21-30; 1 Corintios 11.23-26)

7 Locopyaya ts'ac' mwalá way tje-
jyawca fiesta mpes, pan levadura
cjuwá jalá na yupj. Fiesta niná “Dios
Qjuis Capa Nipj Tjemey” lotsja. Nin
jawas oveja tsjicj ja'ünan jis la las fi-
esta mpes.

8 Jesús sin tjejyama Pedro, Juan
'ots'ipj, 'ücj la mijicj fiesta mpes.
Tjevele:

—Lowa, 'ücj la müjí qjuis la las fi-
esta mpes lyajacj, “Dios Qjuis Capa
Nipj Tjemey”mpes.

9Yupj la tjü'üy:
—¿Ca'aj jyas 'ücj la mijicj?
10 Jesús jis wala tjevele:
—Jerusalén nt'a lowa. Ne'as

tjalawú na, nun la müjüsüqué yom
jarro t'ya, 'üsǘ mo'o ton̈ca. Cjüil
lowa wama jama nt'a. 11Ne'aj wo lal

tjowelé: ‘Yom qjuisin 'yüsa liji qjuisin
tjejyama jipj nt'a. Jupj tjevele cupj ca
lya mü'üyacj ca'aj ton ̈ca cuarto niná
jupj ca nlajas nt'a. Ne'aj quelel lyaja
jupj discipulopan jis lal fiesta mpes,
fiesta “Dios Qjuis Capa Nipj Tjemey”
ló.’ 12 Ne'aj wo 'esepj nun jis lal ca
mim cuarto püné nt'a, wo casá ton ̈ca.
Jupj nasa 'ücj la tjiji cuartas quinam.
Ne'aj ca 'ücj la müjí cupj lyajacj mpes
—nin tjevele Jesús Pedro lal, Juan lal
wa.

13 Mpes tjil yupj. Pjü Jesús tjevele
jin tepyala, ne 'ücj la tjajay yupj jis la
las fiesta mpes.

14 Quelel jalatsja na, Jesús tjá'asa
mesa nt'a apostolpan jis lal. 15 Jupj
tjevele yupj jis lal:

—Custjay ma malala ntepalá p'in,
po najastsja 'a mulú nlajacj niná fi-
esta na. 16 Malala ntepalá na püs
wayma ca nla napj fiesta niná mpes,
fiesta ‘Dios Qjuis Capa Nipj Tjemey’
ló. Fiesta niná mpes qjuiyola pyala
Dios 'üsüs la tjiji püná, ma malala jis
mpalas judiopan. Po quina más 'üsüs
ca la mijis püna la tjiji lal, mpes t'üc'
way ca 'ücj mpatjam napj lal japon.
Nin ca nsemDios jyü'ta na nosis casá.
Nin tepyala na, niswa ca nla niná
fiesta mpes—tjevele Jesús.

17Nt'ya jupj pocillo, uva 'üsǘ mo'o
tón̈catsja. Tjevele Dios lal tjüwüi'i
'üsü ́ tje'yayampes. Locopyaya tjevele
niyom jis lal:

—No'oté nun, vitvitj way pjü
tjümüsiqué niná. 18 Ma niswa ca
mü'üs napj quinam uva 'üsǘ. Dios
nosis nt'a jyü'ta na niswa ca mü'üs
p'in.

19 Locopyaya pan pjaní nt'ya,
tjevele Dios lal tjüwüi'i pan tje'yaya
mpes. Nin la tjiji na, vitvitj la tücüeme,
jis tje'yaya pjü. Tjevele:

—Pan niná napj mp'üy jinwá. Ma
pats' ca napj, mpes Dios ma ca nin
jola nsem nun malala la tjüjí. 'Ücj ca
mpatjaqué nun Dios lal. Nenéyawa
nin p'iyá pan 'alajá nun. Nujola
tapalas nin la tjejay napj nunmpes—
tjevele jupj.

20Ninp'iyá la tjiji pocillo lal. Pocillo
nt'ya t'üc' tjalá na. Tjevele:

—Uva 'üsǘ niná na'as jinwá. Ma
pats' ca nun mpes. 'As ca ma palas
napj, mpes Dios 'ücj ca perdonar la
numijis. Jupj tjevele t'üc' nin ca la
mijis nunmpes ntipü'í na. P'a casá ca
la mijis quinam püna la tjiji lal.

21 ”Mop'in nin, nun popa pjaní
quelel malala liji napj lal. Jupj ca jis
lal ncuwim napj ne'enemigopan, ca
ma tjililin̈. Qui'á já'asa wa, lyaja wa
napj lal. 22Püna p'in Dios tjevele 'oyn
la cüjay cüpats', ne nin ca nsem napj
lal. Mop'in pajal malala nin, jupj ca
jis lal ncuwim napj ne'enemigopan,
ca ma tjililin̈. Ca malala mpalas jupj
pajal, jupj malala la niji mpes. Napj
p'iyá niná Yomen Dios jas tjejyamá—
tjevele jupj.

23 Jupj discipulopan jis la tjü'üy
yuwá cana yupj popé Jesús ene-
migopan jis lal ncuwim.

24 Yuwá la tjowelel wa cana yupj
popé más püné nsem la p'a jilal Dios
jyü'ta nt'a. 25 (Jesús ma jostsja nin
yólatsja yupj.) Nin mpes jupj tjevele
yupj jilal:

—Judiopan tulucj jis jepapan
jajütütj la p'a wa, yupj noypan mpes.
'Ücj sa jajütütj jin lajay ne'aj patja jis
lal. Niná lajay jis capj lap'acj, javelepj
yupj. 26Nin tulucj ca nsem nun jilal.
Nun jilal más püné, pjyapja jinwá ca
nsem jupj. Jepa ca mozo jinwá nsem
jupj. 27Yom jupj jomozopan tsji' lajay,
más püné yom niná tsji' lajay jis lal.
Nujola tapalas napj tsji' lejay nun
mpes. Napj lejay jinwá la müjí nun.

28 ”Napj p'iyá ca nin la mejay nun
másnoypan canumpalas. Nunncapj
tocon ̈có lovin. Malala ntepalá na,
newa ncapj tocon̈có. 29 (Nin mpes
napj ca 'üsüs la numejay wa.) Mpa-
pay ntje'aya la jütütj. Nin p'iyá napj
nu 'ya wa 30 'ücj nun ca müjü'tǘ wa.
Nun ca nlajá, ca müsiqué wa napj lal
napj jyütütj nt'a. Jepapan noypan
nsem nun. Napj auxiliarpan nsem
nun. Nun camvelé israelpan pjü jilal
ncu t'üc' malala nyuca la tjajay yupj

nosis nt'a. Nin ca nsem nun ncapj
con̈có mpes.

Jesús tjevele Simón Pedro ca
ntsüpünüs Jesús jomica jupj.

(Mateo 26.31-35; Marcos 14.27-31;
Juan 13.36-38)

31 Jesús tjevele wa Simón lal:
—Simón, 'üsüs tjapjaca napj velé.

Satanás la tjemyona Dios ca ma'ayas
jupj ca pajal malala la numijis. Jupj
ca nucus ncu t'üc' way quelel ncapj
con̈có nun. Nin ca nsem jupj la
tjemyona jinwá. 32 Nin mpes napj
Mpapay Dios lal la tjemyon wa nun
mpes. La tjemyon jipj lovin ca mpo-
nen napj lal. (Napj selé jipj ca malala
nyuca la mijin. Locopyaya jipj ca
'üsüs jele mpalas niswá. Niswa ncapj
cyon ̈na, najas jipj ca jis capjmp'a'san
pyülücpan más 'in 'ücj mponecj yupj
napj mpes.)

33 Simón tjevele Jesús lal:
—Nejepa jipj. 'Ücj napj lal cawilta

mo'o na 'onsopj napj jipj lal. Ma
'ü'nacj jipj lal 'ücjwa napj lal.

34 Jesús tjevele:
—Pedro, yacjaj p'iyá la con ca mve-

len ma nus nyuc. Castlyaj cocoy la
puyú secj p'in, ca nin la mijin.

35 Jesús tjevelewadiscipulopanpjü
jis lal:

—Nusin tjejyam nun jis t'emel
cjuwá, nun jis ve cjuwá 'ots'ipj, nun
jis caite pjaní p'in. ¿Ncu pjaní nujos
cjuwatsja?
Yupj tjowelepj:
—Pjü qjuisastsja, pjü tya'actsja.
36 Jesús tjevele yupj jis lal:
—Quina ma ca nlawú nusin pjan.

Nunpopé t'emel to'á, t'owanun lowú
nt'a. Ve to'á, t'o wa nun lowú nt'a.
Nun popé polomay cjuwá, más 'ücj
jas quip pje'apa vender ca la mijis,
t'emelmpes polomay ca jaylacj lami-
jis jupj. 37 Dios Popel vele: ‘La p'a
ca yola nsem malala nyuca lajay jin
p'iyá napj’. Dios jos nin ca nsem
napj lal, Dios Popel nin vele mpes.
Pjü tapac napj nin po'ó, quina ca nin
mpalas pjü—tjevele Jesús.

38Yupj tjowelepj:

—Qjuis Jepa, 'unyuca. Polomay
mát'eya tya'acj qui'á.
Jesús tjevele:
—Poma p'a wa cüwelé quinam.

Malala pyálatsja na, Jesús tjevele
Popay lal.

(Mateo 26.36-46;Marcos 14.32-42)
39 Jesús tjemey nepé yacjayam. Joc'

Olivos ló nt'a tjemey, janmacj jin
líjitsja jin. Jupj discipulopan cjüil tjil.
40Ne'as tjemey na, tjevele yupj jis lal:
“Dios lal la tjomoná ma ca malala
la müjí nun, nun quelel malala lojí
na”. 41 Nin tjevele na, ne'aj p'in tje-
mey jusapj. Ne'aj tüic' jin tjüjünsü,
tjevele Dios lal. 42 Nin tjevele jupj:
“Mpapay, nin la mijin ma ca nin ma
palas. Newa najas ca jipj jyas jinwá
nsem. Ma napj najas jinwá t'as”,
tjevele Jesús. 43Tjevele na, ángel tsjun
mpe tjac', lay tepyala jupj nt'a, cus
tjep'ya'sa. 44 Jesús 'aplijilawaytsjapa-
jal, ne pajal la tjemyona Dios lal. Pjü
tji'yawa. Pajal noypan way ts'yósatsja
'ama'á, 'as jin jústatsja.

45 T'üc' tjevele na Dios lal, Jesús
jas nisa, tjemey discipulopan nt'a.
Yus tjinyuca pjü tjijinan ̈. Yupj pa-
jal 'aplijila waytsja, mpes ja sívetsja.
46 Jesús tjevele yupj jis lal: “¿Tsjan
pjucj jünaqué nun? Nusin tjüjünsü ́,
Dios lal la tjomoná ma ca malala la
müjí nun quelel malala la müjí na.”

Yupj ntji'lin̈ Jesús.
(Mateo 26.47-56; Marcos 14.43-50;

Juan 18.2-11)
47 Jesús nin véletsja na, len̈ way

niyom pülücj 'a mulú tjiquil. Yom
pjaní jis lal tjac' Jesús ton ̈ca nt'a. Yom
niná Judas p'iyatsja. Jupj apostol-
pan dóceya pópatsja. Judas jun 'asas
tjac' Jesús nt'a la tjelyapaná. 48 Jesús
tjevele jupj lal:

—Jipj nlal velen sin la 'üsüs jis la jay
napj niná yomen yupj quelel tji'lin ̈.
Napj p'iyá niná Yomen Dios jas tje-
jyamá—tjevele Jesús.

49 Jesús discipulopan jus nlay yupj
tjiquil jis la tjilil Jesús,mpes tjowelepj
Jesús lal:

—¿Ncu jyas sey mojo'ocj polomay
lal?

50 Yupj popa pjaní polomay nt'ya,
jay tjejyo'o yom pjaní. Pjots'
li'inyampe taná tjejyo'o. Jupj ne
mozo waytsja sacerdote más püné
mpes. 51 Jesús ma jostsja pjots'
tjejyo'o.

—Po ma la tapa'ná nun —tjevele
jupj.
Jupj pjots' po la tje'yot'a, tji'yü'sa la

tjiji jupj.
52Pülücj tjiquil jis la tjilil Jesús. Sac-

erdote noypan nepenowá, jepapan
militar nepenowá Dios wo nt'a tsji'
lajaytsja sin popé. Judío co'müypan
nepenowá. Mpes Jesús yom pjots'
tji'yü'sa la tjiji na, tjevele yupj jis lal:

—¿Tsjanmpes polomay t'o, yo pjwel
t'o wa la tjilil napj? Niná lojí pwe-
quepj la tjilil. 53 Pjü jyawca Dios wo
nt'a tjo'ostsja nun jilal. Lovin ma
ntjutjililiqué ne'aj tjo'os na. Nun lojí
diablo jos jin. Po quina way p'in Dios
'yaya jupj jyü'ta,mpesnunmalala lojí
quinam nujisas jinwá—tjevele Jesús.

Pedro tsyüpünǘ Jesús jomica jupj.
(Mateo 26.57-58, 69-75; Marcos

14.53-54, 66-72; Juan 18.12-18, 25-27)
54 Jesús nin tjevele na, ntji'lin ̈, lal

tjil. Tjaman jupj sacerdote más püné
wo nt'a. Pedro jupj cjüil tjemey,
campapé. Sacerdote jis jepa wo
nt'a tjemey wa jupj. 55 Wo nt'a
niyom nepénowa 'awa jus t'ol wosis
t'asiyú tjüwücj culupwen nt'a, 'a
mulú 'atjalapj jis la sis. Pedro 'etjele
wa yupj jilal. 56 Pedro ne'aj 'etjele
na, tsjücjüim jus tjinyuca Pedrú,
'awa jyawca nt'a tjá'asa jupj, ne nin.
Tsjücjüim niná mozo waytsja jupj
ne'aj. Püsway jus tjinyucana, tjevele:

—Yom niná cus tecyon̈ca Jesús.
57Pedro tsyüpünü ́.
—Nin tulucj. Ma si nuc —tjevele

jupj.
58 Locopyaya yom pjaní ne'aj jus

tjinyuca wa Pedro, mpes tjevele:
—Jipj Jesús discipulopan popa wa.
Pedro wola tjevele:
—¡Nin tulucj!

59 Locopyaya, hora pjaní tepyala
na, más 'in püs ca nacj, más 'in len̈
way ca nacj, p'a wa ne'aj janmacj nin
jólatsja Pedro po'ó,mpes tjevele:

—T'üc' way yom niná cus tecyon̈ca
wa Jesús. Jupj Galilea mpe 'esepj wa,
Jesús jinwá.

60Pedro tjevele jupj lal:
—Ma nin 'yüsa jipj velen.
Pedronin véletsjana, castlyaj cocoy

nepé la tipiya. 61 Nepé la tipiya na,
qjuis Jepa Jesús la nujuya, tjinyuca
Pedrú. Mpes Pedro jola tepyala jupj
tjevelá. Ninana jupj tjevelá: “Yacjaj
p'iyá la con ca mvelen ma nus nyuc.
Castlyaj cocoy lapuyúsecj p'in, canin
la mijin.” 62 Pedro tjemey wo nepé.
Pajal 'aplijila waytsja, pajal la tipiya
wa.

La tjüpjüts'ün Jesúsmpes.
(Mateo 26.67-68;Marcos 14.65)

63 Niyom nepénowa jamanuntsja
Jesús. La tjüpjüts'ün jupj mpes. Pajal
mo'o süptsja wa jupj. 64 Jun tsupapj,
tjowelepj:

—Qjuis wala mvelen pjacj jey
syüpa. Dios ca jin 'yüsa la mijis.

65 La p'a wa pajal pülücj malala
tjowelepj Jesús po'ó, jupj pajal tsjicj
way jin tjowelepj.

Judiopan tjowelepj Jesús malala la
tjiji.

(Mateo 26.59-66; Marcos 14.55-64;
Juan 18.19-24)

66 Tjejyawca na, judiopan jis jepa-
pan 'a jis tjimyula yupj, nepénowa
sacerdote noypan, nepénowa Moisés
popel sin 'yüsa lajay. Yupj lovin 'a jis
tjimyula nt'a tjaman Jesús. Tjowelepj
Jesús lal:

67—Dios tjevele jupj ca jasmajamas
Jepa Püné judiopan nt'a qjuis capj la
p'acj. Qjuis wala mvelen ncu ninana
yomen jipj.
Jesús tjevele yupj jilal:
—Napj nin cüvelé nun jis lal, ma

ca mponé napj velé. 68 Napj nu la
'yüy wa, nun ma ca nawala mvelé.
69 Quina Dios li'inyampe ca mo'os
lovin. 'A mulú ca müjü'tücj cupj. Pa-
jal jas tjiyocj jupj. Napj p'iyá niná

Yomen Dios jas tjejyamá —tjevele
Jesús.

70Yupj pjü way la tjü'üy Jesús lal:
—¿Ncu Dios Jatjam jipj?
Jesús tjevele yupj jis lal:
—T'üc' tjowelé, Dios Jatjam napj.
71Mpes yupj yuwá tjowelepj:
—Quina ma qjuisas la p'a mvelecj

tsjan niná yupj salejepj jupj po'ó.
Tjepjya'aquecj jupj p'iyá tjevelá. Se-
lecj malala la tjiji jupj; jupj tjevele
yuwal jupj Dios lal.

23
Pilato nt'a tjaman Jesús.
(Mateo 27.1-2, 11-14; Marcos 15.1-

5; Juan 18.28-38)
1Locopyaya yupj pjü sin tjüjünsüpj,

tjaman Jesús Pilato nt'a. Pilato jepa
püné auxiliar waytsja jupj. Romano
waytsja jupj, judío tulucj. 2Ne'aj tjat'
tjowelepj Jesús po'ó. Tjowelepj:

—Cupj tjinyucucj, tjepjya'aquecj
wa yom niná judiopan sin 'yüsa lis
tjiji jis la palan jepapan jilal. Qjuisí
jütüta ma t'emel 'yayacj impuesto
jaylacj, jepa püné jyü'ta jin. Jupj vele
jupj jepa wa. Vele Dios jas tjejyama
jupj jis capj la p'acj judiopan —nin
tjowelepj co'müypan judiopan sin
popé.

3Mpes Pilato la tji'yüya Jesús lal:
—¿Ncu judiopan jis jepa püné jipj?
Jesúswola tjevele:
—Nin napj.
4 Locopyaya Pilato tjevele sacer-

dote noypan jilal, la p'a pajal pülücj
ne'aj tjelejen̈tsja jilal 'ots'ipj. Tjevele:

—Napj velé yomninámalala tulucj.
Ma polel la veles jupj malala li jam.

5Yupj newamalala tjowelepj Jesús
po'ó. Po jisastsja Pilato ca cus ntülüs
Jesús. Tjowelepj:

—Jupj vele mpes judiopan ts'a 'in
se palá jepa romanopan jilal, mpes
quelel la palan nun jilal. Jun ta'á
judiopan patja nt'a sin 'yüsa liji jupj.
Galileamo'ó sin tji'yüsa lis tjiji mwalá
way p'in. Nepé qui'á tjac' Jerusalén
nt'a. Nin p'iyá liji qui'á —tjowelepj
yupj.

Herodes nt'a tjaman Jesús.
6 Pilato tjapjaca Galilea nepé tjac'

Jesús. Niná tjapjaca na, jis la tji'yüya
Jesús po'ó:

—Yom niná ¿ncu Galilea mpe tjac'
jupj?

7 Yupj wola tjowelepj Galilea mpe
tjac' Jesús. Pilato ma tjijyü'ta Galilea
nt'a. Herodes jépatsja jupj Galilea
nt'a, mpes 'ücj lo jütütj wa Jesús.
Nin mpes Pilato jas tjejyama Jesús
Herodes nt'a. Herodes la nucwínetsja
Jerusalénnt'aquinam. 8Mpes tjaman
Jesús Herodes nt'a. Herodes Jesús
tjinyuca na, po 'ücj jostsja jupj. Püna
tjapjaca jupj Jesúspo'ó,mpesquelel si
nucutsja jupj. Pajal püna quelel si nu-
cutsja jupj. Herodes quelel nyúcatsja
Jesús 'üsüs la mijis, yom p'inma polel
liji jinwá. 9 Mpes Herodes pajal püs
way la tji'yüya Jesús lal. Mop'in Jesús
ma lal tjevele jupj.

10 Ne'aj tjelejen̈ wa sacerdote
noypan, Moisés popel sin 'yüsa
lajay 'ots'ipj. Yupj newa pajal tjat'
tjowelepj Jesús po'ó. 11 Locopyaya
Herodes malala la tjiji Jesús lal. Nin
p'iyá la tjajay wa jupj militarpan.
Malala jin tjowelepj Jesús. La
tjüpjüts'ün Jesúsmpes. Locopyaya jas
tücüipap jepa jas quip. Pajal 'üsüsway
jústatsja niná jas quip. Locopyaya
Herodes jas tjejyama Jesús Pilato nt'a
niswá. 12 Nin jawas sejamicapan jis
tepyala yupj, Herodes Pilato lal. Püna
p'in enemigopanwaytsja yupj.

Pilato tjevele cruz po'o ca mvalacj
Jesús,mü'ü'nacj.

(Mateo 27.15-26; Marcos 15.6-15;
Juan 18.39–19.16)

13 Pilato 'a jis tjimyula sacerdote
noypan, la p'a jepapan judiopan sin
popé 'ots'ipj, la p'a judiopan 'ots'ipj.
14Tjevele yupj jis lal:

—Nun tucumaná ntja'ayá niná
yomen, jas la veles. Tjowelé jupj
sin 'yüsa lis tjiji judiopan jis la palan
jepa romanopan jis lal. Mpes napj
la tji'yüy jupj nun nuwolap'a'á. Napj
nin velé jupj ma nin la tjiji nun
tjowelé jupj po'ó. 15 Herodes tjevele

wa ma malala la tjiji jupj, mpes jas
tjejyama Jesús cupj nt'a, ne niswa
tjac'. T'üc' ma pajal malala la tjiji.
Malala napj pajal si tül, 'yünampa,
nujisas jin. 16 Más 'ücj napj ca jay
nsüp, locopyaya ca jas majam.

17 Pilato janmacj pjaní way jas tje-
jyama cawilta mpe fiesta niná lajayt-
sja na. Ne'aj tapatja nin jisastsja
mpes nin la tjiji. 18Pilato quelel se ja-
matsja Jesús. Judiopan p'in ma jisast-
sja. Pjü 'a mulú la tupuyupj:

—¡Tjü'ü'ná niná yomen! Barrabás
se jam qjuisas.

19 (Barrabás ma jostsja jepá, mpes
la tepya'na 'ücj pje'á la nts'iyas jupj.
La p'a tji'yü'nawa jupj, mpes cawilta
mo'o tjo'onsopj jupj.)

20 Niswa yupj jilal tjevele Pilato.
Tjevele quelel se jamatsja Jesús.
21Newa pajal la tupuyupj yupj:

—Cruz po'o tjevyala jupj, mpa'is.
Cruz po'o tjevyala jupj, mpa'is.

22Niswa jilal tjevele Pilato. La con
nas tjevele jupj:

—¿Tsjan pjucj cüvalá jupj cruz po'ó?
¿Tsjan malala la tjiji jupj? Napj selé
ma pajal malala la tjiji. Malala napj
pajal si tül, si jütütj ja'ünan Jesús. Napj
ca jis müjütütj mo'o nsüpücj jupj; lo-
copyaya ca jasmajam—tjevele Pilato.

23 Newa nin pajal yümücj tjow-
elepj, tjüjütütj cruz po'ó lo valas
Jesús. Yupj pajal yümücj tjowelepj
mpes, Pilato la tjiji yupj jisastsja jin.
24 Tjijyü'ta yupj tjüjütütj jin ca nsem,
mpes ca cus ntülüs Jesús. 25Barrabás
jas tjejyama jupj, yupj la tjomon
mpes. Barrabás t'üc' way jepapan
jilal quelel le palánatsja, yom tji'yü'na
wa jupj,mpes cawiltamo'o tjo'onsopj
jupj. Pilato jis tjijyü'ta jupjmilitarpan
ca mal la 'ünan Jesús. Judiopan nin
jisastsja, mpes nin la tjiji.

Cruz po'o tjovalapj Jesús, la 'ünan.
(Mateo 27.32-44; Marcos 15.21-32;

Juan 19.17-27)
26Militarpan Jesús lal tjil cruz po'ó

ca mvalacj nt'a. Jümücj nt'a jiltsja na,
yom p'a wa ntji'lin ̈ yupj. Simón lotsja
jupj, Cirene mpe 'eseptsja. Jupj nasa

way jactsja Jerusalén nt'a jupj tüpü'ü
mpe. Jiswapjanípjaní lejen ̈mpe tjac'
jupj. Cruz tja'ayapj tjyama jupj, ne
Jesús cjüil tjemey jupj.

27 Pajal pülücj cjüil tjil Jesús. Yupj
sin popé nequem nepénowa pajal
'aplijila waytsja malala tepyala
Jesús. Pajal yümücj la tupuyupj yupj.
28 Mpes Jesús cjüipe tjinyuca, tjevele
yupj jis lal:

—Po ma la tupuyú nun napj mpes.
Nunp'iyámpes la tupuyú,nuts'uyupj
mpes la tupuyú. Nun p'in nequem
Jerusalén mpe ne'espan. 29 P'a
jyawca pajal 'aplijila ca nsem nun.
Malala ca nu mpalas nun Jerusalén
mo'o potjaqué. Mpes nun ca mvelé:
‘Más 'ücj jisas ts'uyupj cjuwá. Más
'ücj jisas lovin way tsjicj cjuwatsja.
Más 'ücj jisas lovinma tja'ayapj tsyo'o
tsjicjway.’ T'üc'niná. 30Malala nyuca
jis tepyala na, ca quelel ts'equenen̈,
Dios ma jis capj la tül. Mop'in ma
ca polel la mijicj. Ca quelel mvelecj
joc' lal: ‘Jipj 'amá jus nts'eptam cupj
capá nt'a’. Ca quelel mvelecj neven
jilal: ‘Qjuis tjepjya'na jipj 'amámpes’.
31 T'üc' way malala nyuca ca nu
mpalas nun. Quina malala la najay,
napj ne malala tulucj. Mpes solejé
más malala ca la mijicj nun jis lal —
tjevele Jesús.

32 Militarpan jis tjaman wa pwe-
capan mát'eya cruz po'o la valas, jis
la 'ünan Jesús lal. 33 Tjil nt'a 'amá
ne'aj Jay Pjucj Cjüele ló. Ne'as tjil na,
ne'aj cruz po'o tjovalapj Jesús. Cruz
po'o jis tjovalapj wa pwecapan, la
p'a wa cruzus po'ó. Jesús culupwen
tjovalapj yupj jilal. Pjaní way Jesús
nancupwepe tjovalapj. Ma'ajapj jupj
li'inyampe tjovalapj.

34 Jesús cruz po'o tjevyala na, jupj
tjevele:

—Mpapay, ma nin jele t'as yupj
malala la ntjajay. Perdonar lis mijin.
Ma sin 'yüsa tsjan lajay yupj.
Militarpan ne'aj tjelejen ̈ Jesús jas

quip jisastsja. Tjepjelan̈ tjunuc pjacj
nta'es jupj jasquip. 35 Judiopanpülücj
ne'aj tjelejen̈, Jesús jus tjunuc. Nin

p'iyá la tjajay wa judiopan jis jepa-
pan. La tjüpjüts'ün Jesús lal. Tjow-
elepj:

—La p'a wa jis capj tjep'ya'sa. Dios
jas tjejyama jupj jis capj la p'acj ju-
diopan, más 'ücj jupj ca cus mp'a'sas
jupj p'iyá. 'Ücj nin la qjuijis, Dios la
t'ya jupj.

36Militarpan la tjüpjüts'ünwa Jesús
lal. Jun 'asas tjiquil, uva 'üsü ́ 'ona
tja'ayapj lo müs Jesús. 37 Tjowelepj
jupj lal:

—Jipj jepapüné judiopan jilal, cyapj
tjep'ya'sa jipj p'iyá.

38Nasa tabla tapac, tüpüntüpj Jesús
jay nt'a. Tabla niná tapac tsjan mpes
cus tül Jesús. Nin tjevele tablá:

NINÁ JUDIOPAN JIS JEPA.
39Pecj pjaní Jesús lal ton̈ca p'a cruz

po'ó, jupj malala nyuca tjevele wa
Jesús lal. Tjevele:

—Dios jin tjejyama jis capj la p'acj
judiopan, cyapj tjep'ya'sa jipj p'iyá,
qjuis capj tjep'ya'sa wa ncupj.

40 Pecj ma'ajapj cus tjeve'le jupj,
nin tjevele na. Tjevele:

—¿Ncuma lecj jeyan tsjan ca lamya
jis Dios? Qjuis capj jatül wa ncupj
yom niná lal. Qjuis tjovalapj wa
ncupj cruz po'ó la mas. 41 'Ücj qjuis
capj jatül ncupj. Malala nyuca la tji-
jicj, mpes 'ücj nin lajay. Yom niná ma
malala nyuca la tjiji jupj.

42Pecj nin wa tjevele Jesús lal:
—Jesús, ninpe jele tapalas cuy

jyütütj na.
43 Jesús tjevele jupj lal:
—T'üc' way yacjaj p'in ncapj

ncon̈con Dios pü'ü nt'a. Pajal 'üsüs
way ne'aj.

Tepe'e Jesús.
(Mateo 27.45-56; Marcos 15.33-41;

Juan 19.28-30)
44 Jesús nin tjevele na, lots'ac'

culupwen nt'a tjá'asa quinam. Püste
tepyala pjü nosis nt'a. Pǘstetsja hora
cónt'eya. 45 Lots'ac' ma tjejyawca la
tjiji. Dioswo nt'a pülül p'omp'om jupj
sin la tücüeme. Pülül niná wo t'em
pjaní jinwatsja. Jas tüpwes la tücüeme,

mat'e tepyala jupj. 46Nin tepyala na,
Jesús pajal yümücj tjevele Dios lal:

—Mpapay, neqjues 'e 'a cyapj la con ̈.
Nin tjevele na, tepe'e.
47 Jepa militar tjinyuca pjü tepyalá

Jesús tepe'e na. Tjinyuca na, 'üsüs
tjevele Dios po'ó. Tjevele:

—T'üc'way yom niná 'üsüswaytsja
jupj, malala tulucj.

48Nin nt'a pajal pülücj 'a si mulut-
sja nas, jis la nuc jis la 'ünan cruzus
po'ó. Pjü tjunuc na, tjil jis wa nt'a.
Jisas suna tül tjil. 'Aplijílatsja Jesús
tjü'ünan mpes. Yupj jus nlay malala
nyuca la tjajay. Lacj tjeyapj yupj.
49 Jesús jomicapan custjay campa 'in
tjelejen ̈, tjunuc pjü tepyalá. Yupj
nepénowa nequem. Yupj Jesús cus
tocon ̈, Galilea mpe tjac' na.

Pe jul mo'ó, neven nt'a, tüpüntüpj
Jesús jüp'üy.

(Mateo 27.57-61; Marcos 15.42-47;
Juan 19.38-42)

50 Judío pjaní José lotsja. Ari-
matea mpe 'eseptsja jupj, judiopan
patja nt'a. Jupj judiopan jis jepapan
pópatsja. 'Üsüs líjitsja jupj. Dios lal
'üsüs waytsja 'ots'ipj. 51 José ma jost-
sja yupj tjowelepj ca cus ntülücj Jesús.
Malálatsja jupj lal nin la jaympa. Ma
jostsja tjü'ünan jupj. José jólatsja
len ̈ way Dios ca müjü'tüs nosis nt'a.
52 Jesús tepe'e na, José tjemey Pilato
nt'a. Jesús jüp'üy la tjemyona la toc la
püntüs. 'Üctsja niná Pilato lal. 53Mpes
José Jesús jüp'üy palá nt'ya cruz mpe.
Jas tjivyü'ünǘ pülül 'üsüsmpes. Pe jul
nt'a tipyünta jupj, neven nt'a, tepe'e
'ücj la püntüs nt'a. Püna p'in tjijyü'ta
la toc jomwen jul, tepe'e tulucj p'in.
Nin lajaytsja judiopan. Mop'in ma
tepe'e ne'aj tüpüntüpj custjay. 54 Jesús
tepe'e na, nin jawastsja pjü 'ücj lajay
judiopan, ya ma ca tsji' la mijicj. Len̈
way ca sábado mpalas, yupj ma tsji'
lajay na. Mpes len̈ way quelel líjitsja
pjü. Ma polel pjü líjitsja Jesús jüp'üy
mpes, jupj quelel líjitsja jin.

55 Nequem nepénowa cjüil tjil José,
Jesús jüp'üy tipyünta nt'a. Yupj
Galilea mpe tjiquil wa Jesús lal

nawaja'a. Yupj quelel 'ücj lajaytsja
Jesús jüp'üy, tepe'e mpes, lovin
lajaytsja jin tecya'lin̈ jilal. Ma
polel lajaytsja quinam, sábado pyala
na. Mpes tjunuc yupj Jesús jüp'üy
tüpüntüpj nt'a, tjunuc wa 'oyn nyuca
tüpüntüpj jupj. Domingo na quelel
jiquiltsja 'ücj la mijis jüp'üy.

56 Yacjaya jis wa nt'a tjil. Ne'aj 'ücj
la tjajay Jesús jüp'üy jas la cjolol tepe'e
mpes, lo 'üsüs cjumsu nepénowa,
pomada 'üsüs cjumsu 'ots'ipj. Ya
sábadowaytsja,mpesma tsji' la tjajay.
Moisés popel nin tjevele püná. Dios
jis tjijyü'ta ma ca tsji' la mijicj sábado
na, mpes la nuctsja yupj.

24
Jesús jas tjijyünsa. Pü'ü jupj niswá.
(Mateo 28.1-10; Marcos 16.1-8;

Juan 20.1-10)
1 Domingo tjejyawca na, nequem

jomwen jul nt'a tjil, Jesús jüp'üy
tüpüntüpj nt'a. Pajal püstapj tjil yupj.
Yupj tjat' lo pajal 'üsüs cjumsu, tjat'
wa pomada 'üsüs cjumsu, yupj 'ücj
la tjajay t'an̈ yasapé. Pomada lal
quelel sa cjololtsja Jesús jüp'üy, lovin
lajaytsja jin tecya'lin̈ jis lal. 2 Ne'as
tjil na, jomwen jul nt'a, tjunuc pe
püné jomwen jul jun tapá tjo'onsopj;
jomwen jul jun cjol quinam. Nasa
jas tentené tepyala pe püné quinam.
3Nequemwama tjil jomwen julmo'ó.
Wama tjil na, Jesús jüp'üyma tjunuc,
jupj ne cupj qjuis Jepa. Len̈tsja ne'aj.
4Nequem ne'aj tjelejen ̈, pajal yólatsja
tsjanmpes nin. Len̈wayniyommat'e
lay jis tepyala, ne'aj p'in lejen ̈tsja
nequem lejen̈tsja nt'a. Niyom sin
quip sin jyáwcatsja. 5Pajal lacj tjeyapj
nequem, ne sey tococj yupj. Mpes
niyom tjowelepj yupj jis lal:

—¿Tsjan pjucj lo palá yom jun 'yüna
tepe'e japüntüpj nt'a? 6 Len̈ jupj
qui'á. Jas tjijyünsa. Nyucunú tepyala
niswá. Nujola tapalas jupj tjevele
ca nin mpalas; newa Galilea mo'o
tüpü'ü na tjevele niná. 7 Tjevele
niyom malala nyuca lajay ca ntji'lin̈
jupj, yupj jisas jin ca mijicj jupj lal.

Tjevele cruz po'o ca mvalacj jupj,
mpes ca mpa'is. Tjevele locopy-
aya, ts'ac' cont'e tepyala na, ca jas
müjünsüs, ca mpü'üm niswá. Jupj
p'iyá niná Yomen Dios jas tjejyamá.
Dios jostsja ca nin nsem —nin tjow-
elepj niyommat'eyá.

8 Locopyas yola tepyala Jesús
tjevelá. 9 Pje'á tjiquil quinam yupj,
jomwen jul mpe. Jesús discipulopan
tapatja nt'a tjil yupj. Jesús apostolpan
once jilal tjowelepj pjü tepyalá
jomwen jul nt'a. P'a discipulopan
jis lal 'ots'ipj, pjü jis lal tjowelepj pjü
tepyalá jomwen jul nt'a. 10 Nequem
nenemMaríaMagdalena lotsja pjaní
wa, p'a wa Juana lotsja, María Jacobo
jamaytsjapjaníwa. Lap'anequemjis
lal tjiquil. 11 Discipulopan ma topon
nequem tjowelepj. Nequem ma yola
javelepj yólatsja yupj.

12 Locopyaya Pedro jas nisa jupj
tjá'asa mpe, ts'üequené pe jul mo'ó.
Quelel nyúcatsja min t'üc' tjowelepj
locopyas. Ne'aj jun vilicj nt'a palá
nipi'tje, wama tjinyuca. Pülül jas
tjüwü'üntsja jas tjan já'asa tjinyuca.
Tjinyuca na, wo nt'a tjemey Pedrú.
Pajal jólatsja, ma jas tji'yüsa tsjan
mpes nin tepyala.

Jesús lay tepyala jümücj nt'a, niyom
jilal tjevele.

(Marcos 16.12-13)
13 Nin jawas p'iyá discipulopan

mát'eya tjil Emaús nt'a, nepénowa
patja nt'a. Legua mát'etsja Emaús
Jerusalén mpe. 14 Jümücj casá jilt-
sja, nin javeleptsja pjü tepyalá Jesús
tepe'e mpes. 15 Yuwá p'in tjowelepj
'oyn nyuca tepyala pjü. Nin javelept-
sja na p'iyá, Jesús p'iyá tjac' ne'aj, jis
capj tecyon̈ca jümücj nt'a. 16 Ma jus
nlay pjacj niná. Dios ma jis tje'yaya
ne'as tjunuc jupj. 17 Jesús tjevele yupj
jis lal:

—¿Tsjanwelé lowú p'in?
Jesús nin tjevele na, jis tyantaná

yupj, pajal 'aplijila jin yus tjunuc
yupj. 18Pjaní way Cleofas lotsja. Jupj
Jesús lal tjevele:

—Jipj tjacuy wa la nuc Jerusalén
nt'a, mpes ca jus nlayen Jerusalén
nt'a tepyalá nawaja'a p'in. Pjü sale-
jepj ne'aj tepyalá.

19 Jesús tjevele yupj jis lal:
—¿Tsjan tepyala?
Yupj Jesús lal tjowelepj:
—Jesús lal tepyalá velecj cupj.

Nazaretnepé 'eseptsja jupj. Profétatsja
jupj. Pajal 'üsüs la tjiji, Dios p'in
'ücj liji jinwá. Pajal 'üsüs tjevele
wa, 'ücj la jütütj jinwá. Dios selé.
Pjü gente salejepj wa niná. 20 Jupj
pajal 'üsüstsja, yupj sin nin tjü'ünan
jupj. Qjuis jepapan Jesús ntji'lin̈,
tjaman jupj Pilato nt'a. Nin la tjajay
sacerdote noypan, la p'a jepapan
'ots'ipj. Pilato tjevele 'ücj cus la tül,
la 'ünan Jesús. Cruz po'o tjovalapj
mpes tepe'e jupj. 21 Pajal malálatsja
niná cupj qjuilal. Cupj tepyonecj Dios
jas tjejyama jupj judiopan jis capj la
p'acj. Tepyonecj jupj ca 'ücj la mijis
ma ca qjuis müjü'tücj romanopan
quinam. P'a wampes qjuiyola: newa
nin p'iyá; t'an ̈ yasapé nin tepyala.
Ts'ac' cont'e quinam.

22”Pajalqjuiyolanequemnepénowa
qjuis wala tjowelepj mpes. Discipu-
lopan popa yupj, cupj jinwá. Pajal
püstapjne'as tjil jomwen julnt'a, Jesús
jüp'üy tüpüntüpj nt'a. 23 Ne'aj ma
tjunuc jüp'üy. Niswa tjiquil, tjowelepj
angelpan ne'aj lay jis tepyala yupj
nt'a. Angelpan tjowelepj Jesús
nyucunú niswá. 24 Mpes nepénowa
ne'aj tjil cupj popé, jomwen jul nt'a
tjil, Jesús jüp'üy tüpüntüpj nt'a. Nin
p'iyá tjunuc yupj, nequem tjowelepj
jin. Ma jus tjunuc Jesús lovin —nin
tjowelepj discipulopanmát'eya.

25 Jesús tjevele yupj jis lal:
—Nun ma nujola jinwá lojí. Nusey

c'a pajal. Po ma quelel poné pjü way
profetapan tjowelepj. 26 Dios jas tje-
jyama jupj jis capj la p'acj judiopan.
T'üc'way pjü nin tepyala, Dios jostsja
jin tepyala jupj. Jostsja wa pajal püné
ca nsem jupj pjü jis lal, pjü niná t'üc'
tepyala na—tjevele Jesús.

27 Jesús jiswala tjeveleMoisés tepy-
aca popé, locopyaya tjevele wa pjü
profetapan tapac popé 'ots'ipj. Pjaní
pjaní 'üsüs jis wala tjevele tsjanmpes
pjü tapac jupj po'ó. Yupj tapac, Dios
Popel niná.

28 Yacjaya ne'aj p'intsja quinam
yupj quelel jiltsja nt'a, nepénowa
patja nt'a. Jesús jümücj casá ca mim
jinwá la tjiji. 29Yupj ma jisastsja jupj
ca mim. Pajal la tjomon ma lo winin
quinam. Tjowelepj:

—Qui'á mpü'üm, majan ncupj nt'a.
Quina quelel t'yaja. Len̈ way ca
ncawajas jaw na.
Yupj tjowelepj mpes, jis lal tjemey

mpü'üm, ca majas yupj patja nt'a.
30 Wo nt'a wama tjemey. Yacjaya
mesa nt'a tjá'asa yupj jis lal, quelel
jalatsja na. Jesús pan nt'ya, tjevele
tjüwüi'iDios lal pansas tje'yayampes.
La tjelepta, jis tje'yaya pansas. 31Nin
la tjiji na, jus nlaypjacj ne jupj. Yun la
tapacj tjunuc jinwatsja yupj. Yupj jus
nlay na Jesús jupj, len ̈ tjevyala jupj,
tjá'asa nt'a. 32Niyom tjowelepj yuwá:

—Jesús p'iyatsja jupj. Nin mpes
pajal 'ücj qjuisastsja qjuis lal tjevele
na jümücj nt'a. Jupj 'üsüs qjuis wala
tjevele tsjan mpes pjü nin tapac Dios
Popel mo'ó, mpes pajal 'ücj qjuisast-
sja cupj.

33 Len̈ way tjil yupj tjatja mpe, dis-
cipulopan mat'eyá. Jerusalén nt'a tjil
niswá. Ne'aj apostolpan 'ónceya 'a
mulú tjatja tjunuc. La p'a wa 'a mulú
tjatja wa yupj jis lal. 34 Apostolpan
javeleptsja: “T'üc' way jas tjijyünsa,
pü'ü niswá qjuis Jepa Jesús. Lay
tepyala jupj Simón nt'a.”

35 Locopyaya niyom mat'e tjow-
elepj wa tsjan jis tepyala jümücj nt'a.
Tjowelepj Jesús pan la tjelepta yupj
jis wa nt'a. Nin la tjiji na, jus nlay jupj
p'iyá ne Jesús.

Jesús lay jis tepyala discipulopan
tjatja nt'a.

(Mateo 28.16-20; Marcos 16.14-18;
Juan 20.19-23)

36 Yupj nin tjowelepj na, len ̈ way
Jesús lay jis tepyala, culupwen nt'a
ton ̈ca. Tjevele yupj jis lal:

—'Üsüsmpatjaqué;ma nujola t'as.
37 Pajal tüpwectan̈, lacj jeyapj

lejen ̈tsja yupj. Cjües p'in tjunuc jin
yólatsja yupj. 38 Jesús tjevele yupj jis
lal:

—¿Tsjan mpes lapj nyuca nujola
nun? ¿Tsjanmpesnuseyc'anun? Nun
ma poné napj pü'üs niswá. 39Namas
jus tjunucú, ntsjam jus tjunucú wa.
Jus nlayé ca napj Jesús. Nin po la
tjo'ot'é, nus 'unuca wa. Cjües p'in
jüp'üy tulucj, cjüele tulucj wa. Nun
nus nucú mp'üy jana wa, neqjuele
jana wa—tjevele Jesús.

40Nin tjevele na, jis tje'yaya tjunuc
jupj mos, jupj tsjom, clavo mo'o tjil
mpe. 41 Pajal 'ücj jisastsja yupj.
Jesús jin yólatsja, newa Jesús tulucj jin
yólatsja. Ma polel japontsja custjay,
mpes jupj tjevele yupj jis lal:

—¿Ncu to'á qui'á napj nla?
42 Mpes cjul tjü'üm tsjicj way

tja'ayapj. Tsjiminicj ts'osis tja'ayapj
wa jupj. 43 Jupj nt'ya, tjelyaja wa
tjunuc yupj. 44 Locopyaya yupj jis lal
tjevele:

—Niná nin ntepalá tjevelé nun jis
lal nin ca ma palas. Newa nun lal
tüpü'üs na tjevelé niná. Tjevelé pjü
nin po'o tapac Dios Popel mo'ó, Dios
jostsja pjü nin tapac jinwá tapalas
pjü. PjüMoisés nin po'o tepyaca, pro-
fetapan nin po'o tapac wa, nejets'en̈
tapac nin po'o tapac wa, jupj jostsja
nin tapac jinwá tapalas pjü —tjevele
Jesús.

45 Locopyaya jis capj tjep'ya'sa sin
la 'üsüs,mpes sin tji'yüsa Dios tjevelá
jupj Popelmo'ó. 46Tjevele yupj jis lal:

—Püna tapac Dios ca nin maja-
mas nosis nt'a jis capj la p'acj nosis
casá patjá. Tapac pajal ca malala
ma palas, ma pats' ca. Locopy-
aya ts'ac' cont'e tepyala na, ca nin
müjünsǘ, mpü'üs niswá. Nin tapac
yupj. 47 Napj pjü la tjejay mpes,
napj mpes japon p'a lal ca mvelecj
nin po'ó. Pjü nosis nt'a ca mvelecj

yupj. Ca mvelecj Dios jos pjü way
'aplijila nsem malala nyuca la tjajay
mpes, ca 'üsüs la mijicj quinam Dios
jos jinwá. Napj mpes topon na, Dios
ma ca nin jola nsem yupj malala la
tjajay. Mwalá way p'in Jerusalén nt'a
jis wala ca mvelecj niná. Locopyaya
jun ta'á ca mal, pjü p'a nt'a patja nt'a
ca mvelecj napj la tjejay.

48 ”Nun pjü tjunucú pjü tepyalá,
mpes la p'a jis lal tjowelé tepyalá.
49Nusin tjü'üsüsniná: napjDios Cjües
ca jas majam nun nt'a. PünaMpapay
tjevele ncuwim jupj. Mpes ma lowa
quepem, Jerusalénmpequinam. Jupj
tjac' naya, 'ücj lowú. Tsjun popé jac'
qui'á. Jupj tjac' na nun nt'a, jupj ca
nucopj mp'a'sas 'ücj la müjí Dios jos
jin. Nucopj mp'a'sas 'ücj tsji' la müjí
Dios mpes—tjevele Jesús.

Tsjun po'ó tjemey Jesús.
(Marcos 16.19-20)

50 Locopyaya Jesús tjemey yupj jis
lal Jerusalén mpe. Betania ne'aj p'in
nt'a tjemey yupj jis lal. Ne'aj mos sin
tjijyünsa, la tjemyona jupj Popay lal
jupj ca 'üsüs lis mijis yupj. 51 Newa
véletsja na, jas tjan tjemey, ne Dios
tsjun po'o jas tjemyana jupj. 52 Yupj
ne'aj tjelejen ̈ pajal 'üsüs pjac tjow-
elepj jupj po'ó. Pajal püné jupj jin
yólatsja yupj. Pajal 'ücj jisastsja yupj
niswa tjil na Jerusalén nt'a. 53 Ne'aj
lovin Dios wo nt'a tjátjatsja yupj, 'üsüs
pjac tjowelepj Dios po'ó, tjowelepj
tjuwi'in ̈ Dios lal.

Juan papel tepyaca
Jesucristo po'ó

Jesucristo yom tepyala jupj.
1 Jesucristo vele cupj qjuis lal Dios

po'ó.
Jupj p'iyá liji mpes qjuisin 'yüsa Dios

mpes.
Jesucristo lovin pǘ'ütsja jupj.

Pajal püna nosis cjuwatsja na,
pues pjü cjuwatsja na,
jupj newa tüpǘ'ütsja.

Jupj lovin Dios lal tüpü'ü,
ne jupj p'iyá Dios watsja jupj.

2 Jupj p'iyá Dios lal pǘ'ütsja
nosis cjuwatsja na p'in.

3Dios pjü la tjiji jupj lal.
Pues pjü way Dios la tjiji,
Jesucristo lal la tjiji jupj.

4 Jesucristo mpes pátjatsja pjü.
Jupj se 'aya 'ücj jis la püt'üs.
Jupj pü'ümpes,
nosis casá patja 'ücj sin 'yüsa wa
Dios po'ó.

5 Nosis püste jinwá malala nyuca la-
jay mpes.

Jesucristo jaw jinwá nosis nt'a.
Sin 'yüsa liji Dios po'ó.
Gente malala lajay ma jisas jupj.
Newa ma sin 'yüsa Jesucristo
po'ó.

6Yom tjac' wa cupj nt'a.
Juan lotsja jupj.
Dios jas tjejyama tjac' jupj.

7 Juan tjac' la veles jupj seletsja po'ó.
Jupj tjevele yom pjaní jyawca
jinwá ca nsem

cupj qjuilal, qjuisin 'yüsa la mijis
Dios mpes.

Juan jostsja pjü camponecj yomniná
po'ó.

8 Jesucristo niná p'iyá,
jyawca jinwatsja nosis nt'a.
Juan p'awatsja. Jupj tjac' la veles
Jesucristo po'ó, jupj seletsja
mpes.

9Locopyaya Jesucristo nosis nt'a tjac'
wa.

T'üc'way jupj jyawca jinwatsja nosis
nt'a.

Jupj pjü gente sin 'yüsa liji.
10Dios pjü la tjiji nosis nt'a jupj lal.
Jupj tüpü'ü nosis nt'a,

mop'in nosis casá patja ma sale-
jeptsja

pjacj cuscú jupj.
11 Jupj tjac' jupj jyü'ta nt'a;

nin p'iyá jupj si jütüta sin popé
ma jisastsja jupj.

12Nepénowa jisastsja jupj.
Yupj topon jupjmpes ca 'ücjmpatjam

Dios lal.
Ninmpes jupj jis tje'yaya
'ücj Dios ts'uyupj ca jis mpalas
yupj.

13 Dios p'iyá liji jupj ts'uyupj se palá
yupj,

mpes nin.
Sejamayniswa se jamanunmpes
tulucj.

Jis papay, sejamay sin popa jisas
mpes tulucj.

Yom jos mpes tulucj; Dios p'iyá
liji

jupj ts'uyupj se palá Jesucristo lal
japon.

14 Jesucristo liji mpes qjuisin 'yüsa
Dios po'ó.

Yom tepyala jupj püná.
Jupj pǘ'ütsja ncupj pyatjaquecj
nt'a wa.

Tjinyucucj jupj pajal 'üsüs la tjiji,
t'üc'way pünetsja jupj.

Jupj Popay Dios pjaní way Popa,
mpes 'üsüs jupj pajal.
Qjuis Papay Dios mpe tjac'.

Cupj 'üsüs tuluctsja, mop'in nin,
jupj pajal 'üsüs la tjiji cupj mpes.

Jupj t'üc' way qjuisin 'yüsa liji
Dios po'ó.

15 Juan seletsja mpes 'üsüs tjevele
Jesucristopo'ó. Ninana jupjvelá Jesu-
cristo po'ó, pjü 'ücj jis la pjac: “Jupj ne
niná yomen napj tjevelé po'ó. Napj
tjevelé napj mwalá way tjacuwis;
tjevelé yom p'a wa ncuwim p'a jawas
nun jis lal la velesDiospo'ó. Máspüné
tepyala jupj napj lal. Jupj pajal püna
tüpü'ü,mpesmás püné jupj napj lal.

16 ”Jupj lovin pajal quelel la qjuisiji.
Mpes jupj pajal 'üsüs la tjiji cupj
mpes. Newa qjuesé 'aya, jupj quelel
la qjuisiji mpes. Nin p'iyá pjü way
ncupj qjuilal. 17 Moisés qjuis wala
tjevele Dios tjijyü'tá, nin p'in. Jesu-
cristo más 'üsüsMoisés lal. Jesucristo
mpes Dios pajal 'üsüs la tjiji cupj
mpes. Jesucristo mpes wa qjuisin
'yüsa liji t'üc' way jupj p'iyá po'ó.
18 Gente lovin ma jus tjunuc Dios,
yupj yun lal. Dios Popa pjaní qjuisin
'yüsa liji 'onin niná Dios. Dios Popa
pjaní jupj, p'a cjuwá. Lovin se con ̈ca
Popay. Quelel liji jupj pajal”, nin
tjevele Juan Jesucristo po'ó.

Juan 'üsüs way tjevele Jesucristo
más püné jupj lal.

(Mateo 3.11-12; Marcos 1.7-8; Lu-
cas 3.15-17)

19 Judiopan jis jepapan Jerusalén
nt'a tapatja. Yupj sacerdotepan sin
tjajam Juan nt'a jis la veles jupj lal.
Auxiliarpan sin tjajamwa yupj jis lal.
Sin tjajam la tjü'üy, tjunuc tsjanmpes
'ücj bautizar la tjiji. Juan seletsja
mpes tjevele jupj.

20 Niná pajal tülü way jis wala
tjevele Juan:

—Dios tjevele püná jupj ca jasmaja-
mas Jepa Püné judiopan nt'a, jis capj
la p'acj. Nam 'a jupj tulucj.

21Yupj tjowelepj Juan lal:
—Jipj velen ninana tulucj jipj. ¿Pjacj

ne jipj? ¿Ncu Elías jipj, jupj ne pajal
püna tüpü'ü?
Juan jis wala tjevele:
—Napj Elías tulucj.
Yupj la tjü'üy:
—¿Ncu jipj profeta niná Dios tjevele

ca jas majamas cupj nt'a la veles jupj
mpes?
Juan jis wala tjevele:
—Jupj tulucj napj.
22Mpes jupj lal tjowelepj:
—Qjuis wala mvelen pjacj jipj ne

'ücj nin la cüjay niná. Cupj quelel
jis wala velecj ncupj qjuisin tjajam.
¿Tsjan velen jipj p'iyá po'ó?

23 Jupj tjevele:

—Isaías Dios mpes tjevele pajal
püna. La pjaní napj nin po'ó tjevele
jupj. Tjevele:
‘Yom niná wa cjuwá nt'a ca mim.
Pajal ca quelelmveles gente jilal napj

mpes. Mpes yümücj camveles:
“Malala nujola nun, jümücj la
lu'ulú jinwá.

Pomamalalanujola t'asquinam.
'Üsüs nujola t'as qjuis Jepa Püné
jos jinwá.” ’

Nin tjevele Isaías ca ninmvelé napj—
tjevele Juan.

24 Fariseopan nepenowá Juan lal
tjowelepj wa. Jepapan sin tjajam wa
yupj.

25Yupj tjowelepj:
—Jipj velen jipj Yom niná tulucj,

YomnináDios tjevele ca jasmajamas
jis capj la p'acj judiopan. Jipj velen
Elías tulucj jipj. Jipj velen jipj profeta
niná tulucj, profeta niná Dios tjevele
ca jas majamas la veles jupj mpes.
¿Tsjan pjucj bautizar la sejay jipj?

26 Juan jis wala tjevele:
—Napj bautizar la nusejay la p'in

'üsü ́ mpes. Yom p'a wa wine nun
potjaqué nt'a, nun ma solejé pjacj ne
jupj. 27 Jupj jac' locopyaya napj lal,
Dios Popel vele jin. Jupj camveleswa
nun jis lal Dios mpes. Pajal püné jupj
napj lal. Napj pajal tsjicj way jupj lal.
Po 'üsüs napj lal tsji' lejay jupj mpes.
Napj jupj caite syoc la p'in, 'ücj napj
lal—nin tjevele Juan niyom jilal.

28 Nin tepyala Betania mo'ó 'üsǘ
na'aj po'ó. Jordán lotsja 'üsǘ püné.
Juan bautizar líjitsja ne'aj.

Juan tjevele Jesucristo Dios Cjües
'yaya.

29 P'a jyawca Juan tjinyuca Jesús
jactsja jupj nt'a. Mpes Juan tjevele
ne'aj tjatja jis lal: “¡Tjunucúnun! Niná
Dios jas tjejyama. Jupj ca mpa'is
gente mpes. Jupj tepe'e na, Dios ca
perdonar lis mijis malala nyuca la
tjajay. 30 T'an ̈ p'in jupj mpes tjevelé.
‘Yom pjaní jac' locopyaya napj lal —
tjevelé—. Más püné way jupj napj lal.
Mwalá way pǘ'ütsja napj lal, mpes
más püné jupj napj lal’, nin tjevelé

napj. 31Napj quelel sin 'yüsa lejaytsja
israelpan pjacj ne jupj. Nin mpes
tjacuwis, bautizar la sejay 'üsü ́ lal.
Püna p'in napj p'iyá ma seletsja pjacj
ne jupj”, tjevele Juan.

32 Juan p'a wa jis wala tjevele wa
Jesucristopo'ó. Tjevele: “Napj tjinyuc
Dios Cjües sipipj jinwá tjac', jay la
p'a'ape tjac'. Nayapé palá tjac' Jesús
nt'a, ne Jesús casá já'asatsja. 33 Püna
p'in napj p'iyá ma seletsja Jesús niná
Dios jas tjejyama cupj nt'a. Dios
nin tji'yüsa la tjiji niná. Jupj p'iyá
nin tjejyama bautizar lis mejay napj.
Jupj napj lal tjevele püna p'in: ‘Jipj
ca nucun napj Neqjues palá ncuwim
nayapé. Jupj yom pjaní nt'a ca mim
lo püt'üs. Yom niná napj Neqjues se
'aya, gente jis lal la püt'üs, Dios Cjües
ca jis capj ncon̈cos’, nin tjevele Dios
napj lal. 34 Jupj tjevele jin tjinyuc
napj. Napj tjinyuc mpes nin tjevelé
yomen niná 'a Dios Jatjam jupj”, nin
tjevele Juan.

Juan discipulopan mát'eya Jesús
nt'a tjil.

35 Yaya Juan tón̈catsja niswá jupj
discipulopan mát'eya jis lal. 36 Jupj
Jesús jus tjinyuca ne'aj tjemey. Mpes
Juan tjevele jupj discipulopan jis lal:

—Tjunuca nun. Niná Dios jas tje-
jyamá. Jupj ca mpa'is nosis casá
patja mpes, oveja tsjicj jinwá. Jupj ca
mpa'is malala nyuca la tjajay mpes,
ca yupj mpatjam. 37 Juan discipu-
lopan mát'eya sin tji'yüsa jupj tjevelá,
mpes tjil cus la con ̈ Jesús. 38 Jesús
la nujuya, yus tjinyuca cjüil jiquiltsja.
Tjevele yupj jis lal:

—¿Tsjan nujisas nun?
Yupj tjowelepj jupj lal:
—Cupj quelel selecj ca'aj püt' jipj.

Rabbí jipj. (Rabbí tjowelepj yupj jis
tin; “jipj sin 'yüsa lejay”, velecj cupj.)

39 Jupj tjevele yupj jis lal:
—Nculá, nucú nun.
Mpes tjil jupj lal. Tjunuc jupj tüpü'ü

nt'a. Ts'ac' niná jupj lal tjatja yupj.
Las cuatro t'yaja na tjil jis la nuc Jesús
tüpü'ü nt'a.

40 Mát'eya tjepjyacan̈ Juan tjevelá.
Manas tjil cus la con̈ Jesús. Yupj popa
pjaní Andrés lotsja. Andrés Simón
Pedro tsüípetsja. 41 Andrés Jesús jus
tjinyucana, len̈way tjemey la tepyala
jupj tsüipeSimón. Jus tjinyuca, tjevele
jupj lal:

—Ncupj jus tjinyucucj Jepa niná
Dios tjevele ca jas majamas cupj nt'a.
Jupj ca qjuis capj mp'a'sas. ‘Cristo’
jupj velecj cupj. Nasa tjac' jupj —
tjevele Andrés.

42 Andrés tsüipe lal tjac' Jesús nt'a.
Jesús Andrés tsüipe jus tjinyuca,
tjevele:

—Simón jipj, Jonás jatjam jipj. P'a
wa ca lyá nsem jipj quinam. Cefas
lyá nsem jipj. (Cefas “Pedro” javelepj
ts'ecj. “Pe püné” velecj cupj.)

Felipe, Natanael Jesús cus tocon̈
wa.

43 Yaya Galilea nt'a quelel jámatsja
Jesús. Mwalá way p'in, jupj Felipe jus
tjinyuca, tjevele jupj lal:

—Ncapj tecyon̈ca. Najas ncapj cyon ̈
lovin.

44 Felipe Betsaida mpe 'eseptsja
jupj. Pülücj patja Betsaida nt'a.
Andrés, Pedro 'ots'ipj, Betsaida mpe
ne'espan watsja yupj. 45 Felipe
Natanael la tepyala yacjaya. Jus
tjinyuca na, jupj lal tjevele:

—Moisés tjevele Dios ca jas maja-
mas Yom pjaní cupj nt'a, jupj ca qjuis
capj la p'acj. Nin tepyaca jupj popel
mo'ó. Profetapanninp'iyá tapacDios
mpes. Nas tjinyucucj yomen niná
yupj tjowelepj po'ó. Jesús jupj, José
jatjam jupj. Nazaret mpe 'esepj jupj.

46Natanael Felipe lal tjevele:
—Ma pyon Nazaret mpe 'esepj ca

'üsüs nacj jupj.
Felipe wola tjevele:
—Was, nucun jipj.
47 Locopyaya Jesús Natanael jus

tjinyuca, jactsja na. Jupj mpes
tjevele:

—Israelpan popa t'üc' way jupj.
Jupj Dios jos. Ma li tsuwile.

48Natanael tjevele jupj lal:
—¿'Oyn ne selen nus nyuc?
Jesús jupj wola tjevele:

—Napj jis tjinyuc, ts'oway 'ala'á
jactsja na. Napj jis tjinyuc Felipe cust-
jay ma jipj lal tjevele na p'in.

49 Mpes Natanael Jesús wola
tjevele:

—Rabbí, jipj Dios Jatjam. Israelpan
jis Jepa Püné jipj.

50 Jesús tjevele jupj lal:
—Napj tjevelé jipj lal jis tjinyuc

ts'oway 'ala'á, mpes jipj pyon napj
Dios Jatjam. Jipj ca nucun wa napj
más 'üsüs ca la mejay wa niná lal.

51 Jesús tjevele wa jupj lal:
—Nun ca nucú tsjun po'ó jun cjol,

Dios pü'ü nt'a. T'üc' way velé. Ca
nucú wa Dios angelpan viyá ca mal
napjmpe, ca palá nculwaniswánapj
nt'a. Napj p'iyá niná Yomen Dios jas
tjejyama—nin tjevele Jesús.

2
Pajal 'üsüs la tjiji Jesúsyomtjowaya

nt'a.
1 Ts'ac' mat'e tepyala na, pülücj 'a

jis tjimyula Caná nt'a, Galilea mpe se
jütütj nt'a. Ne'aj yom pjaní tjowaya.
Nin mpes jupj popay pülücj jis la las
la tjiji jüpülücpan mpes, jomicapan
mpes 'ots'ipj. Lovin nin la tjajay yupj,
tjewyayin̈ jis lal. Jesús jamay ne'aj
wa já'asatsja. 2 Tjowaya popay tjevele
Jesús ncuwim nlajas wa. Jupj discip-
ulopan jis lal tjevele ca ncul wa jis la
las yupj, mpes tjil yupj. 3 Ne'aj uva
'üsü ́ nasa quelel pjojo na, Jesús jamay
tjevele jupj lal:

—Tjapjaja quinam uva 'üsǘ jis la
müs.

4 Jesús tjevele jamay lal:
—Namay, ¿tsjan mpes velen niná

napj lal? Quina 'a li nuc. Dios josnaya
ca la mejay.

5 Jesús jamay tjevele mozopan jis
lal:

—Jesús vele jin la müjí ca nun.
6Ne'aj tjelejen ̈ jarro noypan séisiya,

pe witjacj yupj. Judiopan jisastsja
jarro nin jinwá, 'üsü ́ jis la 'as'üs jis la
pul. Judiopan jis popel tjijyü'ta 'onin
ca 'üsüs ma'as'ün̈, ne ca salá jinwá
nsem yupj Dios lal. Jarro pjü way
veinte galón ca nacj, treinta galón ca

nacj, noypan waytsja pajal. 7 Jesús
tjevele mozopan jis lal:

—'Üsǘmo'o t'u jarrasmo'ó,puespjü
waymo'o t'u, pit'a nas.
Mpes tipit'a la tjajay quinam pjü

way jarras. 8 T'üc' nin la tjajay na,
Jesús tjevele yupj jis lal:

—Mpulú quinam. Tja'ayá mü'üm
auxiliar más püné, jupj pjü 'ücj liji
pülücj jis la las mpes.
Nin la tjajay yupj. 9 Auxiliar más

püné tsjicj way tjümü'ü, tjinyuca 'üsǘ
'oyn sya'ma. 'Üsü ́ tuluctsja quinam.
Uva 'üsü ́ tepyala nas. Auxiliar ma
seletsja ca'aj mpe tucutj nenem. Mo-
zopan salejeptsja la p'in. Yupj 'üsǘ
tupul ne nin. Mpes auxiliar tjevele
yom tjowaya lal:

—Was jipj.
10Auxiliar tjevele jupj lal:
—Niyom p'a witjacj uva 'üsǘ pajal

'ücj sya'ma ja'ayapj jis la müs mwalá
way p'in. Locopyaya, pajal tjimyü'ün̈
na, uva 'üsü ́pjaníway jaylacj ja'ayapj
jis la müs. Jipj ma nin la tjejay. Uva
'üsü ́ niná se 'an, pajal 'üsüs mwalá
way tje'yan lal —nin tjevele auxiliar
más püné.

11 Niná Caná nt'a nin la tjiji Jesús,
Galilea mpe se jütütj nt'a. Mwalá
way nenem Jesús pajal 'üsüs la tjiji
sin la 'üsüs jis la jay Dios jas tjejyama
jupj. Nin mpes wa sin 'yüsa lis tjiji
wa jupj p'iyá pajal 'üsüs, pajal püné
jupj. Nin la tjiji na, jupj discipulopan
topon t'üc'way jupj YomnináDios jas
tjejyama jis capj la p'acj judiopan.

12 Locopyaya palavin tjemey Jesús
Capernaum nt'a. Tjemey jamay lal,
jüpülücpan jis lal wa, jupj discipu-
lopan jis lal wa. Ne'aj tsjicj way tap-
atja yupj.

Jesús pje'á lis ts'iya vender lajay
Dios wo nepé.

13Nasa quelel fiesta pyálatsja. “Dios
Qjuis Capa Nipj Tjemey” nin lotsja
fiesta niná. Jesús tjemey Jerusalén
nt'a fiesta ninámpes.

14 Dios wo nt'a tjemey jupj. Ne'aj
nepénowa jis tjinyuca vaca vender

lajaytsja. Oveja vender wa lajayt-
sja, sipipj 'ots'ipj. Jis tjinyuca wa
nepénowa judiopan jis t'emel vender
lajaytsja romanopan jis t'emel mpes.
15 Jesús ma jostsja nin lajaytsja Dios
wo nt'a. Mpes 'üpü ́ tipi'ts'a jupj. 'Üpǘ
lal mo'o la syüpjünǘ, pje'á sin tje-
jyama pjü way yupj Dios wo nepé,
oveja 'ots'ipj, vaca 'ots'ipj. 'Amá 'alá
la ts'iya wa yupj jis t'emel, t'emel
vender la tjajay yuts'a'á. Jis mesa
ts'eptaná wa. 16 Jesús tjevele sipipj
vender lajay jis lal:

—Pje'á la tocoyé nun jis caja quepé,
sipipj jis wa. Mpapay wo niná. ¿Tsjan
pjucj vender lojí nun qui'á?

17 Jesús discipulopan yola jis
tepyala 'oyn tsji Dios Popel. Vele:
“Dios wo mpes nin nola, mpes ca
malala nyucamapalas napj”. Nintsja
Jesús lal.

18 Jesúspjü pje'á sin tjejyamampes,
judiopan jis jepapan nepenowá jupj
wola tjowelepj:

—¿Tsjanmpes 'ücj la cüjay niná jipj?
Cupj qjuisas pajal 'üsüs la mijin, yom
p'in ma polel liji jinwá, mpes ca jus
nlayecj ncu Dios jin tjejyama jipj.

19 Jesús jis wala tjevele:
—Nin ca la mejay napj: nunmalala

lojínaDioswo, ts'ac' cont'e tepyalana
napj ca t'üc' jas müjünsü ́ niswá.

20 Mpes judiopan jis jepapan jupj
wola tjowelepj:

—Pajal püs way jas tjüjünsüpj Dios
wo niná. Año cuarenta y seis mpes
t'üc' jas tjüjünsüpj. ¿'Oyn jelene 'ücj jas
müjünsün ts'ac' cont'e p'in?

21 Judiopan jis jepapan ma sin
tji'yüsa Jesús tjevelá. Yólatsjawosis pe
mpes ca jas müjünsüs. Nin tuluctsja.
Jupj tjevele jupj jüp'üy po'ó. Jesús
jüp'üy Dios wo wa. 22 Jesús tepe'e
na, jas tjijyünsa niswá lo püt'üs. Nin
tepyala na, jupj discipulopan yola jis
tepyala nin tjevele Jesús. Nin mpes
yupj topon Dios Popel tjevelá jupj
po'ó. Toponwa Jesús tjevelá.

Jesús selé 'oyn nyuca lajay pjü way.
(Mateo 21.12-13; Marcos 11.15-18;

Lucas 19.45-46)

23 Ts'ac' nepenowá fiesta nt'a
tüpü'ü Jesús, fiesta “Dios Qjuis Capa
Nipj Tjemey” ló. Ne'aj tjá'asa na,
Jesús pajal 'üsüs líjitsja sin la 'üsüs jis
la jay Dios jas tjejyama jupj. Pajal
pülücj tjunuc jupj pajal 'üsüs líjitsja,
mpes yupj popa pülücj topon jupj lal.
24Newa Jesús ma pjü tjevele yupj jis
lal. Jupj seletsja yupj ma t'üc' way sa
con̈tsja jupj. Jupj seletsja 'oyn nyuca
yola pjü gente nosis nt'a. 25 La p'a
jupj lal tjevele tulucj; jupj sin seletsja
gente sin po'ó. Jupj p'iyá seletsja pjü
yolá.

3
Nicodemo tjac' la veles Jesús lal.

1 Nicodemo tüpü'ü wa Jerusalén
nt'a, Jesús tjá'asa nt'a. Nicodemo
jepa popa watsja judiopan jis lal.
Fariseopan sin popa watsja jupj.
Fariseopan jisastsja wa pjü lajay
judiopan püna tapatja tjüjütütj jinwá.
2 Nicodemo Jesús nt'a tjac' püste na.
Tjevele jupj lal:

—Rabbí, cupj selecj Dios jin tje-
jyama qjuisin 'yüsa la mijin ncupj.
Jipj pajal 'üsüs lejay, Dios liji jinwá le-
jay. Dios ma se con̈ca, ma polel lo jay
pajal 'üsüsmpa jipj lejay jin. Mop'inne
nin p'in.

3 Jesús jupj wola tjevele:
—Niswá jis tjamanun ca mpatjam

Dios jyü'ta nt'a. Ma niswa jis tjama-
nun, ma polel jis la nuc Dios jyü'ta
nt'a. T'üc' velé.

4Nicodemo tjevele jupj lal:
—Yom co'müy ma polel la 'osos ja-

may colmo'ó niswá, lomanunniswá.
5 Jesús jupj wola tjevele:
—Pjü se jamanun la pjaní sejamay

mpes. Dios jos ca jis ma'nucj niswá
jupj Cjües mpes. Jupj Cjües liji ca
Dios lal mpatjam. Nin mpes p'in 'ücj
jis la winin jis la püt'üs Dios jyü'ta
nt'a. T'üc'niná. 6Gente ts'uyupj gente
p'in yupj. Ma polel patja Dios lal.
Dios Cjüespopa jis qjueswayupj, jupj
jinwá,mpes 'ücjmpatjam Dios lal.

7 ”Po ma nin jele t'as tsjan mpes
nin velé Dios jos niswa 'i manunu

jipj. 8 Dios Cjües nin liji. Jipj ma ca
jus nucun Dios Cjües lijá. Ma ca jus
nlayen jupj nin lijá. Nin p'in ca jus
nucun 'üsüs tepyalá Dios Cjües la tjiji
mpes. Nin lovin Dios ts'uyupj jis lal.
Dios Cjües lijimpes yupj Dios ts'uyupj
se palá. Dios Cjües ma si nuc, lüpjǘ
jinwá. Lüpjǘ jun ta'á si lapjüna. 'Ücj
pjoc', newa ma selen ca'ampe tjac'
lüpjüs. Mawa selen ca'aj jama.

9Nicodemo tjevele jupj lal:
—¿'Onin ca nin nacj, jipj velen jin?
10 Jesús la tji'yüya jupj lal:
—¿Tsjan mpes ma jin 'yüsa napj

velé? Israelpan sin 'yüsa lajay popa
jipj. 11 Cupj way velecj, cupj selecj.
T'üc' niná. Cupj velecj cupj tjinyucucj
mpes. Newanunmaquelelponécupj
tjevelecj. 12Napj tjeveletsja nosis nt'a
pyalá, ne nunma toponé. Napj cüvelé
tsjun po'o pyalá, más ca costa way
nsem cüponé nun.

13 ”Len̈ pjacj ne'aj tjemey Dios pü'ü
nt'a, 'ücj la veles nun lal 'oyn nyuca
pyala ne'aj Dios pü'ü nt'a. Napj
ne p'in tjacuwis nosis nt'a Dios pü'ü
mpe. Napj p'iyá niná Yomen Dios jas
tjejyamá. Mpes 'ücj velé 'oyn nyuca
pyala Dios pü'ü nt'a.

14 ”Napj p'iyá niná Yomen Dios jas
tjejyamá. Dios jos campanya ca nin
müjünsücj, Moisés latsj jas tjijyünsa,
tjevyala jinwá pajal püna. 15 Napj
lal japon lovin ca Dios lal mpatjam.
Malala jis mpalas tulucj tecya'lin̈ na
—nin tjevele Jesús.

16Tjevele wa:
—Dios pajal quelel lis tjiji nosis casá

patjá, mpes Jatjam jis tje'yaya. Dios
pjaní Jatjam. P'a len̈. Mpes Dios
Jatjam lal japon na,malala jismpalas
tulucj tecya'lin̈ na. Lovin ca mpat-
jam Dios lal. 17 Nin mpes Dios jas
tjejyama jupj Jatjam nosis nt'a. Dios
jas tjejyama malala la tjajay la veles
tulucj. Jas tjejyama jis capj la p'acj;
jupj mpes 'ücj campatjam Dios lal.

18 ”Dios Jatjam lal japon, Dios ma
nin vele jupj ca jis capj ntülüs yupj.
Ma japon Dios Jatjam lal, nasa way
Dios nin vele jupj ca jis capj ntülüs.

Yupjma toponDios Jatjam 'ücj jis capj
p'ya'sa, mpes nin. Dios Popa pjaní
way jupj. 19 ¿Ncu selen tsjan mpes
Dios nin vele gente malala lajay?
Napj jyawca jinwá nosis nt'a. Napj
sin 'yüsa lejay t'üc' way Dios po'ó.
Newa nin, yupj ma jisastsja napj.
Yupj p'iyá malala nyuca yólatsja, ni-
nana jisastsja yupj. Lovin malala
nyuca lajaytsja, mpes nin. 20Malala
nyuca lajay ma jisas jyawca. Nin
mpes yupj ma quelel japon napj lal.
Ma quelel jus nlayecj yupj malala
nyuca lajay. 21Nin tulucj Dios vele jin
lajay jis lal. Dios vele t'üc' way. Yupj
japon napj lal. Yupj jisas la p'a ca sin
mü'üsüs yupj la tjajay, Dios jos jin la
tjajay yupj.

Juan 'ücj jostsja Jesucristo pajal
püné jupj lal.

22 Locopyaya Judea mo'o tjuwine
Jesús jupj discipulopan jis lal. Ne'aj
püs pǘ'ütsja jupj yupj jis lal. Ne'aj
Jesús bautizar lis tjiji gentas. 23 Juan
pülücj bautizar lis tjiji wa Aenón nt'a,
ne'aj way p'in Salim mo'ó. Pajal 'üsǘ
pünéne'aj,mpesbautizar lis tjiji ne'aj
jupj. Ne'aj pülücj tjiquil watsja lovin
Juan nt'a. Jupj lovin bautizar líjitsja
nepenowá. 24 Nin tepyala jepa Juan
cawilta mo'o 'yonsa secj p'in. 25 Juan
discipulopan judío p'a lal la veleltsja
judiopan la tjajay po'ó. Nin tjowelepj
yupj 'onin ne 'üsüs se palá gentá Dios
lal. 26 Tjil, tjowelepj Juan lal Jesu-
cristo po'ó:

—Rabbí, jupj cyapj tecyon̈ca wa
'üsü ́ na'aj po'ó, 'üsǘ Jordán ló nt'a. Jipj
'a 'ücj velen jupj mpes lovin. Quina
ma qjuisas jupj lijá. Jupj bautizar la
siji wa quinam jipj jinwá, ne pjü jil
jupj nt'a. Jipj nt'a ma jiquil quinam.

27 Juan jis wala tjevele:
—Dios ma 'yaya, cjuwá nempe. Nin

lovin. Nin mpes ca jus nlayé Jesús
tya'á, Dios tje'yaya mpes tya'a jupj
niná. 28 Nun p'iyá tjapja'aqué napj
tjevelé,mpes solejé tsjan tjevelé napj.
Tjevelé Dios tjevele ca jas majamas
Yom pjaní judiopan nt'a. Jupj ca jis
capjmp'a'sas. Nam 'a jupj tulucj. Dios

nin tjejyama 'ücj lamejay jupj locopy-
aya jac' mpes. 29Nin p'iyá judíowoya
na, jupj jats'om lal jac' na. Jupj jomica
se p'a'sa jupj. Se con̈ca jupj, pjoca jupj
velá. Jomica pajal 'ücj jos yom woya
vele mpes. Nin p'iyá napj lal. Pajal
'ücj najas 'os quinam pülücj Jesús lal
japon quinam. 30Más 'ücj Jesús más
püné pyala jupj. Más 'ücj napj más
tsjicj way cama palas quinam.

31 ”Jupj tsjun mpe tjac', mpes jupj
más püné pjü jilal. Napj nosis nt'a
patja popa p'in. Nosis nt'a pyala 'ücj
velé. Jupj tsjun mpe tjac', mpes más
püné jupj pjü jilal. 32 Jupj vele la p'a
jilal jupj tjinyucá, jupj tjapjacá nin
vele jupj. Newa pjü ma quelel japon
jupj velá. 33 Pjaní p'in topon jupj
tjevelá. Japon Jesucristo velá, mpes
p'a witjacj ca jus nlayecj yupj japon
wa Dios t'üc' way vele lovin. 34 Dios
jas tjejyama Jesús. Jupj nin vele Dios
velá. Mpes yupj japon na Jesús velá,
japon wa Dios velá. Dios 'yaya jupj
Cjües, pjü 'ücj la mijis jupj. Pues pjü
way vele pjü 'ücj vele Dios Cjües se
p'a'sa mpes.

35 ”Dios jupj Popay. Popay pajal
quelel liji Jatjam, ne pjü way tje'yaya
Jatjam. 36 Dios Jatjam mpes japon,
lovin ca mpatjam Dios lal. P'a witjacj
ma lajay Dios Jatjam vele jin, mpes
yupj ma ca mpatjam Dios lal. Dios
ma jos yupj malala nyuca lajay. Jupj
newa nin jola jupj ca jis capj ntülüs —
nin tjevele Juan el Bautista Jesucristo
po'ó.

4
Samaria nt'a pülücj topon Jesu-

cristo lal.
1 Fariseopan tjepjyacan̈ wa gente

tjowelepj Jesús po'ó. Gente tjowelepj
Jesús más pülücj sin 'yüsa líjitsja Juan
lal. Más pülücj bautizar lis tjiji Juan
lal, tjowelepj. 2 (Jesús p'iyá ma bau-
tizar lis tjiji yupj. Jupj discipulopan
bautizar lis tjajay jupj mpes. Mop'in
nin, más pülücj sa con̈tsja Jesús Juan
lal.) 3 Qjuis Jepa Jesús jus nleya
fariseopan tjepjyacan̈ niná. Jus nleya

na, tjemey jupj Judea mpe. Tjemey
niswá Galilea po'ó.

4 Newa jámatsja na jümücj nt'a,
Samaria la nipj jámatsja jümücj mpes
jupj. 5 Ne'aj Samaria mo'ó, jus
tjevyantapülücjpatjant'a ne'aj. Sicar
lotsja pülücj patja nt'a. Po 'in ne'aj
way p'intsja 'amá nt'a, 'amá niná
Jacob tje'yaya jupj jatjam José pajal
püna. 6Ne'aj 'üsǘmuju tón̈catsja, niná
'üsü ́ muju ton̈ca Jacob juts'a'á watsja
pajal püna. Jesús jas túlatsja campa
tjuwine mpes, ne 'üsǘ muju la nt'a
'etjele jupj. Lots'ac' culupwen nt'a
já'asatsja quinam. 7 Ne'aj quepj tjac'
'üsü ́ lo pul. Samaria mpe 'eseptsja
jupj.

—'Üsǘ ma 'en, mü'üs —tjevele Jesús
jupj lal.

8 Jesús discipulopan tjiltsja pülücj
patja nt'a jaylacj jis la jay jis la las.
Yupj len̈tsja ne'aj, mpes jupj 'üsǘ la
tjemyona quepj lal. 9Quepj Samaria
mpe 'eseptsja jupj, mpes jupj tjevele
Jesús lal:

—Judío jipj. ¿Tsjanpjucj lemon 'üsüs
napj lal? Samaria mpe 'esepj napj.
Judiopan sejamicapan tulucj cupj.

10 Jesús tjevele jupj lal:
—Jipj ma selen Dios 'yayá. Ma wa

selen pjacj tjevele jipj lal: ‘'Üsǘ ma
'en, mü'üs’. Ma selen pjacj napj. Napj
'ücj 'e 'á 'üsǘ p'a wa, niná 'üsü ́ mpes
'ücj cüpü'üm jipj. Napj lal le mon,
mya 'a ca niná. Ma selen, mpes ma la
tjemyon napj lal. 11Quepj tjevele jupj
lal:

—Jim 'a cjuwá tsjan mpes cüpul
'üsüs. Niná 'üsü ́ muju ton ̈ca pajal
campwila. ¿Ca'aj mpe mpulun 'üsǘ
'ücj lo püt'üs? 12 Jacob püna tüpü'ü,
cupj ne jupj popa p'iyá locopyaya py-
atjaquecj. Jupj tyoca niná, 'üsü ́ muju
ton ̈cá. Jupj qjuis tje'yaya niná. 'Üsüs
pajal. Jupj 'üsü ́ tjümü'üwanina popé,
jupj sin popa tjimyü'ün̈wa qui'á, jupj
cabro 'ots'ipj, jupj oveja 'ots'ipj. ¿Ncu
más püné way jipj Jacob lal?

13 Jesús tjevele quepj lal:
—'Üsǘ niná myü'ün̈, 'üsǘ jis mvas

niswá. 14 Nin tulucj napj jis ma'ayá

lal. 'Üsü ́ tjimyü'ün̈ na, napj p'iyá jis
ma'ayá, lovin ma ca 'üsü ́ jis mvas
niswá. 'Üsǘ napj se 'a, 'üsǘ 'amá popa
pyacj jinwá nsem yupj jisas mo'ó.
Lovinpyacayupj jis qjuesmpe, 'ücj jis
la püt'üs la mijis lovin.

15Quepj tjevele jupj lal:
—'Üsü ́ que'e ma 'en niná popé, ne

ca ma 'üsü ́ mvas niswá. Ma ca qui'á
ncuwis 'üsǘ lo pul.

16 Jesús tjevele jupj lal:
—Jutja, tjevele ncuwim vyayum.

Ncuwim jupj lal.
17Quepj jupj wola tjevele:
—Mvayum tulucj.
Jesús tjevele jupj lal:
—Jipj t'üc' velen vyayum tulucj.

18 Cínquiya vyayumpan waytsja jipj.
Jipj püt' lal quinam, vyayum tulucj.
Mpes jipj t'üc' tjevelen.

19Quepj jupj lal tjevele:
—Quina napj jus nley profeta jipj.

Jipj Dios mpes velen. 20 Püna tap-
atja Dios cus tocon̈ witjacj Dios lal
tjowelepj qui'á. Palá nipi'tjin ̈ yupj
Dios wolap'a'á qui'á, joc' niná mo'ó.
Qui'á tjatja na, tjowelepj Dios pajal
püné. Nun judiopan nin welé cupj
ma polel nin lijicj quinam. Nun welé
más 'ücj pjü gente Jerusalén nt'a jil,
Dios lal la veles ne'aj. Nun welé más
'ücj Jerusalén nt'a p'in palá nipi'tjin̈
Dios wolap'a'á, más 'ücj ne'aj mal jis
la veles Dios püné.

21 Jesús jupj lal tjevele:
—'Ücj la pon napj velé. P'a jyawca

na, gente jun ta'á palá mpi'tjin̈ Dios
wolap'a'á, yupj patja nt'a. Ca mv-
elecj Dios pajal püné, joc' niná nt'a
p'in tulucj, Jerusalén nt'a p'in tulucj
wa. 22 Nun Samaria mo'o potjaqué
palá pwi'tjiqué wa Dios wolap'a'á,
newa ma solejé nun 'oyn nyuca liji
jupj. Nin tulucj cupj qjuis lal. Cupj
judiopan, cupj palá nipi'tjiquecj wa
Dios wolap'a'á, mop'in nin, cupj se-
lecj 'oyn nyuca liji jupj. Dios ca la
mijis gente 'ücj ca mpatjam jupj lal.
Judiopan popampes nin liji jupj.

23 Mop'in p'a casá ca nsem p'a
jawas. P'a jawas Dios quelel lajay 'ücj

ca palá mpi'tjin̈ Dios wolap'a'á jupj
Cjües mpes. Jun ta'á, yupj patja nt'a,
'ücj ca nsem. 'Ücj ca mvelecj Dios
pajal püné jupj Cjüesmpes. Jupj Cjües
sin 'yüsa liji t'üc'way Dios po'ó,mpes
'ücjquelel lajay jupj. QjuisPapayDios
josnin jina lajayquelel lajay jupj. Nin
ca nsem p'a jawas. Nasa way nin
tepyala quinam. 24 Cjües way Dios.
Dios Cjües mpes p'in gente 'ücj palá
mpi'tjin ̈ Dios wolap'a'á. Dios Cjües
mpes p'in 'ücj yola Dios püné. Dios
Cjües sin 'yüsa la siji t'üc' way Dios
po'ó,mpes 'ücj quelel lajay jupj.

25Quepj tjevele jupj lal:
—Napj selé Dios ca jas majamas

Jepa Püné cupj nt'a. Jupj ca qjuis capj
mp'a'sas. (Cristo ló jupj cupj qjuilal.)
Jac' na, jupj ca 'üsüs qjuisin mü'üsüs
la mijis pjü way.

26 Jesús tjevele jupj lal:
—Niná pjacj lal velen, napj mp'iyá

niná.
27 Jesús nin tjevele na, jupj discipu-

lopan tjiquil. Pajal nin yólatsja tsjan
mpes quepj lal véletsja jupj. Newama
la tjü'üy tsjan mpes nin la tjiji. Ma
la tjü'üy tsjan mpes tjevele quepj lal.
28Len̈ way tjemey quepan. Jupj jarro
já'asa tjemey. Tjemey pülücj patja
nt'a. Tjevele ne'aj tapatja jis lal:

29 —Nculá nun. Jus nucú ca niná
yomen. Jupj nawala tjevele pjü way
napj la tjejay. Jupj ne ‘Cristo’ ca nacj.
Dios jas tjejyama nosis nt'a.

30Mpesne'aj tapatja jiswanepé tjil.
Jesúsnt'a jiltsja. 31Gente jiquiltsja na,
Jesús discipulopan jupj lal la tjomon
nlajas:

—Rabbí, nlajan jipj —tjowelepj
yupj.

32 Ma quelel lyájatsja jupj quinam.
Jupj tjevele yupj jis lal:

—Nunmasolejé 'oninniná,napj lya
popé.

33 Jupj nin tjevele mpes discipu-
lopan yuwá jis la tjü'üy ncu ne'aj
patja sin popa teque'e, tje'yaya jupj la
las.

34 Yupj ma sin tji'yüsa, mpes Jesús
'üsüs tjevele yupj jis lal:

—Dios nin tjejyama nosis nt'a. Pjü
Dios jos, pjü way quelel t'üc' lejay
napj —tjevele jupj—. Napj tsji' le-
jay jupj mpes, quelel t'üc' lejay niná.
Niná lejay pajal 'üsüs napj lal, ve lya
jinwá napj lal. 35 Nun welé mes
yulupjana newa custjay, vyala mpes.
Napj velé nin tulucj napj vyala lal.
Gente napj jisin jinwá. Yupj topon
napj jis capj p'yacj 'ücj jis la püt'üs
Dios lal, yupj napj jisin popa vyala
jinwá. Tjunuca nun gentas. Tjevyala
nasa tji'yü ́ jinwá yupj. Yupj nasa
quelel japon. 36 Nun sin 'yüsa lojí
na napj nin po'ó, yupj nepénowa ca
mponecj. Nin lojí na, vyala co'á jinwá
lojí napj mpes. Niná lojí na, nta'é ca
nun, nun la tjüjí mpes. Dios ca la
mijis wa yupj lovin ca mpatjam jupj
lal yupj toponmpes.

”Namozopan jasin jinwá lajay
neneyawá. Vyala jacutj jinwá lajay
neneyawá. Namozo pjaní mwalá
way jis lal vele Dios tjevelá, seyasa
jin yola jupj tjevelá. Ma quelel japon
custjay. Namozo setel sine jinwá
la tjiji. P'a jawas p'a wa vele yupj
jis lal Dios tjevelá, mpes yupj japon.
Manas tjowelepj mpes topon. Manas
ca 'ücj jisas nsem yupj topon mpes.
37Nepénowa nin javelepj: ‘Pjaní sine,
locopyá vyalaná’. Niná t'üc'way nun
lal quinam. 38 Napj nusin tjejyam
la p'a jis lal la veles napj mpes.
Nepénowa ca mponecj, mpes lovin ca
mpatjam Dios lal. Püna ma sin 'yüsa
lis tjüjí nun. La p'a sin 'yüsa lajaytsja.
La p'a lajaytsja, nun cyawaja lojí
quinam—tjevele Jesús.

39 Samaria po'o tapatja sin popa
pülücj topon Jesús lal, yupj ne pülücj
patja mpe ne'espan p'iyá. Quepj
tjevele Jesús tjevelá, mpes topon
yupj. Quepj tjevele:

—Jupj nawala tjevele pjü way napj
la tjejay.

40Mpes Samaria po'o tapatja Jesús
nt'a tjiquil na, Jesús lal la tjomon la
'osos tsjicj way yupj jis lal. Mpes
ts'ac' mat'e ne'aj tüpü'ü yupj jis lal.
41 Jesús tjevele mpes wa más pülücj

topon yupj. Nin tepyala pajal pülücj
topon quinam. 42Mpes yupj quepj lal
tjowelepj:

—Jipj velen mpes tulucj pyonecj
quinam. Cupj p'iyá tjepjya'aquecj
jupj tjevelá,mpes selecj t'üc'way jupj
ca nin la mijis gente 'ücj ca mpatjam
Dios lal —nin tjowelepj Samaria po'o
tapatja Jesús po'ó.

Jesús jepaauxiliar jatjamtji'yü'sa la
tjiji.

43 T'üc' ts'ac' mat'e na, Jesús tje-
mey niswá. Galilea mo'o wínetsja.
44 (Jesús seletsja Galilea mo'o patjá
ma ca quelel la mijicj jupj, mpes jupj
p'iyá véletsja: “Profeta pü'ü nt'a ma
quelel japon jupj pajal 'üsüs”.) 45 Jus
tjevyanta na Galilea mo'ó, Galilea
mo'o tapatja 'ücj jisastsja jupj tjac'
mpes. Galilea mo'o tapatja tjil wa
nawaja'a Jerusalén mo'ó. Fiesta nt'a
tjil yupj, mpes tjunuc wa pjü way
pajal 'üsüs la tjiji Jesús fiesta nt'a.
Nin mpes 'ücj jisastsja yupj Jesús tjac'
quinam.

46 Newa Galilea mo'ó p'in, Caná
ne'as tjemey Jesúsniswá. Pülücjpatja
ne'aj. Püna pajal 'üsüs la tjiji ne'aj.
'Üsǘ p'in uva 'üsǘ tepyala la tjiji Jesús
ne'aj. Ne'aj way p'in pǘ'ütsja jepa
auxiliar, Capernaumnt'a. Jupj jatjam
pajalmalala jostsja. 47Lap'awa tjow-
elepj auxiliar niná lal Jesús nasa tjac'
Judea nepé, niswá tjac' Galilea mo'ó.
Niná jus nleya na, tjemey Jesús nt'a.
Pajal la tjemyona lo cuwis Jesús, lo
'ü'süs lo jay jatjam. Jatjam nasa way
pé'etsja jupj. 48 Jesús tjevele jupj lal:

—Napj pajal 'üsüs lejay, yom p'in
ma polel liji jinwá. Nin lejay nusin
'yüsa lamejayDios nin tjejyamanapj.
Ma nucú niná lejay, lovin ma cüponé
napj lal. Malala nin.

49Auxiliar tjevele jupj lal:
—Len ̈waywas. Najas 'üsüs lamijin,

ne camampa'is natjam tsjicj.
50 Jesús tjevele auxiliar lal:
—'Ücj la winin quinam. Jetjam ca

mpü'üm ca nsem.
Yom tepyona Jesús tjevelá, mpes

wo nt'a tjemey yomen. 51Newa ne'aj

jámatsja custjay, jomozopan tjiquil la
nyüjüsün̈. Jupj lal tjowelepj:

—Ma tepe'e jetjam. 'Ücj já'asa
quinam jupj.

52Mpes auxiliar jis la tji'yüya yupj
'ona tji'yü'sa. Yupj tjowelepj jupj lal:

—T'an̈ t'awaná, la una na tji'yü'sa si
'awa.

53 Tsjicj popay jus nléyatsja t'an ̈ la
una na p'in, Jesús tjevele jupj lal: “Jet-
jam ca mpü'üm ca nsem”. Nin mpes
auxiliar tepyona Jesús Yomniná Dios
tjevele ca jasmajamas jis capj la p'acj
judiopan. Ninp'iyá toponwapjüway
auxiliar wo nt'a tapatjá.

54Ninana Jesús la tjijá Galilea nt'a,
Judea mpe tjac' na. Pajal 'üsüs la tjiji,
sin tji'yüsa lis tjiji Dios jas tjejyama
jupj. La miyá quinam pajal 'üsüs la
tjiji Jesús Galilea mo'ó, gente p'in ma
polel lajay jinwá.

5
Yomma polel jama Jesús tji'yü'sa la

tjiji jupj.
1 Locopyaya p'a wa fiesta la tjajay

judiopan. Jesús viyavin tjemey
Jerusalénnt'a fiestampes. 2 Jerusalén
nt'a 'üsü ́ muju ton̈ca jis la 'as'üs.
Pajal la püné, campwílatsja jupj.
Judiopan jis tin “Betesda” ló niná
'üsü ́. Ne'aj way p'in jun vilicj
püné oveja mpe wama jil Jerusalén
mo'ó. 'Üsü ́ muju ton ̈ca t'asiyú cinco
corredor witjacj lejen ̈tsja. 3 Tsjojoca
nt'a malala jisas pülücj tapatja ne'aj.
Nepénowa yun tuluctsja, nepénowa
ma polel jiltsja, nepénowa ma polel
'yutanan ̈tsja. Yupj pjü way la tjunuc
'üsü ́ lo pjets'epjets'e 'üsü ́ muju ton ̈ca
mo'ó. 4 Ángel pjaní Dios mpe tjac'
neneyawá, 'üsǘ muju ton̈ca nt'a
tjemey, lo pjets'epjets'e la tjiji 'üsüs.
Niná la tjiji na, malala jos pjaní way
tji'yü'sa jupj. Mwalá way 'üsü ́ mo'o
tjemey, niná p'in tji'yü'sa. Pjü way
malala jisas 'ücj jis tji'yü'sa 'üsü ́ niná
mpes.

5Yom pjaní ne'aj tüpü'ü, año pülücj
malala jostsja jupj. Año treintayocho
nas malala jostsja jupj. 6 Jesús jus

tjinyuca, jusnleyayomninápajal püs
ne'aj tüpü'ü jupj, malala jos. Mpes la
tji'yüya jupj lal:

—¿Ncu quelel 'i 'ü'sa jipj?
7Yommalala jos lal tjevele Jesús lal:
—Len ̈ pjacj ncapj cüp'acj 'üsǘ mo'o

mis. Nin mpes 'üsü ́ lo pjets'epjets'e
na, newa nasapj jum 'üsüs mo'ó.
Newa jum, p'a wa mo'o jama mwalá
way p'in napj lal.

8 Jesús tjevele malala jos lal:
—¡Jin ni'isa jipj! Nt'ya nt'an jipj co-

bija. Mwinim ca.
9Len̈way tji'yü'sanináyomen. Jupj

nt'ya jupj cobija, tjemey jupj. Sábado
waytsja nin jawas, judiopan ma tsji'
lajay jawastsja. 10Mpes judiopan jis
jepapan tjowelepj yomen tji'yü'sa lal:

—Sábado yacjampa, ts'ac' niná ma
tsji' lijicj jawas. Ma polel lya t'as jipj
cobija.

11 Jupj jis lal tjevele:
—Yomen ntji'ü'sa la tjiji tjevele napj

lal: ‘Nt'ya nt'an jipj cobija. Mwinim
ca.’

12Yupj la tjü'üy jupj:
—¿Pjacj yomen lyal tjevele jipj ca

nt'an jipj cobija, ca mwinim?
13 Yomen ma seletsja pjacj tji'yü'sa

la tjiji jupj. Len̈tsja quinam Jesús.
Pülücj játjatsja ne'aj, ne Jesús yupj
culupwennipj tjemey jupj. 14Yacjaya
Jesús la nüjüsü yomen Dios wo nt'a.
Jesús tjevele jupj lal:

—Nin jele t'as nin mpes: 'i tjü'ü'sa
jipj quinam. Po ma newa malala la
mijin quinam jipj. Jipj newa malala
nyuca lejay, másmalala camya palas
jipj.

15Tjemey yomen judiopan jis jepa-
pan nt'a. Tjevele yupj jis lal tji'yü'sa
la tjijá, Jesúswaytsja jupj. 16 Judiopan
jis jepapan pajal ts'a 'intsja Jesús
'yü'sa líjitsja sábado na, nin jawas ju-
diopanma tsji' lajay. Ninmpes quelel
malala lajaytsja Jesús lal. Lovin
malala lajaytsja jupj lal.

17 Jesúsyupj jis lal tjevelemalala tu-
lucj sábado na tji'yü'sa la tjiji. Tjevele:

—Mpapay newa tsji' liji. Napj 'a
newa tsji' lejay wa jupj jinwá.

18 Niná tjevele mpes, judiopan jis
jepapan po quelel ja'ünantsja Jesús.
Más nin yólatsja quinam ca nin la mi-
jicj. Jesús tji'yü'sa la tjiji sábado na,
nin jawas yupj jajütütj ma ca tsji' la
mijicj judiopan. Ninápo 'inmalálatsja
yupj jis lal. Jupj tjevele wa Dios jupj
Popay,mpeswa ts'a tji'in. Jupj tjevele
mpes quelel véletsja jupj p'iyá püné
jupj Popay Dios jinwá.

Dios Jatjam nin p'iyá liji Popay lal.
19 Yupj malala yólatsja mpes, Jesús

tjevele yupj jis lal. Ninana tjevelá:
“Napj lejay ma polel la cüjay nas-
apmpa, napj p'iyá quelel lejay mpes
p'in. Napj Dios Jatjam. Napj nyuc
Mpapay lijá, nin p'in 'ücj wa lejay
napj. Napj nin p'iyá lejay Mpapay
liji jinwá. T'üc' way niná. 20Mpapay
quelel la niji. Pjü jupj p'iyá lijá,
jupj nin 'yüsa liji tsjan niná jupj lijá.
Nasa pajal 'üsüs la tjiji jupj pajal püné
mpes. Más 'üsüs ca la mijis jupj p'a
jawasiyá. Nin liji na, ca nin mü'üsüs
wa la mijis niná, ne nin ca la me-
jay napj. Nin ca la mijis jupj, mpes
nun nujola mpalas ma nusin 'yüsa
'onin ne nin lejay napj. 21 Mpapay
sin jyünsa tecya'lin̈, mpatjam liji jupj.
Nin p'iyá lejay napj; napj patja la se-
jay napj najas mpatjam. 22 Mpapay
ntje'aya wa 'ücj la veles pjü mpes
pjacj ne 'üsüs nyuca la tjajay, pjacj ne
malala nyuca la tjajay. Mpapay p'iyá
ma ca nin la mijis. 23Mpapay jos pjü
pajal 'üsüs pjac javelepj napj mpes,
jupj mpes 'üsüs javelepj jinwá. Nin
mpes ne 'aya nin lejay napj. Ma 'üsüs
pjac javelepj napj mpes, nin p'iyáma
wa 'üsüs pjac javelepj jupj mpes. Jupj
nin tjejyama, mpes nin.

24 ”Nepénowa napj velé jin lajay,
japon wa nin tjejyama lal. Ninana
lajay, nasa way patja yupj, ne lovin
ca mpatjam yupj Dios lal. Lovin
ma ca mvelé malala nyuca la tjajay
yupj. Püna tecya'lin̈ jinwatsja Dios
lal. P'a casá way quinam, jupj lal
topon mpes. Lovin ca Dios lal mpat-
jam. T'üc' way niná. 25 Dios lal ma
japon, tecya'lin̈ jinwá yupj quinam.

P'a jyawca na, yupj ca mpjacan̈ napj
velé. Yupj sin popa nepenowá ca la
mijicj napj velé jinwá. Napj velé jin
lajay, mpatjam ca yupj lovin. Nin
ca nsem p'a jawas. Nasa way nin
tepyala quinam. Napj Dios Jatjam.
T'üc'way niná.

26 ”Mpapay 'ücj liji p'a wa lo püt'üs.
Nin p'iyá ntje'aya napj 'ücj wa lejay
la p'a lo püt'üs. 27 Jupj ntje'aya 'ücj la
veles gente po'ó pjacj ne 'üsüs nyuca
la tjajay, pjacj ne malala nyuca la
tjajay. Napj 'a yom, gente popa p'iyá,
mpesntje'aya 'ücjnin lejaynapj. 28Po
ma nusey c'a t'as nun nin mpes. P'a
jawas pjü tecya'lin̈, toc patja witjacj,
ca mpjacan̈ napj velé. 29 Tjepjyacan̈
na, pje'áncul ca yupj. 'Üsüsway la tja-
jay sin müjünsücj, ca mpatjam niswá.
Malala nyuca la tjajay sin müjünsücj
wa ca, mop'in malala ca jis mpalas
yupj. Napj ca mvelé t'üc'way malala
nyuca la tjajay yupj.

P'awa javelepj Jesús tjac'Diosmpe.
30 ”Napj lejay, ma polel la cüjay nas-

apj, napj p'iyá quelel lejay mpes p'in.
Mpapay vele napj lal, niná napj nin
velé p'in. Jupj jola jin velé ncu gente
malala nyuca la tjajay. Nin mpes
napj velé yupj po'ó t'üc' way. Napj
ma quelel lejay napj quelel le jaympa
p'in. Napj quelel lejay jupj jos jin. Nin
tjejyama jupj. 31 Napj nasapj cüwelé
nun lal napj selé napj p'iyá po'ó, ma
ca polel jus cülayé ncu t'üc' way niná
napj velé. 32Ma nasapj napj. P'a vele
wa jupj selé napj nin po'ó. Napj selé
jupj vele napj po'ó, t'üc'way.

33 ”Juan niná napj nin velé po'ó.
Nun p'iyá niyom sin tjajamá jis la
veles Juan lal. Jupj seletsja mpes t'üc'
way tjevele napj nin po'ó. 34 Napj
ma nin nola ncu gente p'in javelepj
Dios nin tjejyama. Napj najas nun
ca mponé napj lal. Najas ca Dios
lal mpatjaqué. Nin mpes nin tjevelé
Juan 'üsüs tjevele napj mpes. 35 Juan
pajal 'üsüs nusin tji'yüsa lis tjiji Dios
po'ó. Jupj jyawca jinwatsja nun lal.
'Iyó je su müjü ́ 'ücj la nuc. Nin p'iyá
jupj tjevele mpes 'ücj nusin tji'yüsa

Dios po'ó. Tsjicj way mpes 'ücj nu-
jisastsja pajal, jupj nusin tji'yüsa la
tjiji mpes.

36 ”Juan 'üsüs tjevele jupj seletsja
napj nin po'ó. Pjaní waytsja jupj. P'a
mpes wa nun ca jus nlayé Dios nin
tjejyama. Niná más 'üsüs Juan vele
lal. Niná napj pajal 'üsüs lejay Mpa-
pay mpes. Jupj ntje'aya napj ca t'üc'
la mejay, niná p'iyá lejay napj. Nin
mpes wa nun ca jus nlayé Mpapay
nin tjejyama.

37 ”Mpapay tjevele wa napj mpes
jupj selé mpes. Nin tjejyama jupj.
Newama tjapja'aqué jupj tjevelá. Ma
wa tjunucú jupj. 38 Ma wa nujos
jupj tjevelá. Nun ma quelel lojí jupj
tjevelá. Nin tjejyama jupj, newa ma
poné napj t'üc' velé. 39 Nun nujola
Dios Popel nusin 'yüsa liji 'onin ne 'ücj
la püt'üs Dios lal lovin. Nin mpes
tülü way mo'o welé Dios Popel. Nun
quelel nusin 'yüsa Dios tjevelá. T'üc'
way Dios Popel p'iyá vele napj nin
po'ó. 40 Newa nin, nun ma quelel
poné napj lal. Nun ma quelel poné
napj polel nucopj p'yacj, 'ücj nu la
püt'üs Dios lal.

41 ”Ma nin nola gente p'in javelepj
mpes napj nin po'ó. Ma nin nola
ncu 'üsüs pjac javelepj napj nin po'ó.
42Nin p'in, napj selé nunma t'üc'way
quelel lojí Dios. Napj nujus nyuc,
mpes selé napj niná. 43 Napj qui'á
tjacuwis Mpapay qui'á nin tjejyama
mpes. Newa nin, nun 'ücj jisas tulucj
napj tjacuwis. P'a wa jupj sin nin
'ucuy, nun ca 'ücj jisas nsem jupj tjac'.

44”Nunmapolel ponénapj lal. Nun
po jisas p'a wa nun popa javelepj
nun pajal 'üsüs. Nun ma nin nujola
Dios ma nin vele nun 'üsüs. Dios
pjaní jupj, más püné jupj pjü jis lal.
45Napj p'iyáma camalalamvelé nun
po'ó Mpapay wolap'a'á. Ma nin nu-
jola t'as. Dios Popel Moisés tepyacá
malala mveles ca nun po'ó. Nun
nujola nun lojí Moisés tjijyü'tá, ca
'üsüs nu mpalas. 46 Jupj tepyaca wa
napj mpes. Nun cüponé Moisés tepy-
acá, cüponé catsja napj t'üc' tjevelé

wa. Mpes jupj popel ca mveles nun
malala nyuca la tjüjí. 47Nunma poné
jupj tepyacá, mpes ma wa ca mponé
napj velé”, nin tjevele Jesús.

6
Jesús jis tje'yaya jis la las gente pa-

jal pülücj.
(Mateo 14.13-21; Marcos 6.30-44;

Lucas 9.10-17)
1 Locopyaya 'üsü ́ na'aj po'o tjemey

Jesús. 'Üsǘ ninápajal lapünetsja,pajal
campwílatsja. Galilea lotsja. Tiberias
lotsja wa jupj. Mát'eya ló. 2 Pajal
pülücj sa con̈tsja Jesús ne'aj. Tjunuc
pajal 'üsüs la tjiji Jesús, jupj malala
jisas jis tji'yü'sa lis tjiji na. Jupj la
tjiji mpes ca jus cülayecj Dios jas tje-
jyama jupj. Nin mpes sa con̈tsja
jupj. 3 Jesús neven popa viyavin tje-
mey. 'Etjele jupj discipulopan jis lal.
4Len̈way pyálatsja judiopan jis fiesta.
“Dios Qjuis Capa Nipj Tjemey” lotsja
fiesta niná. 5 Jesús jay viyá nt'ya,
yus tjinyuca. Tjinyuca pajal pülücj
jiquiltsja jupj nt'a. La tji'yüya Felipe
lal:

—¿'Onin la qjuijim jaylacj la qjuijim
pansas, pjü jis la las?

6 Jesús quelel nyúcatsja tsjan la ve-
les Felipá, mpes nin la tji'yüya jupj
lal. Jupj p'iyá seletsja tsjan la mijis.
7Felipe jupj lal tjevele:

—Mes ocho tsji' lejay jaylacj, ma
t'üc' t'emel nsem pan jaylacj la qjui-
jicj, pjü tsjicj way jis la las.

8 P'a discípulo ne'aj já'asatsja, An-
drés lotsja jupj. Andrés Simón Pedro
tsüípetsja jupj. Jupj tjevele Jesús lal:

9—Qui'á já'asawayomtsjicj. Pance-
bada cínquiya tya'a jupj. Cjul mát'eya
tya'a wa jupj. Newa cjuwá pjü jis la
las. Nenem 'a pjaní way.

10 Jesús tjevele:
—Pjü jis tjüjü'tǘ majatjum yupj.
Tsjutsj pülücj lejen̈tsja ne'aj, pajal

'üsüs la 'osostsja ne'aj. Mpes niyom
'atjalapj ne'aj. Pajal pülüctsja yupj,
cinco mílyatsja yupj. Más 'in la' way
ca nacj, más 'in pülücj way ca nacj.
11 Jesús nt'ya pansas, tjevele Dios

lal tjüwüi'i pan tje'yaya mpes. T'üc'
tjevele na, pan jis tje'yaya pjü. Pjü
tjalá. Nin p'iyá la tjiji cjulun lal. Yupj
jisas nas tjalá. Pajal jis col tipit'a.
12 Pjü t'üc' tjalá na, jis col pit'a na,
Jesús tjevele jupj discipulopan jis lal:

—Mapolel pjü tjalá yupj. Pan newa
jatja no'oté nun. Na'aj mo'onsó, ma
ca na'aj la nts'iyá pansas sin popé.

13Mpes yupj natj pansas tsjictjacj.
Pan cebada cincopopéquiliyúdóceya
tipit'a pan lal, ma pjü tjalá. 14 Gente
ne'aj tjatja tjunuc nin tepyalá. Jesús
pajal 'üsüs la tjiji yom p'in ma polel
liji jinwá, mpes sin tji'yüsa lis tjiji
Dios jas tjejyama jupj. Tjunuc mpes
javeleptsja: “T'üc' way jupj profeta
niná Moisés tjevele ca ncuwim nosis
nt'a”.

15 Jesús jusnleyayupjquelel jiquilt-
sja, quelel tji'lin ̈tsja jupj, ca jepa
mpalas jupj. Ma jostsja jupj. Mpes
niswa neven popa viyavin tjemey
jusapj.

Jesús 'üsǘ casá tjuwine.
(Mateo 14.22-27;Marcos 6.45-52)

16 Yacjaya discipulopan palavin
tjiquil 'üsǘ püné la nt'a. Nasa
way t'yájatsja. 17 Barco wama tjil,
'üsü ́ na'aj po'ó jis la winin quinam.
Capernaumnt'a jiltsja yupj. Pǘstetsja
quinam, newáma tjac' Jesús. 18Lüpjǘ
püné la tjelyapjünü ́, mpes pajal la
tjepjetpjets'é 'üsǘ. 19 Legua pjaní
tjil na 'üsü ́ casa'á, jus tjunuc Jesús.
'Üsǘ casá wínetsja, ne'aj way p'in
jactsja barcont'a. Pajal lacj tjeyaptsja
discipulopan. Ma salejeptsja Jesús
jupj. 20 “Napj ne p'in winis. Po ma
locj tjeyá nun”, tjevele jupj. 21Tjevele
na, 'üctsja yupj jis lal jupj barcowama
la winin yupj jis lal. Barco wama
tjemey na, len̈ way ne'as tjil, yupj
quelel jiltsja nt'a.

22 Yaya gente pülücj newa játjatsja
'üsü ́ la nt'a, Jesús jis tje'yaya tjalá nt'a.
Ma tjil yupj 'üsǘ na'aj po'ó Jesús dis-
cipulopan jis lal. Yupj jus nlay barco
pjaní way p'in 'üsǘ la nt'a já'asatsja
t'an ̈. Discipulopan tjil 'üsü ́ na'aj po'ó
niná barco mo'ó. Salejeptsja Jesús

mawama tjemeybarcomo'ó discipu-
lopan jis lal. Yusapj tjil discipulopan.

23 Püstapj len ̈tsja barcas. Locopy-
aya barco tsjictjacj nepénowa tjiquil
Tiberias mpe. Ne'aj p'in tjiquil niná
gente pülücj tjatja nt'a, ne'aj p'intsja
qjuis Jepa Jesús pan jis tje'yaya tjalá
nt'a. (T'an̈ p'in pan nt'ya, tjevele Dios
lal tjüwüi'i pan mpes. Jis tje'yaya,
tjalá yupj.) 24 Yupj jus nlay Jesús len̈
yacjaj, jupj discipulopan len ̈ watsja.
Jus nlay na, barco wama tjil, 'üsǘ
na'aj po'ó jis la winin. Capernaum
mo'o tjil jis la pal Jesús.

25 Jus tjunuc 'üsǘ na'aj po'ó. Jus
tjunuc na, tjowelepj jupj lal:

—Rabbí, ¿'ona tjacuy qui'á?
26 Jesús jis lal tjevele:
—Nun pülücj tjalajá pansas, mpes

la no palá. Nun jis col pit'a nas
tjalá, mpes p'in. T'üc' way niná. La
no palá 'üsüs la tjejay mpes tulucj.
Nun ma nusin 'yüsa tsjan mpes pa-
jal 'üsüs lejay, yom p'in ma polel liji
jinwá. 27 Nun pajal nujola ve mpes.
Po ma nin nujola t'as ve mpes. Ve
newa malala pyala. Nin nujola t'as
tsjan ma cyawaja mpes. Nun Dios lal
cüpatjaqué lovin, newama ca 'acawa-
jas niná napj nu 'ya. Napj p'iyá niná
Yomen Dios jas tjejyamá. Mpapay
Diosnusin tji'yüsa la tjiji t'üc'way jupj
nin tjejyama—nin tjevele Jesús.

28Mpes yupj la tjü'üy jupj lal:
—¿Tsjan josDios cupj lijicj, ne jupj ca

'ücj jos nsem cupj lijicj mpes?
29 Jesús tjevele yupj jis lal:
—Dios jos nun newa poné napj lal.

Ninana Dios jos nun lojí. Jupj nin
tjejyama.

30Mpes jupj lal tjowelepj yupj:
—¿Tsjan lejay jipj qjuisin la 'üsüs le-

jay Dios jin tjejyamá? Cupj cünucucj
pajal 'üsüs lejay, yomp'inmapolel liji
jinwá, ca cüponecj jipj velen. ¿Tsjan
ca la mijin jipj? 31 Judiopan püna
tapatja maná jalá jiltsja wosis cjuwá
nt'a lyawun ̈tsja na püná. Nin mpes
Dios Popel vele: ‘Ve jis tje'yaya jis la
las Dios pü'ümpe’.

32 Jesús yupj jis lal tjevele:

—Moisés tulucj ve nu tje'yaya Dios
pü'ü mpe. Mpapay p'in ve t'üc' way
nu 'yaya jupj pü'ü mpe. T'üc' way
niná. 33 Ve Dios nu 'yayá, Dios pü'ü
mpe jac'. Ve niná nin liji gente 'ücj ca
mpatjam lovin.

34Yupj tjowelepj Jesús lal:
—Lovin qjuis ma'ayan ncupj ve

niná.
35 Jesús tjevele yupj jis lal:
—Napj p'iyá ve niná. Napj p'iyá

nin lejay gente lovin ca 'ücj mpat-
jam. Ncapj jacon ̈ pjü ca nta'acj 'ücj
jis la püt'üs Dios lal. Lovin ma vecj
cya'lin̈ jinwá ca nsem yupj jis lal. Nin
lovin napj lal japon jis lal. Lovin
ma 'üsü ́ sive jinwá ca nsem yupj jis
lal. 36 Mop'in nun ma poné. Napj
nasa tjevelé niná nun jis lal. Nun nus
tjunucú, newa ma poné napj polel
nucopj p'yacj 'ücjnu la püt'üsDios lal.

37”Mpapayne 'ayagentenepenowá,
yupj ca ncapj ncon̈cocj. Yupj pjü
way ca mponecj napj lal. Napj
lovin ma ca pje'á lis nts'i napj lal
japon witjacj. 38Napj Dios pü'ü mpe
tjacuwis nin la mejayMpapay jos jin.
Nin tjejyama jupj. Napjp'iyánajas jin
lejaympes tjacuwis tulucj. 39Mpapay
Dios nin tjejyama. Jupj jos napj ca
'ücj la mejay ma ca len̈ cüvalas jupj
ntje'ayá sin popé. Jupj jos pjü yupj sin
jyünsǘ lamejayp'a jawas tecya'lin̈ sin
müjünsücj na, ne ca niswa mpatjam
yupj. 40 Nin jos Mpapay. Nepénowa
japon napj ne Dios Jatjam. Japon
wa napj mpes ca mpatjam Dios
lal. Mpapay jos pjü yupj ca jupj
lal mpatjam lovin. Napj p'iyá ca
sin müjünsǘ nin jawas tecya'lin̈ sin
müjünsücj na—nin tjevele Jesús.

41 Judiopan sin popé yuwá jas tjow-
elepj jupj, jupj tjevele mpes. Jupj
tjevele: “Napj p'iyá ve niná. Napj
tjacuwis Dios pü'ü mpe.” Ma jisast-
sja niná tjevelá. 42 Yupj javeleptsja:
“Niná Jesús, José jatjam. Selecj pjacj
jupj popay, jupj jamay. ¿Tsjan mpes
nin vele quinam, Dios pü'ü mpe tjac'
jupj?”

43 Yupj nin javeleptsja mpes, Jesús
tjevele yupj jis lal:

—Po ma nin tjowelé nunwá niná
quinam. 44 Gente yusapj ma polel
japonnapj lal. Mpapay liji yupj 'ücj ca
quelel mponecj. Napj ca sin müjünsǘ
mpatjam yupj niswá. Nin ca mpalas
nin jawas tecya'lin̈ sin müjünsücj na.
Nin tjejyama Mpapay. 45 Profetapan
tjowelepj: ‘Dios ca sin mü'üsüs lis
mijis pjü jupj ts'uyupj’. Nin tapac
profetapan Dios Popel mo'ó. Gente
nepénowa pjyacan̈ Mpapay velá, sin
'yüsa wa jupj velá. Pjü way yupj ca
mponecj napj mpes.

46 ”Ma quelel velé yupj jus tjunuc
Mpapay Dios, yun lal. Napj p'in jus
tjinyuc jupj. Jupj nepé way tjacuwis.
47Napj lal japon, Dios lal patja lovin.
T'üc'way velé. 48Napj p'iyá niná ves.
Napj p'iyá nin lejay gente lovin ca 'ücj
mpatjam.

49”Judiopanpüna tapatjamaná jalá
jiltsja wosis cjuwá nt'a püná. Maná
ma 'ücj la tjiji jis la püt'üs lovin.
Tecya'lin̈ wa yupj, pjü gente cya'lin̈
jin p'iyá. 50 Ve niná napj velé mpes,
más 'üsüs liji maná lal. Ve niná Dios
pü'ü mpe jac'. Ve niná jalá, lovin ma
ca nca'lin̈. 51 Napj p'iyá ve niná, ve
nyucunú jinwá napj. Napj Dios pü'ü
mpe tjacuwis. Ve niná jalá, ca mpat-
jam lovin. Ve niná napj mp'üy. Ma
pats' ca napj, gente 'ücj ca mpatjam
Dios lal—nin tjevele Jesús.

52 Judiopan ts'a tji'in Jesús nin
tjevele mpes. La veleltsja yuwá.
Javeleptsja: “¿'Oyn la qjuijis yom
niná, jupj jüp'üy cü'es cülá ncupj?”

53 Jesús tjevele yupj jis lal:
—Napj p'iyá niná Yomen Dios jas

tjejyamá. Napj mp'üy lojá jinwá lojí
tulucj, ma t'üc' way potjaqué nun.
Nin p'iyá, napj na'as müsiqué jinwá
lojí tulucj, ma t'üc' way potjaqué.
T'üc'way niná.

54 ”Nepénowa mp'üy jalá jinwá la-
jay, na'as myü'ün̈ jinwá lajay wa. Ni-
nana lajay lovin ca mpatjam Dios lal.
P'a jawas tecya'lin̈ sin müjünsücj na,
nin jawasnapj ca sinmüjünsü ́yupj jis
p'üy,mpes ca mpatjam lovin. 55Napj
mp'üy ve t'üc' way jinwá. Nin lejay

gente 'ücj jis la püt'üs. Nin mpes
wa na'as 'ücj lo müs jinwá. 56 Nin
mpes nin velé mp'üy jalá jinwá lajay
sin po'ó, na'as myü'ün̈ jinwá lajay sin
po'ó wa. Ninana lajay newa ncapj
jacon ̈ lovin. Napj pü'üswa yupj jisas
mo'ó lovin. 57 Mpapay lovin pü'ü.
Jupj jusapj 'ücj pü'ü. Nin tjejyama
jupj, ne napj pü'üs wa jupj mpes.
Nin p'iyá niná. Nepénowa pajal japon
napj lal, napj 'ücj jis capj p'yacj pjü
way mpes. Napj mpes ca mpatjam
yupj. 58 Napj p'iyá ve niná, ve niná
Dios mpe tjac'. Napj maná jin tulucj.
Más 'in 'üsüs napj maná lal. Judiopan
püna tapatja maná jalatsja. Yupj
tecya'lin̈ wa, gente janmacj cya'lin̈
jinwá. Nin tulucj ca nsem napj lal
japon jis lal. Pajal japonnapj lal, napj
'ücj jis capj p'yacj pjüwaympes, lovin
campatjam yupj.

59Ninana Jesús tjevele Capernaum
mo'ó, sin tji'yüsa lis tjiji na. Ne'aj sin
tji'yüsa lis tjiji jis wa nt'a, judiopan 'a
si mulú nt'a.

Discipulopan nepenowá ma jisast-
sja Jesús tjevelá.

60 Jesús discipulopan pülücj ma
jisastsja jupj tjevelá. Tjepjyacan̈ na
jupj tjevelá, yupj tjowelepj: “Jupj
tjevelá pajal malala cupj qjuilal. Ma
polel qjuis la pon jupj velá. Ma qjuiy-
ola t'as ncupj niná.”

61 Jesús seletsja yupj malala po'o
tjowelepj jupj tjevele mpes. P'a wa
ma Jesús wola tjevele; jupj seletsja
p'in. Mpes jupj la tji'yüya yupj jis lal:

—¿Ncu ma quelel poné quinam,
napj nin velé mpes? 62 Nun ca nus
nucú napj ca mis niswá Dios pü'ü
nt'a, püna pü'üstsja nt'a. ¿Tsjan ca nu-
jola nun, nin tepyala na? Napj p'iyá
niná YomenDios jas tjejyamá. 63Dios
Cjües nujos mo'o pü'ü na p'in, 'ücj nu
la püt'üs Dios lal. Gente yusapj ma
polel jis la püt'üsDios lal. ¿'Onin 'ucuy
cüpüt' Dios Cjües nujos mo'ó? Napj
tjevelé toponé na, Dios Cjües nujos
mo'o ca mim mpü'üm. Jupj lal ca 'ücj
mpatjaqué lovin. 64 Nun nepenowá

maponénapj velé la p'in—nin tjevele
Jesús.
Jesús lovin seletsja pjacj ma ca

quelel mponecj. Selé watsja pjacj ca
lal ncuwim jupj enemigopan, ntji'lin̈
jupj. Ninmpes nin tjevele jupj.

65 Jesús tjevele wa:
—Nepénowa nun popa ma japon

napj velé. Nin mpes nun lal tjevelé
gente yusapj ma polel jis la pon napj
lal. Mpapay jis capj p'ya'sa jis la pon
napj lal, ca mponecj.

66 Jesús nin tjevele na, jupj dis-
cipulopan pülücj tjil jupj mpe. Ma
quelel sa con̈tsja Jesús quinam. Ma
quelel sin 'yǘsatsja quinam Jesús
po'ó. 67Mpes Jesús jis la tji'yüya jupj
apostolpan doceyá:

—¿Ncu nun quelel lowú wa napj
mpe?

68Niyom dóceya popa Simón Pedro
pjaní wa. Jupj tjevele Jesús lal:

—Jipj cupj qjuis Jepa. ¿Pjacj nt'a
cülaca ncupj? Jipj velen mpes qjuisin
'yüsa 'onin 'ücj qjuis la püt'üs Dios lal
lovin. 69Cupjpyonecj jipjnináYomen
Dios tjevele ca jasmajamas nosis nt'a
qjuis capj la p'acj. Selecj cupj t'üc'
way jipj niná.

70 Jesús tjevele yupj jis lal:
—Napj la nu t'ya nun, pjü dóceya,

tsji' lamüjí napjmpes. Mop'inmapjü
nun popa quelel tsji' lojí napj mpes.
Nun popa pjaníma quelel la niji. Jupj
tsji' liji diablo mpes.

71 Ninana Jesús tjevelá, Judas po'ó
tjevele jupj. Simón Iscariote jatjam
waytsja jupj, Judas. Niyom dóceya
popa watsja, mop'iyá jis lal tjemey
Jesús enemigopan jis la tjilil Jesús p'a
jawas. Jesús seletsja Judas ca nin la
mijis.

7
Jesús jüpülücpan ma topon Dios jas

tjejyama jupj.
1 Locopyaya Jesús Galilea mo'o

tjuwine; ne'aj patja sin 'yüsa lis tjiji
jupj. Judiopan jis jepapan quelel
ja'ünantsja jupj, mpes Jesúsma quelel
jámatsja Judea nt'a, yupj tapatja nt'a.



SAN JUAN 7:2 188 SAN JUAN 7:23

2 Judiopan jis fiesta nasa quelel
pyálatsja. Fiesta niná mpes judiopan
ts'epjel mo'o tapatja. Nin la tjajay
pjü año na. Judiopan pülücj tjil ne'aj,
Jerusalén nt'a, fiesta niná tepyala na.
3Mpes Jesús jüpülücpan tjowelepj jupj
lal:

—Más 'ücj mim jipj Judea mo'o.
Ne'aj Jerusalén mo'ó jipj discipu-
lopan pülücj ca ne'aj majatjum fiesta
mpes. Jutja ne'aj, jis tje'yaya januc
jipj pajal 'üsüs lejay Dios mpes. 4 Jipj
jyas pjü jis januc jipj, mpes po ma
tjepjya'na niná jipj lejay. Jipj pajal
'üsüs lejay Dios mpes, más 'ücj pülücj
patja nt'a mim. Ne'aj la p'a ca nucucj
jipj lejay, jus nlayecj ca pjacj jipj.

5Ninana tjowelepj la pjüts'ün.
Jesús jüpülücpan ma topon Dios jas

tjejyama jupj nosis nt'a. 6 Jüpülücpan
nin tjowelepj na, Jesús tjevele yupj jis
lal:

—Yacjaj 'ücj tulucj napj jum. Nun
lal ts'ac' la talata 'ücj lowú. 7 Dios
ma jisasma polel ts'i mi'inacj nun lal.
Napj lal ts'a 'in napj velé mpes. Napj
velé yupj jis lal napj selé yupj pajal
malala nyuca lajay. 8Lowa nun fiesta
nt'a. Yacjaj 'ücj tulucj napj jum, mpes
camamis napj po quinam.

9 Nin tjevele Jesús jupj jüpülücpan
jis lal, ne ma wa tjemey yupj jis lal
fiesta nt'a. Newa Galilea mo'o tüpü'ü
ts'ac' pjaní way p'in 'in.

10 Jüpülücpan tjil na fiesta nt'a, lo-
copyaya p'a tjejyawca na, tjemey wa
Jesús. Lyájasa tjemey, mpes la p'a ma
jus nlay jupj tjemey. 11 Ne'aj fiesta
nt'a judiopan jis jepapan Jesús la palt-
sja. Jis la 'üytsjane'aj tjelyawun ̈ jis lal:
“¿Ca'aj já'asa niná yomen?”

12 Pülücj 'a jis tjimyula ne'aj fiesta
mpes. Yupj sin popa pülücj tülü way
la tjowelel Jesús po'ó. Nepénowa tjow-
elepj: “Yom 'üsüs way jupj”. La p'a
wa tjowelepj: “Nin tulucj. Jupj li
tsuwile gente jis lal, mpes ma lajay
Dios jos jin.” 13 Len̈ pjacj cüweles
Jesús po'ó pülücj cüpjacan̈ nt'a. Lacj
tjeyapj judiopan jis jepapan mpes.

'Üsüs yólatsja Jesús po'ó, judiopan jis
jepapan ca jis capj ntülücj.

14 Fiesta nasa la mitad tecyawaja
na, Jesús tjemey Dios wo nt'a. Gente
sin 'yüsa lis tjiji ne'aj. 15 Judiopan jis
jepapan pajal yólatsja Jesús 'üsüs sin
'yüsa lis tjiji mpes. Yupj tjowelepj:
“¿'Onin jus cülayé niná pjü? Jupj lovin
ma tjemey qjuis escuela nt'a lo 'üsüs.”

16Nin tjowelepj mpes, Jesús tjevele
'a jis tjimyula jis lal:

—Napj ma nusin 'yüsa lejay napj
nola mpes. Napj nusin 'yüsa lejay
Dios jola jin. Nin tjejyama jupj.
17 Nun popa pjaní quelel liji Dios
jos jin, jupj ca jus nlayes ncu napj
sin 'yüsa lejay napj nola jin, ca jus
nlayes ncu sin 'yüsa lejay Dios jola
jin. 18Nepénowayupj p'iyá yola jin sin
'yüsa lajay, jisas la p'a püné jin yola
yupj. Ma nin lejay napj. Napj najas la
p'a püné jin yola nin tjejyamá. Mpes
nun ca jus cülayé, napj velé, t'üc'way
niná; ca jus cülayémalala tulucj napj.

19 ”Nun malalapan. Püna Moisés
papel tepyacaDios tjijyü'tá,nunmo'o
la veles. Newa nun pjü way ma nin
lajay Dios tjijyü'ta jin. Nun quelel na
'ü'ná. Nenem 'amalala—tjevele Jesús.

20 Nin tjevele na, nepénowa 'a jis
tjimyula sin popé wola tjowelepj
Jesús:

—Lapanen jyas mo'o pü'ü jipj, nin
lo ts'ün jipj. Len̈ pjacj quelel 'i 'ü'na.

21 Jesús tjevele yupj jis lal:
—Yom pjaní tji'yü'sa la tjejay napj

sábado na, nin jawas cupj ma tsji' li-
jicj. Nun nujola pajal malala niná,
napj nin la tjejay sábado na. 22 Nin
tulucj. Nun nin p'iyá lojí, napj le-
jay jinwá. Moisés tjijyü'ta judiopan
t'asiyú jis la t'üs niyom tsjictjacj jis
pjoloc' tsjicj way, tsjictjacj ts'ac' ocho
jatatj na. (Israelpan püna tapatja p'in
tjüjütütj niná.) Nun nin lojí custjay.
Yom tsjicj ts'ac' ocho tya'a na, t'üjǘ
jupj. Ts'ac' ocho pyala sábado na,
nt'üjü ́ ca sábadona. 23 'Ücjnun lal yom
tsjicj ca nt'üjü ́ sábado na, 'ücj la jay
Moisés tjijyü'tá. Mpesmás 'ücjma ts'i
mi'iná napj lal napj tji'yü'sa la tjejay

yom jüp'üy jas tüpwes sábado na. 24Po
ma tjowelé la p'a malala nyuca liji
nun nujolampes p'in. Nujola t'as ncu
t'üc'waymalala nyuca la tjiji.

25 Jesús nin tjevele mpes, nepénowa
Jerusalénmo'o tapatja sin popé Jesús
po'o javeleptsja: “T'üc' way jupj
niná yomen jepapan quelel ja'ünan.
26Mop'in ma lecj jeya jupj. Jupj vele
pjü jis la pjac nt'a; newa nin jepapan
ma jajütütjmanin liji jupj. Yupj ca jus
cülayecj t'üc' way jupj niná Jepa Püné
Dios tjevele ca jasmajamas qjuis capj
la p'acj. 27 ¿'Onin nacj niná? Cupj
selecjwa Jesús tjac'mpe. Cupj qjuisin
tji'yüsawa nin tulucj ca nsem Yomen
Dios se jamá lal. Cupj selecj niná jac'
na, ma ca jus nlayecj ca'aj mpe tjac'
jupj”, nin tjowelepj yupj.

28 Nin javeleptsja na, Jesús tjevele
t'üc' way Dios jas tjejyama jupj. Dios
wo nt'a tjá'asa jupj, mpes yümücj
tjevele pjü jis la pjac:

—Nun nujola nus nucú. Nujola wa
nun solejé ca'aj mpe tjacuwis. Nin
tulucj. Napj tjacuwis napj quelel
cuwistsja mpes p'in tulucj. T'üc' way
p'a wa nin tjejyama. Nun ma su
nucú jupj. 29 Nam 'a si nuc. Napj
tjacuwis jupj mpe; jupj nin tjejyama
—nin tjevele Jesús.

Jepapan quelel ntji'lin̈tsja Jesús, la
'ünan jupj.

30 Judiopan jis jepapan ts'a 'intsja
Jesús lal Jesús nin tjevele mpes. Po
quelel ntji'lin ̈tsja jupj, mo'o la 'onsos
jupj cawilta mo'ó. Newa ma polel
ntji'lin ̈ jupj. Custjay ma nin jawas
nem Dios tjevele Jesús ca mpa'is,
mpes ma polel ntji'lin̈ jupj. 31 Pajal
pülücj fiesta nt'a tjiquil sin popé,
pülücj topon Jesús lal. Yupj javelept-
sja: “Jepa Püné niná Dios tjevele ca
jas majamas qjuis capj la p'acj, ma
ca más 'üsüs la qjuijis Jesús lal. Jesús
pajal 'üsüs liji, yom p'in ma polel liji
jinwá, qjuisin 'yüsa la qjuisiji Dios jas
tjejyama.”

32 Fariseopan nepenowá tjepjya-
can ̈ wa gente pülücj sin popé tülü
way javeleptsja niná Jesús po'ó. Niná

tjepjyacan̈ na, pajal nin yólatsja yupj.
Ma jisastsja la p'a jis la pon Jesús lal.
Mpes jis auxiliarpan sin tjajam Jesús
nt'a jis la tjilil jupj, yupjnt'a la cuman.
Sacerdote noypan sin tjajamwa aux-
iliarpan nenem. 33 Jesús seletsja nin
quelel lajaytsja yupj. Mpes tjevele:

—Tsjicj way p'in pü'üs nun lal. P'a
jawas camis niswánin tjejyamapü'ü
nt'a. 34 Tjum na, nun ca la ma palá.
Nuncanujisas napj canucopjmp'acj.
Mop'inma ca nus nucú. Napj mpü'üs
nt'a, nun ma ca polel nculá —tjevele
jupj.

35 Judiopan jis jepapan ma quelel
japontsja Jesús tjevelá. Mpes yupj
yuwá tjowelepj: “¿Ca'aj 'ucuy niná
yomen, ne cupj ma polel jus la nuc?
¿Ncu ca mim judiopan tulucj pülücj
patja nt'a? Judiopan nepénowa ne'aj
patja judiopan tulucj patja nt'a. Ca
nacj Jesús ca ne'aj mim, sin mü'üsüs
lis mijis judiopan tulucj. 36 ¿Tsjan
quelel vele jupj nin vele na, cupj ca
la mpalacj jupj, cupj ca qjuisas nsem
jupj qjuis capjmp'a'sas? ¿Tsjan quelel
vele jupj nin vele na, cupj ma ca jus
nucum, ne jupj mpü'üm nt'a cupj ma
ca polel nlaca cupj?”

Jesús lal japon 'ücj campatjamDios
lal. Jesús caDiosCjües jisma'ayasyupj.

37 Pjü tjejyawca na fiesta na,
ts'ac' más 'üsüstsja na, Jesús yupj jis
walap'a'a tón̈catsja, yümücj tjevele
pjü 'ücj jis la pjac:

—'Üsǘ nusive jinwánunnepenowá,
nun pajal nujos Dios ca nucopj
mp'a'sas. Toponé napj lal. Napj 'üsǘ
jinwá nun mpes. 38 'Üsǘ 'ücj jis la
püt'üs jisasmo'o cyala jinwá ca nsem
napj lal japon mpes. 'Üsü ́ püné jinwá
ca nsem. Dios Popel nin vele ca nin
nsem—nin tjevele Jesús.

39 Jesús nin tjevele na 'üsǘ mpes,
jupj véletsjaDios Cjüespo'ó. Jesúspo'o
japon nt'anquecj wa yupj Dios Cjües,
jisas mo'o mpü'üm. Jesús wine secj
Dios pü'ü nt'a custjay, 'amulú la 'osos
Popay lal. Nin mpes 'aya secj custjay
Dios Cjües.

Gente ma nin p'in yólatsja Jesús
mpes.

40 Tjepjyacan ̈ na Jesús tjevelá,
nepénowa tjowelepj: “T'üc' way
jupj profeta Moisés jin p'iyá, pro-
feta niná pajal la tjinyucucj lovin”.
41 Nepénowa p'a casá yólatsja, mpes
tjowelepj: “Jupj ninana Yomen Dios
tjevele ca jas majamas cupj nt'a qjuis
capj la p'acj”. P'a wa tjowelepj: “Nin
tulucj. Ma polel nacj niná Yomen
Dios tjevele ca jas majamas. Selecj
Yom Dios se jamá ma ca ncuwim
Galilea mpe.” 42Dios Popel vele niná
Jepa Püné Dios se jamá David püna
tüpü'ü popa p'iyá jupj. Dios Popel
vele wa Jepa niná Belén mpe 'esepj
ca nsem jupj. Ne'aj David tüpü'ü wa
püná.

43 Ma nin way p'in yólatsja Jesús
po'ó. Nepénowa 'üsüs tjowelepj Jesús
po'ó. Nepénowamalala tjowelepj jupj
po'ó. 44 Nepénowa quelel tji'lin̈tsja
jupj, quelel jamantsja jupj jepa nt'a.
Newama nin la tjajay.

45Auxiliarpan ma wa ntji'lin ̈ Jesús,
mpes tjil niswá sin tjajam nt'a, sac-
erdote noypan nt'a, fariseopan nt'a
'ots'ipj. Yupj jis la tjü'üy:

—¿Tsjanmpesma tucumaná jupj?
46Auxiliarpan jis wala tjowelepj:
—Yom p'in lovin ma jupj jinwá

tjevele. 'Üsüstsja pajal jupj tjevelá.
Ninmpesma quelel ntjiliquecj jupj.

47Auxiliarpan nin tjowelepj mpes,
ts'a tji'in fariseopan. Tjowelepj auxil-
iarpan jis lal:

—Jupj nujus tsyawilí wa nun ca
nacj. 48 Nun solejé pjü judiopan
jis jepapan ma japon Jesús mpes.
Pjü fariseopan ma wa japon Jesús
mpes. Cupjmapyonecj jupj yomniná
Dios se jamá. ¿'Oyn la cüjí cüponé
nun? 49Gente fiesta nt'a tjiquil japon,
mop'in ma salejepj yupj. Yupj 'a ma
sin 'yüsa Moisés tjijyü'tá püná. Nin
mpes ca Dios jis capj ntülüs.

50Fariseo pjaníma nin p'iyá jólatsja
la p'a fariseopan jinwá. Nicodemo

lotsja jupj. Püna p'in Jesús nt'a tje-
mey la veles jupj lal püste na. Mpes
Nicodemo tjevele quinam:

51 —Qjuis jepapan jajütütj cupj ma
ca mvelecj t'üc' malala nyuca la tjiji,
jupjmaqjuiswala tjevelemwaláway
p'in. Nin lovin. Jepapan jajütütj
mwalá way ca qjuisin mü'üsüs ncu
t'üc'waymalala la tjiji.

52 La p'a fariseopan ma tjowelepj
ncu t'üc' Nicodemo tjevelá. Malala
tjowelepj p'in. Tjowelepj:

—Galilea mpe tjacuy wa jipj ca
nacj, Jesús jinwá. Dios Popel mo'ó la
tepyala nucun ncu nin vele Galilea
mpe jac' profeta pjaní.
Ma nin vele Dios Popel. (Yupj la

tsawiltsja.) 53T'üc' tjowelepj quinam,
ne pjü jis wa nt'a tjil.

8
Quepj tucuman Jesús nt'a jas la ve-

les. Jesús perdonar la tjiji jupj.
1 Jesús joc' 'alá tjemey püste

la püt'üs lo jawaques. Yo olivo
pülücj lejen ̈tsja ne'aj, mpes joc' niná
“Olivos” lotsja. 2 Pajal püstapj tjemey
niswá Dios wo nt'a. Pülücj ne'aj
játjatsja, Jesús tjac' na. Pjü jiquiltsja
jupj nt'a jis la pjac jupj tjevelá. Mpes
'etjele Jesús, sin tji'yüsa lis tjiji jupj.

3 Yacjaya Moisés popel sin 'yüsa la-
jay tjiquil wa Jesús nt'a. Fariseopan
tjiquilwa. Quepj pjaní tucuman jas la
veles. Quepj nináyomp'a lal tjuwine,
voyum tulucj. P'a wa jus tjunuc jupj
nin la tjiji. Quina niyom tucuman
jupj Jesús wolap'a'á, pjü jis la nuc
ne'aj. 4Niyom Jesús lal tjowelepj:

—Jipj sin 'yüsa lejay gentá. Pa-
jal selen jipj. Nin mpes quelel lya
'yüyactsja 'oyn la qjuijim niná quepan
lal. Quepj niná yom p'a lal tjuwine,
voyum tulucj. Tjinyucucj nin la tjiji.
5Moisés tepyaca popel mo'ó Dios tji-
jyü'tá. Tjevele pe mpes mü'ü'nacj
nequem nin lajay. ¿Tsjan velen jipj
tsjan más 'ücj la qjuijim quepj lal? —
niná yupj la tjü'üy Jesús lal.

6T'üc'way yupj ma quelel salejept-
sja tsjan la qjuijicj yupj. Yupj jisastsja

Jesús malala cüveles, ne ca yupj 'ücj
jat' mvelecj Jesús po'ó. Mop'iyáma jis
lal tjevele jupj. Palá tipi'tje, tepyaca
'amá 'alá,mos ts'ipal mpes. 7Newa la
tjü'üy tsjan la qjuijicj quepj lal, mpes
Jesús niswa jas nisa, tjevele yupj jis
lal:

—¿Ncu nun popa pjaní lovin ma
malala nyuca la tjiji? Lovin ma
malala la tjiji, jupj 'ücj ca mwalá way
jay nts'iyas pempes.

8 Nasa tjevele na, niswa palá
tipi'tje, niswa tepyaca 'amá 'alá.
9 Niyom tjepjyacan̈ na Jesús tjevelá,
jus nlay yupj p'iyá malala waytsja
'ots'ipj. Mpes pjü tjil. Más co'müypan
mwalá way tjil; pjü pjaní pjaní tjil.
Jesús ne'aj tjá'asa tjil. Quepj newa
ne'aj já'asatsja. Jesús wolap'a'a ton ̈ca
custjay. 10 Jesús jas nisa, tjevele quepj
lal:

—¿Ca'aj tjil noyomes, yupj ne tjat'
tjowelepj jipj jin po'ó? ¿Ncu len̈ pjacj
cüweles cyapj cütül?

11Quepj tjevele:
—Len̈ pjacj cüweles ncapj cütül.
Jesús tjevele jupj lal:
—Napj 'amawa velé cyapj cütülücj.

'Ücj la winin quinam. Po ma malala
nyuca lamijin quinam, püna lejaytsja
jinwá.

Jesús tjevele 'ücj cüponecj jupj p'iyá
po'ó tjevelá.

12 Jesús tjevele niswá ne'aj tjatja jis
lal. Tjevele:

—Napj jyawca jinwá nosis nt'a.
Napj sin 'yüsa la sejay Dios mpes.
Ncapj jacon ̈, jaw nt'a lyawun ̈ jinwá
yupj. Ca jus nlayecj 'oyn nyuca la
püt'üs Dios lal. Püste nt'a lyawun̈
ma salejepj ca'aj lyawun ̈ yupj. Nin
tulucj ca nsem ncapj jacon ̈ jis lal —
nin tjevele Jesús.

13Fariseopanma jisastsja Jesús nin
tjevelá,mpes tjowelepj jupj lal:

—Jipj niná velen jipj p'iyá po'ó la
p'in, mpes ma selecj ncu t'üc' velen.
Len ̈ pjacj cüweles jipj velen t'üc'way.

14 —Nin tulucj —tjevele Jesús —.
Nam 'a napj p'iyá velé napj nin
po'ó, mop'iyá ca nun jus cülayé napj

t'üc' way velé. Napj selé ca'aj mpe
tjacuwis. Selé wa ca'aj jum p'a
jawasiyá. Nun ma solejé ca'aj mpe
tjacuwis. Mawa solejé ca'aj camis lo-
copyayá. 15Gente p'in jin nujola nun.
Nun nucú mpes p'in nun welé napj
ma t'üc'way velé. Napj p'iyá ma velé
p'a po'ó ncu malala jupj. 16 Mop'iyá
napj velé na ncu pjaní malala nyuca
la tjiji, 'ücj niná napj nin velé. Napj
velé jupj po'ó t'üc'way. Ma velé napj
nola p'in. Mpapay nin p'iyá jola napj
nola jinwá. Nin tjejyama jupj.

17 ”P'a wa mpes nun ca jus cülayé
napj p'iyá po'ó velé t'üc' way. Napj
way p'in nin velé tulucj. La p'a nin
p'iyá vele. Nun jis papel Moisés tepy-
acá nin vele 'ücj niná. Mat'e nin
p'iyá javelepj na, nun 'ücj ca mponé
t'üc' way javelepj yupj. Nin vele jupj
popel. 18Nin mpes nun 'ücj jis la pon
napj velé. Napj way p'in nin velé
tulucj. Napj velé napj p'iyá po'ó, napj
Mpapay nin p'iyá vele wa napj po'ó.
Nin tjejyama jupj.

19 Jesúsnin tjevelena, fariseopan la
tjü'üy jupj lal:

—¿Ca'aj pü'ü pyapay? Jupj len̈
qui'am.
Jesús jis wala tjevele:
—Nun ma solejé pjacj ne napj. Ma

wa solejé pjacj Mpapay. Jus cülayé
pjacj nenapj, jus cülayéwapjacjMpa-
pay.

20 Ninana Jesús tjevele Dios wo
nt'a, sin 'yüsa lis tjiji na ne'aj. Ne'aj
já'asatsja t'emel ja'ayapj nt'a Dios
mpes. Judiopan jis jepapan pajal
ts'a 'intsja Jesús lal, mop'iyá ma polel
ntji'lin ̈ Jesús cus la tül. Newa ma
jyáwcatsja Jesús pe'e jawas.

Ma japon Jesús tjevelá, ma polel jil
jupj jama nt'a.

21 Judiopan jis jepapan ma topon
Jesús t'üc'way tjevele, mpes Jesús p'a
way tjevele yupj jis lal. Tjevele:

—Napj mis ca quepé p'a jawasiyá.
Napj tjum na, nun ca la ma palá.
Mop'in ma ca polel nus nucú. Nun
co'liqué na, newa malala nsem nun,
ne Dios ca nucopj ntülüs malala

nyuca la tjüjí mpes. Napj jum nt'a
nun ma ca polel nu la cuwis —nin
tjevele Jesús.

22 Mop'iyá judiopan jis jepapan la
tjüpjüts'ün Jesús yuwá. Tjowelepj:
“¿Ncu jupj p'iyá ca mü'ü'nas jupj? Nin
mpes tjevelemapolel leque jupj jama
nt'a ca nacj.”

23 Nin javeleptsja mpes, Jesús
tjevele yupj jis lal tsjan mpes nin
tjevele jupj. Tjevele:

—Nun nosis nt'a potjaqué. Napj
Dios pü'ü mpe tjacuwis. Nun Dios
enemigopan popa. Nam 'a nin tulucj.
24Ninmpes napj tjevelé nun co'liqué
na, newa malala nsem nun. Nin
mpes tjevelé Dios ca nucopj ntülüs
malala nyuca la tjüjí mpes. Nun
ma poné napj nin p'iyá napj nin
tjevelé, newa malala nsem nun Dios
lal, co'liqué na—tjevele jupj.

25 Judiopan jis jepapan tjowelepj
jupj lal:

—Pajal püné jin jele jipj p'iyá. ¿Pjacj
ne jipj?
Jesús tjevele yupj jis lal:
—Napj nin p'iyá lovin nun lal

tjevelé. 26Napj 'ücj pülücj cüvelé nun
mpes. 'Ücj la veles pajal la pülücj
malala nyuca la tjüjí nun. Nun ma
poné napj velé, mop'iyá t'üc' velé
napj. P'a wa nin tjejyama. Jupj lovin
t'üc' way vele. Napj tjapjacas jupj
tjevelá, ninana velé napj nosis nt'a
patja jis lal—nin tjevele Jesús.

27Yupj ma jus nlay Jesús jas tjevele
Popay tsjun casapapü'üpo'ó. 28Mpes
Jesús 'üsüs tjevele t'üc' way Popay
po'ó tjevele jupj. Tjevele:

—Napj p'iyá niná Yomen Dios jas
tjejyamá. Nun ca nin müjünsǘ la
valas. Nin la tjüjí na, ca jus nlayé
napj niná napj tjevelé. Nin la tjüjí na
napj lal, ca jus nlayéwanapjma lejay
napj quelel lejay. Nun ca jus nlayé
napj velé Mpapay nin tji'yüsa la tjiji
velé. Ma p'a way velé. 29Mpapay nin
tjejyama, newa ncapj cyon ̈ca. Lovin
jupj jos jin lejay. Ma nasapj 'os.

30 Jesús nin véletsja na, pülücj topon
jupj niná Yomen Dios tjevele ca jas
majamas.

Ma quelel lajay Jesús, Dios ts'uyupj
tulucj yupj.

31 Judiopan nepénowa topon Jesús
lal. Jesús tjevele yupj jis lal:

—Nun lovin lojínapj tjevelé jin, t'üc'
way nun napj discipulopan. 32 Nun
ca jus nlayé t'üc'way p'iyá. Jus nlayé
na niná, esclavopan tulucj ca nsem
nun. Newa 'ücj ca la müjí tsjan más
'ücj la müjí.

33 —¡Cupj esclavopan tulucj! —
tjowelepj yupj—. Abrahampajalpüna
tüpü'ü popa p'iyá ncupj. Lovin es-
clavopan tuluctsja ncupj. Lovin p'a
juts'a'á tuluctsja cupj. ¿Tsjan pjucj
niná tjevelen: ‘Esclavopan tulucj ca
nsem nun?’

34 Jesús jis wala tjevele:
—Newa malala lajay, esclavopan

yupj. Ma polel lajaymás 'ücj lajay jin.
Mop'in malala lajay. T'üc' way niná.
35 Esclavo ma polel lo püt'üs jupj pa-
trón wo mo'ó lovin. Jupj patrón jat-
jam p'in 'ücj lo püt'üs jupj popay wo
nt'a lovin. Nin p'iyá nun jis lal. Nun
esclavopan jinwá malala lojí mpes,
neninmpesnunmapolel jis la püt'üs
Dios lal lovin. Dios ts'uyupan p'in
'ücj jis la patj Dios lal lovin. 36 Napj
Dios Jatjam. Napj 'ücj jis la jütütj
jupj juts'a'á. Ninmpes 'ücj napj nusin
jyam nlawú, mpes esclavopan tulucj
nsem nun. Napj nin lejay na, t'üc'
way esclavopan tulucj nsem nun. Ca
'ücj la müjí Dios jos jin.

37 ”Napj selé Abraham pajal püna
tüpü'ü popa p'iyá nun. Mop'iyá nun
quelel na 'ü'ná. Nun ma quelel poné
napj tjevelé, ne nin. 38 Napj tjinyuc
Mpapay lal, niná velé napj. Nun nun
jispapay tjevele jin lojí—tjevele Jesús.

39 Judiopan jupj wola tjowelepj:
—Abraham püna tüpü'ü popa p'iyá

ncupj. ('Üsüswitjacj ncupj.)
Jesús tjevele yupj jis lal:
—Nin tulucj. Nun ma lojí Abra-

ham la tjiji jinwá. Mpes nun ma t'üc'
way Abraham popa. Nun Abraham

popa p'iyatsja nacj, Abraham la tjiji
jinp'iyá la cüjí. 40T'üc'way tjeveletsja
napj nun lal. Dios tjevele tjapjacas
jin tjevelé. Mop'in nun nujola 'oyn
nyuca na 'ü'ná. Mpes nin velé, nun
ma lojí Abraham la tjiji jin. 41Nun lojí
nupopay liji jin—nin tjevele Jesús.
Yupj tjowelepj jupj lal:
—Qjuis Papay pjaní p'in. Dios jupj.

Len ̈ qjuis papay p'am.
42 Jesús tjevele yupj jis lal:
—Dios jatjampan tulucj nun. Dios

Nupopay nacj, ca quelel la cüjitsja
napj. Napj Dios Popa; Dios mpe
tjacuwis napj. Napj tjacuwis napj
quelel tjacuwis mpes tulucj. Jupj nin
tjejyama. 43 ¿Tsjan mpes ma nusin
'yüsa napj velé? Nun ma quelel
pjo'oqué napj velé nun lal. 44 Nun
nupopay popa. Diablo nupopay, ne
nunquelel lojí nupopay jos jin. Lovin
jupj si 'ü ́'natsja (nun quelel lojí jinwá
quinam). Lovin ma jos t'üc' way.
Cjuwá t'üc' way jupj jos mo'ó, mpes
nin. Jupj li tsuwile na, jupj jos jin
p'iyá vele jupj. Jupj lovin li tsuwile; la
tsuwilpan jis popay jupj.

45 ”Napj t'üc' way velé. Nin mpes
nun ma poné napj velé. 46 ¿Ncu pjaní
way p'in nun popa cüweles jupj selé
napj malala nyuca la tjejay? Nin
tulucj. (Lovin malala nyuca liji secj
napj.) T'üc' way velé lovin. ¿'Oyn ne
ma poné napj lal? 47Dios ts'uyupj sin
'yüsa Dios velá, quelel wa lajay jupj
velá. Nun ma nusin 'yüsa Dios velá,
mawaquelel lojí Dios velá. Ninmpes
nin velé nun Dios jatjampan tulucj —
nin tjevele Jesús.

48 Judiopan pajal ts'a tji'in Jesúsnin
tjevele na. Mpes yupj tjowelepj Jesús
lal:

—Jipj velen yom Samaria mpe 'es-
epj jinwá. Ma t'üc' velen Dios po'ó.
Lapanen jyasmo'o pü'ü. Ninana tjev-
elecj jipj po'ó lovin, ne cupj tjevelecj,
t'üc' nem.

49—Nin tulucj. T'üc' tulucj —tjevele
Jesús—. Lapanen len ̈najasmo'ó. Napj
velé napj Mpapay pajal 'üsüs, pajal
püné; newa nin, nun welé 'üsüs tu-
lucj, püné tulucj napj. 50Mop'in napj

velé na, ma nin nola ncu p'a nin yola
pajal püné, pajal 'üsüs napj. P'a wa
nin jola. Jupj jos la p'a wa 'üsüs jin
yola napj. Jupj ca mveles napj t'üc'
way pajal 'üsüs, pajal püné. 51 T'üc'
velé napj. Napj velé jin lajay ma ca
nca'lin̈. Mpatjam ca Dios lal.

52 Jesús nin tjevele na, yupj tjow-
elepj jupj lal:

—Quina selecj t'üc' way lapanen
jyas mo'o pü'ü. Malala jele. Abra-
ham tepe'e pajal püna. Profetapan
pjü tecya'lin̈ wa yupj; yupj topontsja
Dios tjevelá. Quina jipj nin velen jipj
velen jin lajay lovin ma ca nca'lin̈.
53 Abraham püna tüpü'ü popa p'iyá
cupj. Nasa tepe'e jupj. ¿Ncumás püné
jipj jupj lal? Nin tulucj. Profetapan
tecya'lin̈ wa. ¿Ncu más püné jipj yupj
jis lal? Nin tulucj. ¿Tsjan jin jele jipj?

54 Jesús tjevele yupj jis lal:
—Napjma 'üsüsvelénapj p'iyápo'ó.

Napj nin velé napj p'iyá,ma polel nu
lo pon niná. P'a wa mpes 'ücj la pon.
Mpapay 'üsüs vele napj po'ó. Mpapay
'a Dios; nun welé nun so con̈có jupj.
55 Newa Dios so con̈có tulucj. Nun
ma nusin 'yüsa Dios lijá. Nam 'a 'üsüs
way si nuc. Napj cüvelé ma si nuc,
nun jin p'iyá ca la ntsawil napj. T'üc'
way si nuc, ne lovin nin lejay jupj
velá. 56 Abraham püna tüpü'ü, nun
jupj popa p'iyá, pajal 'ücj jostsja napj
ncuwistsja nosis casa'á. Tjinyuca na
napj tjacuwis, 'ücj jos tepyala jupj.

57 Jesús nin tjevele na, judiopan jis
jepapan tjowelepj jupj lal:

—Año cincuenta tulucj jipj custjay.
Ma wa ca jus tjinyuc Abraham. Pajal
püna tüpü'ü jupj.

58 Jesús tjevele yupj jis lal:
—Abraham custjay ma tüpü'ü na

p'in, napj newa tüpü'üstsja. T'üc'way
niná.

59 Yupj pajal ts'a 'intsja Jesús nin
tjevele mpes. Pe natj jay la ts'is, la
'ünan. Newamapolelmalala lajaytsja
jupj. Jesús tjapja'na, ne Dios wo pje'á
tecyala jupj.

9
Jesús tji'yü'sa la tjiji yom jun tulucj.

1 Jesús jámatsja na, jupj jus tjinyuca
yom jun tulucj. Tjemya'na pepes jun
tuluctsja jupj. 2 Jesús discipulopan la
tjü'üy:

—Rabbí, ¿tsjan mpes tjemya'na
pepes jun tuluctsja niná? ¿Ncu jupj
p'iyá malala nyuca la tjiji mpes nin
tepyala? ¿Ncu jupj popay, jamay
malala nyuca la tjajay mpes nin
tepyala jupj?

3 Jesús jis wala tjevele:
—Nin tulucj. Jupj p'iyá malala

nyuca la tjiji mpes tulucj. Ma wa jupj
popay, jamay malala nyuca la tjajay
mpes nin tepyala. Dios quelel sin
'yüsa liji jupj pajal 'üsüs, pajal püné.
Ninmpes tjemya'na pepes jun tuluct-
sja yomen. Dios ca pajal 'üsüs la mijis
jupj mpes quinam. 4 Nosis casa'á
pyatjaquecj na p'in, Dios jos lovin
tsji' lijicj jupj mpes. Nun taca'liqué
na, ma ca polel tsji' la müjí. Nin
p'iyá pjü gente jis lal. Dios nin tje-
jyama. 5 Nosis casa'a pü'üs na p'in,
napj jyawca jinwá nosis casá patja jis
lal. Napj sin 'yüsa lejay Dios mpes.

6 Jesús nin tjevele na, 'amá 'alá
tipyuts'a. Tjutj mpes pililicj tsjicj way
la tjiji. Pililicj jun poloc' po'o jas
tjecjyo'la yom jun tulucj. 7Nin la tjiji
na, tjevele jupj lal:

—Jutja, jin jas mpa'in 'üsǘ muju
ton ̈ca nt'a, 'üsǘ Siloé ló jupj. (Siloé
yupj jis tin; “Jas Tjejyama” velecj
cupj.)
Mpes tjemey yom jun tulucj. Jun

jas tepe'e Jesús tjevele jin. 'Üsǘ
mpe tjac' na, 'ücj nyúcatsja quinampa.
8 Mpes la p'a püna jus tjunuctsja pa-
jal nin yólatsja tsjan mpes 'ücj nyuca
quinam. Nepénowa yuwá sin pópatsja
yom jun tuluctsja lal, nepénowa lovin
jus tjunuctsja t'emel lemonatsja jupj.
Yupj tjowelepj: “¿Ncu ninana p'iyá
lovin t'emel la tjemyona tja'asá, jun
tulucj mpes?” 9 Nepénowa javelept-
sja: “T'üc'. Ninana yomen.” P'a wa
javeleptsja: “Ninana tulucj nempe.
Yom jun tulucj jin justa la p'in.” Mpes

yom p'iyá tjevele: “Napj mp'iyá p'in
niná yomen”.

10—¿'Oyn ne 'ücj nyuc quinam? —la
tjü'üy jupj lal.

11 Jupj jis lal tjevele:
—Yom Jesús ló 'amá 'its'its' la tjiji,

nan poloc' jas tjecjyo'la. Tjevele napj
lal: ‘Siloé nt'a jutja, jin jas tepe'e’.
Mpes tjum, nan jas tepyatsj. T'üc' jas
tepyatsj na, tji'yü'sa quinam nan. 'Ücj
la nuc quinam.

12Yupj la tjü'üy jupj lal:
—¿Ca'aj já'asa niná yomen?
—Ma selé—tjevele jupj.
13 Mpes yom püs jun tuluctsja tja-

man fariseopan nt'a. 14 Sábado natsja
Jesús 'amá 'its'its' la tjiji, tji'yü'sa la tjiji
yom jun tulucj. Sábado na nin jawas
judiopan ma tsji' lajay. Jesús nin la
tjiji, ninana tsji' la tjijá, nin yólatsja
yupj. 15Ninmpes fariseopan la tjü'üy
wa yom lal 'onin 'ücj nyuca quinam.
Jupj tjevele yupj jis lal:

—Jupj 'amá mpes nan poloc' po'o
ts'yuca. Napj nan jas tepyatsj, ne 'ücj
nyuc quinam.

16 Mpes fariseopan nepenowá
javeleptsja: “Jesús ma tsji' liji Dios
mpes. Dios mpes tsji' lajay, Dios
jos jin lajay sábado nampa. Nin
mpes selecj ma tsji' liji Dios mpes.”
Fariseopan la p'a javeleptsja: “Nin
tulucj. Yom malala liji, Dios ma se
p'a'sa pajal 'üsüs liji jupj mpes. Jesús
t'üc' pajal 'üsüs liji Dios mpes. Nin
mpes selecj Dios mpes tsji' liji.” Nin
tepyala mpes fariseopan nepénowa
malala yólatsja Jesús po'ó, nepénowa
'üsüs yólatsja. 17Mpes tjowelepj yom
jun tuluctsja lal niswá. Tjowelepj:

—Jipj velen jupj tji'yü'sa la tjiji jipj
jin. ¿Tsjan jin jele jupj?
Yom jun tuluctsja tjevele yupj jis

lal:
—Profeta jupj, nin nola napj. Dios

mpes vele jupj.
18 Judiopan jis jepapan custjay

ma quelel japontsja ninana yomen
püs jun tuluctsja jupj. Ma quelel
japontsja quina tji'yü'sa jun. Mpes
yom jamay, popay jis lal tjowelepj jis



SAN JUAN 9:19 195 SAN JUAN 9:38

la cuwis. Tjowelepj wa yupj jis lal.
19 Jis la tjü'üy:

—¿Ncu ninana nun sin popa? ¿Ncu
t'üc' way tjemya'na pepes jun tuluct-
sja jupj? ¿'Oyn ne 'ücj nyuca quinam?

20 Yom popay, jamay yupj jis lal
tjowelepj:

—Selecj ninana cupj qjuis catjam.
Selecj way tjemya'na pepes jun tu-
luctsja jupj. 21Ma selecj 'oyn ne 'ücj
nyuca quinam. Ma wa selecj pjacj
tji'yü'sa la tjiji jupj jun. La tjü'üyá
nucú jupj. Püné quinam jupj. 'Ücj
way vele jupj p'iyá tsjan tepyala jupj
jun.

22 Yom popay, jamay lacj jeyaptsja
judiopan jis jepapan jis lal, mpes nin
tjowelepj yupj. Judiopan nepénowa
tjowelepj Jesús ninana Yomen Dios
tjevele ca jasmajamas jis capj la p'acj
judiopan. Jepa judiopan ma jisastsja
judiopan ninana velam. Mpes yuwá
tjowelepj judío pjaní nin cüveles
p'a lal Jesús po'ó, yupj ca müjü'tücj
jupj lovin ma polel ncuwim ne'aj
judiopan 'a si mulú nt'a. 23Nin mpes
yom popay, jamay tjowelepj: “Püné
jupj quinam. La tjü'üyá nucú jupj.”

24 Nin mpes judiopan jis jepapan
niswa la tjomon tjac' yom jun tuluct-
sja. Tjowelepj jupj lal:

—Dios wolap'a'a mvelen t'üc' ca
mvelen jipj quinam Jesús po'ó. Cupj
selecj Jesúsma liji Moisés popel jyü'ta
jin, mpes malala jupj.

25Yom jun tuluctsja tjevele:
—Napj ma selé ncu Moisés popel

jyü'ta jin liji. Pjaní way p'in selé. Nan
tuluctsja pünam; 'ücj nyuc quinam.

26Locopyaya jepapan la tjü'üy jupj
niswá:

—¿Tsjan la tjiji jupj jipj lal? ¿'Oyn la
tjiji tji'yü'sa jin?

27Yomen jis lal tjevele:
—Nasa nun lal tjevelé 'oyn ne

tji'yü'sa la tjiji nan. Nun ma quelel
pjo'oqué, ma quelel nusin 'yüsa.
¿Tsjan mpes quelel pjo'oqué niswá?
Nujisas nun jupj discipulopan ca nu
mpalas, la p'a jinwá ca nacj.

28 Judiopan jis jepapan ts'a tji'in
yom nin tjevele mpes. Yupj quelel
malala javeleptsja jupj lal, mpes
tjowelepj:

—Jipj Jesús discípulo; cupj nin tu-
lucj. Moisés discipulopan ncupj,
Moisés pajal püna tüpü'ü jupj. 29Cupj
selecj Dios Moisés lal tjevele. Nin
tulucj Jesús lal. Ma selecj ca'aj mpe
tjac' niná yomen.

30 Yom jun tuluctsja yupj jis lal
tjevele:

—Napj ma selé 'onin nacj ne nin
nacj nunma jus cülayé ca'aj mpe tjac'
jupj. Jupj tji'yü'sa la tjiji nan, mpes ca
jus cülayé. 31 Cupj selecj Dios ma ca
jis cü'ayasmalala lajay lamon jupj lal.
Nin yolá Dios pajal 'üsüs, pajal püné,
lajay wa Dios jos jin, Dios se 'aya
yupj la mon. 32 Lovin len ̈tsja pjacj
polel 'yü'sa liji jun, tjemya'na pepes
jun tuluctsja. 33 Yom niná Dios mpe
ma 'ucuy, ma ca polel nin la qjuijis.

34 Jupj nin tjevele na, judiopan jis
jepapan tjowelepj yom jun tuluctsja
lal:

—Monuna secj p'in malálatsja jipj.
Lovin nintsja jipj. ¿Tsjan mpes jipj
quelel qjuisin 'yüsa lejay?
Nin tjowelepj na, pje'á la ts'i jupj

yupj tjatja mpe.
35 Jesús jus nleya judiopan jis jepa-

panyom jun tuluctsja pje'á la ts'i yupj
tjatja mpe. Jus nleya na, la tepyala,
jus tjinyuca jupj. Tjevele jupj lal:

—¿Ncu pyon jipj Dios jas tjejyama
Yompjaní nucopj la p'acj, jupj tjevele
jin?

36 Yom jun tuluctsja Jesús lal
tjevele:

—Nawala mvelen pjacj niná
yomen, mpes campon napj jupj lal.

37 Jesús tjevele jupj lal:
—Nasa jus tjinyuc jipj. Nasa velen

jupj lal. Napj ne jupj.
38Yomen tjevele:
—Pyon napj. Napj Nejepa jipj.
Jesús wolap'a'a palá nipi'tje jupj.

Jólatsja Jesús pajal püné.
Nepénowa ma quelel japon, mpes

ma japon.

39 Jesús tjevele:
—Napj nosis nt'a tjacuwis mpes,

nepénowa lovin ca mpatjam Dios lal.
Nepénowa Dios ca jis capj ntülüs.
Nepénowa ma sin 'yüsa Dios mpes.
Yun tulucj jinwá yupj. Yupj japon
na napj mpes, ca 'üsüs sin mü'üsüs.
'Ücj januc jinwá ca jis mpalas. La
p'a nin tulucj yupj. Yupj nin yola
nasa sin tji'yüsa quinam. Ma quelel
japon napj lal. Nin mpes lovin ma ca
polel sin mü'üsüs Dios mpes. Yun tu-
lucj jinwá ca nsem yupj —nin tjevele
Jesús.

40 Fariseopan nepenowá ne'aj wa
tjatja Jesús nt'a. Tjepjyacan̈ jupj
tjevelá. Mpes la tjü'üy jupj lal:

—¿Ncu quelel velen yun tulucj
jinwá cupj 'ots'ipj? ¿Ncu quelel velen
cupj ma qjuisin 'yüsa Dios mpes?

41 Jesús jis lal tjevele:
—Nun welé nun 'üsüs nusin 'yüsa

Dios mpes. Nujun tulucj jinwá nacj,
Dios ma ca nin jólatsja nun malala
nyuca la tjüjí mpes. Mop'in welé nun
nasa nusin 'yüsaDios po'ó,mpes Dios
newa jola nun malala nyuca la tjüjí
mpes —nin tjevele Jesús fariseopan
jis lal.

10
Jesús tjevele jupj se jamá Dios

ts'uyupj.
1 Jesús niswa sin 'yüsa lis tjiji wa.

Tjevele:
—Oveja tjüwücjmo'o jatja püste na,

ca ma malala jis mpalas. Jun vilicj
ton ̈ca wama la cuwis. La p'a ma
quelel wama jil jun vilicj mpe, pwe-
capan yupj. T'empe viyá jil wama
jil yupj. Lyawun̈ sa 'ünan. T'üc' way
niná. 2 Jun vilicj mpe wama jama
tjüwücj mo'ó, jupj ne jyama ovejas.
3 Tjüwücj nt'a yom pjaní way já'asa,
jun vilicj jyama jupj. Oveja jyama
tjac' na, yom jun vilicj jyama jun cjy-
oltse 'ücjwama lawinin. Oveja jyama
oveja jis lá t'ya quinam,mpes jis lá se
moná jiquil. Pje'á jis lal jama, mwalá
jama oveja jis lal. 4Pjü jupj juts'a'á jis
lal pje'á tjemey na, mwalá way jama

jupj yupj jis lal. Yupj jupj cjüil jil.
Oveja jyama vele pjac sin 'yüsa pjacj
nepé vele, mpes cjüil jil. Ma wa lacj
jeyapj. 5 Yupj ma sa nuc ma cjüil jil.
Ts'equenen̈ jupjmpe. Ma sanucnepé
vele pjacma sin 'yüsa pjacj nepé velá,
mpes ts'equenen̈.

6Ninana Jesús tjevelá oveja jyama
po'ó. Nin tjevele sin 'yüsa la siji 'onin
nyuca liji jupj p'iyá, 'onin nyuca lajay
wa jupj mpes japon. Nin p'in, yupj
ma sin tji'yüsa tsjan po'ó tjevele jupj.

7 Mpes Jesús niswa tjevele: “Napj
tjüwücj jun vilicj jinwá, oveja patja
jinan̈ nt'a. T'üc'way niná. 8La p'a wa
mwalá tjiquil napj lal, tjowelepj sin
'yüsa la tjajay 'onin 'ücj la püt'üs Dios
lal. La tsawiltsja yupj. Pjü ne yupj
pequepan jinwá, ja'ünan jinwá yupj
'ots'ipj. Mop'iyá napj lal japon ma
topon yupj tjowelepj. 9Napj jun vilicj
jinwá Dios jyü'ta nt'a. Napj mpes
pyona, lovin ca Dios lalmpü'üm,Dios
ma ca cus ntülüs jupj. Napj pjü ca
ma'ayá jupj jos, 'ücj lo püt'üs. Nin
p'iyá liji oveja jyamá. Jupj se 'aya
oveja jisas 'ücj jis la püt'üs.

10 ”Pequepan jiquil na, jis la pecj
mpes jiquil la p'in. Jis la 'ünan mpes
jiquil wa. Pjü malala jis la jay mpes
jiquil la p'in. Nin nepenowá noy-
omes, la p'a sin 'yüsa lajay. Yupj
javelepj Dios mpes sin 'yüsa lajay,
mop'in ma quelel la najay. La p'a wa
malala se palá yupj mpes. Napj 'a
nin tulucj. Napj tjacuwis mpes, napj
lal japon lovin Dios lal mpatjam. 'Ücj
jisas ca mpatjam yupj Dios lal.

11 ”Oveja jyama pajal 'üsüs, 'ücj jupj
lal jupj pe'e oveja ma ca nca'lin̈. Nin
nam. 'Ücj napj lal napj ma pats', napj
lal japon ma ca nca'lin̈. 12 La p'a wa
ma quelel lajay napj lal japon, ma
nin lajay napj lejay jinwá. Mozo jin
p'in yupj. Mozo way p'in, oveja jupj
juts'a'á tulucj. Oveja jyama tulucj
jupj. Mpes nyuca na pü'á jac', oveja
ne'aj lejen ̈ ts'üequené jupj. Mpes pü'á
oveja ntjüi'le, ne pjü ts'equenen̈, sin
tjan jil. 13Mozo, mozo way p'in, ma

quelel la siji oveja witjacj. Nin mpes
pü'á tjac' na, ts'üequené.

14 ”Napj oveja jyama pajal 'üsüs
jinwá. Napj yus nyuc napj lal japon;
yupj nus januc wa napj. 15 Nin
p'iyá Mpapay nus nyuca; napj si
nuc wa jupj. 'Ücj napj lal napj ma
pats' ca, mpes napj lal japon ma ca
nca'lin̈. 16 Nepénowa judiopan tulucj
ca mponecj wa napj lal. Dios jos napj
mpes ca mpatjam wa yupj jupj lal.
Yupj ca la mijicj wa napj velé jin. Pjü
napj lal japon napj nats'a'á ca nsem
yupj. Nin p'iyá ca nsem yupj jis lal,
ne napj p'iyá ca jis majamá yupj pjü
way, yom jupj oveja jyama jinwá.

17 ”Napj quelel ni pü'í yupj mpes,
niswa la püt'üs napj. Nin mpes Mpa-
pay quelel la niji. 18 Ma najas na
'ünan, ma polel na 'ünan. Napj ca jis
ma'ayá na'ünan, mpes ma pats' ca.
Napj 'ücj nin jyütütj ma pats'. Napj
'ücj wa jyütütj ne ca niswa mpü'üs.
Ninana Mpapay tjevele jupj nin jost-
sja napj nin lejay”, tjevele Jesús.

19 Jesús ninana tjevele na, ju-
diopan niswa ma nin p'in yólatsja
Jesús po'ó. Nepénowa yólatsja jupj
'üsüs, nepénowa yólatsja jupj malala.
20 Pülücj judiopan sin popa javelept-
sja: “Lapanen jupj jos mo'o pü'ü,
mpesmalala jola jin vele. ¿Tsjan pjucj
pjo'oqué jupj velá?” 21 La p'a wa
javeleptsja: “Nin tulucj. Lapanen
jupj jos mo'o cüpüt', ma polel 'üsüs
la veles, jupj vele jin. Lapanen ma
wa cus tjep'ya'sa tji'yü'sa la tjiji yom
jun. Dios way p'in nin liji niná”,
nin tjowelepj judiopan nepenowá.
Nepénowa 'üsüs jin yólatsja jupj;
nepénowamalala jin yólatsja jupj.

Jesús tjevele jupj Dios Jatjam,mpes
jepa judiopan ts'a tji'in pajal jupj lal.

22 P'a jawasa Jesús tjuwine niswá
Jerusalén mo'ó. La p'a fiesta la-
jaytsja quinam Jerusalén mo'ó. Fi-
esta ninámpes judiopan yola tepyala
püna tepyalá. Püna Dios ma jisas
malala la tjajay Dios wo. Nin mpes
judiopan nepenowá la tapalan yupj

jis lal. 'Ücj la tjajay wa Dios wo. Ju-
diopan niswa tjowelepj Dios wo Dios
mpes p'in. Mpes pjü año fiesta la
tjajay, yola mpalas niná. Jive natsja
niná, tsjojosewa na. 23Corredor Dios
wo t'asiyú nt'a wínetsja Jesús. Corre-
dor niná “Salomón Corredor” lotsja.
24Corredor nt'a tjuwine na, judiopan
nepenowá tjiquil Jesús nt'a, t'asiyú
nyüjünsünün̈. Jupj lal la tjü'üy:

—¿'Ona 'üsüs way ca mvelen pjacj
ne jipj? Mvelen, qjuisin mü'üsüs ncu
t'üc' way jipj niná Jepa Püné Dios
tjevele ca jas majamas qjuis capj la
p'acj.

25 Jesús jis wala tjevele:
—Nasa tjeveletsja. Nun ma quelel

poné napj velé. Napj pajal 'üsüs le-
jay, yom p'in ma polel liji jin. Nin
lejay Mpapay ntjijütüta jinwá. Nin
mpes 'ücj ca jus cülayé pjacj ne napj.
26Newa nun ma poné. Napj nats'a'á
popa tulucj nun, mpes nin. 27 Napj
lal japon, napj no'oveja jinwá yupj.
Napj se jamá yupj. Napj lal japon,
napj velé jin lajay. Napj yus nyuc
yupj; yupj napj ncapj jacon̈. 28 Napj
lejay lovin Dios lal patja, ne yupj ma
pjümalala jis mpalas ne'aj. Len̈ pjacj
cüpwec' yupj napj mpes. 29 Mpapay
ntje'aya yupj. Jupj más püné pjü jis
lal. Len̈ pjacj cüpwec' yupj Mpapay
mpes. 30Napj 'aMpapay jinp'iyá. Nin
p'iyá lijim—nin tjevele Jesús.

31 Jesús nin tjevele na, judiopan
niswa pe natj jay la ts'is la 'ünan jupj.
32Mpes Jesús nin tjevele yupj jis lal:

—Nun tjunucú la pülücj napj pajal
'üsüs la tjejay. Nin la tjejay Mpapay
tjevele jin. ¿Cana la tjejaympes quelel
na 'ü'ná pempes?

33Yupj jupj wola tjowelepj:
—Ma 'üsüs la tjejay mpes quelel 'i

'ü'nam. Jipj tjevelen malala Dios lal,
mpes quelel 'i 'ü'nam. Yom p'in jipj;
newa nin jipj velen jipj p'iyá Dios.

34 Jesús tjevele yupj lal:
—Malala tulucj napj tjevelé. Nun

to'á Dios Popel. Jupj Popel vele Dios
tjevelá israelpan noypan jis lal pa-
jal püna. Dios tjevele: ‘Nun Dios

jinwá gente jis lal. Jü'tǘ Dios mpes.’
35 Cupj selecj Dios Popel lovin t'üc'
vele; jupj Popel tjevele israelpannoy-
pan Dios jinwatsja yupj. Israelpan
nenem, Dios jepapan lis tjiji yupj,
mpes nintsja yupj. Gente p'intsja
yupj. 36 Napj más 'üsüs yupj jis lal.
Mpapay la ntjet'á napj ca jupj jos jin
lamejay. Nin tjejyamanosis nt'a. ¿Ts-
jan mpes welé nun napj velé malala
Dios lal, napj velé na napj Dios Jat-
jam? 37 Napj ma pajal 'üsüs la cüjay
Mpapay liji jinwá, 'ücjmaquelel poné
napj velé napj p'iyá po'ó. 38T'üc'way
pajal 'üsüs lejay Mpapay liji jinwá.
Ca nacj nun ma poné napj p'iyá Dios
Jatjam napj velé mpes p'in. Nun 'ücj
camponé napj Dios Jatjamnapj pajal
'üsüs lejaympes. Nun poné napj 'üsüs
lejay Mpapay Dios mpes, nun ca jus
nlayé Mpapay napj mpes já'asa, ca
jus nlayé napj jupj mpes wa 'os —nin
tjevele Jesús.

39 Jesús nin tjevele na, judiopan jis
jepapan niswa quelel ntji'lin ̈ jupj sa
tül. Custjay ma polel ntji'lin̈ jupj. Tje-
mey.

40Niswa 'üsü ́ na'aj po'ó tjemey, 'üsǘ
Jordán ló jupj. Ne'aj tjemey Jesús,
Juan gente bautizar lis tjiji nt'a püná.
Ne'aj tüpü'ü. 41 Ne'aj pülücj tjiquil
Jesús nt'a. Yuwá javeleptsja: “Juan
lovin ma pajal 'üsüs la tjiji qjuisin
la 'üsüs lo jay Dios mpes tjevele
jupj. Mop'iyá pjü way Juan tjevelá
niná yomen po'ó, pjü t'üc' waytsja.”
42Pülücj topon Jesús lal ne'aj.

11
Jesús tüpü'ü la tjiji tepe'á.

1Yompjanímalala jos tepyala. Jupj
Lázaro lotsja. Betania mo'o pǘ'ütsja.
Ne'aj Betania mo'o tapatja wa Lázaro
to'opan manas. María lotsja pjaní
wa, Marta lotsja pjaní wa. 2 (María
niná quepan qjuis Jepa Jesús tsjom
jas tjecjyo'la perfume lal. Jay pjucj
ts'üil lal tjapjaja la tjiji jupj tsjom. Jupj
jüpülücj Lázaro tsjyúnatsja.) 3 Lázaro
tsjyuna na, jupj to'opan taná tjow-
elepj qjuis Jepa Jesús mpes: “Malala

jos jipj jemica, jupj ne pajal quelel
lejay jipj”.

4 Jesús tjapjaca na niná, tjevele:
“Jupj malala jos mpes, la p'a ca sin
mü'üsüs pajal 'üsüs Dios. Ca jus
nlayecj pajal 'üsüs Dios Jatjam. Ma
nin tepyala la mas jupj”, nin tjevele
Jesús.

5 Jesús pajal quelel la síjitsja conas,
Marta 'ots'ipj, María 'ots'ipj, Lázaro
'ots'ipj. 6 Mop'iyá ma len̈ way tje-
mey Jesús jupj nt'a. Newa ts'ac' mat'e
tjá'asa ne'aj, tjá'asa nt'a. Jupj selet-
sja jupj ca 'üsüs la mijis locopyaya.
7 Locopyaya ts'ac' mat'e na, tjevele
discipulopan jis lal:

—Mas quinam Judea mo'ó niswá,
Lázaro pü'ü nt'a.

8 Mpes Jesús discipulopan tjow-
elepj jupj lal:

—Pajal nin qjuiyola jipj jay Judea
mo'ó, judiopan jis jepapan patja nt'a.
Nawaja'a p'in quelel ja'ünantsja jipj pe
mpes. ¿Ncu yupj patja nt'a quelel jay
jipj?

9-10 Jesús jis lal tjevele:
—Jyawca na, hora dóceya jyawca

nin jawas. Jaw na wine, ma pojo.
'Ücj nyuca jupj, lots'ac' jyawca mpes.
Püste wine p'in pojo, jupj jaw cjuwá
mpes. Nin p'iyá napj lal. 'Ücj jum
quinam. Jaw na jinwá napj lal cust-
jay. Ma malala ma palas custjay.
11Nin tjevele na jupj, tjevele wa dis-
cipulopan jis lal:

—Cupj qjuis cajamica Lázaro tje-
jyá. Napj ca lya miyawü ́ jupj, ca jas
müjünsüs.

12 Mpes discipulopan tjowelepj
qjuis Jepa lal:

—Jupj 'a tjejyá, quina wa ca
mü'ü'süs jupj.
Discipulopan ma sin tji'yüsa Jesús

tjevelá,mpes nin tjowelepj.
13 Jesús quelel véletsja Lázaro tepe'e

quinam. Nin mpes jupj tjevele “tje-
jyá” quinam. Discipulopan yólatsja
Jesús nin quelel véletsja Lázaro nasa
tjejyá p'in. 14 Mpes Jesús 'üsüs way
tjevele yupj jis lal:

—Lázaro tepe'e. 15 Más 'üsüs ca
nsemnunmpesma tjo'os napj Lázaro
nt'a, malala jostsja na. Napj ca pajal
'üsüs la mejay quinam jupj mpes, ne
nun ca mponé napj nin po'ó. Nin
mpes 'ücj najas ma tjo'os ne'aj jupj
nt'a jupj malala jostsja na. Mas
quinam jupj nt'a.

16 Jesús nin tjevele na, Tomás
tjevele discipulopan p'a wa jis lal:

—Mas wa ncupj, nca'lequecj wa
Jesús lal. (Tomás 'a discípulo watsja.
‘Pjaní PopaMát'eya’ lotsja wa jupj.)

17 Mpes Lázaro tüpü'ü nt'a tjemey
Jesús, jupj discipulopan jis lal. Jus
tjevyanta na, jupj jus nleya ts'ac'
yulupjana tjejyawca quinam tepe'e
Lazará. Ts'ac' yulupjana tjejyawca
quinam jomwen jul tüpü'ü Lázaro
jüp'üy. 'Ücj la tjajay la toc, judiopan
lajay jinwá.

18 Lázaro tüpü'ü nt'a Betania lotsja
ne'aj. Ne'aj way p'in Jerusalén nt'a,
pülücj patja nt'a. Tucuc' pjaní way
p'in ne'aj. 19 Ne'aj way p'in, mpes
judiopan pülücj tjiquil wa Jerusalén
mpe yus la nuc Lázaro jüpülücpan,
Marta pjaní wa, pjaní wa María.
Tjiquil yus la nuc jis pülücj tepe'e
mpes. Quelel 'üsüs javeleptsja yupj jis
lal, ma ca pajal nin yola yupj.

20 Marta jus nleya Jesús jac'. Jus
nleya na, tjemey la nüjüsü. María
newa wa nt'a tjá'asa. 21Marta tjevele
Jesús lal:

—Jipj qui'á cücj,ma cüpa'istsja nqui-
way. 22 Newa napj selé Dios ca mya
'ayas pjü way jipj le mon.

23 Jesús tjevele jupj lal:
—Jiquiway ca niswa jas müjünsüs

mpü'üm niswá.
24Marta wola tjevele:
—Napj selé jupj ca jas müjünsüs

mpü'üm niswá, nin jawas tecya'lin̈
sin müjünsücj na.

25 Jesús tjevele jupj lal:
—T'üc'. Napj p'iyá ca nin la mejay

niná jiquiway mpes. Napj p'iyá ca
sin müjünsü ́ tecya'lin̈. Napj p'iyá nin
lejay patjá. Napj lal japon, lovin ca
mpatjam. Yupj cya'lin̈ na, newa ca

mpatjam. 26 Quina patja, napj lal
japon, ma ca nca'lin̈ yupj lovin. ¿Min
pyon jipj niná? —nin la tji'yüya Jesús.

27Marta tjevele:
—Napj pyon. Napj pyon jipj niná

Yomen Dios tjevele ca jas majamas
qjuis capj la p'acj. Jipj Dios Jatjam.
PünaDios nin tjevele jipj nosis nt'a ca
ncuwim.

28Marta nin tjevele na, wo nt'a tje-
mey niswá. Tjevele ncuwim jüpülücj
María. Jupj way lal p'in tjevele.
Tjevele:

—Nasa tjac' sin 'yüsa la sijá. Jupj la
tjemyona jipj ca mim jupj nt'a.

29María niná tjapjaca na, len̈ way
jas nisa, tjemey Jesús nt'a. 30 Jesús
ma ne'as tjac' pülücj patja nt'a cust-
jay. Newa Marta la nüjüsü nt'a tjá'asa
jupj. 31 María tjemey na, judiopan
nepenowá newawo nt'a tjatja cüiway
tepe'e mpes. Yupj jus tjunuc jas nisa,
len̈ way tjemey. Ma sin tji'yüsa tsjan
mpes nin la tjiji. Yólatsja jupj tjemey
jüpülücj toc pü'ünt'a lo puyus canacj.
Mpes cjüil tjil yupj.

32María ne'as tjemey Jesús nt'a. Jus
tjinyuca na, María palá nipi'tje jupj
wolap'a'á. TjeveleQjuis Jepa Jesús lal:

—Jipj qui'á cücj, ma cüpa'istsja
mpülücj.

33 Jesús jus tjinyuca María pajal li
piyutsja. Tjinyucawa judiopanMaría
lal tjiquil pajal la puyuptsja wa yupj.
Nin tjinyuca na, pajal 'aplijila way
tepyala Jesús. Pajal jola tepyala jupj.
34 Jis la tji'yüya yupj jis lal:

—¿Ca'aj tüpüntüpj jupj jüp'üy?
—Was, jus nlayen—tjowelepj yupj.
35 Jesús la tipiya wa. 36 Mpes ju-

diopan nepénowa tjowelepj:
—T'üc'way quelel la tjíjitsja Lázaro.
37 Nepena yupj sin popa wa tjow-

elepj:
—Jesús tji'yü'sa la tjiji ma nyucá.

¿Ncu ma polel tji'yü'sa la tjiji wa
Lázaro,ma lomas?

38 Niswa pajal jola tepyala Jesús.
Lázaro jüp'üy tüpü'ünt'a tjac' quinam.
'Amá jul, neven nt'a, pǘ'ütsja jupj. Pe
püné jun tapá já'asatsja jun vilicj nt'a.
39 Jesús tjevele:

—Na'aj jas tentené pwen.
Marta ne'aj já'asatsja. Tepe'e

jüpülücj waytsja jupj. Tjevele Qjuis
Jepa Jesús lal:

—Pajal malala cjumsu quinam.
Ts'ac' yulupjánatsja tepe'e nas.

40 Jesús tjevele jupj lal:
—Quina ca jus nlayen Dios pajal

'üsüs. Niná nasa tjevelé jipj lal. Jipj
pyonnapj lal, ca jus nlayenDios pajal
'üsüs —nin tjevele jupj.

41 Mpes na'aj jas tentené quinam
pwen, jun cjol tepyala. Nin la tjajay
na, Jesús tjevele Popay Dios lal. Jay la
p'a'a tjinyuca, tjevele:

—Wüi'is, Mpapay, jipj lal. Napj
tjevelé na jipj lal, jipj ntje'an najast-
sjé. 42Napj selé lovin pjoc' napj velé
na jipj lal. La p'a pülücjqui'á jatja,ma
salejepj niná. Ninmpes 'ücj jis la pjac
tjevelé jipj lal. Mpes ca mponecj jipj
nin tjejyam—nin tjevele Jesús.

43Tecyawaja tjevele na Popay Dios
lal, Jesús yümücj tjevele:

—Lázaro, pje'á was 'amá jul mpe.
44Mpes jupj tjac', tepe'etsjé. Niswa

nyucunú quinam. Newa jun tapá
jas tjüvü'üntsja jupj. Pülül p'a wa jay
tsupaptsja jupj. Mpes Jesús ne'aj jatja
jis lal tjevele:

—Jas 'osocté, 'ücjmim jupj.
45 Judiopan nepenowáMaría lal tjil

ne'aj, mpes tjunuc wa Jesús la tjijá.
Tjunuc na niná, yupj sin popa pajal
pülücj topon Jesús lal. 46Nepena yupj
sin popa ma topon lovin. Más ts'a 'in
jis tepyala Jesús nin la tjiji mpes. Ma
jisastsja pülücj japon Jesús lal. Mpes
fariseopan nt'a tjil, yupj jis lal tjow-
elepj Jesús la tjijá. 47Mpes sacerdote
noypan 'a jis tjimyula fariseopan jis
lal. 'A jis tjimyula na, yuwá jis la
tjü'üy:

—¿Tsjan ca la mijicj cupj? Yom niná
pajal la pülücj pajal 'üsüs liji, yom
p'in ma polel liji jinwá. Nin mpes
sin 'yüsa la siji Dios jas tjejyama jupj.
48 Cupj ma polel 'yayacj newa nin liji
Jesús. Cupj 'yayacj Jesús nin liji, ca
pjü mponecj jupj niná Yomen Dios
tjevele ca jas majamas qjuis capj la

p'acj. Yupj ca mvelecj Jesús judiopan
jis Jepa. La mpa'nacj ca romanopan
jis jepapan jis lal. Nin lajay nampa,
romanopan ca ncul, ca pjü malala la
mijicj cupj jyü'tücj nt'a. Ca mvelecj
wa cupj ma polel jyü'tücj cupj qjuis
gentá—nin tjowelepj yupj.

49 Pjaní ne'aj yupj sin popa, Caifás
lotsja jupj. Año niná jupj sacerdote
más pünetsja. Jupj tjevele yupj jis lal
ne'aj:

—Nun ma nusin 'yüsa jas tüpwes.
50 Nun ma jus nlayé más 'ücj cupj
mpes Jesús mpa'is, ma ca judiopan
pjü nca'lin̈.

51Niná jupj tjevele, jupj jola jin tu-
luctsja. Dios jola jin tjevele. Caifás
sacerdote más pünetsja nin tepyala
na, mpes Dios cus tjep'ya'sa 'ücj lo
veles tsjan ca mpalas Jesús lal. Nin
mpes t'üc' tjevele Jesús ca mpa'is
judiopan mpes. 52 Pjü mpes wa
tepe'e Jesús, judiopan mpes p'in tu-
lucj. Jesús tepe'e, 'a jis mulus pjü way
Dios ts'uyupj. Pjü Dios ts'uyupj, pjü
jun ta'á patja, pjü jis pülücpan la tjiji
jupj.

53Nin jawas nepé judiopan jis jepa-
pan nin tjowelepj 'oyn la qjuijicj
cü'ü'nacj Jesús. 54 Nin mpes Jesús
ma tjuwine quinam pülücj patja nt'a,
judiopan tapatja nt'a. Tjemey jupj
Jerusalén mpe. Efraín mo'o tjemey.
Pjaní way patja ne'aj 'in. Ne'aj
p'intsja wa cjuwá nt'a. Ne'aj tüpü'ü
Jesús jupj discipulopan jis lal.

55 Nasa quelel fiesta p'a wa la-
jaytsja judiopan. “Dios Qjuis Capa
Nipj Tjemey” nin lotsja fiesta niná.
Mwalá way p'in, judiopan pülücj
tjil Jerusalén nt'a yupj pjaní pjaní
pátjatsjampe. Judiopan püna la tjajay
jin p'iyá la tjajay wa, salá jinwá jis
la pal Dios lal. Ma nin la qjuijicj
niná, ma polel fiesta la cüjaytsja
yupj. 56 Yupj la tapaltsja Jesús ne'aj,
Jerusalén mo'ó. Ma jus tjunuc, mpes
yuwá tjowelepj Jesús po'ó, 'a jis
tjimyula na Dios wo nt'a. Tjowelepj:
“Jesúsmancuwimcanacj fiesta nt'a”.
57 Sacerdote noypan la pal watsja

Jesús. Nin p'iyatsja fariseopan. Yupj
tjüjütütj judiopan ca jis wala mvelecj
ca'aj já'asa Jesús, yupj jus nlay na p'in.
Quelel salejeptsja 'ücj jis la winin jis
la tjilil Jesús, cus la tül.

12
Quepj pjaní 'üsüs la tjiji Jesús lal.
(Mateo 26.6-13;Marcos 14.3-9)

1 Ts'ac' séisiya faltar custjay, fiesta
mpes Jerusalénnt'a, fiesta “DiosQjuis
Capa Nipj Tjemey” ló. Jesús jama
watsja fiesta nt'a. Mpes Betania ne'as
tjemey jupj, locopyayaquelel jámatsja
Jerusalén mo'ó. Betania nt'a tüpü'ü
Lázaro. 'In lacasana Lázaro malala
jos tepyala, tepe'e. Jesús jas tjijyünsa
la tjiji jupj, nyucunú tepyala niswá.
2 Mpes Jesús tjac' na Betania nt'a,
Lázaro 'a jis tjimyula jupj jomicapan
pülücj Jesúsmpes, jis tja'ayapj tjalá.
Jesús tjá'asa, tjelyaja jomicapan jis

lal. Marta se 'áyatsja jis la las. Lázaro
pjaníwa ne'aj já'asa, lyájatsja Jesús lal,
lap'a jis lalwa. 3MaríaLázaro jüpülücj
watsja. Jupj quelel 'üsüs líjitsja wa
Jesús mpes. Nin mpes newa jalatsja
na, Jesús tsjom perfume jas tjecjyo'la.
Püné jas tjecjyo'la jupj, libra pjaní
mpes jas tjecjyo'la. Perfume niná
t'üc'way nardo p'in waytsja jupj. Pa-
jal 'üsüs cjúmsutsja, pajal pülücj jay-
lactsja jupj. Tsjom jas tji'its'a na
perfume mpes, María jas tjicjyücja
jay ts'üil mpes. Wo jas tüpwes 'üsüs
tjucjumsu perfumempes.

4 Jesús discipulopan ne'aj jatja wat-
sja. Yupj sin popa pjaní Judas Iscari-
ote lotsja jupj. Simón jatjam waytsja
jupj. Judas p'iyá malala la tjiji Jesús
lal. P'a tjejyawca na jis capj tjep'ya'sa
Jesús enemigopan jis la tjilil jupj. Ju-
das tjevele:

5—Malala pjü t'yu jupj. ¿Tsjanmpes
ma vender la tjiji? T'emel 'ücj así
'yáyatsja t'emel cjuwá mpes. Pajal
pülücj jaylacj ca nactsja perfumas.
Yom año pjaní tsji' liji jaylacj ca nact-
sja jupj.

6 Nin tjevele jupj, mop'in ma t'üc'
nin jólatsja t'emel cjuwáwitjacjmpes.

Jupj p'iyá jostsja t'emel. Pecj waytsja
jupj. Judas jyámatsja t'emel pjü dis-
cipulopan yuts'a'á, Jesús juts'a'á wa.
Yupj jis t'emel tüpweca neneyawá.
7 Jesús tjevele Judas lal:

—Po ma cus tjeve'le jupj. Jupj selé
napj ca ma pats', mpes nin la tjiji.
Custjay 'ücj nin liji na napj mpes,
quelel nin liji jupj. 'Ücj la ntjiji yupj ca
ntoquecj napj mpes. 8 T'emel cjuwá
jis lal ca mpatjaqué nun lovin. Napj
ma campü'üs nun jis lal lovin.

Sacerdote noypan quelel wa
ja'ünantsja Lazará.

9 Judiopan pajal pülücj jus nlay
Jesús Betania nt'a tjá'asa, mpes ne'aj
tjil jus tjunuc. Tjil wa jus la nuc
Lazará. Lázaro p'iyá tepe'e nawaja'a.
Locopyaya Jesús jas tjijyünsa jupj,
nyucunú tepyala niswá, mpes pülücj
quelel sa nuctsja jupj. 10 Nin
mpes sacerdote noypan yuwá nin
tjowelepj 'onin 'ücj cü'ü'nacj wa
Lazará. 11 Judiopan pülücjma quelel
japontsja quinam sacerdote noypan
jis lal. Quelel sa con̈tsja Jesús. Jupj
pajal 'üsüs la tjiji Lázaro mpes, ne
pajal pülücj topon Jesús lal quinam.

Pajal pülücj tjil la nyüjüsün̈ Jesús,
Jerusalén nt'a tjemey na.

(Mateo 21.1-11; Marcos 11.1-11;
Lucas 19.28-40)

12Ya pajal pülücj jus nlay Jesús jact-
sja Jerusalén nt'a. Yas way tjiquil
fiesta lajay Jerusalénnt'a, fiesta “Dios
Qjuis Capa Nipj Tjemey” ló. 13Mpes
tjil la müjüsün̈ Jesús jümücj nt'a. La
nyüjüsün̈ jepa püné jinwá. Manaca
pjwel jatatsja pajal 'ücj jisastsjampes.
La tupuyupj:
—'Üsüs pjac tjowelé Jesús po'ó.
Dios pajal 'üsüs ca la mijis jupj mpes.

Dios mpes vele jupj, Dios ne
cupj qjuis Jepa Püné.

Dios pajal 'üsüs liji israelpan jis Jepa
lal

—nin tjowelepj Jesús po'ó.
14 Jerusalén mo'o jámatsja na, Jesús

soysoy la tepyala, jus tjinyuca. Casá
tjá'asa tjemey. Dios Popel nin véletsja

nin ca la mijis Jesús. Ninana tjevelá
Dios Popel:
15 “Po ma locj tjeyá nun, Jerusalén

mo'o potjaqué.
Nun jis jepa ca ncuwim.

Soysoy casá ca ma'ajam,
ncuwim.”

16 Nin tepyala na, Jesús discip-
ulopan ma sin tji'yüsa Dios Popel
tjevele jin tepyala. Locopyaya Jesús
tepe'e, niswa jas tjijyünsa, tüpü'ü.
Dios pajal püné la tjiji Jesús. Niná pjü
tepyala na, discipulopan yola tepyala
Dios Popel nin tjevele nin ca mpalas
jupj jas tjejyama lal. Yola tepyala nin
p'iyá la tjajay Jesús lal, Jerusalénmo'o
tjac' na.

17Pülücj Jesús lal tjelejen ̈ püna p'in,
Lázaro niswa tüpü'ü la tjiji na. Yupj
tjunuc, tjepjyacan̈ wa Jesús tjevele
ncuwimLazará 'amá julmpe. Tjunuc
Lázaro nyucunú tepyala niswá, pje'á
tjac'. Yupj tjunuc mpes, tjepjyacan̈
mpeswa, lovin la p'a jiswala javelepj
watsja niná tepyalá.

18 Javeleptsjampes, pajal pülücj jus
nlay Jesús pajal 'üsüs la tjiji, yom p'in
ma polel liji jinwá. Nin mpes ca jus
cülayecj Dios jas tjejyama jupj. Mpes
tjil la nyüjüsün̈ Jesús, Jerusalén nt'a
jactsja na. 19 Fariseopan ts'a 'intsja
pajal pülücj tjil la nyüjüsün̈. Yuwá
tjowelepj:

—Pjü quelel lijictsja ma la tjijicj
cupj lovin. Más pülücj jupj lal japon
quinam. Pjü way quelel sa con̈ Jesús.

Jesús tjevele jupj pe'e jos Dios, ca
gente 'ücjmpatjam.

20 Lovin pülücj tjil fiesta niná
nt'a, pjü año na. Tjil Dios wo nt'a
Jerusalén nt'a. Tjil la veles Dios
pajal 'üsüs, pajal püné. Fiesta nt'a tjil
wa griegopan nepenowá, judiopan
tulucj. 21 Griegopan Jesús quelel sa
nuctsja, jupj lal la veles. Mpes tjil
Felipe nt'a. (Jesús discípulo watsja
Felipá. Betsaida mpe 'eseptsja jupj,
Galileampe se jütütj nt'a.) Griegopan
tjowelepj Felipe lal:

—Jesús quelel si nucucj.

22 Mpes Felipe tjemey, Andrés lal
tjevele niná. Manas tjil Jesús nt'a,
jupj lal tjowelepj griegopan quelel
sa nuctsja jupj. 23 Jesús yupj jis lal
tjevele:

—Len ̈ way Dios ca gente sin
mü'üsüs lamijisnapjpajal 'üsüs,pajal
püné. Napj p'iyá niná Yomen Dios
jas tjejyamá. 24 T'üc' way ma pats' ca
napj. Mani pü'í,nasapj campü'üs. Ni
pü'í, pajal pülücj campatjamnapj lal.
Nin ca nsem setel sine jin p'iyá. Setel
pjaní sine popé pajal pülücj vyala.
25Nepénowapoquelelpatjanosisnt'a.
Ma jisas malala se palá, mpes ma
polel lajay Dios jos jin. Yupj ma ca
polel mpatjam Dios lal. Nepénowa
ma nin yola ncu ca mpatjam nosis
nt'a. 'Ücj wa cya'lin̈ Dios jos jin lajay
mpes. Ninmpes yupj campatjamwa
lovin Dios lal. Nin lovin. 26 Najas
napj mpes tsji' lajay nin p'iyá lajay
napj lejay jinwá. Nin lajay niná, napj
nomozopan ca nsem yupj. Napj ca
mpü'üs nt'a, ne'aj ca mpatjam wa
namozopan. Napj mpes tsji' lajay,
Mpapay camveles wa yupj 'üsüs.

27 ”Pajal 'aplijila way napj quinam.
Newa ma ca mvelé Mpapay lal:
‘Ncapj tjep'ya'sa ma ma 'ü'nacj’.
Tjacuwis malala la pal napj, la mas
napj. Nin mpes tjacuwis nosis nt'a.
28 Jesús Popay lal tjevele:

—Mpapay, pjü sin tjü'üsüs lis mijin
jipj pajal 'üsüs, pajal püné wa.
Tjevele na niná, tsjun po'o nepé

vele tjapjaca niná: “Nasa sin tji'yüsa
la tjejay napj pajal 'üsüs, pajal püné
wa. Nin ca la mejay niswá.” 29 Pajal
pülücj ne'aj tjatja Jesús tjá'asa nt'a.
Tjepjyacan ̈ wa tsjun mpe tjevele.
Mop'in ma jus nlay tsjan niná yupj
tjepjyacan̈. Nepénowa tjowelepj t'i'ila
pjac tjepjyacan̈. Nepénowa tjowelepj:

—Ángel nepé tjevele Jesús lal.
30Mpes Jesús jis lal tjevele:
—Tsjun mpe vele tjapjaca, napj

mpes tjapjaca tulucj. Napj selé Mpa-
pay pjoca. Nun mpes vele tjapjaca
tsjun nepé, ca nunmponé napjmpes.

31 Len ̈ way ca malala jis mpalas gen-
tas, malala la tjajay mpes. Quina
diablo jyü'ta nosis nt'a. Malala ca
mpalas wa jupj. Len̈ way Dios na'aj
ca la nts'iyas jupj, ma müjü'tüs dia-
blú. 32 Napj ca pajal 'üsüs la mejay
gentempes. Niyom ca ninmüjünsücj,
campanya ca ma valacj napj. Nin
tepyala na, napj pjü gente ca jis
capj mp'acj mponecj napj mpes—nin
tjevele Jesús.

33 Jupj nin tjevele sin 'yüsa la mi-
jis nin ca la mijicj mpa'is. 34 Jupj
tjevele tjepjyacan̈ pajal nin yólatsja
jupj tjevele mpes. Tjowelepj:

—Dios Popel vele Jepa Püné Dios
se jamá qjuis capj la p'acj lovin ca
mpü'üm jupj. Ninana selecj cupj. Jipj
velen jipj p'iyá niná Jepa Püné Dios
jas tjejyamá, mop'in velen wa yupj
campanya ca mvalacj jipj, mya pats'
ca. Jipj tulucj ca nacj Jepa niná Dios
se jamá. ¿Pjacj ne jipj?

35 Jesús tjevele yupj jis lal:
—Tsjicj way p'in ca mpü'üs nun lal.

Napj jaw jinwá nun mpes. Nusin
'yüsa lejay Dios mpes. Napj nun lal
pü'üs na, nusin tjü'üsüs nun. Ma
nusin 'yüsa napj mpes, lovin ma ca
jus nlayé 'onin 'ücj la püt'üs Dios lal.
Ma nusin 'yüsam, püste nt'a lowiqué
jinwá. Püste nt'a wine, ma selé ca'aj
jama jupj. 36Napj nun jis lal pü'üs na,
toponé nun napj nin po'ó. Napj po'o
poné, jaw tsjictjacj jinwá ca nsem
nun. 'Ücj canusinmü'üsüsDiosmpes.
Jesús nin tjevele na, tjemey. Yupj

ma polel jus la nuc nt'a tjemey jupj.

Judiopan ma topon Jesús niná
Yomen Dios tjevele ca jas majamas jis
capj la p'acj.

37 Jesús pajal pülücj 'üsüs la tjiji sin
la 'üsüs jis la jayDios jas tjejyama jupj.
Yupj tjunuc pajal 'üsüs la tjijá. Newa
ma topon jupj lal. 38Mpesnin tepyala
Isaías tjevelá püná Dios mpes. Isaías
profétatsja jupj. Ninana jupj tjevele
Dios lal:
“Yupj ma topon cupj tjevelecj jipj

mpes.

Mawa jus nlay tsjanmpes pajal 'üsüs
lejay jipj.”

39 Isaías tjevele wa tsjan jis tepyala
ma quelel japontsja mpes. Tjevele:
40 “Dios yun tulucj jinwá lis tjiji yupj,

mpesma sin 'yüsa tsjannináyupj
januc.

Jupj lis tjiji yupj ma polel jisas tsjan
'üsüs,

mpesma t'üc'way sin 'yüsa yupj.
Yupj newama quelel sa con̈ Dios,

mpes napj ma polel lejay yupj ca
'üsüs

jis mpalas Dios lal.”
41Niná Isaías tepyaca Jesúspo'ó. Jesús
nosis nt'a cuwis secj p'in, Isaías jus
tjinyuca. Jus tjinyuca jupj pajal 'üsüs,
pajalpüné. Ninmpesnin tjevele Jesús
po'ó.

42 Judiopan jis jepapan pülücj ma
topon Jesús lal, mop'in nin, yupj sin
popa pülücj topon jupj lal. Newa
ma quelel javeleptsja nasa topon
yupj. Lacj jeyaptsja fariseopan jis
lal. Fariseopan ma jisastsja judiopan
jis la veles Jesús niná Yomen Dios
tjevele ca jasmajamas jis capj lap'acj.
Fariseopan tjowelepj judío ninana
cüveles Jesús po'ó, yupj ca müjü'tücj
jupj lovin ma polel ncuwim ne'aj ju-
diopan 'a si mulú nt'a. Nin mpes
lacj jeyaptsja. 43Malálatsjama quelel
javeleptsja nasa topon Jesús lal. Yupj
po jisastsja la p'a 'üsüs yola yupj
mpes. Ma pajal nin yólatsja ncu Dios
'üsüs jólatsja yupj mpes.

Jesús lal ma pyona, Popay lal 'a ma
wa pyona.

44 Jesús pajal yümücj tjevele ne'aj
tjatja jis walap'a'á:

—Napj lal pyona, ma pyona napj
lal p'in. Pyona wa napj nin tjejyama
lal. 45Nus nyuca, si nucú wa nin tje-
jyamá. 46Napj tjacuwis nosis casa'á,
ca jyawca jinwá nsem napj gente pjü
way mpes. Dios mpes sin 'yüsa lejay.
Napj lal japon, ca sin mü'üsüs Dios
po'ó. Püste lyawun ̈ jinwá tulucj yupj.

47 ”Nepénowa napj velé pjyacan̈,
newama nin lajay napj velé jin. Napj
p'iyá ma ca mvelé yupj malala la

tjajay. Jis capj la tül mpes tjacuwis
tulucj. Napj nosis nt'a tjacuwis jis
capj la p'acj gentas, 'ücj jis la patj Dios
lal. 48 La p'a ca mveles malala la tja-
jay yupj, yupj ne ma quelel la najay,
ma wa jisas napj velé. Pjü way napj
tjevelé nin ca mveles yupj malala
la tjajay. Nin ca nsem nin jawas
tecya'lin̈ sin müjünsücj na. 49 Napj
lovin vele secj napj nola jin. Mpa-
pay nin tjejyama, ntjijütüta tsjan la
veles, ne nin tjevelé napj. 50 Napj
selé jupj tjevele mpes gente ca jus
nlayecj 'onin nyuca 'ücj lo püt'üs jupj
lal lovin. Mpes pjü way Mpapay vele
napj lal, niná pjü way nin p'iyá velé
napj—nin tjevele Jesús.

13
Discipulopan ca yola nsem yupj

p'iyá tsjictjacj.
1Len̈way ca fiesta lamijictsja yupj,

fiesta “Dios Qjuis Capa Nipj Tjemey”
ló. Jesús seletsja quina ca mim nosis
mpe, Popay nt'a camimniswá. Lovin
quelel lis tjiji jupj lal japon, nosis nt'a
tapatjá. Jesús tüpü'ü na nosis nt'a,
lovin quelel la síjitsja pajal.

2Nasa quelel t'yaja na, Jesús discip-
ulopan jis lal tjá'asa lo las. Judas Iscar-
iote pjaní wa ne'aj já'asatsja. Simón
jatjam waytsja jupj, Judas. Jupj nasa
quelel jis capj p'yá'satsja Jesús ene-
migopan 'ücj la tjilil Jesús. Diablo nin
la tjiji Judas nin jólatsja jupj. 3 Jesús
seletsja jupj Popay tje'yaya jupj p'iyá
'ücj lo jay pjü. T'üc' way pjü 'ücj
la tjiji Jesús. Seletsja wa Dios mpe
tjac', seletsja wa ne niswa Dios nt'a
ca mim. 4Mop'in mozo jinwá la tjiji
jupj. Jas nisa jupj tjelyaja mpe, jas
quip pje'apa jas tji'ipje. Pülülwolapé
tjevyala,mozo liji jinwá. 5Locopyaya
'üsü ́ mo'o t'yu trasto mo'ó, jupj dis-
cipulopan jis tsjam sin la patsj. Pjaní
pjaní jis tsjam sin tepe'e. Pülül jupj
wolapé tjevyalampe jis tsjamtjapjaja
la tjiji jupj.

6 Tjac' wa Simón Pedro nt'a, jupj
tsjom sin la patsj. Tjac' na, Simón
Pedro Jesús lal la tji'yüya:

—¿Ncu napj ntsjam ca jas mpa'in
jipj? Jipj napj Nejepa. Ma najas jipj
nin lejay napj mpes.

7 Jesús jupj lal tjevele:
—Po quina ma jin 'yüsa tsjan mpes

nin lejay napj. P'a jyawca na ca jin
mü'üsüs.

8Pedro tjevele:
—Lovinma ca ntsjam jas mpa'in.
Jesús jupj lal tjevele:
—Napj ma pjü salá way la 'ejay jipj,

jipj ma polel ncapj cyon ̈.
9 Mpes Simón Pedro tjevele Jesús

lal:
—Pajal quelel cyapj cyon ̈ jipj. Mpes

ma najas ntsjam p'in mpa'in. Nin
tepe'e namas, nay pjucj 'ots'ipj.

10 Jesús tjevele jupj lal:
—'Ücj tsjyam way p'in jas la patsj

quinam. Tja'as'üm na, salá way jipj.
Ma jyas la 'as'üs niswá. Tjuwin mpes
tsjyam way p'in te. Tsjyam jas tepy-
atsj na, p'yüy jas tüpwes salá way.
Nun salá way jinwá quinam Dios lal.
Jupj ma nin jola quinam nun malala
la tjüjí. Mop'in ma nun pjü way salá
jinwá Dios lal—nin tjevele Jesús.

11 Jesús seletsja pjacj ca jis lal
ncuwim jupj enemigopan jis la tjilil
jupj. Nin mpes nin tjevele: “Mop'in
ma nun pjü way salá jinwá Dios lal”.

12Tecyawaja na sin tepe'e jis tsjam,
jas quip pje'apa jas tücüi'pe niswá,
'etjele niswá. 'Etjele na, yupj jis lal
tjevele:

—Napj sin tepyatsj quinam nut-
sjom. ¿Ncu jus nlayé tsjan nusin
tji'yüsa la tjejay nin la tjejay na?
13Nun welé napj nusin 'yüsa la sejay,
welé wa napj nun jis Jepa. 'Ücj niná
nin welé na. T'üc' way niná napj
niná. 14 Püné napj nun lal. Napj
nun jis Jepa, nusin 'yüsa wa lejay;
así nin napj nusin tepyatsj nutsjom.
Napj nun jis mozo jinwá nin la tjejay
napj. Mpes solejé más 'ücj nun pa-
jal 'üsüs lojí nunwa mpes, mozopan
jinwá. Tsjictjacj way nun pjü. 15Napj
nin la tjejay mpes nun ca jus nlayé
más 'ücj ca nin p'iyá la müjí napj la
tjejay jin p'iyá. 16 'Ücj nin lejay napj,

'ücj wa nin lojí nun. T'üc' niná. Nun
másnoypan tulucj napj lal. Mozomás
püné tulucj jupj patrón lal. Auxiliar
más püné tulucj jyü'ta lal. 17 Nun
jus nlayé quinam más 'ücj lovin nin
lojí nunwá. Nin lojí lovin, ca 'üsüs
nujisas nsem —nin tjevele Jesús jupj
discipulopan jis lal.

Jesús tjevele ca yupj popa pjaní
malala lamijis jupj lal.

(Mateo 26.20-25; Marcos 14.17-21;
Lucas 22.21-23)

18 Jesús tjevele wa yupj jis lal:
—Pjü nun mpes tulucj nin velé

niná. Napj selé nun popa pjaní ma
ca nin la mijis napj tjevelé. Napj la
nu t'ya nun ca tsji' la müjí napj mpes.
Napj pajal 'üsüs nujus nyuc pjü. Napj
selé caninmpalasDios Popel vele jin.
Vele: ‘Najamica napj lal lyájatsja, po
quelel malala la niji quinam’. Nin
ca nsem, ca nin mpalas jupj Popel
vele jin. 19 Quina velé nun jis lal
nin ca mpalas. Nin tepyala tulucj
custjay. P'a jawas ca mpalas. Mpes
nin tepyala na napj tjevelé, newa ca
mponé nun napj Dios Jatjam.

20”Napj canusinmajamtsji' lamüjí
napj mpes. La p'a wa sin majam wa
ca, tsji' la mijicj wa ca napj mpes. Jil
na napj mpes, nepénowa yupj jil nt'a
ca 'ücj jisas nsem yupj tjiquil. 'Ücj
jisas yupj tjiquil, t'üc'way 'ücj jisaswa
napj mpes, napj p'iyá tjacuwis jinwá.
'Ücj jisas napj tjacuwis, 'ücj jisas wa
Dios mpes, jupj p'iyá tjac' jinwá. Jupj
nin tjejyama napj—tjevele Jesús.

21T'üc' nin tjevele na Jesús, 'aplijila
waytsja pajal. Jupj seletsja tsjan ca
mpalas, mpes niná tjevele yupj jis
walap'a'á:

—Nun popa pjaní malala nyuca la
mijis napj lal. Jupj ca jis lal ncuwim
napj enemigopan, ca yupj ma tjililin̈.
T'üc'way ca ninmpalas.

22 Nin tjevele na, discipulopan
yuwá yus tjunuc. Puesma salejeptsja
pjacj mpes tjevele Jesús. 23 Discípulo
pjaní Jesús lal tjá'asa. Jesús pajal
quelel líjitsja jupj. 24 Mpes Simón
Pedro la seña tjevele ninádiscípulo lal

la 'yüya nucus pjacj mpes nin tjevele
Jesús. 25Mpes discípulo niná más 'in
jun 'asas tjemey Jesús nt'a, la tji'yüya:

—¿Pjacjmpes velen?
26 Jesús jupj lal tjevele:
—Pan tsjicj way caldas mo'o ts'yuc,

'ya lyaja jupj; napj jupj po'ó velé.
Mpes Jesús pan tsjicj way 'in

tjelepta, caldas mo'o ts'yuca, tje'yaya
nlajas Judas. Judas Simón Iscariote
jatjam waytsja. 27 Judas nt'ya na
pansas, len̈ way Satanás jupj jos
mo'o tjemey. (Satanás diablo jupj.
Lapanen jis jepa jupj.) Jesús seletsja
tsjan ca la mijis Judas quinam, mpes
Judas lal tjevele:

—Niná jipj quelel lejay, más 'in len̈
way la mijin jipj.

28 P'a wa Jesús lal tjatjá ma sin
tji'yüsa tsjan mpes nin tjevele jupj.
29 Judas t'emel jyámatsja pjü discipu-
lopan yuts'a'á, Jesús juts'a'áwa. Mpes
discipulopan nepénowa yólatsja Jesús
nin tjevele jupj lal: “Jutja, jaylacj la
mijin cupj qjuisas fiesta mpes nla-
jacj”. Nepénowa yólatsja jupj tjevele:
“Jutja, jis ma'ayan niná gente jis
t'emel cjuwámpes”. Nin yólatsjayupj.
Ma nin tjevele Jesús. Discipulopan
ma sin 'yü ́satsja la p'in. 30 Judas nt'ya
na pan tsjicj way Jesús tje'yayá, len̈
way tjemey jupj. Pǘstetsja.

31 Judas tjemey na, Jesús tjevele:
—Napj p'iyá niná Yomen Dios jas

tjejyamá. Quina gente ca nucucj ca
'üsüs la mejay napj. Napj lejay mpes
ca jus nlayecj wa Dios pajal 'üsüs, pa-
jal püné. 32 Napj nin lejay gente jus
nlayecj Dios pajal 'üsüs, pajal püné.
Nin mpes wa Dios p'iyá ca sin 'yüsa
la mijis napj pajal 'üsüs, pajal püné
wa. Len̈ way ca nin lamijis jupj—nin
tjevele Jesús.

Jesús yupj jis lal tjevele jupj camim
quinam.

33Niná tjevele wa:
—Tsjicj way p'in ca mo'os nun lal

quinam, nun napj tsjictjacj jinwá.
Nun pajal ca quelel nus nucú. Nun
ca jisas nsem napj ca nucopj mp'acj.
Nin p'in, nunma polel lowú napj jum

nt'a. Nin tjevelé judiopan jis jepapan
jis lal; quina nin wa velé nun jis lal.
34 Mpes quina ca nu jyütütj tsjan la
müjí, nenem 'a seyasa way. Ninana
nu jyütütj: nunwa quelel la tjüjí nun.
Napj quelel la nutjejay jinwá, najas
nin p'iyá quelel la sojí nunwá. 35Nun
lovin quelel la sojí nunwá, pjü ca jus
nlayecj nunnapj discipulopan. Ca jus
nlayecj nusin tji'yüsanapjmpes—nin
tjevele Jesús.

36 Simón Pedro la tji'yüya Jesús lal:
—¿Ca'ajmim jipj?
Jesús jupj lal tjevele:
—Napj jum nt'a jipj ma polel ncapj

cyon ̈ quinam. P'a jyawca na ca ncapj
ncon ̈con ne'aj, napj jum nt'a.

37Pedro tjevele jupj lal:
—¿Tsjan mpes ma polel cyapj cyon̈

quinam napj? 'Ücj napj lal ni pü'í jipj
mpes.

38 Jesús jupj lal tjevele:
—T'üc' tulucj 'ücj jipj lal jipj 'i pü'í

napj mpes. Castlyaj la puyú secj p'in
yacjaj, la con ca mvelen jipj ma nus
nyuc. T'üc' niná —nin tjevele Jesús
Pedro lal.

14
Jesús mpes p'in 'ücj ca nlaca Dios

nt'a.
1 Jesús tjevele jupj discipulopan jis

lal:
—Po ma pajal nin nujola t'as napj

ca mis mpes. Nasa toponé Dios pa-
jal 'üsüs liji nun mpes. Nin p'iyá
mponé wa napj pajal 'üsüs lejay nun
mpes. 2Mpapay wo pajal püné, pajal
la püné ne'aj, pülücj ne'aj mpatjam.
Napj ne'aj ca mis 'ücj la mejay ne'aj,
nun 'ücj mpatjaqué nt'a. T'üc' way.
Ma t'üc' nacj, ca cüveletsja niná t'üc'
tulucj. 3Napj camis 'ücj lamejay nun
mpatjaqué nt'a. T'üc' way ca nin la
mejay. Niswa ca ncuwis, ne ca nun jis
lalmisnapj lalmpatjaqué. Mpesnapj
pü'üs nt'a ne'aj wa campatjaqué nun
lovin. 4Nun solejé 'onin ne 'ücj lowú
napj jum nt'a.

5Tomás tjevele Jesús lal:
—Ma selecj ca'aj jay jipj. Mpes ma

wa selecj 'oyn nyuca ne'as la winin.

6 Jesús tjevele Tomás lal:
—Napjmpes p'iyá ca ne'as jay ne'aj,

Dios nt'a. Napj mpes p'iyá ca nusin
mü'üsüs t'üc' way Dios po'ó. Napj
mpes p'iyá ca jipj mpü'üm jupj lal.
Napjmpeswayp'in 'ücj lawininMpa-
pay nt'a. Ma polel la winin jupj nt'a
p'a 'isin.

7 Jesús tjevele wa pjü jupj discipu-
lopan jis lal:

—Nun jus cülayé pjacj ne napj, ca
jus cülayé wa pjacj Mpapay. Quina
t'üc' way solejé pjacj Mpapay, jus
tjunucú wa jupj quinam.

8Felipe tjevele jupj lal:
—Qjuis ma'ayan jus nucucj Pyapay.

Ninana qjuisas p'in.
9 Jesús jupj lal tjevele:
—Pajal püs tüpü'üs nun jis lal.

¿Ncu ma jus nlayen pjacj ne napj?
Nun popa nus tjinyuca na, nasa
jus tjinyuca wa Mpapay. ¿Tsjan
mpes velen: ‘Qjuis ma'ayan nucucj
Pyapay?’ 10 ¿Ncu ma pyon Mpapay
napj mpes já'asa? ¿Ncuma pyon napj
Mpapay mpes 'os wa? Nin p'iyá
ncupj. Napj tjevelé nun lal, ma napj
nola jin tjevelé. Mpapay najas mo'o
pü'ü. Jupj tsji' liji jupj jos jinwá napj
mpes. 11 Najas mponé niná napj
velé. NapjMpapaympes 'os. Mpapay
napj mpes já'asa wa. Nun ma poné
napj nin tjevelé mpes p'in, más 'ücj
ca mponé napj pajal 'üsüs way lejay
mpes. Mpapay Dios liji jinwá 'üsüs
lejay napj.

12 ”Napjmpes pyona, nin p'iyá ca la
mijis napj lejay jin p'iyá. T'üc' niná.
Más 'in 'üsüs ca la mijis wa napj la
tjejay lal. Napj ca mis mpü'üs Mpa-
pay nt'a, mpes 'ücj ca 'üsüs la mijis.
13Napj ca pjü la mejay nun lo moná
napj lal, nun lo moná na napj mpes.
Nin ca la mejay la p'a sin mü'üsüs la
mejayMpapaypajal 'üsüs,pajal püné.
14Pjü 'ücj lomoná napj lal, napjmpes
lo moná na. Napj mpes lo moná, pjü
ca la mejay —nin tjevele Jesús jupj
discipulopan jis lal.

Jesús tjevele jupj ca jas majamas
Dios Cjües.

15 Jesús tjevele wa yupj jis lal:
—Nun quelel la nojí, napj nu tji-

jyütütj jin ca la müjí nun. 16 Napj
p'iyá ca la mon Mpapay lal jupj ca
p'a wa jas majamas nucopj la p'acj.
Mpes nin ca la mijis Mpapay. P'a wa
ca ncuwim nun nt'a nucopj la p'acj.
Nucopj ncon ̈cos lovin. 17NinanaDios
Cjües jupj. Jupj gente sin 'yüsa liji
t'üc' way Dios po'ó. Dios ma jisas ma
polel jis la ta'es Dios Cjües yupj jisas
mo'ó. Yupj ma jus nlay jupj já'asa.
Ma salejepj pjacj jupj, mpes nin. Nun
solejé cana Dios Cjües. Jupj nun jis lal
pü'ü, ne jupj ca mpü'üm nujos mo'ó
p'a jyawca na.

18 ”Napj jum na, ma ca nusapj nacj.
Ncuwis ca nun nt'a niswá. 19 Po
quinaway nosis casá patjáma ca nus
nucucj niswá; nun p'in ca nus nucú
niswá. Napj pü'üs mpes, nun mpat-
jaqué wa ca. 20Nin jawas, Dios Cjües
tjac' na nujos mo'o la püt'üs, nun ca
jus nlayé napj Mpapay mpes 'os. Ca
jus nlayé wa nun napj mpes jotjaqué
wa. Ca jus nlayé napj nun mpes 'os
wa. 21 ¿Cana quelel la niji? Nun popa
selé napj jyütütj, liji wa niná, ninana
quelel la niji t'üc' way. Jupj quelel
la niji na, Mpapay ca quelel la mijis
jupj. Napj ca quelel la mejay wa jupj,
ne ca mis jupj nt'a, jas mü'üsüs ca
la mejay jupj napj mpes —nin tjevele
Jesús yupj jis lal.

22 Jesús nin tjevele na, Judas p'a wa
(Judas Iscariote tulucj) la tji'yüya jupj:

—¿Tsjan mpes jipj ca qjuisin
mü'üsüs la mijin cupj p'in jipj mpes?
¿Tsjan mpes ma ca sin mü'üsüs la
mijin pjü wa nosis casá patjá?

23 Jesús jupj lal tjevele:
—Nun popa quelel la niji na, napj

velé jin liji jupj. Ninana liji na, Mpa-
pay ca quelel la mijis jupj, ne cupj ca
nlaca jupj nt'a jupj jos mo'o la püt'üs.
Pjü ma quelel la najay, mpes ma wa
pjü nt'a ca nlaca la püt'üs yupj jisas
mo'ó. 24Maquelel la najay na, mawa
lajay napj velé jin. Nin mpes ma wa
lajay Dios jos jinwá. Napj nusin 'yüsa
lejay, ma napj nola mpes nin velé.

Napj veléMpapay jolampes. Jupj nin
tjejyama.

25 ”Napj pü'üs nun lal p'in, nin
tjevelé nun lal, nusin 'yüsa lejay
mpes. 26 Dios Cjües tjac' na, jupj ca
nusin mü'üsüs la mijis pjü way. Jupj
ca la mijis nujola mpalas pjü way
napj tjevelé nun jis lal. Jupj jac' nu-
copj la p'acj. Mpapay ca jas majamas
jupj nun nt'a napj mpes.

27 ”Napj lejay ma nujola nsem pjü
mpes. Napj ma nola jinwá, nin p'iyá
ma nujola nsem lejay napj. T'üc'
way nin lejay nun mpes. Más 'üsüs
lejay nun mpes nosis casá patja la-
jay lal. Po ma pajal nin nujola t'as
napj jum quinam. Ma wa locj meyá.
28Nujola tapalas napj tjevelé nun jis
lal. Tjevelé: ‘Napj jum nas quinam,
niswa ca ncuwis nun nt'a’. Nun
quelel la cüjí napj, 'ücj nujos nactsja
nun napj jumMpapay nt'a. Más püné
jupj napj lal. 29 Nin tjevelé quinam
nun jis lal, ma nin tepyala na p'in,
mpes nin tepyala nanapj tjevelé,nun
camponé napj nin po'ó.

30 ”Ma polel pülücj la veles nun
jis lal quinam. Diablo jac' quinam.
Jyü'ta jupj nosis casa'á. Jupj p'iyá
ma polel malala la nqjuijis. 31 Napj
jum Mpapay jos jin lo jay. Najas no-
sis nt'a patja jus nlayecj ca napj pa-
jal quelel lejay Mpapay, mpes pjü ni
jütüta, pjü nin lejay napj. Mas quepé
—nin tjevele Jesús.

15
Jesús jis capj p'ya'sa 'üsüs lamijicj.

1 Jesús tjevele jupj liji 'ücj ca 'üsüs
la qjuijicj Dios jos jin. Ninana jupj
tjevelá:

—Napj uva 'üpü ́ ts'il jinwá. Nun
napj mpjel jinwá. Mpapay uva jis
pjel t'yüjü lo valas jinwá liji jupj. Nin
liji jupj nun mpes. 2 Yom uva pjwel
t'yüjü, nyuca pjwel ma vyala, t'yüjü
jupj. La p'a wa vyala nyuca, tsjicj
way p'in t'yüjü jupj, más pülücj lo
valas. 3 Ninana la tjiji quinam Dios
nun mpes. Nun toponé napj tjevelé,
mpes jupj la tjiji nun 'ücj lojí jupj jos

jin. 4Najas lovin ncapj ncon̈có. Nun
ncapj con̈có, napj ca nucopj ncon̈ wa.
Nun ma ncapj con̈có, ma polel lojí
Dios jos jin, yo pjwel t'ü ma vyala
jinwá. 'Ücj ton̈ca na, 'ücj lo valas.

5 ”Napj uva 'üpü ́ ts'il jinwá. Nun
mpjel jinwá. Nun lovin ncapj con̈có,
napjnucopj cyon ̈wa, t'üc'waynunca
pajal 'üsüs la müjí Dios jos jin. Napj
ma nucopj p'yacj, nun ma polel lojí
Dios jos jin. 6 Nun popa ma ncapj
cyon ̈ca, yo pjwel na'aj la ts'iya jinwá
jupj. Yo pjwel na'aj la ts'iya, ts'üique
jupj. Ts'üiquempes yom t'e'enca jupj,
'amá li ts'iyá,mpem ca quinam.

7 ”Nun lovinncapj con̈có,nun lovin
lojí wa napj tjevelé, nun 'ücj lo moná
Dios lal nun nujos, ne nin ca la mijis
jupj. 8Nun pajal 'üsüs lojí Dios jos jin,
la p'a ca jus nlayecj Dios pajal 'üsüs,
pajalpüné. Ca jusnlayecjwa t'üc'way
nun napj discipulopan. 9 Mpapay
quelel la niji jinwá, nin p'iyá napj
quelel la nusejay nun. Lovin ncapj
ncon ̈có; nin lojí, napj ca quelel la
numejay lovin. 10 Nun nin lojí napj
tjijyütütj, napj ca quelel la numejay
lovin. Nin p'iyá napj lal. Mpapay
ntjijütüta jin la tjejay napj, mpes jupj
quelel la niji lovin.

11 ”Najastsja 'ücj nujos nsem nun
lovin, napj 'ücjnajas jinwá. Ninmpes
ninana tjevelé nun jis lal. La tjüjí na
napj tjevelé jin, ca 'ücj nujos nsem
nun pajal. 12Ninana napj nu jyütütj:
nunwa quelel la nutjüjí. Napj quelel
la nutjejay jinwá, nunwa quelel la
nutjüjí. 13 Yom pjaní way pe'e jis
capj la p'acj jomicapan, ninana más
püné quelel liji pjü jis lal. 14Nun lojí
napj nu jyütütj, nun napj najamica-
pan. 15 Napj ma velé quinam nun
napj namozopan. Mozoma selé tsjan
mpes jupj patrón liji lijá. Quina velé
nun napj najamicapan. Pjü Mpapay
tjevelenapj lal, puespjünusin tji'yüsa
la tjejay nun. Ninmpes velé nunnapj
najamicapan.

16 ”Nun ma la ntjet'á napj. Napj la
nu t'ya nun. Napj nusin tjejyam nun
pajal 'üsüs la müjí Dios jos jin. Lovin

ca 'üsüs mpalas nun 'üsüs la tjüjí
mpes. Nin mpes, pjü lo moná Mpa-
pay lal napj mpes, pjü ca nu ma'ayas
jupj. 17 Ninana napj nu jyütütj nun:
quelel la nutjüjí nunwá —nin tjevele
Jesucristo.

Jesús tjevele gente ma jisas jupj lal
japon.

18Ninana tjevele wa Jesús:
—Nun ncapj con̈có mpes, gente ma

jisas nun. Nujola tapalas püswaynas
yupj ma jisastsja napj. 19 Nun p'iyá
nosis nt'a patja jinwá nacj, nosis nt'a
patja quelel la quijicj wa nun, yupj
sin popa jinwá. Nun 'a yupj jin tulucj.
Napj p'iyá la nu t'ya nosis casá patja
popé ncapj la con̈. Nin mpes nosis
casá patja ma jisas nun. 20 Nujola
tapalas napj tjevelé nun jis lal: ‘Mozo
más püné tulucj jyü'ta lal’. Malala
quelel la najaytsja napj, ca malala
quelel lanusejaywanun. Ma la tjajay
napj tjevelé, mpes yupj ma wa ca la
mijicj nun welé jin. 21 Ncapj con̈có,
mpes ca nin la mijicj nun lal. Yupj
ma sa nuc Dios, mpes nin. Dios nin
tjejyama napj.

22 ”Napj ma 'ucuwistsja yupj nt'a
jis lal la veles Dios po'ó, Dios ma
nin jola cüpalastsja yupj ma japon.
T'üc' way jola jupj quinam yupj ma
japon mpes. Yupj nasa tjepjyacan̈
napj tjevelé, mpes malala nin, yupj
ma japon. 23 Yupj ma jisas napj, ma
wa jisas napj Mpapay. 24 Napj ma
pajal püné la cüjaytsja, la p'a ma liji
jinwá,Diosmaca jola cüpalastsjapajal
malala nin, yupj ma japon. Nasa
tjunuc napj pajal 'üsüs la tjejay, newa
ma jisas napj, ma wa jisas Mpapay.
25 Yupj jis papel tjevele jin tepyala.
Tjevele: ‘Yupj sin nin ma jisastsja
napj’. Jis papel vele Dios tjijyü'tá,
mpes t'üc' tepyala jupj tjevelá —nin
tjevele Jesús.

26 Jesús tjevele wa jupj discipu-
lopan jis lal:

—Dios Cjües ncuwim nucopj
mp'a'sas. Tjac' na, jupj ca mveles
gente jis lal jupj selé napj mpes. Jupj
sin 'yüsa la siji t'üc' way Dios po'ó.

Mpapay mpe jac' jupj. Napj p'iyá ca
jasmajam jupjMpapaympe. 27Najas
nun camveléwanun solejéwaynapj
mpes. Nun lovin ncapj tocon ̈có napj
mwalá way sin tji'yüsa la tjejay na,
newa nin —nin tjevele Jesús yupj jis
lal.

16
1 Jesús tjevele wa niná:
—Nin tjevelé nun jis lal, mpes nin

tepyala na, napj tjevelé jin, newa ca
mponé nun napj mpes. 2 Judiopan
jis jepapan camüjü'tücjnun lovinma
polel nlawú judiopan 'a si mulú nt'a.
Másmalala ca lamijicjwa. Nu ja'ünan
na, pjü yupj ca yola nsem Dios jos jin
lajay yupj. Nin ca nsem p'a jyawca
na. 3 Yupj lovin ma cus tocon̈ Mpa-
pay, ma wa ncapj tocon̈ napj. Nin
mpes ca nin la mijicj yupj nun jis lal.
4 Nin tjevelé nun jis lal, mpes yupj
ninana la nusejay na, nun ca nujola
mpalas napj tjevelé ca nin mpalas.
Ma nin tjevelé püna p'in, napj nun jis
lal tüpü'üsmpes.

Jesús tjevele Dios Cjües ca ncuwim.
5 Jesús tjevele wa jupj discipulopan

jis lal:
—Mpapay nin tjejyama. Napj ca

mis quinam jupj nt'a. Newama pjaní
nun popé nla 'yüya ne ca'aj jum napj.
6Napj tjevelé camis,mpes pajal 'apli-
jila nu tepyala nun. 7 Mop'in más
'üsüs nun mpes napj jum. T'üc' way
niná. Napj ma jum, Dios Cjües ma
ncuwimnucopj la p'acj. Napj jum, jas
majam ca jupj nun nt'a. 8 Jupj tjac'
na, jupj ca sinmü'üsüs lamijis gentas
t'üc'way malala nyuca la tjajay yupj.
Ca sin mü'üsüs la mijis wa tsjan t'üc'
way 'üsüs Dios lal. Ca sin mü'üsüs
la mijis Dios ca jis capj ntülüsmalala
lajay. 9 Jupj ca sin mü'üsüs la mijis
t'üc' way malala Dios lal ma japon
napj lal.

10”Napjmis caMpapaynt'a, nenun
ma ca nus nucú quinam. Mpes ca
DiosCjües sinmü'üsüs lamijiswa t'üc'
way napj 'üsüs, Dios nt'a tjum mpes.
11 Diablo jyü'ta nosis nt'a po quina

way p'in; Dios nasa tjevele jupj ca cus
ntülüs diablú. Mpes Dios Cjües gente
ca sin mü'üsüs la mijis wa Dios ca jis
capj ntülüsmalala nyuca lajay.

12 ”Pülücj quelel velé nun jis lal
custjay, pajal ca pülücj nacj nun jis
lal. Mpes ma ca pjü mvelé nun jis
lal quinam. 13 Dios Cjües tjac' na,
jupj ca nusin mü'üsüs la mijis pjü
way t'üc' way. Jupj gente sin 'yüsa la
siji t'üc' way Dios po'ó. Jupj ma vele
jupj jola way jin p'in. Jupj tjapjacá,
nin ca mveles. Nun jis lal ca mveles
p'a jyawca na ca mpalas. 14 Lovin
ca sin mü'üsüs la mijis gentas napj
pajal 'üsüs, pajal püné. Jupj ca nusin
mü'üsüs la mijis napj velé. 15Pjü way
Mpapay vele, nin p'iyá velé wa napj.
Mpes tjevelé: ‘Jupj ca nusin mü'üsüs
la mijis napj velé’.

16 ”Püs way tepyala na, ma ca nus
nucú. Locopyaya p'a wa püs tepyala
na, nun ca nus nucú niswá, Mpapay
nt'a jummpes—nin tjevele Jesús.

17 Jesúsdiscipulopanma sin tji'yüsa
Jesús tjevelá. Mpes yupj nepenowá
yuwá tjowelepj: “¿Tsjan vele niná?
Jupj vele püs tepyalana,ma ca jusnu-
cucj. Locopyaya p'a wa püs tepyala
na, ca jus nucucj niswá. Tjevele wa
Popay nt'a ca mim.” 18Ma sin tji'yüsa
mpes newa jis la tjü'üy yuwá: “¿Tsjan
quelel vele niná: ‘püs tepyala na’ ca
nin mpalas? Ma qjuisin 'yüsa jupj
velá.”

19 Jesús seletsja yupjquelel la 'üytsja
jupj lal. Mpes jupj tjevele yupj jis lal:

—Nun nu la tjü'üyá nunwá tsjan
mpes napj tjevelé püs tepyala na, ma
ca nus nucú. Locopyaya p'a wa püs
tepyalana, canusnucúniswá. 20T'üc'
way niná. Pajal 'aplijila ca nsem
nun. Pajal ca la mpuyú. Nin tu-
lucj Dios ma jisas jis lal. Yupj pajal
'ücj jisas nsem. Nun p'in pajal 'apli-
jila ca nsem malala tepyala mpes.
Locopyaya pajal 'ücj nujisas mpalas.
Nun ca jus nlayé malala tepyala pa-
jal 'üsüs. 21 Quepj tsjicj way quelel
mya'na na, 'aplijila pyala jupj malala
jos ca mpalas quinam. Tsjicj tje-
mya'na na, 'ücj. Tsjicj jamay pajal 'ücj

jos tsjicj way tjac' quinam. Mpes ma
jola quinam pajal vyájatsja yas nam.
22 Quina 'a nin wa nun jis lal. Nun
'aplijila quinam. P'a jyawca na ca nu
mü'ü'süs. Napj ca nujus nuc niswá,
nepajal ca 'ücjnujisas nsemnun. Nin
tepyala na, la p'ama capolel la qjuijis
'aplijila cüpalas nun.

23 ”Nin tepyala na, ma ca nla
mü'üyá napj lal. T'üc' way la talata
lo moná Mpapay lal, jupj ca nu
ma'ayas nun, napj mpes lo moná
mpes. 24 Custjay lo moná secj nun
napj mpes. Najas lovin la moná, ne
nun lomonánta'é ca. No'oté lomoná,
mpes pajal ca 'ücj jisas nsemnun t'üc'
way.

25”Napj tjevelénun jis lal costaway
'in jas la 'üsüs. P'a jyawca na ma ca
nin nsem. Ma ca nin jinwá velé nun
jis lal. 'Ücj jas la 'üsüs mvelé nun jis
lal Mpapay po'ó. 26 Ninana tepyala
na, napj ma ca la cümon Mpapay lal
nun mpes. Nun p'iyá ca la moná
Mpapay lal, napjmpes lomonámpes.
27Nunquelel lantüjí. Nasa toponéwa
Dios mpe tjacuwis. Nin mpes Mpa-
pay quelel la nusiji wa nun, ne 'ücj ca
nsem nun lo moná jupj lal. 28 T'üc'
wayMpapaympe tjacuwis. Nosisnt'a
tjacuwisnapj. Quinamiswacaniswá
nosis casá pem. Mpapay nt'a ca mis
niswá—niná Jesús tjevelá.

29Nin tjevele na, jupj discipulopan
tjowelepj jupj lal:

—'Üsüs qjuisin 'yüsa velen quinam.
Parábola mpes tulucj qjuisin 'yüsa
lejay quinam. 30 Cupj jus nlayecj
quinam jipj pjü selen. Jis la 'üy secj
p'in, jipj selen tsjan quelel lya 'üy
yupj. Nin mpes pyonecj Dios mpe
tjacuy jipj.

31 Jesús jis la tji'yüya:
—¿Ncu t'üc' way poné quinam?

32Pjü ca nts'equenequé. Pjü ca nuwó
nt'a nlawú, ne napj nasapj ca mo'os.
Len ̈ way ca nin mpalas. Mop'in ma
ca nasapj nsem napj, Mpapay napj
nlal. 33 Najas nun ma nin nujola
nsem; najas 'üsüs mpatjaqué nun
ncapj con ̈có mpes. Nin mpes niná

tjevelénun jis lal. Nosis casápatjama
jisas napj, mpesmalala ca numpalas
neneyawá. Poma locj tjeyá. Napjmás
pünetsja lovin nosis nt'a patja jis lal.
Lovin nin—nin tjevele Jesús.

17
Jesús Popay lal la tjemyona jupj lal

japonmpes.
1 Jesús tecyawaja tjevele na niná

discipulopan jis lal, jupj tjinyuca
tsjun po'ó, tjevele Popay Dios lal.
Tjevele: “Mpapay, quina ca ma pats'.
Jipj nt'a ca mis niswá, jipj tjevelen
jin. Sin tjü'üsüs lis mijin gentas napj
pajal 'üsüs, pajal püné. Mpes wa napj
mpes ca sin mü'üsüs wa jipj pajal
'üsüs, pajal püné. 2 Jipj ntje'an 'ücj
jis müjütütj pjü gentas. Mpes gente
jipj ntje'an 'ücj lovin ca mpatjam jipj
lal ca la mejay napj. Nin mpes la 'e
mon gente sin mü'üsüs lis mijin napj
'üsüs, napj püné. 3 Yupj cyapj jacon̈
na, ncapj jacon ̈ wa na, yupj lovin ca
mpatjam jipj lal. Jipj pjaní t'üc' way
Dios. Jipj nin tjejyam jis capj la p'acj
gentas, püna tjevelen jin.

4 ”Nosis nt'a napj sin 'yüsa la tje-
jay jipj pajal 'üsüs, pajal püné. Pjü
way tecyawaja la tjejay jipj ntjijütütj.
5 Mpapay, nosis cjuwatsja na p'in,
cupj 'amulutsja pajal pünetsja. Quina
la 'e mon napj pajal püné ca nsem
niswá jipj püt' nt'a, püna jin p'iyá.

6 ”Napj sin 'yüsa la tjejay noyomes
nenem jipj po'ó. Jipj ntje'an yupj,
nosis casá patja sin popé. Yupj jipj
jits'a'atsja yas nam, ne jipj ntje'an
yupj quinam. Yupj la tjajay jipj tjeve-
len jin. 7 Quina yupj salejepj jipj
ntje'anpjü. Jipj p'iyánin la tjejaynapj
mpes. 8 Jipj tjevelen napj lal, napj
tjevelé nin p'iyá yupj jis lal. Yupj jisas
napj tjevelé. Salejepj t'üc' way napj
jipj mpe tjacuwis. Topon wa jipj nin
tjejyam.

9 ”Quina la 'e mon yupj mpes. Ma
la 'e mon jipj ma jisas mpes. La 'e
mon jipj ntje'anmpes p'in. Jipj jits'a'á
way yupj, mpes quina la 'e mon yupj
mpes. 10 Pjü napj nats'a'á, jipj jits'a'á

wa; jipj jits'a'á, napj nats'a'áwa. Niná
noyomes la p'a sin 'yüsa la tjajay napj
pajal 'üsüs, pajal püné.

11 ”Nasa ca mis quinam napj no-
sis mpe. Mop'in ninana noyomes ca
mpatjam nosis nt'a custjay. Napj jipj
nt'a ca mis. Mpapay Dios, pajal 'üsüs
way jimpe. Jipj ntje'an niná noy-
omes. Mpes najas jis majaman, jipj
pjü 'ücj lejaympes, cayupj lovincyapj
ncon ̈cocj. Nin mpes yupj pjü nin p'in
yola ca nsem yom pjaní jinwá, cupj
jin p'iyá. 12 Napj tüpü'üs na yupj jis
lal, napj p'iyá lovin jis tjejyamá,mpes
lovin cyapj tocon ̈ yupj. Jipj püné
mpes 'ücj nin la tjejay. Jis tjejyamá
ne p'a wa ma malala lis tjiji. Ma
pjaní len̈ tjevyala. Pjaní p'in tjemey.
Ma quelel cyapj cyón̈catsja jupj. Jupj
lovin malala lajay popa p'iyatsja. Jipj
Pyapel tjevele ca nin mpalas, ne nin
tepyala, ca nin mpalas jipj Pyapel
tjevelá.

13 ”Quina ca mis jipj nt'a. Ninana
tjevelé nosis nt'a 'os na p'in, yupj pa-
jal 'ücj jisas la sejay, napj pajal 'ücj
najas jinwá. 14 Nas tjevelé yupj jis
lal tsjan niná jipj quelel velen gente
jis lal. Nosis nt'a patja ma jisas yupj
quinam. Yupj ma yuwal yola nosis
casá patja jis lal, napj jinwá. Napj
mawa yuwal nola nosis casá patja jis
lal. Mpes nosis casá patja ma jisas
yupj. 15Ma la 'e mon jipj ca jis man
yupj nosis mpe. Napj la 'e mon jipj
ca majaman yupj, diablo ma malala
lis mijis yupj. 16Gente jipj ntje'an ma
nin p'in yola nosis nt'a patja jis lal.
Nin p'iyá napj. Napj ma wa nin p'in
nola nosis casá patja jis lal. 17 Sin
tjü'üsüs lis mijin t'üc'way. Nin la mi-
jin niná noyomes pajal 'üsüs witjacj
ca nsem, ne ca yupj lamijicj jipj velen
jin p'in. Pjü jipj velen t'üc'way. 18 Jipj
nin tjejyam nosis nt'a patja nt'a. Nin
p'iyá napj sin tjejyam wa yupj nosis
nt'a patja nt'a. 19 Napj nin lejay jipj
velen jin lovin, ca 'üsüs jis mpalas
yupj. Napj nin lejay mpes, t'üc' way
yupj 'ücj ca la mijicj wa jipj velen jin
lovin.

20 ”Ma la 'e mon noyomes qui jatja
mpes p'in. La p'a mpes 'a le mon
wa. La p'a wa ca mponecj napj lal,
niyom qui jatja javelepj mpes. Jipj
lal velé yupj mpes wa. 21 Pjü mpes
la 'e mon nin p'iyá ca yola nsem pjü,
cupj jin p'iyá. Jipj napj mpes jac';
napj jipj mpes 'os wa. Mpapay, najas
ca nin p'iyá nsem, yupj ca majatjum
cupj mpes. Nin mpes nosis nt'a patja
mponecj ca jipj nin tjejyam. 22 Jipj
la tjejay napj 'ücj la cüjay. Napj nin
p'iyá la tjejay yupj jis lal. Napj la
tjejay ca yupj 'ücj wa la quijicj, napj
jin p'iyá. Nin mpes 'ücj nin p'iyá yola
ca nsem yupj yuwá, cupj nin p'iyá
qjuiyola jinwá. 23Napj yupjmpes 'os;
jipj napj mpes jac' wa. Nin mpes 'ücj
ca nin p'iyá yola yuwá t'üc'way. Nina
jis tepyala na, nosis casá patja ca jus
nlayecj jipj napj nin tjejyam. Ca jus
nlayecj wa jipj quelel la sejay napj
mpes japon, jipj quelel lanejay jinwá.

24 ”Mpapay najas gente jipj ntje'an
mpatjam wa napj pü'üs nt'a. Najas
ne'aj ca jus nlayecj jipj la ntjejay napj
pajal püné. Nosis cjuwatsja na, jipj
quelel la nejaytsja, mpes jipj la tjejay
niná napj mpes. 25 Mpapay, jim 'a
pajal 'üsüs. Nosis casá patja ma jis
januctsja jipj; napj 'a jis nuctsja. Ni-
nana noyomes jus nlay jipj nin tje-
jyam. 26 Napj sin 'yüsa la tjejay jipj
mpes. Newa ca sin 'yüsa lamejay. Nin
mpes jipj quelel la ntjejay jinwá, nin
p'iyá ca quelel la mijicj yupj p'a wa,
ne napj ca mpü'üs yupj jisas mo'ó”,
nin tjevele Jesús Popay lal.

18
Niyom pülücj tjiquil la tjilil Jesús.
(Mateo 26.47-56; Marcos 14.43-50;

Lucas 22.47-53)
1 Jesús nin tjevele na niná, nepé

tjemey jupj discipulopan jis lal. 'Üsǘ
vequecj la pja na'aj po'ó tjil. Ce-
drón lotsja jupj, 'üsǘ vequecj la pja
nt'a. Ne'aj sin lejen ̈. Sin lejen ̈ mo'o
tjemey Jesús, jupj discipulopan jis
lal. 2 Judas Jesús enemigopan jis capj
p'yá'satsja jis la tjilil Jesús. Jupj selé

watsja Jesús tjemey nt'a. La pülücj
Jesús jupj discipulopan 'a jis tjimyula
ne'aj, mpes seletsja Judas. 3 Nin
mpes Judas pajal pülücj jis lal tjac'
militar romanopan, Jesús tjá'asa nt'a.
Auxiliarpan nepénowa jis lal tjac' wa.
Auxiliarpan sacerdote noypan mpe
tjiquil, fariseopan mpe wa tjiquil.
'Iyó jaw, lámpara jaw wa tjiquil. Pjü
way 'ücj jis la palan tjiquil. 4 Jesús
seletsja tsjan ca mpalas jupj quinam,
pjü way seletsja. Mpes Jesús pje'á
tecyala la nüjüsü yupj. Jis la tji'yüya:

—¿Pjacj lo palá nun?
5Yupj jupj lal tjowelepj:
—Cupj le palacj Jesús, Nazaret mpe

'esepj jupj.
Jesús tjevele yupj jis lal:
—Napj ne Jesús.
Judas ne'ajwa tón̈catsjamilitarpan

jis lal, auxiliarpan jis lal wa. Judas jis
capj tjep'ya'sa Jesúsenemigopan jis la
tjilil Jesús. 6 Jesús tjevele na: “Napj ne
Jesús”, yupj jis cjüipe jin tjil, jis tyü'na.
7Mpes Jesús jis la tji'yüya niswá:

—¿Pjacj lo palá nun?
Yupj jupj lal tjowelepj:
—Cupj le palacj Jesús, Nazaret mpe

'esepj jupj.
8 Jesús yupj jis lal tjevele:
—Napj nuwola tjevelé napj ne

Jesús. Nun napj la no palá, mpes jis
tja'ayámal noyomes napj lal jatjá.

9 Jupj nin tjevele ca nin mpalas
jupj Popay lal tjevelá. Yacjaj p'in
nin tjevele Popay lal: “Napj jis tje-
jyamámpesmapjaní len̈ tjevyala jipj
ntje'an popé”.

10 Simón Pedro polomay tyá'atsja
jupj. Polomay syults'a quinam ne'aj
tjiquil popa jay lo jocj. Yom pjaní
jay tjejyo'o, pjots' li'inyampe taná
t'yüjü jupj. Niná yomen Malco lotsja
jupj. Mozo waytsja jupj sacerdote
más püné mpes. 11 Jesús ma jostsja
pjots' tjejyo'o. Mpes tjevele jupj lal:

—Vaina mo'o jas tjejyama jipj polo-
may. Mpapay jos malala ne palá
quinam. Najas jupj jos jin ca ma
palas. Ma ca nts'equenes.

12 Nin tjevele na, niyom pülücj
ntji'lin ̈ Jesús. Nin la tjajay mili-
tar romanopan, yupj jis jepa 'ots'ipj,
judiopan auxiliarpan 'ots'ipj. Tsu-
papj jupj pjwel po'ó. 13 Tjaman jupj
judío püné nt'a mwalá way. Judío
niná Anás lotsja. Caifás joyomtsja
jupj. Joway sacerdote más pünetsja
nin tepyala na. 14 'In lacasana Caifás
p'iyá tjevele judiopan jis jepapan jis
lal más 'ücj yom pjaní mpa'is, ca ma
nca'lin̈ judiopan pjü way.

Pedro tsyüpünǘ Jesús discípulo jupj.
(Mateo 26.69-70; Marcos 14.66-68;

Lucas 22.55-57)
15 Simón Pedro Jesús cjüil tjemey

campapé. Discípulo p'a wa cjüil
tjemey wa. Sacerdote más püné
ne'as jus tjinyuca discípulo niná. Si
nucutsjampes, jupj 'ücjwama tjemey
wosis t'asiyú tjüwücj mo'ó, Jesús
tjá'asa nt'a. 16 Pedro newa tüwütüwǘ
ton ̈ca jun vilicj nt'a. Tsjücjüim jun
vilicj jyámatsja. Discípulo ma'ajapj si
nucutsja sacerdote más püné, mpes
niswa jun vilicj nt'a tjemey, tjevele
jun vilicj jyama lal. Nin mpes Pedro
lal tjac' t'asiyú tjüwücj mo'ó. 17 Jun
vilicj jyama tjevele Pedro lal:

—¿Ncu Jesús discipulopan popa wa
jipj?
Pedro tjevele:
—Nin tulucj.
18 Pajal tsjojósetsja. Mpes mozopan

'awa jus t'ol 'etsjecj mpes. T'asiyú
tjelejen ̈ jis la sis. Nin la tjajay wa
militarpan. Pedro yupj jis lal ton ̈ca
wa la sis.

Anás la tji'yüya Jesús lal. Jostsja
tsjanmpesmvelesmalala la tjijá.

(Mateo 26.59-66; Marcos 14.55-64;
Lucas 22.66-71)

19Anás sacerdotemáspünetsjapüna
p'in. Jupj la tji'yüya Jesús lal jupj
discipulopan sin po'ó. La tji'yüya wa
tsjan sin tji'yüsa la tjiji jupj. 20 Jesús
jupj lal tjevele:

—Napj tjevelépjü 'ücj jis la pjacnt'a.
Wosis judiopan 'a si mulú nt'a sin
'yüsa la tjejay napj lovin. Dioswo nt'a
sin 'yüsa lis tjejay wa, pjü judiopan

'a si mulú nt'a. Pequé tjevelé tu-
lucj. 21 ¿Tsjan pjucj nin nla 'yüy napj?
Pülücj tjepjyacan̈ napj tjevelé. Jis la
tji'yüya tsjan tjevelé. Yupj salejepj.

22 Jesús nin tjevele na, auxiliar
pjaní Jesúswola po'ó tyüla jupj. Ne'aj
p'in tón̈catsja. La tji'yüya Jesús lal:

—¿Tsjan pjucj tjevelentsja nin
jinwá, sacerdote más püné lal?

23 Jesús tjevele jupj lal:
—Malala tjevelé tulucj. Napj

malala tjevelé, pjü jis walap'a'a
mvelen tsjanmalala tjevelé. Napj 'ücj
tjevelé, ¿tsjanmpes nawala po'ó tyül?
—tjevele jupj.

24 Yacjaya Anás Jesús jas tjejyama
Caifás nt'a. Caifás sacerdote más
pünetsja quinam. Jesús tsyu'pa tje-
mey.

Pedro niswa tsyüpünǘ Jesús
discípulo jupj.

(Mateo 26.71-75; Marcos 14.69-72;
Lucas 22.58-62)

25Mwaláwayp'in, Jesúsne'aj ton ̈ca
na p'in, Simón Pedro 'awa nt'a ton ̈ca
süise. La p'a ne'aj lejen ̈tsja la tjü'üy
jupj lal:

—¿Ncu jupj discipulopan popa wa
jipj?
Pedro tsyüpünü ́. Tjevele:
—Nin tulucj nam.
26Yom p'a wa ne'aj tón̈catsja, mozo

watsja jupj sacerdotemáspünémpes.
Mozo nenem pjots' jay tjejyo'o jopey.
Pedro p'iyá mozo jopey pjots' jay tje-
jyo'o. Mpes jupj tjevele Pedro lal:

—Napjnolanapj jis tjinyuc sin lejen̈
nt'a Jesús lal.

27 Pedro niswa tsyüpünǘ. Len̈ way
la tipiya costlyas.

Judiopan jis jepapan jisastsja jepa
romano ca cus ntülüs Jesús.

(Mateo 27.1-2, 11-26; Marcos 15.1-
15; Lucas 23.1-5, 13-25)

28 Locopyaya yupj Jesús lal tjil
Caifás wo mpe. Jepa romano wo
nt'a tjaman jupj. Pajal püstaptsja.
Judiopan jis jepapan jisastsja jepa
romano ca cus ntülüs Jesús. Yupj
p'iyá ma wama tjil jepa romano wo
mo'ó. Yupj yólatsja ma polel wama

mal judío tulucj womo'ó. Judío tulucj
wo mo'ó jil, malala nsem yupj Dios
lal. Malala yupj Dios lal, ma ca polel
nlajacj oveja pisis fiesta na, fiesta
“Dios Qjuis Capa Nipj Tjemey” ló.
29 Nin mpes jepa romano pje'á tjac'
yupj nt'a. Jepa romano Pilato lotsja
jupj. Jupj tjevele judiopan jis jepapan
jis lal:

—Nawala tjowelé tsjan la tjiji yom
niná.

30Yupj jupj wola tjowelepj:
—Yom niná ma malala nyuca la

qjuijistsja, ncupj ma ca 'ucumantsja
cus cütül.

31Yupj nin tjowelepj na, Pilato yupj
jis lal tjevele:

—Nun p'iyá tjamanú jupj. Nun la
tjü'üyá ncu malala la tjiji. Nun jis
jepapan jajütütj jin la müjí jupj lal.
Yupj tjowelepj jupj lal:
—Ncupj qjuis jepapan jajütütj la

'ünan jupj. Jipj judío tulucj. Jipj jyütütj
ma polel la qjuijicj niná ncupj.

32 Nin mpes nin tepyala Jesús
tjevelá. Jupj tjevele cruz po'o ca
mvalas, mpa'is. Judiopanma salejepj
la 'ünan cruz po'ó. Romanopan cruz
po'o jis capj jatül. 33 Pilato wo mo'ó
tjemey niswá, tjevele ncuwim Jesús.
La tji'yüya jupj lal:

—¿Ncu jipj judiopan jis jepa püné?
34 Jesús la tji'yüya jupj lal:
—¿Ncu jipj p'iyá quelel selen mpes

nla 'yüy niná? ¿Ncu p'a wa javelepj
mpes nla 'yüy?

35Pilato tjevele:
—Napjp'iyáquelel selé tulucj. Judío

tulucj nam. Jipj gente popa tucuman
jipj napj nt'a, napj cyapj la tül. Sac-
erdote noypan p'iyá la tjajay niná.
¿Tsjanmalala la tjejay jipj?

36 Jesús tjevele jupj lal:
—T'üc' way Jepa napj, mop'in napj

nosis casá jajütütj jin lejay tulucj.
Napj cüjütütjnosis nt'a jajütütj jinwá,
napj ca jis cüjütütj namozopan jis la
palan judiopan jis lal, ma ma tjililin̈.
Yupj ma nin la tjajay. Napj qui'á
jajütütj jin tulucj.

37Mpes Pilato tjevele Jesús lal:
—Nin velen t'üc' jepa jipj.

Jesús jupj lal tjevele:
—T'üc' way. Napj ne jepa. Napj

tjacuwisnosis casa'á t'üc'way laveles
gente jis walap'a'á, napj selé mpes.
Ninmpes tjacuwis napj. Gente quelel
salejepj tsjan t'üc' way, yupj pjyacan̈
napj velé. Napj velé jin lajaywa yupj.

38Pilato tjevele Jesús lal:
—Ma polel jus cülayes tsjan t'üc'

way.
Pilato nin tjevele na, niswa pje'á

tjemey judiopan la nuctsja nt'a.
Tjevele yupj jis lal:

—T'üc' la tji'yüy napj. Ma polel la
veles jupj malala li jam. 39Napj lovin
yom pjaní se jam cawiltampe nun jis
fiesta pyalana, fiesta ‘DiosQjuis Capa
Nipj Tjemey’ ló. Lovin nin lejay nun
mpes. ¿Ncu nujisas Jesús se jam caw-
ilta mpe nunmpes? Jupj judiopan jis
jepa püné.

40 Pilato tjevele na niná, yupj la
tupuyupj:

—Ma qjuisas se jam jupj. Qjuisas
Barrabás se jam.
Barrabás pwequepj waytsja jupj.

19
Pajal la pjüts'üntsja Jesúsmpes.
(Mateo 27.26-29;Marcos 15.16-19)

1 Nin tjevele na, Pilato jis tjijyü'ta
jupj militarpan mo'o jasüp Jesús
'üpǘ mpes, ne nin la tjajay yupj.
2 Militarpan la tjüpjüts'ün wa Jesús.
Yo pjwel jam jus tjulujupj Jesús jay la
'onsos. Jesús jay tjo'onsopj, corona
jay tjá'asatsja jinwá. Je jas tücüipap
wa. Jepa püné jas quip jin justa la
tjajay. 3La pülücj jupj wolap'a'a jiquil
watsja, javeleptsja:

—Qjuisas 'ücj jyasmpü'üm. Jipj jepa
püné judiopan jis lal.
Nin tjowelepj na,wola po'o jatültsja

jupj.

Pilato ma quelel jyü ́'tatsja jis la
'ünan Jesús. La p'a jisastsjampes la tjiji
jupj.

4 Niswa pje'á tjac' Pilatá, judiopan
tjatja nt'a. Tjevele yupj jis lal:

—Quina ca mvelé Jesús ncuwim,
nun jusnucú. Mpes jusnlayénapjma
tjinyucmalala la tjijam.

5 Mpes pje'á tjac' Jesús. Yo pjwel
jam jay já'asatsja custjay jupj. Jas quip
je militarpan jas tücüipap newa sa
capyatsja jupj. Jesús tjac' na, Pilato
judiopan jis lal tjevele:

—Jus 'unuca niná yomen.
6 Sacerdote noypan jus tjunuc na

Jesús, yupj yümücj tjowelepj:
—Cruz po'o tjevyala jupj, mpa'is.

Cruz po'o tjevyala jupj, mpa'is.
Nin p'iyá yümücj tjowelepj wa yupj

jis militarpan.
Pilato tjevele yupj jis lal:
—Nam ma ca müjütütj niná. Nun

p'iyá cruz po'o tjovalá jupj. Napj nasa
la tji'yüy tjinyuc jupj. Napj velé jupj
ma la tjiji nun welé jupj po'ó.

7 Judiopan tjowelepj Pilato lal:
—Jupj tjevele jupj p'iyá Dios Jatjam.

Ncupj qjuis jepapan jajütütjma polel
la veles nenem. Jajütütj tepe'e nas ca
cus ntül nin tjevele mpes.

8 Pilato tjapjaca na yupj nin tjow-
elepj, más lecj jéyatsja. Ma quelel si
tülütsja jupj Jesús. 9Wamatjemey jupj
wo nt'a, tjevele Jesús lal:

—¿Ca'ampe 'esepj jipj?
Jesúsma lal tjevele.
10 Pilato ts'i tji'ina Jesús lal, ma lal

tjevele mpes. Mpes tjevele Jesús lal:
—¿Ncu ma velen napj lal? Napj ca

'ücj jin cüjam, 'ücj wa ca cüjütütj cruz
po'o cüvalacj, ca 'i quipats'.

11 Jesús jupj wola tjevele:
—Dios 'e tje'aya 'ücj lo jütütj 'oyn

nyuca la cüjay napj lal. Dios ma
que'as, jipj ma ca cüjütütsja 'oyn
nyuca la cüjaynapj lal. Ninmpes yom
p'a wa másmalala la tjiji jipj lal, jupj
nlal tjac' jipj nt'a.

12 Jesús nin tjevele na, Pilato pa-
jal quelel se jamatsja Jesús. Mop'in
yümücj tjowelepj judiopan:

—Jipj se jam niná, romanopan jis
jepa püné jomica tulucj jipj. Jesús
vele jupj p'iyá jepa püné. Yom pjaní
nin vele jepa püné wa jupj, enemigo
jupj romanopan jis jepa püné lal.

13 Pilato nin tjapjaca na yupj tjow-
elepj, pje'á tjac' Jesús lal. Pilato silla
casá tjá'asanin la veles ncu cus ntülüs
Jesús. Nin mpes niná sillas. Jupj palá
'etjele na silla casa'á, pjü jus nlay jupj
ca mveles quinam ncu sa tül. Silla
nt'a Gabato ló ne'aj. Ncupj velecj “Pe
Noypan 'Ama'á”. 14 Judiopan newa fi-
esta lajaytsja, fiesta “Dios Qjuis Capa
Nipj Tjemey” ló. Yacjaj pjü 'ücj la-
jaytsja ya mpes, ya ma polel tsji' la
mijicj fiesta mpes. Lots'ac' culupwen
nt'a já'asa nas. Pilato judiopan jis lal
tjevele quinam:

—Jus tjunuca nujepa püné.
15Pilato nin tjevele na, yupj yümücj

tjowelepj:
—¡Tjü'ü'na jupj! ¡Tjü'ü'na jupj! Cruz

po'o tjevyala, mpa'is.
Pilato tjevele yupj jis lal:
—Malala nyuca nujola nun. Malala

nin nujisas napj ca müjütütj yupj ca
cruz po'o mvalacj nujepa püné.
Sacerdote noypan jupj wola tjow-

elepj:
—Romanopan jis jepa püné, cupj

qjuis jepa püné jupj. Len̈ p'am.
16Mpes Pilato tjijyü'ta yupj jisastsja

jin cansem. Tjijyü'tamilitarpan Jesús
cruz po'o camvalacj.

Yupj Jesús cruz po'o tjovalapj la
'ünan.

(Mateo 27.32-44; Marcos 15.21-32;
Lucas 23.26-43)

17 Niná tjijyü'ta mpes militarpan
tjil Jesús lal. Jesús p'iyá cruz tjyama
jámatsja. Jay Pjucj Cjüele lotsja ne'aj,
jupj tjemey nt'a. “Gólgota” tjow-
elepj judiopan jis tin. 18 Ne'aj Jesús
cruz po'o tjovalapj. Niyom p'a wa
mat'eyá cruz po'o jis tjovalapj wa
p'a wa cruz po'ó. Jesús t'empe jis
tjovalapj. Jesús tón̈catsja culupwen
yupj jis lal. 19 Pilato tjijyü'ta tabla
mpaquecj, Jesús jay pjucj nt'a lo valas
cruz po'ó. Tabla niná mo'o tepyaca
tsjanmpes cus tül Jesús. Ninana tepy-
acá niná:

NINANA JESÚS,NAZARETMPE
'ESEPJ.

JEPA PÜNÉ JUPJ JUDIOPAN JIS LAL.

20 Jesús cruz po'o tjovalapj nt'a
ne'aj way p'in Jerusalén nepem. Nin
mpes judiopan pülücjmo'o tjowelepj
ninámo'o tepyacá. Jis tin cont'empes
tepyaca, judiopan jis tin pjaní wa,
pjaní wa romanopan jis tin, pjaní wa
griegopan jis tin. 21 Sacerdote noy-
pan judiopan sin popé, ma jisastsja
niná tepyacá. Mpes yupj Pilato lal
tjowelepj:

—Po ma tepyaca: ‘Jepa püné jupj
judiopan jis lal’. Más 'ücj mpaquen:
‘Ninana yomen tjevele jupj jepa püné
judiopanmpes’.

22Pilato yupj jis wala tjevele:
—Napj tepyac jinwáma'ajam lovin.
23 Militarpan Jesús cruz po'o

tjovalapj na, natj yupj Jesús jas
quip. Militar yulupjana játjatsja ne'aj,
mpes Jesús jas quip la tequeman ̈, jis
tja'ayapj yuwá, yulupjana yuts'a'á.
Natj wa Jesús jas quip wampa, pajal
'üsüs waytsja niná. Jupj jas quip
wampa jus tjulul tulucj, jas toptsja
la p'in. 24 Mpes militarpan yuwá
tjowelepj:

—Po ma la tequemam niná. Mpje-
laquecj nucucj pjacj nta'es niná.
Ne nin la tjajay yupj. Dios Popel

tjevele ca nin la mijicj yupj, ne t'üc'
way nin la tjajay, jupj Popel tjevele
jinwá. Dios Popel tjevele:
“Nin quip la tequeman ̈, jis tja'ayapj

yuwá.
Tjepjelan̈ tjunuc pjacj nta'es nin

quip.”
Ne nin la tjajay militarpan.

25 P'a wa ne'aj lejen̈tsja cruz ton ̈ca
nt'a, ne'aj p'intsja 'in. Pjaní wa Jesús
jamaytsja, pjaní wa Jesús jomapj,
pjaníwaMaría, Cleofas jats'om, pjaní
wa María Magdalena lotsja jupj.
26 Discípulo pjaní ne'aj p'in ton ̈ca
watsja cruz ton̈ca nt'a. Jesús pajal
quelel líjitsja jupj. Mpes Jesús tjinyuca
nadiscípulonináne'ajwayp'in jamay
ton ̈campe, jupj tjevele jamay lal:

—Namay, niná jipj jetjam quinam.
27 Jesús tjevelewadiscípuloniná lal:
—Ninana jemay quinam.

Mpes nin jawas p'iyá discípuloniná
Jesús jamay lal tjemey jupj wo nt'a lo
püt'üs.

Jesús tepe'e.
(Mateo 27.45-56; Marcos 15.33-41;

Lucas 23.44-49)
28Locopyaya Jesús seletsja pjü t'üc'

la tjiji Dios jostsja jin.
—'Üsü ́ nive—tjevele jupj.
Dios Popel tjevele nin ca mveles,

mpes niná tjevele na, t'üc' la tjiji Dios
Popel tjevelá.

29 Uva 'üsü ́ 'ona ne'aj já'asatsja
botella mo'ó. Mpes esponja tji'its'a
la tjajay uva 'üsü ́ lal, yo hisopo ló po'ó
tsupapj, viyá tecyacaná Jesús lo müs.
30 Jesús tjümü'ü na niná, tjevele:

—T'üc' la tjejay quinam.
Tjevele na, jay t'yoca, tepe'e.
31 Nin jawas pjü 'ücj lajaytsja ya

mpes, ya ma polel tsji' la mijicj fi-
esta mpes. Judiopan ma jisastsja
niyom jis p'üy newa cruz po'o velan̈
ts'ac' niná yupj ma polel tsji' lajay
na, sábado nsem. Sábado ma tsji' la-
jay jawas tsjay 'üsüstsja fiesta mpes.
Nin mpes yupj la tjomon Pilato lal
militarpan niyom jis tecj la 'ul, más
'in len̈ way nca'lin̈. La tjomon wa
palá jis la cutj jis p'üypan tecya'lin̈
na. 32Mpes militarpan cruz tjelejen̈
nt'a tjil. Nin jawas p'iyá niyommat'e
cruz po'o tjovalapj Jesús lal. Quina
yommwalá tüecj la tju'ul. Locopyaya
yomma'ajapj tüecj la tju'ul wa. 33Ma
la tju'ul Jesús tüecj. Jesús ton̈ca nt'a
ne'as tjiquil na, jus tjunuc nas tepe'e
quinam. Mpesma tju'ul jupj tüecj.

34 Militar pjaní Jesús wüints'il po'o
tsjyaca yo jay ts'ülül lal. Len̈ way 'as
tepyala, 'üsü ́wa tepyala. 35Napj p'iyá
tjinyuc nin tepyalá, mpes velé napj
tjinyuc. Velé t'üc'velé. Ninvelé ca 'ücj
mponé wa nun. 36 Pjü niná tepyala
pjü nin la pal Dios Popel tjevelá. Jupj
Popel vele: “Jupj cjüele popé ma ca
pjaní la c'ulim”. 37P'a nt'a Dios Popel
mo'ó vele wa: “Jupj 'atsjac, tjü'ünan,
jus nucucj wa ca yupj”.

Jesús jüp'üy tüpüntüpj pe jul mo'ó,
neven nt'a.

(Mateo 27.57-61; Marcos 15.42-47;
Lucas 23.50-56)

38 Pjü niná tepyala na, yom pjaní
Pilato nt'a tjemey, la tjemyona Jesús
jüp'üy la toc. Pilato tjevele 'ücj la
ta'es jupj jüp'üy,mpes tjac', palá nt'ya
jüp'üy. Yom nin la tjijá José lotsja.
Arimatea mpe 'eseptsja jupj. Jesús
discípulo watsja. Lecj jéyatsja la p'in
judiopan jis jepapan jis lal, mpes
lyájasa wínetsja püna p'in; püna ma
véletsja la p'a jis lal jupj cus tecyon ̈ca
Jesús. 39 Nicodemo tjac' wa José lal
Jesús jüp'üy la ta'es. Püna jupj püste
na tjac', tjinyuca Jesús. Nicodemo
pomada teque'e Jesús jüp'üy jas la
cjolol. Pomada mirra mpes la tjajay,
áloempes la tjajay wa, 'üsüstsja pajal.
Pomada pajal püné teque'e, quintal
pjaní jinwá tü waytsja. 40Mpes yupj
manas tjat' Jesús jüp'üy, 'ücj la tjajay
la toc, judiopan lajay jinwá. Pomada
pülül jas tjocjolol, jas tjüwü'ün Jesús.
41 Ne'aj way p'intsja Jesús cruz po'o
tjovalapj mpe, ne'aj sin lejen ̈. Sin
lejen ̈ nt'a pe jultsja, neven nt'a,
tecya'lin̈ mo'o la püntüpj. Newa
mo'o püntǘ secj tepe'á pe jul mo'ó.
42Mpes Jesús jüp'üy pe jul tüpüntüpj,
ne'aj p'intsja mpes. Ts'ac' niná nasa
cyawájatsja, ts'ac' 'ücj lajaytsja ya
mpes. Ya ma ca polel tsji' la mijicj.
Ninmpesma p'a wa la tjajay.

20
Jesús jas tjijyünsa la püt'üs niswá.
(Mateo 28.1-10;Marcos 16.1-8; Lu-

cas 24.1-12)
1 Domingo na, María Magdalena

ne'as tjemey pe jul nt'a. Pajal
püstaptsja, jaw secj p'in. Jupj tjinyuca
jun vilicj jun cjol quinam. Pe jomwen
jul nt'a tjo'onsopj nawaja'a, jas ten-
tené, jun cjol tepyala quinam. 2Mpes
ts'üequené, Simón Pedro nt'a tjemey,
discípulo p'a wa nt'a wa. Jesús pajal
quelel líjitsja discípulo niná. María
Magdalena tjevele yupj jis lal:

—Yupj pje'á tjaman qjuis Jepa
jüp'üype julmpe. Cupjma selecj ca'aj
tüpüntüpj jupj.

3 Mpes Pedro tjemey. Discípulo
ma'ajapj cus tecyon̈ca. Pe jul nt'a
jiltsja Jesús jüp'üy tüpüntüpj nt'a.
4Manas ts'equenen̈, mop'in discípulo
ma'ajapj más 'in yümücj tjemey,
más 'in len̈ way ne'as tjemey pe jul
nt'a. 5 Jay t'yoca, tjinyuca. Tjinyuca
pülül newa patja, jüp'üy len̈. Ma
wama tjemey jupj. 6Locopyaya ne'as
tjemey wa Simón Pedro. Jupj pe
jul tjemey. Tjinyuca wa pülül newa
ne'aj pátjatsja. 7Tjinyuca wa pülül jay
tsyú'patsja jas tjan tüpü'ü, jas tjüwü'ün
pǘ'ütsja. Ma pülül la p'a lal pǘ'ütsja.

8 Discípulo ma'ajapj mwalá way
ne'as tjemey pe jul nt'a, jupj newa
pje'á ton̈ca. Simón Pedro wama tje-
mey na, discípulo ma'ajapj wama tje-
mey wa. Tjinyuca wa, mpes jupj
tepyona Jesús niswa pü'ü. 9Newama
sin 'yǘsatsja Dios Popel tjevelá Jesús
mpes. Tjevele tepe'e na, Dios jostsja
jupj ca jas müjünsüs, mpü'üm niswá.
10Discipulopanmanas pje'á tjiquil pe
jul mpe, jis wa nt'a tjil yupj.

María Magdalena jus tjinyuca
Jesús.

(Marcos 16.9-11)
11 María Magdalena newa pje'á

tón̈catsja pe jul nt'a, li piyutsja. Newa
li piyutsja, jay t'yoca, tjinyuca pe
jul mo'ó. 12 Jupj tjinyuca angelpan
mat'eyá. Pje way sin quiptsja yupj.
Jesús tüpü'ü nt'a játjatsja yupj. Jesús
jay pjucj tüpü'ü nt'a já'asatsja pjaní
wa. Tsjom tapatja nt'a já'asatsja
ma'ajapj. 13 Yupj la tjü'üy María
Magdalena lal:

—¿Tsjanmpes li piyun?
Jupj tjevele yupj jis lal:
—Yupj pje'á la ts'i Nejepa, ne ma

selé ca'aj tüpüntüpj jupj.
14 Nin tjevele na niná, cjüipe

tjinyuca. Jupj jus tjinyuca Jesús
tón̈catsja ne'aj. Ma seletsja jupj Jesús.
15 Jesús la tji'yüya jupj lal:

—¿Tsjanmpes li piyun? ¿Pjacj le pal
jipj?

María Magdalena jólatsja jupj sin
lejen ̈ nt'a tsji' líjitsja. Mpes tjevele
Jesús lal:

—Jipj tjyam tepe'á, nawala tjevele
ca'aj tjyam tipyüntün jupj. Mpes napj
ca mis, ca man 'üsüs nt'a.

16 Jesús jupj ló tjevele.
—María —tjevele jupj.
Mpes María niswa cjüipe tjinyuca,

tjevele Jesús lal:
—Raboni. (Ninana javelepj ju-

diopan Dios mpes sin 'yüsa liji lal.)
17 Jesús tjevele jupj lal:
—Po ma ntjutjilila. Custjay wine

secj Mpapay pü'ü nt'a. Mpes jutja
quinam napj mpülücpan nt'a. Tjevele
yupj jis lal napj ca mis Mpapay pü'ü
nt'a. Jupj napj Mpapay, nun jis Papay
wa. Jupj napj Dios, nun jis Dios wa —
nin tjevele Jesús.

18 Mpes María Magdalena tjemey,
tjevele discipulopan jis lal: “Nasa jus
tjinyuc qjuis Jepa Jesús”. Tjevele wa
Jesús jupj lal tjevelá.

19 Nin jawas p'iyá, domingo püste
na, discipulopan 'a jis tjimyula wa
mo'ó. Lacj jeyaptsja yupj judiopan
jis jepapan jis lal, mpes jun t'olon
jun vilicj. Len̈ way Jesús lay tepyala
yupj jis lal. Yupj lejen ̈ culupwen nt'a
tón̈catsja jupj. Tjevele yupj jis lal:

—Ma nujola t'as pjü mpes. 'Üsüs
mpatjaqué.

20 Niná tjevele na, jis tje'yaya
tjunuc jupj mos, wüints'il 'at'anca
nt'a 'ots'ipj. Discipulopan pajal 'ücj
jisastsja jus tjunuc. 21 Jupj niswa
tjevele yupj jis lal:

—Ma nujola t'as pjü mpes. Mpapay
nin tjejyama nosis casá. Nin p'iyá
napj nusin jyam quinam, ca nun tsji'
la müjí napj mpes.

22 Nin tjevele na, yupj lejen ̈ nt'a
taná tjejyó. Tjevele yupj jis lal:

—Na'ata nun Dios Cjües. 23Napj nu
'ya nun 'ücj la p'a jis lal welé Dios
perdonar la siji quinam yupj malala
la tjajay. Nun welé na niná, t'üc'
way Dios perdonar la siji. Nu 'ya
wa 'ücj welé la p'a jis lal Dios newa
ma perdonar la siji yupj malala la

tjajay. Nin welé na, t'üc' way Dios
ma perdonar la siji—nin tjevele Jesús
jupj discipulopan jis lal.

Jesús lay tepyala Tomás lal.
24 Jesús tjac' na discipulopan tjatja

nt'a, len̈tsja Tomás. “Pjaní Popa
Mat'eyá” lotsja wa Tomás. Jesús
apostolpan dóceya popa watsja jupj.
25 Mpes locopyaya discipulopan p'a
witjacj Tomás lal tjowelepj:

—Nasa jus tjinyucucj qjuis Jepa
Jesús.
Tomás tjevele yupj jis lal:
—Napj ma nyuc clavo mo'o t'yüjü

mpe jupj mos nt'a, napj ma mo'o se
jam namas clavo mo'o t'yüjü mpe,
napj ma ca cüpon t'üc' way jupj pü'ü
niswá. Napj ma namas mo'o se jam
wüints'il 'at'anca mo'ó, ma ca cüpon
napj.

26 Locopyaya, ts'ac' ocho tjejyawca
na, Jesúsdiscipulopanniswawamo'ó
'amulú tjatja. Tomás yupj jis lal já'asa
watsja quinam. Jun t'olontsja jun vil-
icj; Jesús lay tepyala la p'in yupj jis lal.
Yupj lejen̈ culupwen nt'a tón̈catsja.
Tjevele:

—Ma nujola t'as pjü mpes. 'Üsüs
mpatjaqué.

27Nin tjevele na, tjevele wa Tomás
lal:

—Tjinyuca namas. Myas mo'o jas
tjejyama namas mo'ó, clavo mo'o tje-
meympe. Myasmo'o jas tjejyamawa
newints'il mo'ó. Ma pajal jey c'a t'as
jipj. Tepyona jipj napj pü'üs niswá —
nin tjevele Jesús Tomás lal.

28Tomás Jesús lal tjevele:
—Jipj napj Nejepa, jipj napj Dios

wa.
29 Jesús tjevele jupj lal:
—Jipj nus tjinyuc mpes pyon

quinam jipj. P'a wa ma nus tjunuc,
mop'in japon yupj. Nin mpes yupj
pajal 'ücj jisas liji Dios —nin tjevele
Jesús.

Ninana papel pjü sin 'yüsa liji Jesús
ne Dios Jatjam.

30 Jesús discipulopan tjunuc jupj la
tjiji. Papel niná vele wa tsjan niná
Jesús la tjijá. Pajal 'üsüs la tjiji sin la

'üsüs jis la jay jupj neDios Jatjam. Dis-
cipulopan tjunuc pajal la pülücj 'üsüs
la tjiji papel niná ma pjü way vele.
31 Nepénowa tepyaca p'in. Tepyaca
nusin 'yüsa lo jay, ne ca mponé nun
JesúsninanaYomenDios jas tjejyama
qjuis capj la p'acj. Dios Jatjam jupj.
Mpes nun poné na jupj lal, Dios lal
ca mpatjaqué lovin, nun Jesús cus
tocon ̈cómpes.

21
1Locopyaya Jesúsniswa lay tepyala

discipulopan jis lal, 'üsü ́ püné la
nt'a. Tiberias lotsja jupj, 'üsü ́. Pa-
jal la pünetsja, pajal campwila wat-
sja. Ninana Jesús la tjiji lay tepyala
na. 2 Discipulopan nepenowá 'a
mulú játjatsja. Simón Pedro pjaní
watsja, pjaní wa Tomás (“Pjaní Popa
Mát'eya” lotsja jupj), Natanael pjaní
wa. Natanael Caná mpe 'eseptsja,
Galilea mpe se jütütj mpe. Zebedeo
jatjampan yupj jis lal jatja watsja.
Discipulopan p'a wa mát'eya yupj jis
lal jatjawatsja. 3Simón Pedro yupj jis
lal tjevele:

—Napj ca mis nts'icjucj.
Pjü way p'a witjacj jupj lal tjow-

elepj:
—Ncupj ca nlaca wa jipj lal.
Mpes yupj tjil. Barco jul mo'o tjil la

ts'icjucj; mop'in püste cus tüpwes ma
la tocoy yupj. 4 Nasa quelel jyawca
na, 'üsü ́ la nt'a tón̈catsja Jesús. Dis-
cipulopan ma salejeptsja jupj Jesús.
5Mpes Jesús tjevele yupj jis lal:

—¿Ncu nasa to'á cjulun?
Yupj wola tjowelepj:
—Cjuwá.
6 Jesús tjevele yupj jis lal:
—Barco li'inyampe la ts'iyáataraya.

Ne'aj pje'á la ncoyé ca.
Mpes yupj mo'o la ts'i ataraya

Jesús tjevele nt'a. Pajal pit'a tepyala
ataraya cjulun lal, mpes yupj ma
polel wama tüpüntüpj atarayas barco
mo'ó. Tütsja pajal. 7 Jesús pajal
quelel líjitsja discípulo pjaní. Ninana
discípulo Pedro lal tjevele:

—'Üsǘ la nt'a ton ̈ca ncupj qjuis Jepa
jupj.

Jupj tjapjaca na niná, jupj pülül
pje'apa jas tücüi'pe. Jupj jas tji'ipje yas
nam cjul la ts'icjucj. Mpes jas tücüi'pe
na, 'üsǘ mo'o ntolo, la tjemyaya tje-
mey 'üsü ́ la nt'a. 8 La p'a discipu-
lopan barco mo'o tjiquil, la tjolocjocj
cjulun ataraya mo'ó. Barco campa
tuluctsja 'üsǘ la nepem. Ne'aj wayt-
sja p'in, cien metro ca nacj. 9 'Üsǘ
la nt'a tjil na, 'etsjecj 'awa tjunuc.
Cjul püné 'yü ́matsja, pan jatja watsja
ne'aj. 10 Jesús tjevele yupj jis lal:

—Cjul nepénowa nca'á ma 'e, cjulun
po quina 'its'u'cú popé.

11 Mpes Simón Pedro barco mo'o
tjemey niswá, ataraya 'üsǘ la nt'a la
tjelyo'cja. Cjul noypan pajal pülücj
mo'o pátjatsja, ciento cincuenta y tres
mo'o pátjatsja. Mop'in ma t'anca
ataraya. 12 Jesús tjevele discipulopan
jis lal:

—Nculá nlajá.
Ma yupj popa quelel la 'üytsja Jesús

pjacj ne jupj. Yupj jus nlay qjuis Jepa
Jesús jupj. 13 Jesús 'awa nt'a tjac',
pan nt'ya, pjü jis tje'yaya. Cjulun jis
tje'yaya wa.

14Nasa la cónt'eya Jesús lay tepyala
jupj discipulopan jis lal, jupj jas tji-
jyünsa, niswa nyucunú tepyala na.

Jesús Pedro lal tjevele.
15 Yupj tecyawaja tjalá naya, Jesús

Simón Pedro lal tjevele:
—Jipj Simón, Jonás jatjam. ¿Ncumás

quelel la nejay jipj yupj jis lal?
Jupj tjevele Jesús lal:
—Jipj napj Nejepa. Jipj selen napj

quelel la 'ejay.
Mpes Jesús tjevele jupj lal:
—Napj lal japon sin tjü'üsüs lis mi-

jin napj mpes. Yupj napj no'oveja
tsjictjacj jinwá.

16Niswa tjevele Jesús jupj lal:
—Jipj Simón, Jonás jatjam. ¿Ncu t'üc'

way quelel la nejay jipj?
Jupj tjevele Jesús lal:
—Jipj napj Nejepa. Jipj selen napj

quelel la 'ejay.
Mpes Jesús tjevele jupj lal:
—Tjejyama napj mpes japon. Napj

no'oveja jinwá yupj.

17 Jesúsniswa tjevele jupj lal, la con
tjevele nasa:

—Jipj Simón, Jonás jatjam. ¿Ncu t'üc'
way jipj quelel la nejay?
Pedro 'aplijila tepyala la con la

tji'yüya Jesús ncu quelel liji jupj. Jupj
tjevele Jesús lal:

—Nejepa jipj. Jipj selen pjü. Jipj jus
nley napj quelel la 'ejay.
Jesús tjevele jupj lal:
—Napj mpes japon sin tji'yüsa lis

mijin napjmpes. Napj no'oveja jinwá
yupj. 18 Jipj tjamacjastsja na, jipj jin
quipaptsja, jipj jaytsja wa jipj quelel
jaytsja nt'a. Co'müy na, p'a casá ca
mpalas. Jepjel la mpactan ca, ne p'a
ca jin nqui'pas. Jipjma quelel jay nt'a
ca mya manus. T'üc' way niná —nin
tjevele Jesús Pedro lal.

19 Jupj tjevele niná jas mü'üsüs la
mijis nin ca mpalas Pedro lal, mpa'is
jupj. Nin ca mpalas mpes ca p'a wa
sin mü'üsüs Dios pajal 'üsüs, pajal
püné. Jesúsniná tjevelena, tjevelewa
Pedro lal:

—Ncapj tecyon̈ca jipj lovin.
20 Pedro la nujuya, tjinyuca. P'a

discípulo jus tjinyuca cjüil tjac'. Jesús
pajal quelel líjitsja niná discipulú.
Jupj p'iyá Jesús jun 'asas tjemey dis-
cipulopan 'a mulú tjalá na, Jesús ma
tepe'e na p'in. Jupj Jesús lal la tji'yüya
pjacj ca mim jis lal ncuwim jupj en-
emigopan jis la tjilil jupj. 21 Mpes
Pedro jus tjinyuca na niná discipulú,
la tji'yüya Jesús lal:

—¿Tsjan campalas niná yom lal?
22 Jesús tjevele Pedro lal:
—Ca nacj napj najas jupj pü'ü napj

tjacuwis nas. Jipjma ca nin jele nsem
nepes. Ncapj tecyon̈ca jipj lovin.

23 Jesús nin tjevele mpes, qjuis
pülücpan pülücj tjowelepj niná
discípulo ma ca cüpa'is. Jesús ma
tjevele niná discípulo ma ca mpa'is
lovin. Jupj tjevele: “Ca nacj napj
najas jupj pü'ünapj tjacuwis nas. Jipj
ma ca nin jele nsem nepes.”

24 Napj p'iyá niná discipulú. Napj
p'iyáninvelé lap'a jis lal napj tjinyuc.
Napj tepyac niná. Cupj selecj napj
velé t'üc'way.

25 P'a wa pajal pülücj la tjiji Jesús,
ma tepyac qui'á. Napj nola napj pjü
cüpac, cjuwá nosis mo'ó ca'aj cüpajatj
papel pjü. Nasa tecyawaja tepyac.

Lucas papel tepyaca
apostolpan la tjajay

mpes
Jesucristo tjevele Dios Cjües

ncuwim.
1 Teófilo, püna 'in napj tepyac Je-

sucristo la tjijá. Tepyac wa jupj sin
tji'yüsa la tjijá. 2 Nosis nt'a tjuwine
na, apostolpan lis t'ya. Jupj tjijyü'ta
yupj ca nin la mijicj jupj tjevele jin.
Jupj tjevele Dios Cjües nin jostsja
jupj velá. 3 Jesucristo pajal malala
tepyala, tepe'e. Locopyaya jas tji-
jyünsa, tüpü'ü niswá. Nin tepyala na,
ts'ac' cuarenta lay tepyalaapostolpan
jilal. La pülücj lay tepyala. Jupj la
tjiji mpes yupj sin tji'yüsa jupj tüpü'ü
niswá. Jupj sin tji'yüsa lis tjiji Dios
jyü'ta po'ó. 4La pjaní jis tjijyü'ta:

—Ma pje'á lowa custjay Jerusalén
mpe. La tjunucú nun Dios Cjües jac'
mpes. Mpapay tjevele jupj Cjües jas
majamas nun nt'a. Napj tjevelé nun
jilal nin ca mpalas. 5 Juan bautizar
lis tjiji 'üsǘ mpes la p'in. Más 'üsüs
ca nu mpalas quinam. Dios ca nu
ma'ayas jupj Cjües. Ts'ac' pjaní way
p'in tepyala na ca nin mpalas —nin
tjevele Jesucristo.

Jesucristo tjemey tsjun po'ó.
6Apostolpan 'a jis tjimyula na Jesu-

cristo lal, tjowelepj jupj lal:
—Qjuis Jepa, jipj selen la p'a way

jajütütj quinam israelpan jis lal. ¿Ncu
len ̈ way ca mal yupj, israelpan jis la
jütütj yupj p'iyá? ¿'Ona canin lamijin,
Dios Popel vele jinwá?

7 Jesucristo jis wala tjevele:
—Mpapay jos nun ma ca jus nlayé

tsjan jawas ca nin mpalas. Jupj p'in
selé tsjan jawas niná ca la mijis is-
raelpan jis lal. 8 Najas p'a wa ca jus
nlayé. Dios Cjües nujisasmo'o tjemey
na, ca 'üsüspolel lamüjí nun. Capolel
mvelé la p'a jilal napj mpes. Napj
mpes solejé mpes ca mvelé. Nin ca la
müjí Jerusalénnt'a, Judea nt'a 'ots'ipj,

Samaria nt'a 'ots'ipj, nosis casá jas
tüpwes ca nin la müjí —nin tjevele
Jesucristo.

9 Jesucristo t'üc' tjevele na, Dios
tsjun po'o tjemyana jupj. Tjemey na,
apostolpan jus tjunuc. Mol mo'o tje-
mey. Mol mpes ma polel jus tjunuc
tsjun po'ó tjemey na. 10Newa januct-
sja. Januctsja na, ángel mat'e lay
jis tepyala yupj nt'a. Niyom jinwá
yustaptsja yupj. Yupj sin quip pje
waytsja. 11Tjowelepj:

—¿Tsjan mpes tsjun po'o nucú?
Tjunuc Jesucristo tjemey tsjun po'ó.
Nin p'iyá ca ncuwim niswá —nin
tjowelepj.

Yupj la t'apj Matías, apóstol nsem
jupj.

12Mpes yupj tjil joc' mpe, joc' niná
Olivos ló. Tjil Jerusalén nt'a. Ne'aj
p'intsja; judiopan 'ücj ne'aj tjil sábado
na, nin jawas ma polel campa jiltsja.
13Wosis cuarto viyapamo'o tjil. Ne'aj
tapátjatsja yupj quinam, apostolpan.
Ne'aj tjátjatsja Pedro, Jacobo 'ots'ipj,
Juan 'ots'ipj, Andrés 'ots'ipj. Tjátjatsja
wa Felipe, Tomás 'ots'ipj, Bartolomé
'ots'ipj, Mateo 'ots'ipj. Tjátjatsja wa
Jacobo (jupj ne Alfeo popa), Simón
'ots'ipj. (Simón le palánatsja jepa
lal, jepa israelpan popa tulucj. Nin
mpes “Israel Mpes Jola” lotsja wa
jupj.) Judas já'asa watsja (jupj ne
Jacobo pópatsja). 14 Pajal la pülücj
'a jis tjimyula jis la veles Dios lal.
Nequem nepenowá tjiquil wa, Jesu-
cristo jamay 'ots'ipj, Jesucristo jatjay-
pan 'ots'ipj, tjiquil wa; 'a jis tjimyula
yupj tjatja nt'a.

15P'a jawas Jesucristo lal japonwit-
jacj ciento veinte 'a jis tjimyula. Pe-
dro jas tjijyünsa, tjevele: 16“Natjampan,
nun solejé püna David papel tepyaca
Judas po'ó. Tepyaca Dios Cjües jostsja
nin tepyaca jupj. Tepyaca Judas ca
nin la mijis, ne nawaja'a Judas nin
la tjiji David tepyaca jin p'iyá. Dios
Popel tjevele ca nin la mijis, mpes
nin la tjiji. Judas niyom jis ticyuna,
Jesucristo la tjilil. 17 Judas cupj sin
pópatsja. T'üc' way Jesucristo la t'ya

jupj 'ots'ipj, Dios mpes tsji' la tjiji
'ots'ipj. 18 Mop'in nin, pasal malala
la tjiji Jesucristo lal. Yupj t'emel
tja'ayapj Judas, jupj malala la tjiji
mpes. 'Amá jaylacj la tjiji t'emel
niná mpes. Ne'aj wolap'a'a tyüla,
jupj col tjopjolta. Juts'ul pje'á palá
tinca. 19 Pjü way Jerusalén po'o patja
sin tji'yüsa nin tepyalá. Mpes 'amá
niná jupj jaylacj la tjiji yupj ló la t'apj.
Acéldama lotsja momas ne'aj. Yupj
jis tin javelepj yupj, mpes Acéldama
javelepj. Cupj velecj: ‘'Amá 'As’ ”,
Pedro nin tjevele.

20 Pedro tjevele niswá: “Püna Dios
mpes tjenejets'en̈ tapac mo'ó yom
pjaní tepyaca Judas po'ó:
‘Pjü ca mal jupj wo mpe. Wo mo'ó

cjuwá ca nsem.
Ma ca p'a mpü'üm jupj wo nt'a.
Jupj ma polel sin 'yüsa la mijis

quinam.
La p'a ca nin lamijis quinam jupj
la tjijá’,

nin tepyaca yom pjaní. 21Mpes yom
p'a wa apóstol nsem qjuisas, Judas
tepe'e mpes. Ca mveles la p'a jilal
Jesucristo jas tjijyünsa,pü'üniswá. La
p'a pülücj lovin qjuis capj tocon̈, qjuis
Jepa Jesucristo cus tecyon̈cocj na.
22 Yupj qjuis capj tocon̈, tjunuc Juan
el Bautista bautizar la tjiji Jesucristá.
Lovin qjuis capj tocon̈. Yupj tjunuc
pjü way Jesucristo la tjijá. Jesucristo
qjuisin tji'yüsa la tjiji na, pjü tjepjya-
can ̈ yupj. Cupj qjuilal tjelejen̈, Dios
jupj tjemyana na tsjun po'ó. Mpes
yupj sin popa ca pjaní la nt'acj. Jupj
nin p'iyá la mijis cupj lijicj jinwá. Ca
mveles Jesucristo jas tjijyünsa, pü'ü
niswá”, nin tjevele Pedro yupj jilal.

23Mpes niyommat'e lis t'apj. Pjaní
Matías lotsja. Pjaní wa José lotsja.
José cónt'eya lotsja jupj. Barsabás
lotsja wa, Justo lotsja wa. 24-25 Lis
t'apj na, tjowelepj Dios lal. Tjowelepj:
“Jipj cupj qjuis Jepa. Qjuisin 'yüsa
la mijin tsjan más 'ücj la mijicj cupj.
Judas apóstol waytsja jupj. Tepe'e
quinam jupj; malala nyuca la tjiji,
ne nin. Quina cupj quelel la nt'acj

p'a wa, apóstol ca nsem jupj. Mpes
jupj ca qjuis capj ncon̈cos. Ca mveles
wa la p'a jilal Jesucristo niswa pü'ü.
Jipj selen tsjan yola pjü way. ¿Cana
más 'ücj jipj lal cupj la nt'acj apóstol
nsem jupj?” nin la tjü'üy Dios lal.
26Yupj la t'apj tjunuc canamás 'ücj la
nt'acj. Matías la t'apj. Apóstol tepyala
jupj. Jupj lal apostolpan docewaytsja
niswá.

2
Dios Cjües tjac' Dios ts'uyupj nt'a.

1P'a jawas judiopanfiesta lajaytsja,
fiesta niná Pentecostés ló. Nin jawas
tjejyawca na, pjü Dios ts'uyupj 'a jis
tjimyula wa nt'a. 2 Len̈ way pasal
yümücj pjactsja tsjun po'ó, lüpjü ́ pajal
püné jinwá. Yümücj pjac yupj nt'a
tjac'. Más yümücj pjactsja quinam,
nin tepyala yupj tjátjatsja nt'a. 3 'Awa
wolaqué jinwá tjunuc. Tsjictjacj jis
tepyala 'owus, jis capá nt'a jis tjiquil.
4Nin tepyala na, Dios Cjües yupj jisas
mo'o tjemey. La p'a jis tin tjowelepj,
yupj p'iyáma sin 'yü ́satsja. Dios Cjües
nin la tjiji mpes yupj 'ücj tjowelepj la
p'a jis tin.

5 Judiopan pülücj pátjatsja quinam
Jerusalén po'ó. Jun ta'á nosis mpe
jiquiltsja jis la püt'üs Jerusalén po'ó.
Yupj pülücj way po quelel lajayt-
sja Dios jos jin. 6 Yümücj pjactsja
tjepjyacan̈ na, tjiquil Dios ts'uyupj 'a
jis tjimyula nt'a. Ma sin 'yǘsatsja
tjunuc yupj. Ma tjunuctsja püna
p'in. Dios ts'uyupj tjoweleptsja yupj
jis tin. Judiopan p'a mpe 'esepj jis tin
'ücj tjowelepj yupj. 7Mpes judiopan
po yólatsja nin tepyala, tjunuc mpes.
Tjowelepj:

—Yupj Galilea mpe ne'espan.
8 ¿'Onin ne nin javelepj yupj? Quina
'ücj javelepj pjü cupj qjuis tin.
Nin p'iyá tjevelecj cupj tsjictsja
na, nin javelepj quinam. 9 Cupj
nepenowáPartiampene'espan. Cupj
nepenowá Media mpe ne'espan.
Cupj nepenowá Elam mpe ne'espan.
Cupj nepenowá Mesopotamia mpe
ne'espan. Cupj nepenowá Judeampe

ne'espan, nepenowá Capadocia mpe
ne'espan 'ots'ipj. Cupj nepenowá
Ponto mpe ne'espan, nepenowá
Asia mpe ne'espan 'ots'ipj. 10 Cupj
nepenowá Frigia mpe ne'espan,
nepenowá Panfilia mpe ne'espan
'ots'ipj. Cupj nepenowá Egipto
mpe ne'espan. Cupj nepenowá
ne'aj way tepyatjaquecj Libia po'ó,
ne'aj way p'in Cirene mo'ó. Cupj
nepenowá Romampe ne'espan. Cupj
popé nepenowá judiopan tulucj,
mop'in judiopan jinwá japon yupj
quinam. 11 Cupj nepenowá Creta
mpe ne'espan, nepenowá Arabia
mpe ne'espan 'ots'ipj. Pjü cupj qjuis
tin, 'ücj javelepj yupj. Dios pünémpes
'ücj nin javelepj —pülücj tjiquil nin
tjowelepj.

12 Tjiquil witjacj po yólatsja nin
tepyala mpes, tjunuc mpes. Jis la
tjü'üy yupj yuwá: “¿Tsjan mpes nin
pyala niná?” nin la tjü'üy. 13Mop'in
yupj nepenowá la tjüpjüts'ün. Tjow-
elepj 'üsü ́ jis tjemyona p'in yupj.

Pedro tjevele Jesucristo po'ó.
14 Quina apostolpan dóceya sin

tjüjünsüpj. Pedro tjevele pjü jilal
ne'aj. Yümücj tjevele pjü jis la
pjac. Tjevele: “Quelel velé pjü
judiopan jilal, pjü judío tulucj jilal
'ots'ipj. 'Üsüs tjapja'aqué nun. 15Nun
nepenowá tjoweléniyomnenem 'üsǘ
jis tjemyona. Müsü secj yupj. Püstapj
custjay. Nueve p'in quinam. 16 Joel
tjevele niná ca mpalas. Profétatsja
jupj; tjevele Dios tjevelá. 17 Ninana
Joel tjevele Dios p'iyá tjevelá:
‘P'a jawas napj ca jis ma'ayá napj

Neqjues
gente pjü way jis lal la püt'üs.

Nun sejatjampan ca mvelecj la p'a
jilal napjmpes. Nin ca lamijicj
wa nun jis cucuspan.

Napj ca lamejay tjamacjaspan ca nu-
cucj

napj ca sinmü'üsüs la mejay.
Niyom co'müypan püste ca nucucj,

mpes ca sin mü'üsüs la mejay
napj.

18 Napj ca jis ma'ayá napj Neqjues
napj nomozopan jis lal la
püt'üs. Nin ca nsem nomo-
zopan niyom jilal, nomozopan
nequem jilal 'ots'ipj.

Jupj pajal ca jis capj mp'a'sas. Nin
mpes

yupj ca 'ücj mvelecj la p'a jilal
napj mpes.

19P'a casá la mejay tsjun po'ó.
P'a casá la mejay nosis nt'a 'ots'ipj.

Nusin mü'üsüs la mejay püné
napj.

'Os ca nucú nun. Ca nucú wa 'owus.
Pajal ca musques ca nucú.

20Lots'ac' püste ca nsem.
Mümüy 'as jin justa nsem ca.
Nin tepyala nam, len̈ way pajal 'üsüs

ca mpalas. Pjü ca nucucj Dios
püné.

Qjuis Jepa Dios ncuwim.
21 Yupj la mon Dios lal jupj ca per-

donar lis mijis qjuis Jepa Püné
'üsüs la tjiji mpes,

t'üc'way Dios ca perdonar lis mijis.
Lovin campatjam jupj lal.
Pjünin lajay, pjü campatjam jupj
lal’.

Joel nin tjevele Dios tjevelá”, tjevele
Pedro.

22 Pedro tjevele niswá: “Judiopan,
'üsüs tjapja'aqué napj velé. Napj velé
nun jilal Jesucristo po'ó,Nazaretmpe
'eseptsja jupj. Nun solejé jupj pajal
'üsüs la tjiji nun jilal qui'á, yom p'in
ma polel liji jinwá. Nin la tjiji nusin
'yüsa la mijis Dios jas tjejyama jupj.
Nun pajal nujólatsja jupj la tjiji mpes.
Dios tje'yaya mpes pajal 'üsüs polel
líjitsja. Mpes t'üc' way tsji' la tjiji
Dios mpes. Newa nin, nun ma nusin
tji'yüsa jupj tsji' la tjiji Dios mpes.
23 Nun tsu'pá Jesucristo. Tja'ayá
niyom malala witjacj cruz po'o tjo-
valapj jupj. Tjü'ünan jupj. Yupj la
tjajay nun jisastsja jinwá. Dios selet-
sja nin ca la müjí. Dios jostsja ca nin
mpalas, mpes nin polel la tjüjí nun.
24Mop'in nyucunú jupj quinam. Dios
jas tjijyünsa jupj, tepe'e na. Tüpü'ü
niswá. Dios ticyuna jupj tecya'lin̈ tjil
mpe. Ma polel pǘ'ütsja ne'aj. Malala

nyuca lajay p'in patja ne'aj. 25 Püna
David tjevele Jesucristo po'ó. Tjevele:
‘Napj selé Nejepa Dios lovin ncapj

cyon ̈ca.
Jupj ncapj p'ya'sa. Mpes ma nola pjü

mpes.
26 Mpes 'ücj najas pajal. Velé po 'ücj

najas.
Napj mp'üympa'is ca,

mop'in selé 'üsüs cama palas.
27 Dios ca ncunus napj neqjues

tecya'lin̈ tjil mpe.
Napj jipj jits'a'á. Napj mp'üy ma ca

majam
lamijis jupj.

28 Napj selé quinam 'onin la cüjay la
püt'üs lovin.

Jipj lal mpü'üs na, 'ücj najas nsem.’
David nin tjevele püná Jesucristo
po'ó.

29 ”Natjampan, t'üc' way velé nun
jilal David po'ó, pajal püné waytsja
jupj. Mop'in nin, jupj tepe'e, ne toc.
Solejé toc nt'a. Polel nyucucj toc
nt'a. 30 David profétatsja jupj. Jupj
seletsja jupj popa p'iyá pjaní, püs
naya pü'ü, ca müjü'tüs israelpan jilal
jupj jinwá. Dios nin tjevele David
lal. Tjevele t'üc' way mpalas ca niná.
31Mpes David seletsja nin ca mpalas
p'a jawasa, püs naya. Jas tji'yüsa Dios
tjevele mpes, Dios tjevele jupj ca jas
majamas Jepa Püné jis capj lo p'acj
judiopan. Mpes David tjevele jupj
po'ó. Jupj tjevele Dios ca jasmüjünsüs
tepe'e mpe, mpü'üm niswá. Tjevele
Dios ca ncunus jupj tecya'lin̈ tjil mpe.
Tjevele Dios ca lamijis jupj jüp'üyma
ca majam. 32 T'üc' way Dios nin la
tjiji Jesucristo lal. Jas tjijyünsa jupj,
la püt'üs niswá. Pülücj way cupj jus
tjinyucucj jupj, niswa pü'ü tepyala
na. 33 Dios tjemyana jupj, jupj pü'ü
nt'a. Tjevele ca ma'ayas jupj Cjües
jupj lal, ne tje'yaya jupj. Jesucristo
já'asa Dios li'inyampe quinam. Je-
sucristo jas tjejyama Dios Cjües cupj
nt'a, mpes nin tjunucú, tjapja'aqué
yacjaj. 34Davidma tjemey jupj jüp'üy
lal Dios pü'ü nt'a. Jesucristo p'in jupj
jüp'üy lal tjemeyDiospü'ünt'a. David
tjevele:

‘Qjuis Jepa Dios tjevele Nejepa lal:
“Nt'i'isa napj li'inyampe.

Jipj ca müjü'tün napj lal.
35Napj ca lampalan jipj enemigopan

jis lal.
Napj ca lamejay jipj enemigopan
tsjyam 'alá jatja jinwá.
Nin ca la mejay jipj mpes, jipj
napj lal jac' na.” ’

Niná Dios tjevele David Jepa lal.
36 ”Judiopan, nun tjü'ü'ná Jesu-

cristo. Nusin tjü'üsüs t'üc' way Je-
sucristo Jepa Püné tepyala, Dios nin
la tjiji. Dios jas tjejyama Jesucristo
jis capj la p'acj judiopan”, Pedro nin
tjevele judiopan jilal.

37 Judiopannin tjepjyacan̈ na, pajal
'aplijila jis tepyala yupj. Po yólatsja
Pedro tjevele mpes. La tjü'üy Pedro
lal, apostolpan p'a wa jilal 'ots'ipj:

—Qjuis catjampan, ¿Tsjan jos Dios
cupj lijicj? —nin la tjü'üy.

38Pedro jis wala tjevele:
—'Aplijila t'as pjü malala nyuca la

tjüjímpes. Lovin 'üsüs la tjüjí quinam
Dios jos jinwá. Dios jos cupj bauti-
zar la nujicj Jesucristo mpes. Mpes
Dios ma ca jola nsem malala nyuca
la tjüjí. Ca jas majamas jupj Cjües
nujisasmo'ó. 39PünaDios tjevele jupj
ca jas majamas jupj Cjües nun nt'a
nujos mo'o la püt'üs. Niná nin tjevele
wa nun popa mpes 'ots'ipj, campa
patja mpes 'ots'ipj. Qjuis Jepa Dios
pasal pülücj lis t'ya jis la püt'üs jupj
lal. Jupj jis capj p'ya'sa jis la pon jupj
lal. Dios tjevele jupj ca jas majamas
jupj Cjües pjü way yupj mpes 'ots'ipj
—nin tjevele Pedro.

40Pedropülücjnin tjevele yupj jilal,
tjevele niná Dios jos ca yupj la mijicj.
Po jostsja mponecj, mpes tjevele:

—Dios ca jis capj ntülüs malala
nyuca lajay. Po ma yupj jinwá t'as.
Más 'ücj nujisas nsem Jesucristo. Nin
lojí Dios ma ca nucopj ntülüs —nin
tjevele Pedro.

41Mil cónt'eya topon Pedro tjevelá.
Bautizar jis tepyala yupj.

42 Mpes yupj lovin quelel sin
'yü ́satsja apostolpan tjowelepj mpes.

Lovin 'a jis tjimyula, nin p'iyá yólatsja
mpes. Lovin 'a mulú tjalá, lovin
yola tepyálatsja Jesucristo tepe'e yupj
mpes. Lovin 'a mulú tjowelepj Dios
lal. Nin la tjajay Jesucristo lal topon.

Dios ts'uyupj lovin 'a jis tjimyula.
Lovin 'üsüs la tjajay yuwá.

43 Apostolpan pajal 'üsüs la tjajay
niyom p'in ma polel lajay jinwá. Nin
la tjajay la p'a ca jus nlayecj Dios
mpes tjowelepj yupj. Pjü po yola
tepyala, yupj la tjajay mpes. 44 Lovin
'a jis tjimyula. Nepénowa yupj sin
popa cjuwatsja na, nepénowa se 'apt-
sja. 45Nenéyawa t'emel cjuwatsja yupj
nepenowá. Mpes la p'a vender la
tjajay yupj yuts'a'á, t'emel tja'ayapj
cjuwatsja mpes. 46 Yupj lovin 'a
jis tjimyula Dios wo nt'a. Lovin 'a
mulú tjalá yupj jis wa nt'a. Pajal 'ücj
jisas tepyala yupj. Tjuwi'in ̈ Dios lal.
47 'Üsüs tjowelepj Dios po'ó. La p'a
wa gente pjü way yólatsja 'üsüs wayt-
sja yupj. Püna ma japontsja, quina
wa japontsja nepenowá, mpes pjü
jyawca na p'a wa topon yupj, nin la
tjiji qjuis Jepa Jesucristo. Campatjam
wa Dios lal.

3
Pedro, Juan, tji'yü'sa la tjajay ma

wine lal.
1 P'a jawas Pedro Juan lal tjemey

Dios wo nt'a. Las tres t'awaná tjil,
judiopan javelepj na Dios lal. 2Ne'aj
tjá'asatsja yom ma polel wínetsja.
Tsjom c'atsja jupj. Tsjicj way pepes
ma polel wínetsja. Lovin ma polel
wínetsja. Pjü jyawca na nepenowá
tucuman jupj jun vilicj nt'a, Dios
wo nt'a. Ne'aj tüpüntüpj jupj. Jun
vilicj ne'aj “'Üsüs Justa” lotsja jupj.
Ne'aj t'emel la tjemyónatsja ne'aj
tjelyawun ̈ jis lal. 3 Pedro, Juan, Dios
wo wama quelel jiltsja, ne ma wine
yus tjinyuca. La tjemyona t'emel
ma'ayacj. 4 La tjemyona na, Pedro,
Juan, po jus tjunuctsja. Pedro tjevele
jupj lal:

—Cus 'unuca.

5 Mpes yupj jis wala yus tjinyuca.
T'emel ma'ayacj jólatsja. 6 Pedro
tjevele:

—Cjuwá napj nt'emel. P'a casá ca
la mejay jipj mpes. Jipj ca mya 'ü'süs
Jesucristo nin polel la mijis mpes, Je-
sucristo Nazaret mpe 'eseptsja jupj.
Mpes 'i jütütj, jin tjijyünsa, tjuwine —
Pedro nin tjijyü'ta jupj lal.

7 Pedro yomen ma wine mos
li'inyampe ntjüi'le, jas tjijyünsa. Len̈
way jis tji'yü'sa jupj tsjom. 8 'Ücj
polel tón̈catsja jusapj. Ntolo, 'ücj
jos tjuwine. Dios wo wama tjemey
Pedro lal, Juan lal wa. Ne'aj tjuwine,
tólotsja, 'ücj jostsjampes. 'Üsüsvéletsja
Dios po'ó. 9 Gente ne'aj játjatsja
tjunuc wínetsja jupj, tjepjyacan̈ 'üsüs
véletsja Dios po'ó. 10 Yupj sa nuctsja
jupj. Salejeptsja jupj p'iyá lovin
tjá'asatsja jun vilicj nt'a, Dios wo
nt'a, la tjemyónatsja. Tjunuc wínetsja
quinam, mpes po yólatsja tji'yü'sa
mpes.

Pedro tjevele Jesucristo po'ó Dios
womo'ó.

11 Pedro, Juan, tjelejen ̈tsja Dios wo
nt'a, corredor nt'a. Salomón Corre-
dor lotsja ne'aj, yupj tjelejen ̈tsja nt'a.
Yom tji'yü'sa newa ntjüí'letsja Pedro,
Juan 'ots'ipj, pajal 'ücj jostsja mpes.
Gente pjü way ne'aj len̈ way tjiquil
yupj nt'a. Po yólatsja pajal 'üsüs
tepyala mpes. 12 Pedro jus nléyatsja
yupj pajal yólatsja, mpes la tji'yüya
yupj jilal: “Judiopan, ¿tsjan mpes pa-
jal nujola niná tepyala mpes? ¿Tsjan
mpes po cus nucú? Nun poné cupj
p'iyá 'ücj nin lijicj niná,mpes tji'yü'sa
jupj. Nin tulucj. Nun poné cupj tsjay
'üsüs Dios lal ca nacj, mpes tji'yü'sa.
Nin tulucj. Jupj tji'yü'sa Dios nin la
tjiji mpes p'in. 13 Jupj nun jis Dios.
Jupj Dios Abraham lal, Isaac lal wa,
Jacob lal wa. Yupj pajal püna tapatja,
nun yupj popa p'iyá püs naya pot-
jaqué. Jupj nun jis Dios 'ots'ipj. Mpes
Dios nusin tji'yüsa la tjiji pajal püné
Jesucristá; jupj 'üsüs tsji' la tjiji Dios
mpes.

”Mop'in malala la tjüjí Jesucristo
lal. Jis tja'ayá jupjnun jis jepapan jilal
jis la 'ünan. Pilato quelel syóctetsja
jupj; nun p'iyá malala nyuca tjowelé
Jesucristo po'ó Pilato lal. 14 Jesucristo
Dios juts'a'atsja, jupj Yom 'Üsüs Dios
Lal. Nun nujisastsja Pilato ma
syóctetsja jupj. Nujisastsja nsoctes
gente si 'ü'na p'in. 15 T'üc' way pjü
potjaqué Jesucristo mpes. Pero
nun la tjüjí mpes, yupj tjü'ünan
jupj. Tepe'e na, Dios jas tjijyünsa,
tüpü'ü niswá. Cupj jus tjinyucucj.
16 Jesucristo mpes yom ma wine
tji'yü'sa. Nun su nucutsja jupj. Jupj
tepyona mü'ü'süs ca, Jesucristo nin
polel la mijis. Mpes jupj po 'üsüs
tji'yü'sa, la tjiji Jesucristo. Nun nucú
tji'yü'sa tepyala jupj.

17 ”Napj selé nun ma nusin tji'yüsa
Jesucristo Dios Jatjam waytsja jupj.
Napj selé nun jis jepapan ma wa sin
tji'yüsa yupj. Mpes nunmalala nyuca
la tjüjí jupj lal. 18 Püna Dios tjevele
jupj ca jas majamas Jepa Püné jis
capj la p'acj judiopan; Dios tjevele
ca malala mpalas jupj. Nin tjevele
profetapan jilal, ne yupj pjü way nin
tjowelepj gente jis lal. Quina Dios
t'üc' la tjiji püná tjevelá. 19 'Aplijila
t'as nun, malala nyuca la tjüjí mpes.
Dios jos jinwá la müjí quinam. Mpes
Dios ca perdonar la numijis malala
nyuca la tjüjí. Dios ca la mijis 'ücj nu-
jisas nsemnunquinam, jupj so con̈có
mpes. 20 Jupj ca jas majamas Jesu-
cristo niswá. Dios la t'ya jupj. Jupj
perdonar la numijis malala nyuca la
tjüjí mpes. Jis capjmp'a'sas judiopan.
21 Quina Jesucristo tsjun po'o já'asa.
P'a jawas 'üsüs ca mpalas pjü jilal, ca
la mijis Dios. Dios püna tjevele ca nin
lamijis. Tjevele profetapan jilal, yupj
neDiosmpes tsji' lajaytsja. Yupj tjow-
elepj gente jis lal. Yupj tjowelepj jin
tepyala na, Jesucristo ncuwimniswá.

22 ”Moisés profeta waytsja jupj.
Jupj tjevele: ‘Qjuis Jepa Dios ca jas
majamas profeta pjaní napj jinwá.
Nun popa ca nsem jupj. Tjapja'aqué
pjü mveles. La müjí pjü way jupj

müjü'tüs ca. 23 Pülücj ma ca la mijicj
jupj jyü'tá. Mpes t'üc' way yupj pjü
nca'lin̈ ca.’ Moisés nin tjevele.

24 ”Pjü profetapan tjowelepj nin ca
mpalas. Samuel mwalá way tjevele
nin ca mpalas, locopyaya pjü pro-
fetapan nin p'iyá tjowelepj nin ca
mpalas. Quina nin pyala yupj tjow-
elepj jinwá.

25 ”Profetapan püna tapatja tjow-
elepj Diosmpes, tapac wa Diosmpes.
Nun to'á yupj tapac, mpes solejé
tsjan tjevele Dios. Nun israelpan.
Dios tjevele israelpan püna tapatja jis
lal. Niná jupj tjevelá nun mpes wa
tjevele. Tjevele jupj pajal 'üsüs líjitsja
israelpan mpes. Ninana jupj tjevele
Abraham lal: ‘Jipj cüicpan popa pjaní
mpes ca 'üsüs la mejay pjü gente
mpes, jun ta'ápatjampes’. 26Nunnt'a
mwalá way jas tjejyama jupj Jatjam.
Jas tjejyama 'üsüs way la mijis nun
mpes. Dios nin jostsja nun lovin ma
malala nyuca lojí niswá”, Pedro nin
tjevele yupj jilal.

4
Jepapan jis ntji'lin̈ Pedro, Juan

'ots'ipj, jis capj la tül.
1 Pedro newa véletsja na, sac-

erdotepan nepenowá tjiquil. Sa-
duceopan nepenowá tjiquil wa. Yom
p'a wa tjac' wa, jupj jépatsja Dios
wo jajamapj jis lal. 2 Po ts'a tji'in
Pedro lal, Juan lal wa, sin tji'yüsa
la tjajaytsja mpes. Pedro, Juan,
tjoweleptsja gente jis walap'a'á Dios
jas tjijyünsa Jesucristo, tüpü'ü niswá.
Tjowelepj t'üc' way Dios tecya'lin̈ sin
müjünsüs wa p'a jawasiyá, mpatjam
ca niswá. Mpes tjiquil po ts'a tji'in
yupj tjowelepj mpes. 3 Mpes jis
ntji'lin ̈ yupj. Quelel t'yájatsja quinam,
mpes cawilta mo'o tjo'onsopj. Yaya
yupj ca quelel mvelecj malala nyuca
la tjajay. Quelel jis capj jatültsja.
4 Mop'in pülücj tjepjyacan̈ Pedro
tjevelá. Pülücj topon tjevelá. Mpes
más pülücj jisastsja Jesucristo jupj
tjevele mpes. Niyom cinco mil

játjatsja quinam Jesucristo lal japon
witjacj.

5 Yaya jepapan 'a jis tjimyula
Jerusalén po'ó co'müypan jis lal wa,
Moisés popel sin 'yüsa lajay jis lal wa.
6Anás tjac'wa 'a jis tjimyula nt'a. Jupj
sacerdote más pünetsja. Caifás tjac'
wa, Juan 'ots'ipj, Alejandro 'ots'ipj.
Anás familia pjü way tjiquil wa 'a
jis tjimyula nt'a. 7 Tjüjütütj jacuman
Pedro, Juan 'ots'ipj. La tjü'üy yupj
jilal:

—¿'Onin la tjüjí tji'yü'sa ma polel
wínetsja? ¿Pjacj nu tjijyü'ta lo 'üs'üs ne
'yü'sa lojí? —nin la tjü'üy.

8 Dios Cjües tjevele Pedro lal. Nin
p'iyá Pedro tjevele yupj jilal. Tjevele:

—Jepapan, co'müypan, 9 nun quelel
solejé 'onin la tjijicj cus tjep'ya'sacj
ma wínetsja lal. Quelel solejé 'onin la
tjijicj tji'yü'sa jupj. 10Mpes camvelecj
nun jilal. Qjuisas nusin 'yüsa; pjü
judiopan sin 'yüsa wa qjuisas. Jesu-
cristo mpes tji'yü'sa jupj. Jesucristo,
jupj ne Nazaret mpe 'eseptsja. Jupj
mpes ma wínetsja qui'á ton̈ca. Nun
tjü'ü'ná Jesucristo cruzpo'óperoDios
jas tjijyünsa, tüpü'ü niswá. 11 Püna
yom pjaní tepyaca Jesucristo po'ó.
Tepyaca:
‘Niyom nepénowa quelel jajünsüptsja

wosis
pempes.

Pe pjaní ma jisastsja wosis la jünsüs.
Pe niná t'üc'way 'üsüstsja.

Mpes qjuis Jepa Dios jas tjijyünsa
wosis.

Jupj mwalá way tje'yonsa pe
niná

wosis si jünsampes.
Pe niná más 'üsüswaytsja pjü pe wit-

jacj jilal.
Tsjomis pe niná casá tón̈catsja.’

Nin tepyaca jupj. Nun niyom nenem
pe 'üsüsma jisastsja jinwá. Jesucristo
niná pe 'üsüs jinwá. Nunma jisastsja
Jesucristo. 12 Gente 'ücj ca mpatjam
Dios lal Jesucristo mpes la p'in. Ma la
p'a mpes 'ücj mpatjam Dios lal. T'üc'
wayma lap'ampes 'ücjmpatjamDios
lal—nin tjevele Pedro.

13 Pedro, Juan 'ots'ipj, ma lacj
tjeyaptsja la veles niná yupj jilal.
Mpes yupj ne'aj tjatja po yólatsja ma
lacj tjeyaptsja mpes. Yupj salejeptsja
Pedro, Juan, ma escuela mpes pülücj
sin tji'yüsa. Salejeptsja noypan
tuluctsja yupj. Mpes po yólatsja
yupj tjowelepj mpes, la tjajay mpes
wa, ma lacj tjeyaptsja mpes wa.
Yola tepyala Pedro, Juan, cus tocon̈
Jesucristo. 14 Jus tjunuc yom tji'yü'sa
tón̈catsja Pedro, Juan jilal. Yupj
salejeptsja pajal 'üsüs tepyala jupj
lal, tji'yü'sa mpes. Mpes ma polel
jis wala javeleptsja Pedro, Juan jilal.
15 Tjüjütütj 'ístaway pje'á jil. Tjil na,
yupj tjowelepj yuwá. 16 Tjowelepj:
“¿'Oyn la qjuijim noyomes jilal? Pjü
way Jerusalén po'o patja salejepj
quinam pajal 'üsüs la tjajay ma
wínetsja lal, niyom p'inma polel lajay
jinwá. Mpes ma polel velecj nin
tepyala tulucj. 17Más 'ücj camüjü'tücj
yupj ma ca mvelecj niswá Jesucristo
po'ó. Nin la mijicj ne la p'a ma ca sin
mü'üsüs jupj po'ó”, nin tjowelepj.

18 Tjüjütütj wama jis tucuman
niswá, Pedro, Juan. Tjüjütütj ca
ma mvelecj niswá Jesucristo po'ó,
ma sin 'yüsa la mijicj jupj mpes.
19 Pedro, Juan ma quelel lajaytsja
yupj tjowelepj jinwá. Mpes yupj jis
wala tjowelepj:

—Cupj quelel lijicj Dios jos jinwá.
Nun nujisas cupj lijicj nun nujisas
jinwá. Nun solejé ncu 'ücj Dios lal
nin lijicj nujisas jinwá. 20 Cupj qjuiy-
ola más 'ücj nin lijicj Dios jos jinwá.
T'üc' way lovin ca mvelecj tjinyucucj
mpes, tjepjya'aquecj mpes 'ots'ipj —
nin tjowelepj.

21Mpes jepapan niswa jis tjüjütütj
ma ca mvelecj lovin Jesucristo po'ó.
Tjowelepj ca jis capj ntülücj yupj
niswá javelepj niná. T'üc' tjüjütütjna,
sin tjajam. Mpes tjil yupj. Jepapan
po quelel jis capj jatültsja yupj. Newa
ma nin la tjajay. Gente ne'aj ca ts'i
mi'inacj, yólatsja yupj. Gente nenem
pjü way po 'üsüs tjoweleptsja Dios
po'ó,nin tepyalampesmawínetsja lal.

22 Ma wínetsja año cuarenta tyá'atsja
jupj, más 'in pülücjway tyá'atsja.

Dios ts'uyupj la tjomonDios lal.
23 Po quina Pedro, Juan, tjil Dios

ts'uyupj nt'a. Tjowelepj yupj jilal
sacerdote noypan tjowelepj mpes,
co'müypan tjowelepj mpes 'ots'ipj.
24 Tjepjyacan̈ na, tjowelepj Dios lal.
Tjowelepj: “Qjuis JepaDios,máspüné
jipj pjü jilal. ‘Jipj la tjejay tsjun, la
tjejaywanosis, la tjejaywa 'üsǘ püné.
Pjü ne'aj patja la tjejay wa.’ 25David
pajal püna tüpü'ü, cupj jupj popa
p'iyá püs naya pyatjaquecj. David
jipj myózotsja. Tjevelen jupj lal nin
jyastsja jupj mveles ca gente jis lal.
Jipj Jeqjues cus tjep'ya'sa la veles.
David nin tjevele:
‘¿Tsjanmpes pjü jun ta'á ts'a tji'in?
¿Tsjan mpes gente malala quelel la-

jaytsja
Dios lal? Jipj selen ma polel la-
jaytsja niná.

26 Pjü noypan nosis casá 'a jis
tjimyula,

quelel la palantsja Dios lal,
Dios se jamá lal 'ots'ipj.

Dios tjevele ca jas majamas yom
pjaní nosis nt'a jis capj la p'acj’,

David nin tjevele. 27 T'üc' way
Herodes, Poncio Pilato 'ots'ipj, 'a
jis tjimyula qui'á judiopan jilal,
judiopan tulucj jilal 'ots'ipj. Quelel
ja'ünantsja Jesucristo. Jesucristo jipj
jits'a'á, pajal 'üsüs tsji' la tjiji jipj
mpes. Jipj la t'ya jupj jis capj la
p'acj judiopan. 28 Püna jipj tjevelen
yupj malala ca la mijicj jupj lal, ne
nin la tjajay yupj. Nin tepyala jipj
jyastsja jinwá, jipj püné mpes. Nin
tepyala jipj nin jyastsjampes. 29Qjuis
Jepa, jipj selen malala nyuca quelel
lajay yupj cupj qjuilal 'ots'ipj. Cupj
jipj myozopan. Qjuis capj tjep'ya'sa,
ma lecj meyacj la veles jipj tjevelen
mpes. 30Qjuisas gente si 'ü'sa la sejay
jipj. Qjuisas pajal 'üsüs way lejay jipj
Jesucristo mpes, gente p'in ma polel
lajay jinwá. Jupj jipj jits'a'á, pajal
'üsüs la tjiji jipj mpes. Qjuisas yupj

pajal yola nsem jipj lejay mpes”, nin
tjowelepj Dios lal.

31 Tjowelepj na, wa 'a jis tjimyula
nt'a jus tiquits'e. Dios Cjües jisasmo'o
tjemey. Ma lacj jeyaptsja quinam,
mpes tjil, tjowelepj gente jilal Dios
tjevelá.

Dios ts'uyupj jis tja'ayapj la p'a
cjuwatsja na.

32 Dios ts'uyupj pjü way yuwal
yólatsja. Tjowelepj yupj yuts'a'á
pjü way Dios ts'uyupj yuts'a'á
'ots'ipj. Dios ts'uyupj cjuwatsja
na, yupj yuts'a'á lovin jis tja'ayapj.
33 Apostolpan tjowelepj la p'a jilal
yupj salejeptsja qjuis Jepa Jesús jas
tjijyünsa tepe'empe, pü'ü niswá. Dios
jis capj tjep'ya'sa 'ücj jis la veles,mpes
pajal 'üsüs tepyala yupj tjowelepj
mpes. Dios pasal 'üsüs la tjiji pjü yupj
jilal. 34 Dios ts'uyupj pjü jisastsja,
pjü jatatsja. 'Amá jatatsja vender
la tjajay momas. Jis wa jatatsja
nin p'iyá la tjajay. 35 T'emel tucutj,
tja'ayapj apostolpan jilal. Apostolpan
tja'ayapj t'emel niná Dios ts'uyupj
t'emel cjuwatsja mpes. 36 José nin
p'iyá la tjiji. Levítatsja jupj. Chipre
mpe 'esepj jupj. Apostolpan p'a
ló la t'apj jupj mpes. Bernabé p'a
wa ló watsja jupj. Bernabé mpes
'ücj la veles “gente 'ücj jisas se palá
jupj liji mpes”, nin velecj cupj qjuis
tin. 37 Jupj 'amá tyá'atsja. Vender la
tjiji. Niná t'emel pjü way teque'e, jis
tje'yaya apostolpan jilal.

5
Ananías, Safira, malala nyuca la

tjajay.
1 Ananías Jesucristo po'o pyónatsja

wa. Jupj jats'om pyónatsja wa. Safira
lotsja jupj. 'Amá vender la tjajay
yupj, la p'a jinwá. 2 Ananías t'emel
niná teque'e, jis tje'yaya apostolpan
jilal. Mop'in ma pjü way teque'e.
La tsyawilí. Tjevele t'emel pjü way
teque'e. Jats'om seletsja wa ma pjü
way teque'e. 3 Pedro la tji'yüya
Ananías lal:

—¿Tsjanmpes la tjejay Satanás jost-
sja jinwá? ¿Tsjanmpes la tsyawil? La
tsyawil Dios Cjües lal. T'emel ma pjü
way tequetj. 4 'Amá jipj jits'a'atsja.
Vender la tjejay. Pjü t'emel jipj
jits'a'atsja. 'Ücj t'emel pjü way ma je-
quetj. Jipj la tsyawil, nináp'inmalala.
¿Tsjan mpes quelel li tsuwiltsja? Ma
cupj qjuilal la tsyawil. La tsyawil
Dios lal—nin tjevele Pedro.

5 Ananías niná tjapjaca na, tyüla,
tepe'e. Pjü sin tji'yüsaninana tepyalá.
Lacj tjeyaptsja. 6 Tjamacjaspan
tjiquil, tepe'e tjüwü'ün, tjaman, 'amá
toc.

7 Hora cont'e tepyala na, tjac' wa
Ananías jats'om apostolpan nt'a. Jupj
ma seletsja tepe'e Ananías. 8 Pedro
tjevele jupj lal:

—'Amá vender la tjüjí. Vyayum
teque'e t'emel. ¿Ncu pjü way teque'e?
—la tji'yüya.

—Nin, pjü way teque'e —Ananías
jats'om tjevele.

9Pedro wola tjevele:
—¿Tsjan mpes nun quelel lu

tsuwilitsja Dios Cjües lal? Nin p'iyá
nujólatsja nun. ¿Ncu nujólatsja jupj
ma ca nucopj ntülüs? Tjamacjaspan
tjil, vyayum tjaman, 'amá toc. Quina
jiquil. Mya manucj ca jipj 'ots'ipj,
ntoquecj ca—nin tjevele Pedro.

10 Len̈ way jupj tyüla, tepe'e wa.
Tjamacjaspan wama tjiquil, tjunuc
jupj nasa tepe'e. Mpes tjaman
jupj 'ots'ipj, la toc voyum toc nt'a.
11 Pjü Dios ts'uyupj lacj tjeyaptsja
nin tepyala mpes. Pülücj ma japon
witjacj sin tji'yüsa wa tepyalá. Lacj
tjeyaptsja wa yupj.

Apostolpan la pülücj 'üsüs la tjajay.
12 Apostolpan pasal 'üsüs la tjajay

gente nt'a, gente p'in ma polel la-
jay jinwá. Gente po yólatsja 'üsüs la
tjajay mpes. Dios ts'uyupj la pülücj
'a jis tjimyula Dios wo nt'a, corre-
dor nt'a. Salomón Corredor lotsja
ne'aj. 13Ma topon ma 'a jis tjimyula
yupj jilal. Lacj tjeyaptsja. Newa
nin, Dios ts'uyupj po 'üsüstsja yupj
jilal. 14 Mop'in la p'a p'in japontsja

wa qjuis Jepa Jesucristo po'ó, yupj
jin p'iyá. Tipyülücü ́ Dios ts'uyupj.
15 Apostolpan 'üsüs la tjajay mpes,
gente jis tucumanmalala jisas jümücj
nt'a. Jis tüpüntüpj yupj cobija casá,
cjan casá 'ots'ipj. Yupj jisastsja Pedro
lo tsjojoc mpalas malala jisas nt'a,
jupj ne'aj jámatsja mpes. Nin tepyala
na, jis tji'yü'sa. 16 Jerusalén ne'aj
p'in tapatja tjiquil wa yupj Jerusalén
nt'a. Pajal pülücj tjiquil. Jis tucuman
malala jisas. Jis tucuman lapanen-
pan jatatsja. Yupj pjüway jis tji'yü'sa.

Judiopan jis jepapan malala nyuca
la tjajay apostolpan jilal.

17 Sacerdote más püné jómatsja
apostolpan jilal, gente apostolpan
jisastsja mpes. Saduceopan la tje-
jyamanan ̈ wa. (Saduceopan cus
tjap'actsja sacerdote más püné.)
18 Mpes yupj jis ntji'lin ̈ apostolpan.
Jis tjo'onsopj cawilta mo'ó. 19 Püste
na, qjuis Jepa Dios ángel pjaní jas
tjejyama, tjac', cawilta jun vilicj jun
tjecjyoltse. Jis tjemyana pje'á, tjevele:
20 “Nlawú Dios wo nt'a la veles gente
jilal ne'aj. Tjowelé Jesucristo po'ó,
pjü way tjowelé 'onin ne 'ücj la püt'üs
Dios lal”, ángel nin tjevele.

21Mpes nin la tjajay. Tjejyawca na
Dioswowama tjil, sin tji'yüsa la tjajay
yupj jilal ne'aj.
Yacjaya, sacerdote más püné tjac'

ne'aj, saduceopan tjiquil wa; yupj
tjowelepj ncul 'a jis mulus judiopan
jis jepapan. Jisastsja pjü way yupj
'a jis mulus. 'A jis tjimyula na,
nepenowá sin tjajam cawilta nt'a,
apostolpan jis la cuman. 22Tjil na,ma
yus tjunucne'aj. Mpes tjiquil jepapan
nt'a niswá, tjowelepj: 23 “Cawilta jun
vilicj jun t'yó'natsja llave mpes. Pjü
jajamapj lejen ̈tsja yupj. Jun vilicj jun
tjecjyoltsecj, wama tjeleque. Apos-
tolpan len̈tsja yupj”, nin tjowelepj.
24 Dios wo jajamaptsja jis jepa pa-
jal jólatsja tjowelepj mpes. Sacerdote
noypan pajal yólatsja wa tjowelepj
mpes. Ma salejeptsja tsjan ca mpalas
nin tepyala mpes.

25 Locopyaya yom pjaní tjac',
tjevele: “Cawilta mo'o tjatjá, ne'aj
wa lejen ̈ Dios wo nt'a quinam. Sin
'yüsa lajay gentas ne'aj”, nin tjevele.
26Mpes Dios wo jajamaptsja jis jepa
tjemey apostolpan nt'a. Tjemey Dios
wo jajamaptsja nepenowá jilal. Tjil
jis la cuman apostolpan. Ma malala
lis tjajay; lacj jeyaptsja gente ca ts'i
mi'inacj, ca pe witjacj la nts'iyacj.
27 Mpes jis tucuman yupj judiopan
jis jepapan nt'a. Sacerdote más püné
nin tjevele apostolpan jilal:

28 —Po 'in tülü way tjijyü'tücj ma
sin 'yüsa la müjí Jesucristo po'ó. Ma
la tjüjí nu tjijyü'tücj mpes. Pjü way
Jerusalén po'o patja nin tjepjyacan̈
pjü tjowelé Jesucristo po'ó. Nujisas
pjüwaymponecj cupj tji'yü'nacj Jesu-
cristo—nin tjevele.

29 Pedro wola tjevele. La p'a apos-
tolpan nin p'iyá tjowelepj niná:

—Dios qjuis tjijyü'ta, nun qjuis
tjüjü'tü ́ wa. Más 'ücj cupj nin lijicj
Dios tjijyü'tá. 30 Judiopan püna
tapatja, jupj yupj jis Dios waytsja.
Jupj jas tjijyünsa Jesucristo, pü'ü
niswá. Nun tjovalá Jesucristo cruz
po'ó, tepe'e, mop'in pü'ü niswá jupj.
31 Jupj já'asa quinam Dios li'inyampe,
jupj püné way mpes. Dios nin la
tjiji. Jesucristo Jepa jupj. Jupj la
tjiji gente 'ücj ca mpatjam Dios lal.
Dios jos israelpan 'aplijila se palá
malala nyuca la tjajay mpes. Jos
'üsüs la mijicj quinam jupj jos jinwá.
Dios perdonar lis mijis malala nyuca
la tjajay, nin jos jupj. 32 Pjü way
niná tjinyucucj, velecj niná la p'a
jilal. Dios Cjües nin p'iyá vele jupj.
T'üc' way gente pülücj way nin lajay
Dios tjijyü'tá. Dios jis tje'yaya jupj
Cjües yupj jisas po'ó la püt'üs —nin
tjowelepj.

33 Niná tjepjyacan̈ na, pajal ts'a
tji'in judiopan jis jepapan. Quelel
ja'ünantsja apostolpan.

34 Judiopan jis jepapan popa pjaní
Gamaliel lotsja. Fariseo waytsja jupj.
Sin tji'yüsa la tjíjitsja Moisés popel.
Jupj 'üsüs waytsja pjü jilal. Quina

jas tjijyünsa, jis tjijyü'tane'aj jajamapj
jilal pje'á jis lamanapostolpan. 35Tjil
na, tjevele judiopan jis jepapan jilal,
co'müypan jilal 'ots'ipj. Tjevele:

—Israelpan, 'in tjajamá ma malala
lojí niyom nenem jilal. 36 Nujola
tepyala, 'in lacasana Teudas tjevele
jupj p'iyá püné waytsja. Niyom cien
yulupjana topon jupj tjevelá, ne nin
la tjajay jupj tjevelá. Mop'in nin, la
p'a tjü'ünan jupj. Mpes niyom nenem
tjil yupj jiswant'a. Mpes len̈tsja yupj,
tjil mpes. 37 Locopyaya, p'a jyawca
na, jepapan gente sin tapac na, gente
pülücj la tjajay Judas tjevelá, jupj ne
Galilea mpe 'esepj. La p'a tjü'ünan
wa jupj. Mpes jupj cus tocon ̈ tjil wa
yupj jiswant'a. Mpes len̈tsja yupj, tjil
mpes. 38 Quina nun ma jisas niyom
nenem Jesucristo lal japon. Po ma
malala la tjüjí yupj jilal. Yupj p'in nin
quelel lajay ca nacj. Mpes t'üc' way
malala nyuca ca jis mpalas. Len̈ ca
nsem yupj. 39Ma selecj ncu Dios jos
jin lajay, ncu yupj sin nin lajay. Dios
jis capj p'ya'sa ca nacj. Mpes ca ma
polel lis müjí nujisas jin. Más 'ücj nun
ma lo palaná Dios lal —Gamaliel nin
tjevele.

40 Jupj tjevelá 'üsüstsja yupj jilal.
Jis tjüjütütj jajamapj jilal wama jis
la cuman apostolpan. Mo'o süptsja
apostolpan. Jis tjüjütütj ma ca mv-
elecj niswá Jesucristo po'ó. Nin la
tjajay na, tjowelepj 'ücj jis la winin
quinam.

41Apostolpan tjil judiopan jis jepa-
pan mpe. 'Ücj jisastsja 'üsüs waytsja
Dios lal malala jis tepyala, Jesucristo
sa con̈tsja mpes. 42 Lovin sin tji'yüsa
la tjajaytsja Jesucristo po'ó Dios wo
nt'a, gente jiswant'a 'ots'ipj. Pülücj jis
walap'a'a tjowelepj. Sin tji'yüsa la tja-
jaytsja Jesús ne Cristo jupj. Jupj tjac'
perdonar la qjuis mijis malala nyuca
la tjijicj. Sin tji'yüsa la tjajaytsja Dios
jas tjejyama jupj, ca jis capj mp'a'sas
judiopan.

6
Dios ts'uyupj lis t'apj niyom siéteya

jis capj lo p'acj.
1 Judiopan pülücj topontsja Jesu-

cristo lal. Nepénowa yupj griego
tjoweleptsja. Yupj ts'a tji'intsja
'ots'ots' way, la p'a judiopan la
tjajaytsja mpes. Tjowelepj: “Ja'ayapj
jis la las voyum tulucj jilal. Cupj
popa nepenowá jis vayum tulucj
'ots'ipj,mop'in tsjicjwayp'in se 'ayapj
yupj. Más pülücj se 'ayapj la p'a jis
vayum tulucj jilal”, nin tjowelepj.
2 Apostolpan dóceya tjüjütütj 'a jis
mulus pjü way Jesucristo lal japon.
Tjowelepj: “Malala cupj se 'ayacj jis la
las. Pülücj lijicj na, ma polel sin 'yüsa
lijicj Dios tjevelá. Más 'ücj sin 'yüsa
lijicj Dios tjevelá. 3 Más 'ücj niyom
siéteya ca la nt'a nun popé, yupj ca
nin la mijicj. Qjuisas niyom nenem
pajal 'üsüs nsem. Más 'ücj la p'a 'üsüs
javelepj yupj sin po'ó. Más 'ücj t'üc'
way lajay Dios Cjües velá. Más 'ücj
lovin salejepj tsjanmás 'üsüs lamijicj.
Cupj ca mvelecj yupj jis lal yupj ca jis
ma'ayacj jis la las nequem jis vayum
tecya'lin̈. 4Mpes cupj ca 'ücj sin 'yüsa
la mijicj Dios ts'uyupj jupj tjevelá. Ca
'ücjmvelecj hora pülücj Dios lal”, nin
tjowelepj apostolpan.

5 Yupj tjowelepj pajal 'üsüstsja pjü
jilal. Mwalá way la t'apj Esteban. Po
tepyónatsjapjüway Jesucristo tjevelá.
T'üc' way la tjíjitsja Dios Cjües velá.
La t'apj wa Felipe, Prócor 'ots'ipj,
Nicanor 'ots'ipj. La t'apj wa Timón,
Parmenas 'ots'ipj, Nicolás 'ots'ipj.
Nicolás judío tuluctsja. Antioquía
mpe 'eseptsja jupj. Ne'aj mwalá way
tepyona judiopan jinwá. Locopyaya,
p'a jyawca na, tjac' Jerusalén nt'a.
6 Niyom siete nenem t'üc' lis t'apj
na, jis tucuman yupj apostolpan nt'a.
Apostolpan sey pjucj po la tjo'otj,
tjowelepj Dios lal yupj mpes. 'Ücj ca
polel la mijicj Dios jos jin quinam.

7 Lovin más pülücj topon Dios
tjevelá. Jerusalén po'o 'ots'ipj pajal
pülücj jisastsja Jesucristo quinam.
Sacerdotepan pülücj topon wa Jesu-
cristo tjevelá.

Niyom Jesucristo ma jisas ntji'lin̈
Esteban.

8Esteban pajal 'üsüs la tjíjitsja, yom
p'inma polel liji jinwá. Pjü po yólatsja
jupj la tjíjitsja mpes. Dios pajal 'üsüs
la tjíjitsja jupj lal. Nin tepyalampes la
p'a jus nlay Dios cus tjep'ya'sa jupj.

9 Jerusalénpo'ó, judiopannepenowá
'a jis tjimyula nt'a, “'Ücj Pje'á Jis
La Winin” lotsja. 'A jis tjimyula,
nepénowa Cirene mpe ne'espan.
Nepénowa Alejandría mpe ne'espan.
Nepénowa Cilicia mpe ne'espan.
Nepénowa Asia mpe ne'espan. Yupj
nepenowá tjil Estebannt'a jis la velel.
10 Esteban tjevele yupj jilal. Jupj
po seletsja 'üsüs way la veles. Dios
Cjües cus tjep'ya'sa. Mpes yupj ma
salejeptsja tsjan jupj wola la veles.
P'a casá yólatsja yupj.

11Mpes la p'a jilal jaylacj la tjajay,
'ücj la tsuwil. La tsuwilpan tjowelepj:
“Esteban malala tjevele Moisés po'ó,
Dios po'ó 'ots'ipj”.

12 Niná tjowelepj mpes, judiopan
ts'a tji'in Esteban lal. Co'müypan ts'a
tji'in 'ots'ipj, Moisés popel sin 'yüsa
lajay ts'a tji'in 'ots'ipj. Tjiquil, ntji'lin̈
Esteban, tjaman jupj judiopan jis
jepapan nt'a. 13 Tjaman wa la p'a, la
ntsawilicj Estebanpo'ó. La tsuwilpan
tjowelepj:

—Niná lovin malala vele Dios wo
po'ó,malala vele Moisés tepyaca po'ó
'ots'ipj. 14 Tjepjya'aquecj jupj tjevele
Jesús ca jas mojoyes Dios wo. Jesús
neNazaretmpe 'eseptsja. Jupj tjevele
Jesús jos ma lijicj Moisés tjijyü'tá. P'a
way lijicj jos jupj —nin tjowelepj la
tsuwilpan.

15 Quina pjü way ne'aj tjatja po
tjunuc Esteban. Jupj wola ángelwola
jinwatsja.

7
Esteban tjevele judiopan jis jepa-

pan jilal, co'müypan jilal 'ots'ipj.
1 Sacerdote más püné tjevele Este-

ban lal. Tjevele:
—¿Ncu t'üc'way yupj tjowelepj?
2Esteban tjevele:

—Natjampan, najas nun pjo'oqué
napj velé. Jepapan way nun. T'üc'
way cupj qjuis Dios pajal püné. Lay
tepyala Abraham nt'a. Nun solejé
Abraham pajal püna tüpü'ü, cupj jupj
popa p'iyá püs naya pyatjaquecj. Lay
tepyala jupj nt'a Mesopotamia po'ó,
custjay Harán nt'a ma tjemey na p'in.
3Dios tjevele jupj lal: ‘Wyampemim.
La p'a wa qui'á patja mpemim. 'Amá
p'a wa nt'a napj ca mya man. Ne'aj
mpü'üm ca’, Dios nin tjevele Abra-
ham lal. 4Mpes tjemey Caldea mpe.
Harán nt'a tjemey, tüpü'ü. Jupj popay
tepe'e na, Dios jas tjejyama jupj qui'á,
nun potjaqué nt'a. 5 Dios 'amá ma
tje'yaya Abraham lal. Jas tüpwes 'aya
secj jupj. Dios tjevele p'a jawasa 'amá
ca ma'ayas. Abraham popa p'iyá püs
naya patja mpes ca jis ma'ayas wa,
tjevele. Abraham ts'uyupj tuluctsja
custjay, Dios niná tjevele na.

6 ”Dios tjevele: ‘Abraham popa
p'iyá püsnayapatja campatjam 'amá
p'a wa nt'a. Año cien yulupjana
ca mpatjam ne'aj —tjevele—. Pasal
yümücj tsji' lamijicj ne'aj, esclavopan
nsem yupj. Ne'aj patja ma ca jis
ma'ayacj tsji' la tjajay mpes. Lovin ca
malala lis mijicj.’ 7 Dios tjevele wa:
‘T'üc' way ca malala nyuca la mijicj
yupj jilal. Mpes napj ca jis capj ntül.
Abraham popa p'iyá püs naya patja
ca ncul qui'á niswá. Yupj ca mvelecj
napj lal. Pasal ca quelel la ma jicj’,
Dios nin tjevele. 8 Abraham po jost-
sja Dios tjevelá. Yuwal yola pyálatsja
yupj. Mpes Dios jis tjijyü'ta yupj t'ü
yupj jis cocoy tsjicj. Jostsja jat'ü ́ yupj
jis pjoloc' tsjicj way t'asiyú. Jat'ǘ
mpes ca jus nlayecj Abraham yuwal
jólatsjaDios lal. Mpes Abraham t'yüjü
Isaac, Isaac ts'ac' ocho tyá'atsja na.
Nin p'iyá Isaac t'yüjü wa Jacob. Nin
p'iyá Jacob t'yüjü wa jupj jatjampan
dóceya. Noypanwaytsja yupj püná.

9 ”Nun solejé Jacob jatjam pjaní
José lotsja. Jupj jatjampan la tjejya-
manan ̈ jupjmpes. Mpesvender la tja-
jay jupj la p'a jilal. Jaylacj la tjajay tja-
man jupj Egipto nt'a. Mop'in Dios cus

tecyon̈ca jupj. 10Pajal malala tepyala
José Egipto po'ó. Malala tepyala na,
pajal cus tjep'ya'sa Dios. Dios la
tjiji José pajal 'üsüstsja jepa lal ne'aj,
(Egipto jis jepa Faraón jupj tjowelepj
yupj.) Dios la tjiji José lovin seletsja
tsjan 'üsüs la mijis. Faraón jus nleya
José lovin po seletsja tsjan 'üsüs la
mijis. Mpes José jepa püné tepyala
Egipto po'ó, Faraón wo nt'a 'ots'ipj,
Faraón nin tje'yaya jupj lal.

11 ”P'a jawasa cjuwá jis la las
tepyala Egipto po'ó, Canaán po'ó
'ots'ipj. Malala jis tepyala pjü gente
jilal, israelpan jilal 'ots'ipj, cjuwatsja
jis la las. 12 Jacob jus nléyatsja vender
lajaytsja jis la las Egipto po'ó. Mpes
sin tjejyama jupj jatjampan Egipto
nt'a jaylacj la mijicj jis la las. Nin
mpes mwalá way tjil yupj. 13 P'a
jawasa sin tjejyama niswá jaylacj la
mijicj jis la las. José tjevele yupj jis lal
jupj p'iyá yupj sejatjam. Nin tepyala
na, Faraón jas tji'yüsa José jatjampan
po'ó. 14-15 José jis tjijyü'ta jatjampan
jis lal la cuwis yupj jis papay. Jacob
lotsja yupj jis papay. Tjevele pjü jis
ts'uyupan jis lal ncul, sejats'ompan
jis lal ncul 'ots'ipj. Jis tjijyü'ta jis lal la
cuwis Egipto nt'a. Mpes Jacob tjac'
Egipto nt'a, pjü jupj jatjampan jis
lal, jupj cüicpan jis lal wa. Pjü way
yupj setenta y cinco waytsja yupj.
Tapatja Egipto po'ó. P'a jawasa Jacob
tepe'e. Locopyaya, püna, jupj ts'uyupj
tecya'lin̈ 'ots'ipj. 16 P'a año yupj jis
cjüele tjat' Siquem nt'a, püna tapatja
nt'a. Jomwen jul tüpüntüpj. Püna
Abraham jaylacj la tjiji jomwen jul
niná, Hamor jatjampan vender la
tjajay.

17 ”Locopyaya, año pülücj tepyala
na, israelpan pajal pülücj yupj sin
popé tjamanun Egipto po'ó. Dios
nasa quelel 'yáyatsja 'amá p'a way,
püna tjevele Abraham lal ca ma'ayas
'amá niná. 18 Quina jepa p'a way
já'asatsja Egipto po'ó. Mop'in ma se-
letsja pjactsja José. 19 Jupj malala
la tjiji israelpan jilal. Cupj yupj sin
popa p'iyá püs naya pyatjaquecj. Pa-



HECHOS 7:20 233 HECHOS 7:40

jal malala jis tepyala jepa niná mpes.
Jis tjijyü'ta pje'á mo'onsocj yupj jis
tsjictjacj. Tjijyü'ta ne'aj jatja ca mal
yupj mpe, mpes jis tsjictjacj tecya'lin̈,
yusapj pátjatsjampes.

20 ”Niná tjijyü'ta na, Moisés tje-
mya'na. Pajal 'üsüs waytsja jupj Dios
lal. Mes cont'e mpes tüpü'ü jamay
lal, popay lal. 21 Mes cont'e t'üc'
tepyalana, tjaman, tüpüntüpjp'ant'a,
ne tjil. Tüpüntüpj nt'a Faraón jucucus
jus tjinyuca. Jupj t'yüna la tjiji jupj,
quepj t'yüna liji jinwá jupj popa p'iyá
lal. 22Ne'ajMoisés pjüway jas tji'yüsa
'oyn nyuca la tjajay egiptopan. Po
'üsüs way tjevele, pajal 'üsüs la tjiji
wa, jupj pünetsjampes.

23 ”Año cuarenta tyá'atsjana, quelel
jámatsja la nuc jupj gente, israelpan
waytsja yupj. 24 Tjemey na, jupj
tjinyuca Egipto mpe 'esepj syǘpatsja
israelpan popa pjaní. Israelpan
popa ma malala la tjiji, jupj sin
nin syǘpatsja jupj. Mpes Moisés
cus tjep'ya'sa israelpan popa. Jupj
tji'yü'na Egipto mpe 'esepj. 25Moisés
jólatsja israelpan sin tji'yü ́satsja jupj
jis capj p'yá'satsja, Dios la tjiji mpes.
Ma sin tji'yüsa yupj.

26 ”Yaya Moisés tjemey niswá is-
raelpan nt'a. Yus tjinyuca niyom
mát'eya; pjaní malala líjitsja p'a lal.
Moisés jostsja ma la palantsja yupj.
Tjevele: ‘Jatjampan nun. ¿Tsjanmpes
lo palaná?’ nin la tji'yüya. 27Malala
líjitsja pja'as la tjiji Moisés lal, la
tji'yüya: ‘¿Pjacj jin tjejyama qjuis la
jütütj? ¿Pjacj jin tjejyama la veles ncu
malala la tjijicj? 28Napj selé t'an̈ jipj
tji'yünan Egipto mpe 'esepj. ¿Ncu nin
p'iyá quelel lejay napj lal?’ nin la
tji'yüya. 29 Jupj tjevele mpes, Moisés
lecj tjeyá. Len̈ way campa ts'üequené
jupj. Madián nt'a patja nt'a tjemey.
Pjü ma ne'as tjunuc. Ne'aj tjowaya,
popamat'e tepyala jupj.

30 ”Locopyaya, año cuarenta
tepyala na, ángel lay tepyala Moisés
nt'a. Moisés tón̈catsja pje'á, wa
cjuwá nt'a, p'a len̈tsja nt'a. Ángel
lay tepyala jupj nt'a ne'aj. Ne'aj

waytsja p'in joc' mpe, joc' niná Sinaí
ló. Jül 'awa tüpwé. 'Awa culupwen
nt'a lay tepyala ángel. 31 Moisés jus
tjinyuca na, pasal jólatsja tjinyuca
mpes. Ne'as tjemey la nuc. Qjuis
Jepa Dios vele tjapjaca. 32 Tjevele:
‘T'üc'way Abraham tepyona napj lal.
T'üc' way Isaac tepyona wa napj lal,
Jacob tepyona wa. Yupj püna tapatja,
jipj yupj popa p'iyá püs naya püt'’,
nin tjevele. Moisés lecj tjeyatsja, ma
quelel nyúcatsja niswá 'owus.

33 ”Qjuis Jepa Dios niswa tjevele:
‘Tsjyam 'yüts'opta. Jipj ton ̈ nt'a 'amá
'üsüsway, napj qui'á jüsmpes. 34Napj
selé malala se palá napj ts'uyupan
Egipto po'o patjá. Tjapjacas yupj la
puyupj. La palá tjacuwis jis laman la
p'a nt'a. Mas. Jin majam Egipto nt'a’,
qjuis Jepa Dios nin tjevele.

35 ”Israelpan ma jisastsja Moisés
yas nam. Nujola tepyala yupj tjow-
elepj Moisés lal. La tjü'üy: ‘¿Pjacj
jin tjejyama qjuis la jütütj? ¿Pjacj jin
tjejyama la veles ncu malala la tji-
jicj?’ nin la tjü'üy. Dios püné ne jas
tjejyama jupj yupj nt'a, yupj jis jepa
tepyala. Jupj jas tjejyama pje'á jis la
man. Ángel lay tepyala jül lejen ̈mo'ó,
jupj p'iyá cus tjep'ya'sa jupj. 36Mpes
Moisés pje'á jis tjemyana Egiptompe.
Pajal 'üsüs la tjiji Egipto nt'a, yom
p'in ma polel liji jinwá. Nin p'iyá la
tjiji Mar Rojo nt'a 'ots'ipj. Yupj pajal
yólatsja jupj 'üsüs la tjiji mpes. Año
cuarenta mpes jis tjemyana jis wa
cjuwá nt'a. Pajal 'üsüs la tjiji ne'aj
'ots'ipj. 37 Nun solejé jupj tjevelá is-
raelpan jilal. Tjevele: ‘Profeta p'a
wa napj jinwá ncuwim; Dios ca jas
majamas nun nt'a. Nun popa nsem
jupj’, nin tjevele jupj. 38Solejé Moisés
já'asatsja israelpan jis lal joc' nt'a, joc'
niná Sinaí ló, wa cjuwatsja nt'a. Joc'
mo'o ángel tjevele Moisés lal. Niná
Moisés nin tjevele israelpan jis lal.
Qjuis JepaDios nin tjevele yupjmpes,
nunmpes 'ots'ipj.

39 ”Mop'in ma quelel lajaytsja
Moisés tjijyü'tá. Quelel jiltsja niswá
Egipto nt'a. 40 Tjowelepj Aarón lal,

Moisés len̈tsja na. Tjowelepj: ‘La
p'a dios witjacj la mijin. Yupj ca
qjuis manucj Egipto nt'a. Ma selecj
tsjan mpes Moisés ma tjac'. Jupj
qjuis ticyuna qui'á. Len̈ quinam jupj.
Püs way len̈tsja jupj’, nin tjowelepj.
41 Mpes vaca jinwá justa la tjajay
oro mpes. Niná yupj jis dios nsem
jisastsja. Animal tjü'ünan, vaca oro
wolap'a'a tüpüntüpj jupj. Po 'ücj
jisastsja la tjajaympes.

42 ”Pjulacj 'ots'ipj yupj jis dios wit-
jacj jin yólatsja yupj. Yólatsja yupj noy-
pan. Mpes Dios tjemey yupj mpe. Ma
jis capj tecyón̈catsja quinam. Püna
Dios profeta pjaní papel tepyacaDios
tjevelá. Tepyaca:
‘Israelpan, wa cjuwá nt'a tjalawiqué

año cuarenta mpes.
Ne'aj animal tjü'ü'ná, tja'ayá p'a

mpes.
Napj mpes tulucj la tjüjí.

43 P'a dios witjacj la tjüjí. Moloc jin
justa la tjüjí. T'üc' way nun
quelel lojitsja jupj.

Nujólatsja jupj püné.
Nun tjajamá jupj, jupj wo 'ots'ipj
tjajamá.

Renfán jin justa la tjüjí wa.
Quelel lojitsja jupj 'ots'ipj.
Nujólatsja jupj püné. Tjajamá
jupj.

Mpes napj ca nucopj ntülüs.
Nusinmajam ca campaway,
más campa Babilonia mpe nusin
majam ca’,

Dios nin tjevele.
44 ”T'üc' way cupj yupj sin popa

p'iyá püs naya pyatjaquecj. Yupj
tjelyawun ̈ nawa cjuwá nt'a, wa pülül
tatsja. Yupj la tjajay niná wa pülül.
Dios jas tji'yüsa la tjiji Moisés 'oyn
nyuca la mijis niná wosis. Niná Dios
wo ló. Nináwampes, salejeptsja Dios
jis capj tecyón̈catsja. 45 Locopyaya,
p'a año na, Josué jépatsja israelpan jis
lal quinam. Wa niná tjam custjay.
Josué jis tjemyana 'amá p'a wa nt'a.
Dios len̈ way pje'á sin tjejyama pjü
way ne'aj tapatjá. Israelpan tjamtsja
custjay wosis pülül. Locopyaya, año
pülücj tepyala na, David israelpan

jis jépatsja jupj. Tatsja custjay wosis
pülül. 46David pajal 'üsüstsja Dios lal.
David tjevele Dios lal: ‘Quelel si jünsǘ
wa püné jipj mpes. ¿Ncu 'ücj napj nin
lejay?’ la tji'yüya Dios lal. 47 Dios
jostsja ma nin liji. Mop'in 'üctsja Dios
lal David jatjam Salomón nin la mi-
jis. Mpes Salomón jas tjijyünsa wosis
pones Dios mpes.

48 ”Cupj selecj Dios ma pü'ü wa
mo'ó. Profeta pjaní papel tepyaca
Dios tjevelá. 49 Jupj tjevele:
‘Napj jyütütj tsjun po'ó.
Jyütütj nosis nt'a 'ots'ipj.
Nun ma polel su jünsü ́ wosis napj

mpes.
Ma pü'üswamo'ó.

Lovin jun ta'á winis.
50Pjü way la tjejay napj’,
profeta nin tepyaca Dios tjevelá —
Esteban nin tjevele.

51Esteban tjevele niswá. Tjevele:
—Pülücj way ma quelel japon Dios

tjevelá. Nun yupj jin p'iyá. Ma
pjo'oqué Dios tjevelá. Ma lojí Dios
tjijyü'tá. Ma jisas Dios Cjües. Nun,
israelpan püna tapatja jin p'iyá.
52 Püna profetapan tjowelepj Yom
'ÜsüsDios Lal ncuwim,más 'üsüsway
jupj pjü jilal. Israelpan püna tapatja
malala la tjajay profeta nepénowa
jilal. Tjü'ünan yupj nepenowá. Nin
p'iyá la tjüjí wa yom lal, niná Yom
'Üsüs Dios Lal. Nun tja'ayá jupj la
p'a jis la 'ünan. Mpes nun tjü'ü'ná
jupj. 53 Püna angelpan tja'ayapj Dios
tjijyü'tá. Newa nin, nun ma lojí Dios
tjijyü'tá —Esteban nin tjevele yupj
jilal.

Yupj tjü'ünan Esteban
54 Judiopan jis jepapan tjepjyacan̈

na jupj tjevelá,pajal ts'a tji'inEsteban
lal. Nin p'iyatsja co'müypan. Mpes
jis wis jis tiquilil. 55 Esteban newa
la tjíjitsja Dios Cjües jostsja jin la p'in.
Tsjun po'o tjinyuca. Tjinyuca jaw
Dios já'asant'a. Jus tjinyuca Jesucristo
tón̈catsja Dios li'inyampe. 56 Esteban
tjevele:

—Tjunuca. Napj polel nyuc Dios
já'asant'a. YomnináDios jas tjejyamá

si nuc napj. Ton̈ca Dios li'inyampe —
nin tjevele Esteban.

57 Yupj jis pjats' la topj la tjajay jis
mas mpes. Ma quelel pjyacan̈tsja.
Yümücj tjowelepj, ts'a tji'intsja mpes.
Pjü way yümücj ntji'lin ̈ Esteban.
58 Ntji'lin̈, tjaman jupj pülücj patja
mpe. Pe noypan la ts'i jupj po'ó,
jis la 'ünan. Tjamacjas, Saulo lotsja,
tjejyama yupj sin quip pje'apa pe la
ts'i na.

59 Esteban tjevele qjuis Jepa Jesu-
cristo lal:

—Nejepa, tjemyana napj neqjues —
nin tjevele.
Yupj lovin pe ne'aj la ts'i.
60Esteban tüic' jin tjüjünsü, yümücj

tjevele:
—Nejepa, ma nin jele t'as yupj

malala lajay napj lal. Ma jis capj
ntülün.
T'üc' tjevele na, tepe'e.

8
1 Saulo pjü tjinyuca. 'Üctsja jupj lal

yupj tjü'ünan Esteban.
Saulo malala nyuca la tjiji Dios

ts'uyupj jilal.
Quina Jerusalén po'o patja malala

nyuca la tjajay Dios ts'uyupj jilal
ne'aj. Mpes Dios ts'uyupj pülücj len̈
way tjil Jerusalén mpe. Jun ta'á
tjil Judea po'ó, Samaria po'ó 'ots'ipj.
Apostolpan p'in ma tjil.

2 Esteban tjü'ünan na, niyom
'üsüspan tjil, toc jupj. Po 'aplijílatsja
yupj jupj tepe'e mpes.

3 Newa nin, Saulo lovin malala
nyuca la tjiji Dios ts'uyupj jilal. Yupj
jis wa wama tjemey. Jupj jis ntjüi'le,
jis tjemyana cawilta nt'a.

Dios ts'uyupj tjowelepj Jesucristo
mpes Samaria nt'a.

4 Dios ts'uyupj tjil na Judea nt'a,
Samaria nt'a 'ots'ipj, lovin tjowelepj
la p'a jilal Jesucristo po'ó. 5 Felipe
tjemey wa Samaria nt'a. Ne'aj wa
pülücj lejen̈ nt'a yupj jis walap'a'a
tjevele Cristo po'ó, jupj ne Jepa niná
Dios tjevele ca jas majamas. 6 Felipe
'üsüs la tjiji ne'aj, yom p'in ma polel

liji jinwá, mpes pjü ne'aj patja pajal
jisastsja jupj tjevelá. 7 Jupj tjijyü'ta la-
panenpan pje'á mal gente jisas mpe.
Yümücj tjowelepj ne tjil. Gente ma
polel lyawun ̈tsja, len̈ way jis tji'yü'sa
la tjiji. Gente ma polel 'yutanan̈tsja
'ots'ipj, jis tji'yü'sa la tjiji. 8Mpes pjü
way ne'aj po 'ücj jisas jis tepyala.

9 Yom pjaní ne'aj Simón lotsja jupj.
Lapanenpan cus tjap'acj p'a casá la
mijis yom p'in ma polel liji jinwá.
Gente ne'aj pajal yólatsja jupj la tjiji
mpes. Jupj jostsja pjü yola püné
way jupj. 10 Ne'aj tapatja tjepjya-
can ̈ jupj tjevelá. Noypan, tsjictjacj
'ots'ipj, 'üsüs jin yólatsja jupj. Tjow-
elepj yom niná Dios jinwá jupj, pjü
'ücj liji Dios jinwá. 11 Püs way lapa-
nenpan cus tjap'acj nin lamijis,mpes
yupj yólatsja jupj 'üsüs, topon wa jupj
tjevelá.

12 P'a casá tepyala Felipe tjac'
na. Topon Felipe tjevelá Dios jyü'ta
po'ó. Jupj tjevele pajal 'üsüs tepyala
Jesucristo mpes. Topon na, bautizar
jis tepyala niyom, nequem 'ots'ipj.
13 Simón tepyona wa Felipe lal.
Bautizar tepyala jupj. Jupj cus
tecyón̈catsja Felipe lovin, jupj tjemey
nt'a. Tjinyuca pajal 'üsüs la tjíjitsja
Felipá, yom p'in ma polel liji jinwá.
Nin la tjiji sin 'yüsa lamijis Diosmpes
tjevele.

14 Apostolpan tapátjatsja custjay
Jerusalén po'ó. Sin tji'yüsa yupj
Samaria nt'a patja topon Jesucristo
po'ó. Mpes apostolpan sin tjajam
Pedro, Juan 'ots'ipj, Samaria nt'a.
15-16 Gente Samaria po'o patja bau-
tizar jis tepyala qjuis Jepa Jesucristo
mpes. Newa Dios Cjües ma tjemey
custjay yupj jisas mo'ó. 17 Mpes
Pedro, Juan 'ots'ipj, tjowelepj Dios lal
yupjmpes. Yupj sey pjucj po la tjo'otj.
Po la tjo'otj na, Dios Cjües yupj jisas
mo'o tjemey.

18-19 Simón tjinyuca niná tepyalá.
Mpes tjevele Pedro lal, Juan lal wa:

—Napj quelel po le 'otj wa gente
sey pjucj, Dios Cjües jisas wamamim.
Mpes t'emel ca nu ma'ayá, no 'oyá

napj ca nin p'iyá polel la mejay nun
lojí jinwá —Simón nin tjevele yupj
jilal.

20Pedro wola tjevele:
—Jipj pyon jipj polel jaylacj lejay,

ne nin p'iyá polel la mijin cupj lijicj
jinwá. Nin tulucj. Dios 'yaya jupj
Cjües, jaylacj tulucj. Ma qjuisas jipj
t'emel. Najas Dios ca ncawajas la
mijis jipj jet'emel. 21Ma jele Dios jola
jinwá. Mpes ma polel tsji' lejay cupj
qjuilal Dios mpes. 22 'Aplijila way t'as
jipj, malala jéletsja mpes. Dios lal la
monan jupj ca perdonar la mijis jipj,
malala jéletsja mpes. 23 Malala jipj
quelel nin lejay cupj lijicj jinwá. Jo-
mam jipj. Lovin malala lejay —Pedro
nin tjevele.

24 Simónwola tjevele:
—Pajal 'aplijila napj jipj tjevelen

mpes. Najas Dios ma ca nin la mijis
jipj tjevelen jin. La tjemyona Dios lal
napj mpes, ne jupj ma ca nin la mijis
napj lal—nin tjevele.

25 Nin tepyala Pedro, Juan, ne'aj
tapatja na. 'Üsüs tjowelepj yupj
salejeptsja mpes. Po jisastsja yupj
mponecj. Pülücj jis walap'a'a tjow-
elepj qjuis Jepa Jesucristo tjevelá.
T'üc' tjowelepjna, tjil niswá Jerusalén
nt'a. Newa jümücj casá lyawun̈tsja
na, Samaria mo'o patja jis lal tjow-
elepj wa, yupj jis wa nepénowa lejen̈
nt'a. La pülücj tjowelepj Samaria
mo'o patja jiswalap'a'á;nin tjowelepj
Jesucristo 'üsüs la tjiji quinam gente
mpes.

Felipe tjevele Jesucristo po'ó
Etiopíampe 'eseptsja lal.

26 Locopyaya ángel tjac', tjevele Fe-
lipe lal. Tjevele: “Jutja sur nt'a.
Ne'aj jümücj pü'ü jupj, jümücj niná
Gaza nt'a jama. Jerusalén mpe jac'
jümücjniná. Ne'ajmim jipj”, ángelnin
tjevele. Ne'aj jis wa cjuwá, gente len ̈.
27Mpes Felipe tjemey. Tjemey na, jus
tjinyuca yom pjaní jámatsja. Etiopía
mpe 'eseptsja jupj. Yom niná püné
waytsja Etiopía mo'ó. Quepj jepa
já'asatsja ne'aj Etiopía mo'ó. Candace
lotsja jupj. Yom niná jyámatsja jepa

t'emel. Quina tjactsja jupj Jerusalén
mpe. Jerusalén nt'a palá tipi'tje Dios
wolap'a'á, tjevele jupj pajal püné.
28 Quina jupj tjactsja carreta pajal
'üsüsmpes, cavayú la locjoctsja. Jupj
mo'o véletsja Isaías tepyacá, Isaías
profétatsja jupj püna. 29 Dios Cjües
tjevele Felipe lal: “Jutja carreta tya'a
nt'a, cus ncon̈con”.

30Mpes Felipe ts'üequené, la nüjüsü.
Ne'as tjemey na, tjapjaca jupj mo'o
véletsja Isaías tepyacá. Felipe la
tji'yüya:

—¿Ncu jin 'yüsamo'o velen?
31Wola tjevele:
—Ma nin 'yüsa. Len̈ pjacj nin

mü'üsüs la mijis. Viyá was, ma'ajam
napj lal—nin tjevele Felipe lal.

32 Etiopía mpe 'eseptsja mo'o
véletsja Isaías tepyacá, Dios Popel
popé. Tepyaca:
“Yupj oveja jaman na la 'ünan,

ma la puyupj ovejas.
Nin p'iyá tjaman yom pjaní.

Oveja lyájasa ton ̈ca, jupj ts'üil jat'ǘ na.
Nin p'iyá jupj lal, ma véletsja jupj.

33 Pajal 'üsüstsja jupj; yupj sin nin
ntji'lin̈ jupj. Pajal malala
nyuca la tjajay jupj lal, malala-
pan jis lal lajay jinwá.

Pjü ma cus tjap'acj. Pajal malálatsja
yupj.

Tjü'ünan jupj, mpes tjemey nosis
mpe.”

Isaías nin tepyaca püná.
34 Etiopía mpe 'eseptsja la tji'yüya

Felipe lal:
—¿Pjacj po'o tepyaca profeta niná?

¿Ncu jupj p'iyápo'o p'in tepyaca? ¿Ncu
p'a wa po'o tepyaca? —nin la tji'yüya.

35 Felipe jas tji'yüsa la tjiji Isaías
nin tepyaca Jesucristo po'ó. Felipe
pülücj way nin tjevele jupj lal Jesu-
cristo po'ó. Jas tji'yüsa la tjiji pajal
'üsüs tepyala Jesucristo la tjiji mpes.

36Newa jiltsja jümücj casá. Yacjaya
'üsü ́ pü'ü nt'a tjil. Etiopía mpe 'esepj
tjevele:

—'Unuca, 'üsü ́ pü'ü. Najas bautizar
ma palas la mijin. ¿Ncu 'ücj jipj lal? —
la tji'yüya.

37Felipe la tji'yüya:
—¿Ncu t'üc'way pyon jipj Jesucristo

po'ó?
Wola tjevele:
—Po pyon napj. Pyon Jesucristo

Dios Jatjam jupj.
Felipe tjevele:
—Mpes 'ücj bautizar mya palas la

mejay napj.
38 Mpes jupj tyantaná carretas.

Manas 'üsü ́ mo'o tjil. Felipe bautizar
la tjiji Etiopíampe 'eseptsja.

39 'Üsǘ mpe tjiquil na, Dios Cjües
tjemyana Felipe p'a nt'a. Etiopíampe
'esepj ma jus tjinyuca niswá Felipá.
Mpes jusapj tjemey. Po 'ücj jostsja
quinamJesucristompes. 40DiosCjües
tjemyana Felipe Azoto nt'a. Ne'aj
tjuwínetsja, tjevele yupj jis walap'a'á
Jesucristompes. Jun ta'á, pülücj patja
nt'a, tjevele jupj, Cesarea ne'as tje-
mey nas.

9
Saulo tepyonawa Jesucristo lal.
(Hechos 22.6-16; 26.12-18)

1 Saulo ts'i 'inyatsja custjay Jesu-
cristo lal japon jis lal. Yupj jilal
pajal malala véletsja jupj. Quelel si
'ünánatsja yupj. Quina quelel jámatsja
Damasco nt'a. Mpes jupj tjemey sac-
erdote más püné nt'a Jerusalén nt'a,
2 papel la mon tjemey. Papel quelel
t'yatsja judiopan 'a si mulú nt'a Dam-
asco po'ó. Papel véletsja 'ücj la tsu-
papj Jesucristo sa con̈, jis la cuman
Jerusalén nt'a. 'Ücj niyom ntsu'pas jis
la cuman, nequem 'ots'ipj.

3Papel nt'ya na, tjemey. Nasa ne'as
jámatsja na Damasco nt'a, tsjun po'o
pajal jaw tepyala. Saulo nt'a pajal
jaw tepyala wa, jupj t'asiyú pajal tje-
jyawca. 4 Tyüla, pǘ'ütsja. Vele pjact-
sja. La tji'yüya:

—Saulo, ¿tsjan mpes malala nyuca
lejay napj lal? —nin la tji'yüya.

5 Saulo la tji'yüya:
—¿Pjacj vele napj lal?
Wola tjevele:
—Jesucristo napj. Malala nyuca le-

jay jipj napj jisas jilal. Jipj nin lejay

na, malala nyuca lejay wa napj lal.
Napj buey tsjyac jinwá lejay jipj lal.
Buey tsjyaca nama jama,más yümücj
ntsjacas jupj lal. Buey niná jinwá
lejay jipj. Malala 'e palá nin lejay jipj.

6Mpes Saulo pajal lecj tjeyatsja, la
tji'yüya:

—¿Tsjan jyas napj la mejay?
Jesucristo wola tjevele:
—Jin tjijyünsa. Damasco nt'a ca

mim. Ne'aj yompjaní camveles tsjan
la mijin—Jesucristo nin tjevele.

7 Saulo cus tocon ̈ tjepjyacan̈ wa
vele pjactsja. Mop'in ma tjunuc pjacj
tjevelá. Mpes lacj tjeyapj wa yupj.

8 Saulo jas nisa. Jun la tyü'pa
na, ma polel nyúcatsja jupj. Mpes
yupj jupj mos ntji'lin̈ tjaman Dam-
asco nt'a. 9Ts'ac' cont'e ma nyúcatsja.
Ma tjelyaja. Ma tjümü'ü.

10 Ananías tüpü'ü wa Damasco
po'ó. Jesucristo lal pyónatsja jupj.
Nin jawas p'iyá Dios la tjiji Ananías
tjinyuca Jesucristo. Tjinyuca Jesu-
cristo tjac', tjevele jupj lal:

—Ananías.
Ananías la tji'yüya:
—Nejepa, ¿tsjan jyas?
11Qjuis Jepa Jesucristo tjevele:
—Judas wo nt'a mim. Jümücj ‘T'atsj

Way’ ló, ne'aj pü'ü. Yom pjaní pü'ü
ne'aj, Tarso mpe 'esepj, Saulo ló jupj.
Quina jupj vele Dios lal. 12 Dios lal
tjevele na, napj la tjejay jupj tjinyuca
yom pjaní tjac' jupj nt'a, yom niná
Ananías ló. Tjinyuca yom niná jay
pjucj po la tje'yot'a, la tjemyona Dios
lal jupj ca 'ücj nucus niswá. Jipj p'iyá
yom niná jupj tjinyucá. Jupj ca jus
nlayes napj jin tjejyam —Jesucristo
nin tjevele.

13Ananíaswola tjevele:
—Nejepa, pülücj nawala tjowelepj

jupj mpes. Tjowelepj pajal malala
nyuca la tjiji Dios ts'uyupj jis lal
Jerusalén nt'a. 14 Yupj javelepj 'ücj
sacerdote noypan jilal jupj tsyu'pa
cyapj jacon ̈ jilal —Ananías nin wola
tjevele.

15Newa nin, Jesucristo tjevele:
—Jipj ca mim jupj nt'a. Napj la

t'ya Saulo. Quina ca la mijis napj

najas jinwá. 'Ücj ca mveles napj nin
po'ó judiopan tulucj jilal, yupj jis jepa
noypan jilal 'ots'ipj, israelpan jilal
'ots'ipj. 16 Jas mü'üsüs ca la mejay pa-
jal malala mpalas jupj lal napj mpes
—Jesucristo nin tjevele Ananías lal,
jupj jun si tsicyaca jinwá tjinyuca na.

17 Mpes Ananías tjemey. Jus
tjinyuca Saulo. Jay pjucj po la
tje'yot'a, tjevele: “Saulo, natjam jipj.
Napj selé qjuis Jepa Jesús lay tepyala
jipj lal jümücj nt'a. Jupj nin tjejyama
jipj nt'a, mpes ca nucun niswá. Dios
Cjües ca mim jyas mo'ó, mpes ca la
mijin Dios Cjües vele jin”, Ananías
nin tjevele. 18 Len̈ way cjul jupjula
jinwá palá tinca Saulo junmpe, polel
nyúcatsjaniswá. Jas tjijyünsa. Ananías
bautizar la tjiji jupj. 19 Nin la tjiji
na, Saulo tjelyaja, tjümü'ü, mpes 'ücj
já'asatsja niswá.

Saulo tjevele Jesucristo po'ó Dam-
asco nt'a.
Saulo tsjicj way tüpü'ü Jesucristo

lal japon jilal Damasco nt'a. 20 'Üsüs
tjevele Jesucristo mpes judiopan 'a
si mulú nt'a. Tjevele Jesucristo Dios
Jatjam. 21 Jupj tjevele tjepjyacan ̈ po
yólatsja jupj nin tjevele mpes. Ma
sin tji'yüsa tsjan mpes 'üsüs véletsja
Jesucristo mpes. Salejeptsja malala
nyuca la tjiji Jesucristo jisas jilal
Jerusalén nt'a. Salejeptsja jupj tjac'
Damasco nt'a la tsupapj Jesucristo
lal japon, jis la man sacerdote
noypan nt'a Jerusalén nt'a. Ma
quelel japontsja Saulo Jesucristo po'o
pyónatsja quinam. 22 Mop'in nin,
más 'üsüs way véletsja jupj lovin,
mpes la p'a wa Jesucristo po'o topon
Saulo tjevele mpes. Jupj tjevele
mpes, judiopan Damasco nt'a patjá
sin tji'yüsa t'üc' way Jesucristo Jepa
niná Dios tjevele ca jas majamas
jis capj la p'acj judiopan. Yupj ma
quelel japontsja Saulo lal, mop'in ma
salejeptsja tsjanmás 'ücjwola la veles
jupj lal.

23P'a jawas judiopan 'a jis tjimyula.
Yupj ma jisastsja Saulo. Mpes tjow-
elepj ca mü'ü'nacj jupj. Damasco nt'a

tapatja t'asiyú campanya tón̈catsja
tjüwücj. Quelel la nuctsja tjüwücj
jun vilicj nt'a; jupj nepé lay tepyala
na, quelel ja'ünantsja Saulo. 24 Lovin
jaw na, püste na 'ots'ipj, la tjunuct-
sja. Saulo jus nleya la nuctsja yupj,
quelel ja'ünantsja jupj. 25Mpes püste
na, jupj discipulopan palá tjo'onsopj
jupj tjüwücj jun mpe. Quiliyú püné
mo'o tjá'asa, palá tjo'onsopj jupj 'üpǘ
mpes, ne 'ücj tjemey jupj yupj tapatja
mpe.

Saulo tjemey Jerusalén nt'a.
26 Saulo tjemey Jerusalén nt'a.

Quelel jámatsja Jesucristo lal japon
'a jis tjimyula nt'a. Mop'in lacj
tjeyaptsja yupj jupj lal. Ma to-
pontsja quina se cón̈catsja Jesucristá.
27 Bernabé p'in tepyona jupj 'üsüs.
Lal tjac' Saulo, tjil apostolpan nt'a.
Tjevele: “T'üc' way Saulo quina jos
Jesucristá. Jus tjinyuca qjuis Jepa
Jesucristo jümücj nt'a, jupj tjevele
Saulo lal. Locopyaya Saulo 'üsüs
tjevele Jesucristo mpes Damasco
nt'a patja jilal. Ma lecj jéyatsja; 'ücj
tjevéletsja Jesucristo mpes”, Bernabé
nin tjevele. 28 Tjevele mpes, 'üctsja
quinam yupj jilal Saulo jámatsja yupj
'a si mulú jatja nt'a. Mpes Saulo
lovin tjemey Dios ts'uyupj nt'a 'a jis
tjimyula na. 29 Jerusalén nt'a pülücj
jilal tjevele Jesucristo po'ó. Poma lecj
jéyatsja la veles Jesucristompes. Ne'aj
judiopan pülücj griego javeleptsja.
Yupj jilal 'ots'ipj nin tjevele Jesucristo
mpes. Yupj quelel ja'ünantsja jupj.
30 Dios ts'uyupj jus nlay yupj quelel
ja'ünantsja jupj. Mpes tjaman jupj
Cesarea nt'a. Ne'aj jas tjajam Tarso
nt'a.

31 Quina Dios ts'uyupj 'ücj játjatsja
Judea mo'ó, nin p'iyá 'ücj játjatsja
Galilea mo'ó, Samaria mo'ó 'ots'ipj.
Más 'in 'üsüs way sin tji'yüsa Jesu-
cristo mpes. Nin la tjajay Dios jost-
sja jinwá; salejeptsja jupj ca jis capj
ntülüs malala lajay. 'Ücj jisas tepyala
Dios Cjües jis capj tjep'ya'sa mpes.
Más 'in pülücj witjacj Jesucristo lal
topon janmacj.

Eneas tji'yü'sa tepyala.
32Quina Pedro jun ta'á tjemey yus

la nuc Dios ts'uyupan. Nin mpes tje-
mey wa yus la nuc Dios ts'uyupan
Lida mo'ó. 33 Ne'aj malala jos jus
tjinyuca. Eneas lotsja jupj. Pasal püs
pǘ'ütsja jupj, año ocho mpes pǘ'ütsja.
Ma polel 'utanatsja jupj. 34 Pedro
tjevele jupj lal: “Eneas, Jesucristo 'i
'ü'sa liji. Jin tjijyünsa”, Pedro nin
tjevele. Mpes len̈ way jas tjijyünsa
jupj. 35 Pjü Lida mo'o patja, Sarón
mo'o patja 'ots'ipj, tjunuc 'ücjwínetsja
jupj quinam. Mpes yupj pjü way
quelel sa con ̈tsja wa qjuis Jepa Jesu-
cristo.

Tabita tepe'e, nyucunú tepyala
niswá.

36 Quepj tüpü'ü Jope po'ó, Tabita
ló. Griegopan jis tin Dorcas lotsja
jupj. Jesucristo lal pyónatsja jupj.
Lovin 'üsüs nyuca la tjiji la p'a wa
jilal. Lovin jis capj tjep'ya'sa jis t'emel
cjuwá. 37Pedro ne'aj p'in tjuwine na,
Tabita malala jos tepyala, tepe'e. Jas
tapatsj jupj jüp'üy. (Judiopan lovin
nin lajay, mpes nin la tjajay.) Cuarto
viyapa ton ̈ca nt'a tüpüntüpj jüp'üy.
38 Jesucristo lal japon ne'aj jus nlay
Pedro pǘ'ütsja Lida nt'a. Lida ne'aj
way p'in Jope lal. Mpes yupj sin tja-
jam niyom mat'e Pedro nt'a. Tjow-
elepj len̈ way ncuwim Jope nt'a.

39Mpes Pedro len̈ way tjemey yupj
jilal Jope nt'a. Ne'as tjemey na, tja-
man jupj Dorcas jüp'üy nt'a, cuarto
viyapa ton̈ca nt'a. Ne'aj pjü jis vayum
tulucj tjiquil, la puyuptsja. Tjowelepj
Pedro lal: “'Unuca jipj, sin quip pajal
pülücj la tjiji la p'a mpes. Pajal 'üsüs
waytsja jupj.”

40 Pedro pje'á sin tjejyama. Tjil na,
tüic' jin tjüjünsü, tjevele Dios lal. T'üc'
tjevele na, jus tjinyuca jüp'üy, tjevele:
“Tabita, jin tjijyünsa”. Mpes Tabita
jun la tyü'pa. Jupj Pedro jus tjinyuca
na, jas nisa, tjá'asatsja. 41 Pedro jupj
mos 'in wa ntjüi'le, jas nisa jupj.
Pedro tjevele Dios ts'uyupj jilal, jis
voyum tulucj jilal 'ots'ipj, wama ncul
niswá. Yupj jus tjunuc Tabita pü'ü

niswá. 42 Mpes pjü way Jope nt'a
patja jis wala tjowelepj niná tepyalá.
Mpes pülücj topon Jesucristo lal, nin
tepyala mpes. 43 Püs way 'in Pedro
tüpü'ü Jope nt'a. Tüpü'ü Simón wo
nt'a. Simón lovin pjoloc' napnapj la
tjíjitsja, vender la mijis.

10
Pedro tjemey Cornelio wo nt'a.

1 Cesarea mo'o tüpü'ü Cornelio.
Jupj jépatsja militar cien witjacj jilal.
Militar nenem “Italia Mpe Ne'espan
La Palan” yupj jis lá. 2 Cornelio po
jostsja Dios. Jupj po seletsja Dios ca
jis capj ntülüs malala lajay. Pjü way
jupj wo nt'a pátjatsja salejeptsja wa.
Cornelio lovin jis tje'yaya cjuwá jilal.
Lovin tjevele Dios lal. 3P'a jawasa las
tres na, t'awaná, Dios la tjiji tjinyuca
Dios ángel pjaní. 'Üsüs tjinyuca jupj.
Ángel tjac' jupj nt'a, tjevele:

—¡Cornelio!
4 Cornelio püs way tjinyuca ángel.

Po lecj jéyatsja jupj ángel tjac'mpes. La
tji'yüya:

—Nejepa, ¿tsjan jyas ne tjacuy?
Ángelwola tjevele:
—Dios lal velen na, jupj pjoca. Jupj

selé jipj se 'an cjuwá jilal. 5 Sin ma-
jaman noyomes Jope nt'a la cuman
Simón. Simón niná Pedro ló wa jupj.
6 Ne'aj pü'ü jomica lal. Jupj jomica
Simón ló wa jupj. Pjoloc' napnapj liji
jupj. Simón wo 'üsü ́ la nt'a ton̈ca —
ángel nin tjevele Cornelio lal.

7 Ángel tjemey na, Cornelio tjevele
jupj jomozopan mát'eya jilal, militar
pjaní lal 'ots'ipj. Militar niná po 'üsüs
waytsja jupj. Tepyona wa Dios lal.
Lovin tsji' la tjíjitsja Cornelio wo nt'a.
8Cornelio jiswala tjevele pjü tepyalá.
T'üc' tjevele na, sin tjejyama Jope nt'a
la cuman Pedrú.

9 Yaya jümücj po'o p'in jiltsja
custjay. Lots'ac' culupwen nt'a já'asa
na ne'aj way p'intsja Jope. Quina,
Jope nt'a, Pedro wo casá tjemey
la veles Dios lal. 10 Vecj tepe'e,
quelel lyájatsja. Cjuwá custjay, quina
lajaytsja jis la las. Jun si tsicyaca

jinwá tjinyuca jupj. 11 Tjinyuca tsjun
po'ó jun tjecjyoltse, 'ücj tjinyúcatsja.
Cobija pajal püné tjinyuca. Palá
tjac' tjinyuca. Tsjülǘ casá tsyú'patsja.
12 Animal pülücj mo'o pátjatsja. Latsj
'ots'ipj mo'o pátjatsja. 'Ümüjütütj
jinwá 'ots'ipj mo'o pátjatsja. Tsipyaya
'ots'ipj mo'o pátjatsja. 13 Jupj tjapjaca
nepé vele pjactsja. Tjevele:

—Pedro, jin tjijyünsa. Jis tji'yü'na,
nlajan.

14Pedro wola tjevele:
—Lovinmapolel la las yupj. Moisés

popel qjuisí jütüta ma nlajacj pis
niná. Yupj pis te jinwá,ma polel nla-
jacj, mpes lovinma nin tjelyá napj.

15 Tjapjaca nepé vele pjactsja
niswá:

—Dios tjevele yupj jis pis 'üsüs.
Ma mvelen yupj jis pis malala —nin
tjevele.

16 La con tjapjaca nepé vele pjact-
sja. La con nin p'iyá tjijyü'ta la 'ünan,
nlajas yupj jis pis. T'üc' tjevele na,
cobija viyá tjemey tsjun po'ó.

17 Pedro pajal jólatsja tjinyuca
mpes. Ma jas tji'yüsa tsjan mpes
Dios la tjiji tjinyuca niná. Newa
nin jólatsja na, niyom Cornelio sin
tjejyama tjiquil Simón wo nt'a. Nasa
la tjü'üy la p'a jis lal ca'aj tón̈catsja
Simón wo. Quina tjiquil yupj jupj
jun vilicj nt'a. 18 Yümücj la tjü'üy ncu
Simónne'aj já'asa, jupjnePedro lówa.

19 Pedro jólatsja custjay tjinyuca
mpes. Dios Cjües tjevele jupj lal:
“Niyom cont'e la 'e pal. 20Ma jele t'as.
Napj tjijyütütj, ne tjiquil jipj nt'a. Jin
tjijyünsa, palá mim, jis capj ncon̈con
mim yupj jilal”, Dios Cjües nin tjevele
jupj lal.

21 Mpes Pedro palá tjemey yupj
nt'a. Tjevele:

—Napj ne nun la no palá. ¿Tsjan
mpes tjuculá? —la tji'yüya.

22Wola tjowelepj:
—Cornelio qjuisin tjejyama mpes

tjiquilaca. Jupj jepa, militar cien jilal.
Pajal 'üsüs way jupj. Jupj selé Dios
ca jis capj ntülüs malala lajay. 'Üsüs
way jupj pjü judiopan jilal. Dios ángel

tjevele jupj lal. Tjijyü'ta jupj qjuisin
majamas jipj nt'a, la cuman jipj jupj
wo nt'a. Dios jos jipj mvelen Cornelio
lal—nin tjowelepj Pedro lal.

23 Mpes Pedro tjevele 'ücj wama
jiquil. Jis tje'yaya tjijinan ̈ püstempes.
Yaya püstapj Pedro tjemey yupj ji-

lal. Dios ts'uyupj nepenowá Jope
po'o tapatja tjil wa. 24 Ts'ac' pjaní
mpes tjelyawun ̈. Yaya Cesarea ne'aj
tjil. Cornelio la si nucutsja. Pjü
way ne'aj patja jupj jüpülücpan sin
popé ne'aj tjatja wa. Jupj jomicapan
ne'aj tjatja watsja jupj lal. Cornelio
'a jis tjimyula. Jupj jostsja mpjacan̈
wa Pedro velá. 25 Pedro ne'as way
p'in tjemey, Cornelio jupj tüic' jin
tjüjünsü Pedro wolap'a'á. Jupj jólatsja
Pedropüné. 26Pedro jas tjijyünsa jupj.
Tjevele:

—Jinni'isa. Yomp'innapj jipj jinwá.
27 Jupj lal véletsja. Wama tjil Cor-

nelio wo mo'ó. Pedro pülücj yus
tjinyuca, játjatsja ne'aj. 28Tjevele:

—Nun solejé malala judiopan 'a si
mulú judiopan tulucj jilal. Moisés
tjijyü'tamanin lamijicj. P'a casá nola
napj quinam. Dios nin tji'yüsa la tjiji
pjü gente yuwal. Judiopan más 'üsüs
tulucj. 29Mpes Cornelio sin tjejyama
nanapj lal la cuwis, len̈way tjacuwis.
¿Tsjanmpes jisastsja napj tjacuwis? —
Pedro la tji'yüya.

30Cornelio tjevele:
—Ts'ac' yulupjana nasa, yom lay

tepyala napj nt'a. Jupj jas quip pasal
pje waytsja, jaw jinwá. Las tres
na, t'awaná, tjac' jupj. Laja sectsja
napj, napj Dios lal tjeveletsja na.
31 Jupj tjevele: ‘Cornelio, Dios lal
tjevelentsja na, tjapjaca jupj. Jupj
selé jipj se 'an cjuwá jilal. 32 Mpes
niyom sin majaman Jope nt'a la
cuman Simón. Simón niná Pedro ló
wa jupj. Ne'aj way pü'ü jomica lal.
Jupj jomica Simón ló wa jupj. Pjoloc'
napnapj liji jupj. Simón wo 'üsü ́ la
nt'a ton̈ca’, jupj nin tjevele napj lal.
33Mpes len̈ way sin tjejyam jipj nt'a
la cuman. Po 'üsüs way jipj, tjacuy.
Pjü cupj qui'á 'a qjuis tjimyula. Dios
qjuiyus nyuca. Quelel pjya'aquecj

jipj velen. Pjü way qjuis Jepa Dios
'i jütüta la veles, ca nin mvelen —
Cornelio nin tjevele.

Pedro tjevele Cornelio wo nt'a.
34Mpes Pedro tjevele:
—Napj selé quinam t'üc' way pjü

gente yuwal Dios lal. Judiopan
más 'üsüs tulucj. Pjü gente yuwal.
35 Pjü p'a nt'a patja, nepenowá 'üsüs
nyuca lajay. Salejepj Dios ca jis
capj ntülüs malala lajay. Mpes pjü
yupj 'üsüs Dios lal. Nepénowa yupj
judiopan. Nepénowa yupj judiopan
tulucj. 36 Nun solejé Dios tjevele
judiopan jilal. Tjevele yupj polel
'üsüs nsem jupj lal Jesucristo mpes.
Jesucristo JepaPünépjümpes. 37Nun
solejé Juan el Bautista tjevele gente
jis walap'a'á, bautizar lis tjiji jupj.
T'üc' la tjiji na, solejé tsjan tepyala
Galilea nt'a, pjü way jun ta'á Judea
po'ó 'ots'ipj. 38 Jesucristo tjac', jupj
ne Nazaret mpe 'eseptsja. Dios
tje'yaya jupj Cjües Jesucristo jos mo'o
la püt'üs. Jupj la tjiji Jesucristo
pajal pünetsja. Solejé Jesucristo
pajal 'üsüs nyuca la tjiji. Tjijyü'ta
lapanenpan tjil gentempe. Dios lovin
cus tecyón̈catsja Jesucristá.

39 ”Mpes quina pülücj jilal velecj
Jesucristo la tjiji mpes. Tjinyucucj
mpes velecj. Tjinyucucj jupj la tjijá
Jerusalén mo'ó, jun ta'á Israel mo'ó
'ots'ipj. Judiopan tjovalapj jupj cruz
po'ó la mas. Mpes yupj tjü'ünan jupj.
40 Locopyaya ts'ac' cont'e tepyala
na, Dios jas tjijyünsa jupj, nyucunú
tepyala niswá. Jupj lay tepyala cupj
qjuilal. Dios qjuis tje'yaya 'ücj jus
tjinyucucj. 41Ma pjü jilal lay tepyala.
Cupj qjuilal la p'in lay tepyala jupj.
Yas nam Dios la qjuis t'ya la nuc
Jesucristo. Jupj tjelyaja, tjümü'ü wa
cupj qjuilal. 42 Qjuis tjijyü'ta la p'a
jis walap'a'a mvelecj cupj. Qjuis
tjijyü'tamvelecj Dios la t'ya jupj, jupj
mveles ca pjü jilal ncu 'üsüs la tjajay,
ncu malala la tjajay. Nin ca mveles
patja jilal, tecya'lin̈ jilal 'ots'ipj. 43Pjü
profetapan nin p'iyá tapac. Yupj
tapac cupj tepyonecj na Jesucristo lal,

Dios perdonar la qjuis mijis malala
nyuca la tjijicj. Jesucristo mpes jupj
'ücj perdonar la qjuisiji —Pedro nin
tjevele yupj jilal.

Dios jupj Cjües jis tje'yaya Cornelio
wo nt'a.

44 Pedro véletsja custjay. Newa
véletsja na, Dios Cjües tjac', pjü jisas
mo'o tjemey, Pedro tjevele tjepjya-
can ̈ jisas mo'o tjemey. 45Nin tepyala
na, Pedro lal tjiquil pajal yólatsja nin
tepyala mpes. Dios ts'uyuptsja ju-
diopanwaytsja yupj. Mop'inma sale-
jeptsja Dios ca ma'ayas jupj Cjües ju-
diopan tulucj jilal la püt'üs. 46 Yupj
tjepjyacan̈ judiopan tulucj javelept-
sja la p'a jis tin, yupj p'iyá ma sin
'yü ́satsja. Mpes judiopan nenem sin
tji'yüsa t'üc' way Dios jis tje'yaya jupj
Cjües. Ma jus nlaytsja ca nin mpalas.
Pedro tjevele yupj jilal:

47 —T'üc' way 'ücj pjü bautizar li-
jicj cupj. Dios jis tje'yaya jupj Cjües,
jupj qjuis tje'yaya jinwá —Pedro nin
tjevele.

48 Mpes tjijyü'ta bautizar lis mijicj
yupj, Jesucristo mpes. Bautizar jis
tepyala na, la tjomon Pedro lal jupj
ma'ajam yupj jilal, p'a jawasa mim.
Mpes nin la tjiji jupj.

11
Pedro tjevele judiopan jilal tsjan

'üsüs tepyala Cornelio wo nt'a.
1 Jis wala tjowelepj apostolpan jis

lal judiopan tulucj topon wa Dios
tjevelá. Pjü way Dios ts'uyupj Judea
mo'ó tjepjyacan̈ wa niná. 2 Dios
ts'uyupj Jerusalén po'o patja tjepjy-
acan ̈ wa. Judiopan waytsja yupj.
Mpes Pedro tjemey na Jerusalén nt'a,
tjiquil jupj nt'a. La tjowelel jupj lal.
3Tjowelepj:

—Malala nin jipj judío tulucj nt'a
tjay, tüpüt' yupj jilal.

4 Pedro tjevele yupj jilal pjü
tepyalá. 5Tjevele:

—Jope nt'a tüpü'üstsja napj, pülücj
patja nt'a. Dios lal tjeveletsja.
Dios la tjiji nan si tsicyacj jinwá
ntepalá. Jupj la tjiji tjinyuc cobija

pajal püné jinwá tsjun po'ó. Palá
tjactsja jupj. Tsyú'patsja tsjülǘ casá.
Palá tjac' napj nt'a. 6 Wama jus
tjinyuctsja napj. Animal pülücj mo'o
pátjatsja. Qjuisiyasma nepenowá
yupj. 'Ümüjütütj jinwá mo'o pátjatsja.
Latsj 'ots'ipj mo'o pátjatsja. Tsipyaya
'ots'ipj mo'o pátjatsja. 7 Nepé vele
pjactsja, tjevele: ‘Pedro, jin tjijyünsa.
Jis tji'yü'na,nlajan’, nin tjevele. 8Napj
wola tjevelé: ‘Lovin ma polel la las
yupj. Moisés popel qjuisí jütüta ma
nlajacj pis niná. Yupj jis pis te jinwá,
mapolelnlajacj,mpes lovinma tjelyá
napj.’ 9 Tsjun po'o nepé vele pjactsja
niswá. Tjevele: ‘Dios tjevele yupj
jis pis 'üsüs. Ma mvelen yupj jis pis
malala’, tjevele. 10La con nin tjijyü'ta
jis pis la las. T'üc' tjevele na, cobija
viyá tjemey tsjun po'ó.

11 ”Tjemey na, niyom cont'e tjiquil
tüpü'üstsjant'a. Cornelio sin tjejyama
Cesarea mpe. 12 Dios Cjües napj lal
tjevele: ‘Jipj ca mim yupj jilal. Ma
jele t'as.’ Mpes tjum yupj jilal. Qjuis
catjampan séisiya tjil wa. Corne-
lio wo wama tjeleque. 13 Cornelio
tjevele jupj jus tjinyuca ángel, wo
mo'o tón̈catsja. Ángel tjevele: ‘Jope
nt'a sin majaman niyom nepenowá
la cuman Simón. La p'a lówa jupj, Pe-
dro ló wa jupj. 14 Jupj ca jin mü'üsüs
la mijis. Wya nt'a patja pjü way ca
sin mü'üsüs la mijis wa. Jupj tjevele
toponé na, nun 'üsüs nsem Dios lal,
mpes 'ücj campatjaquéDios lal’, ángel
nin tjevele Cornelio lal.

15 ”Mpes napj tjevelé yupj jilal.
Tjeveletsja na, Dios jis tje'yaya jupj
Cjües. Nun solejé 'onin ne nin
tepyala Dios qjuis tje'yaya jupj Cjües.
Nin p'iyá tjac' wa jupj Cjües yupj
nt'a. 16 Napj nola tepyala Jesucristo
tjevelá. Tjevele: ‘Juan gente bautizar
lis tjiji 'üsü ́ mpes la p'in. Mop'in más
'üsüs ca nu mpalas p'a jawas. Dios ca
nu ma'ayas jupj Cjües.’ 17 Qjuis Jepa
Jesucristo lal tepyonecj na, Dios qjuis
tje'yaya jupj Cjües. Nin p'iyá Dios la
tjiji yupj jilal Cornelio wo nt'a. Po
'üsüs napj lal nin la tjiji. Napj ma le

velel Dios lal—Pedro nin tjevele.
18 Niná tjepjyacan̈ na, ma la tjow-

elel niswá Pedro lal. 'Üsüs way tjow-
elepj Dios po'ó. Tjowelepj:

—Dios jos judiopan tulucj 'aplijila
nsem 'ots'ipj, malala nyuca la tjajay
mpes; caDios jos jin lamijicj quinam.
Mpesyupj lovin campatjam jupj lal—
nin tjowelepj.

Dios ts'uyupj tjowelepj Jesucristo
po'ó Antioquía nt'a.

19Nujola tapalas judiopan tjü'ünan
Esteban. Malala nyuca la tjajay wa
Dios ts'uyupj la p'a jilal. Mpes Dios
ts'uyupj ts'equenen̈ Jerusalén mpe.
Jun ta'á tjil. Nepenowá tjil wa Feni-
cia nt'a, campa ne'aj. Nepenowá
tjil wa Chipre nt'a, campa wa ne'aj.
Nepenowá tjil Antioquía nt'a, campa
wa ne'aj. Yupj tjowelepj judiopan
jilal p'in Jesucristo po'ó. 20 Mop'in
niyom nepenowá tjil wa Antioquía
nt'a Chipre mpe, Cirene mpe 'ots'ipj.
Niyomnenem tjowelepjwa judiopan
tulucj jilal qjuis Jepa Jesucristo po'ó.
21 Tjowelepj na, qjuis Jepa Jesucristo
jis capj tjep'ya'sa. Mpes judiopan tu-
lucj pülücj topon, jisastsja Jesucristo.

22La p'a wa jis wala tjowelepj Dios
ts'uyupj jis lal Jerusalén po'ó, mpes
yupj tjepjyacan̈ judiopan tulucj An-
tioquía po'o patja jisastsja wa Jesu-
cristo. Mpes jas tjajam Bernabé An-
tioquíant'a, yupj jis lal la veles. 23 Jupj
tjemey na, tjinyuca Dios pajal 'üsüs
way la tjiji yupj mpes. Mpes pajal
'ücj jos tepyala jupj. Bernabé tjevele
yupj jis lal: “Lovin jisas t'as qjuis Jepa
Jesucristo. Lovin la tjüjí jupj tjevelá.”
24 Bernabé 'üsüs waytsja jupj. Po la
tjíjitsja Dios Cjües jostsja jinwá. Po
tepyona pjü way Jesucristo tjevelá.
Jupj la tjiji mpes pajal pülücj jisast-
sja Jesucristo; nin tepyala Antioquía
po'ó.

25 Locopyaya way Bernabé tjemey
Tarso nt'a, Saulo la tepyala ne'aj, lal
lo cuwis. 26 Jus tjinyuca, ticyuna An-
tioquía nt'a. Año pjaní tapatja ne'aj.
Lovin tjil Dios ts'uyupj 'a jis tjimyula
nt'a. Pülücj sin tji'yüsa la tjajay Dios

po'ó. Antioquía nt'a nepenowá tjow-
elepj Jesucristo lal japon “Cristianos”
yupj. Mwalá way nin tjowelepj An-
tioquía nt'a.

27Yupj ne'aj tapatja na, profetapan
nepenowá tjiquil wa Antioquía nt'a
Jerusalénmpe. 28 Tjil Dios ts'uyupj 'a
jis tjimyula nt'a. Yupj sin popa pjaní
Agabo lotsja. Jasnisa. Pjü tjeveleDios
Cjües jostsja jupj nin velá. Tjevele
p'a jawasa cjuwá jis la las ca mpalas.
Jun ta'á ca nin nsem, tjevele. Niná
t'üc'way nin tepyala, Claudio jépatsja
na Roma nt'a. 29 Mpes yupj ne'aj
pátjatsja quelel jis capj jap'actsja Dios
ts'uyupj Judea po'o patjá. Mpes yupj
pjü way tja'ayapj t'emel. Yupj polel
ja'ayaptsja jin tja'ayapj. 30 Sin tjajam
Bernabé, Saulo lal, jis la t'as t'emel
niná Judea nt'a, ca jis ma'ayacj Dios
ts'uyupj co'müypan. Mpes yupj tjat'
t'emel niná Judea nt'a.

12
Herodes malala nyuca la tjiji Dios

ts'uyupj jilal.
1 Nin tepyala na, Herodes jépatsja

custjay. Malala nyuca la tjiji jupj
Dios ts'uyupj nepenowá jilal. Tji-
jyü'ta jis ntji'lin̈. 2 Jupj jis tjijyü'ta
wa jis la 'ünan Jacobo, mpes jay tjo-
jocj tjü'ünan jupj. Jacobo Juan jat-
jam waytsja jupj. 3 Judiopan pajal
'ücj jisastsja Jacobo tepe'e. Herodes
jus nléyatsja 'ücj jisastsja yupj. Mpes
jupjmilitarpan sin tjejyama jis la tjilil
wa Pedro. Nin la tjiji judiopan fi-
esta lajaytsja na. Fiesta niná “Dios
Qjuis Capa Nipj Tjemey” ló jupj. Pan
levadura cjuwá jalá fiesta ninámpes.
4 Pedro ntji'lin̈ na, mo'o tjo'onsopj
cawilta mo'ó. Herodes jis tjijyü'ta
diez y seis militarpan jis la jamas
Pedro, ma ca pje'á mim. Yulupjana
yulupjana 'amulú tjajamapj jupj. Lo-
copyaya p'a yulupjana tjiquil, tja-
jamapj. Lovin nin la tjajay. P'a jawas
fiesta t'üc' tepyala na, Herodes quelel
véletsja tsjan la mijis Pedro lal. Nin
quelel véletsja gente jis walap'a'á, 'a

jis tjimyula na. 5Pedro tjá'asatsja caw-
ilta mo'ó custjay. Militarpan 'ücj tja-
jamaptsja jupj. Mop'in Dios ts'uyupj
javeleptsja Dios lal po jisastsja jupj ca
cus mp'a'sas.

Ángel tjemyana Pedro cawiltampe.
6 Yaya fiesta t'üc' ca mpalas,

Herodes ca mveles tsjan la mijis
Pedro lal. Püste na, Pedro pǘ'ütsja
militarmát'eya culupwennt'a, jyatsja
jupj. Cadenampes tsyú'patsja. Militar
mát'eya jilal tsyú'patsja jupj. P'a
militarpan jun vilicj tjajamaptsja.
7Len̈wayDios ángel lay tepyala ne'aj.
Pasal jaw tepyala ne'aj jupj mpes.
Ángel Pedro jas tiquilquila, tjevele:
“Len̈ way jin tjijyünsa”. Cadena palá
tinca Pedro mos mpe. 8Ángel tjevele
niswá: “Jin tücüi'pe. Tsjyam tipi'tje.”
Pedro nin la tjiji na, ángel tjevele: “Jin
quip pje'apampes jin tücüi'pe. Mas.”

9 Mpes Pedro pje'á tjemey, ángel
cjüip'a'á. Pedro ma seletsja ángel t'üc'
way se p'á'satsja jupj. Dios la tjiji
tjinyuca niná la p'in, nin jólatsja jupj.
10 Yupj jun vilicj mwalá jin tjil, jun
vilicj jajamaptsja lejen̈ mpe tjil wa.
Jun vilicj p'a wa jin tjil wa, jajamapt-
sja ne'aj lejen ̈ mpe tjil wa. P'a jun
vilicj ne'as tjil, jun vilicj acero wayt-
sja jupj. Pünetsja jupj pajal. Jupj
mpes ca pje'á mal cawilta mpe. Jupj
sin jun tjecjyoltse. Pje'á tjil cawilta
mpe, pülücj patja nt'a tjil. Jümücj
mo'o tjelyawun ̈tsja na, ángel tjemey,
ne Pedroma jus tjinyuca quinam.

11 Mpes Pedro jola tepyala na,
jólatsja: “Quina jusnley t'üc'wayqjuis
Jepa Dios jas tjejyama jupj ángel napj
nlal la winin cawilta mpe. Quina
Herodes ca ma polel ma 'ü'nas napj.
Ma pats' tulucj quinam. Judiopan
jisas ma pats', mop'in ma ni pü'í
quinam”, nin jólatsja.

12 Niná jus nleya nam, tjemey
Maríawo nt'a. María Juan jamaytsja.
Juan niná p'a ló watsja jupj, Marcos
lotsja wa. María wo nt'a pülücj 'a jis
tjimyula, javeleptsja Dios lal Pedro
mpes. 13 Pedro jun vilicj t'ot'ojo,
tjüwücj po'ó. Mozo tjac' jun vilicj nt'a.

Rode lotsja jupj. 14 Pedro tjevele na,
jupj seletsja Pedro jin pjac tjevele
jupj. Ma polel nyúcatsja jupj. 'Ücj jos
tepyala. Jun vilicj ma jun tjecjyoltse,
len ̈ way wama tjemey p'in la veles
yupj jilal. Tjevele:

—Pedro ton̈ca jun vilicj nt'a.
15Wola tjowelepj:
—Molo vele jinwá velen.
Mop'in nin la pülücj tjevele:
—T'üc'way Pedro tjac'.
Mpes tjowelepj:
—Pedro tulucj. Ángel p'in. Ángel

niná Pedro jyama.
16 Pedro jun vilicj se t'ot'ójotsja

custjay. Mpes jun tjocjol yupj. Pedro
jus tjunuc, ne pajal yólatsja niná pajal
'üsüs tepyala mpes. 17 Pedro mos
jas tjijyünsa, mpes lyájasa tepyala
yupj. Quelel véletsja yupj jilal. Jis
wala tjevele pjü tepyalá cawilta
nt'a. Tjevele qjuis Jepa Jesucristo jas
tjejyama jupj ángel cawilta nt'a, ángel
niná tjemyana jupj cawilta mpe.
Tjevele wa:

—Jacobo lal taná tjowelé nin
tepyalá. Niná tjowelé wa pjü qjuis
pülücpan jilal.
Nin tjevele na, Pedro tjemey, la p'a

nt'a tjemey.
18 Tjejyawca na, militarpan pajal

yólatsja Pedro len̈ mpes. Yümücj pjac
la tjajaytsja. Ma salejeptsja tsjan
tepyala Pedro lal. 19Herodes tjijyü'ta
jis la pal Pedro. Ma jus tjunuc. Mpes
Herodes tjijyü'ta militarpan jis la ve-
les pjü tepyalá cawilta nt'a. T'üc'
tjowelepj na, tjijyü'ta jis la 'ünan mil-
itarpan nenem, Pedro len̈ tjevyala
mpes. Nin la tjiji na, Herodes tjemey
Judeampe. Tjemey Cesarea nt'a tsjicj
way la püt'üs ne'aj.

Herodes tepe'e.
20 Herodes ts'i 'inyatsja Tiro po'o

patja jilal, Sidón po'o patja jilal
'ots'ipj. Herodes pǘ'ütsja nt'a, yupj
lovin sin tjajam jis la las Tiro nt'a,
Sidón nt'a 'ots'ipj. Ma sin jajamt-
sja quinam, Herodes ts'i 'inyatsja
mpes. Mpes pülücj tjiquil Herodes
nt'a Tiro mpe, Sidón mpe tjiquil

'ots'ipj. Yupj jisastsja Herodes ca
mü'ü'üsüs quinam. Blasto la tjemy-
ona Herodes lal yupj mpes. Blasto
yupj sejamícatsja, nin p'iyá jólatsja
yupj jinwá. Herodes mozo waytsja
jupj, 'üsüstsja jupj Herodes lal.

21 Herodes tjevele tsjan jawas 'ücj
la veles yupj jilal. Nin jawas, jupj
pülül 'üsüs jas tücüi'pe, silla püné casá
'etjele. Gente jilal tjevele na, lovin
pülül 'üsüs jas tücüi'pe, lovin 'etjele
niná silla püné casá. Jupj tjevele
yupj jilal. 22 Tjevele na, yupj yümücj
tjowelepj: “Jupj vele diospan popa
pjaní jinwá. Yom jinwá tulucj vele
jupj”, nin tjowelepj. 23 'Ücj jos tepyala
Herodes, yupj tjowelepj mpes. Ma
tjevele dios tulucj jupj. Mpes len̈ way
malala jos tepyala, ángel la tjiji mpes
(qjuis Jepa Dios jomozo waytsja jupj,
ángel niná). Pelets'ey col mo'o tjalá
jupj, ne tepe'e.

24 Nin tepyala jupj lal. Newa Dios
ts'uyupj pülücj sin tji'yüsa lis tjajay.
Lovin p'a nt'a patja sin tji'yüsa lis tja-
jay Dios tjevelá Jesucristo po'ó. Más
pülücj topon lovin Jesucristo po'ó.

25 Nujola tapalas Bernabé tje-
mey Jerusalén nt'a. Tjemey Saulo
lal, t'emel la 'ayas Dios ts'uyupj
co'müypan ne'aj. Tja'ayapj na, tjil
niswá Antioquía nt'a. Tjaman wa
Juan yupj jis lal. Juan p'a ló waytsja
jupj, Marcos lotsja wa.

13
Dios ts'uyupj sin tjajam Bernabé,

Saulo 'ots'ipj, jis la veles Dios tjevelá.
1 Dios ts'uyupj nepenowá Antio-

quía po'o tapatja profetapan waytsja
yupj. P'a wa nepenowá sin tji'yüsa la
tjajay la p'a. Yupj popa pjaní Bernabé
waytsja jupj. P'a wa Saulo lotsja. P'a
wa Simón lotsja. P'a ló watsja jupj,
Simón, Niger lotsja wa jupj. Yupj
popa pjaní Lucio lotsja, Cirene mpe
'eseptsja jupj. P'a wa Manaén lot-
sja. Jupj tsjictsja na, Herodes jupj
jomica waytsja. Herodes niná jepa
püné auxiliar waytsja jupj Galilea
po'ó. 2 P'a jawasa Dios ts'uyupj 'a

jis tjimyula la veles Dios lal. Ma
jalatsja yupj, más 'ücj jis la velestsja
Dios lal. Dios lal javeleptsja na, jupj
Cjües tjevele: “Najas Bernabé, Saulo
'ots'ipj, ca tsji' la mijicj napj mpes la
p'a nt'a. Mpes sin tjajamá ca nin la
mijicj napj najas jin”, Dios Cjües nin
tjevele. 3T'üc' quinam tjowelepj Dios
lal. T'üc' quinam nin jawas ma tjalá,
Dios lal tjowelepj mpes. T'üc' la tja-
jay na niná, po la tjo'otj Bernabé jay
pjucj, Saulo jay pjucj po la tjo'otj wa.
Nin la tjajay mpes más 'ücj ca polel
tsji' la mijicj Dios mpes. Sin tjajam la
p'a nt'a.

Bernabé, Saulo, tjil Chipre nt'a.
4 Mpes tjil yupj, Dios Cjües tjevele

mpes. Tjil Seleucia nt'a. Ne'aj barco
wama tjil, Chipre nt'a tjil barcompes.
Chipre 'amá 'üsü ́ t'asiyú. 5Mwaláway
tjil Salaminant'a, pülücjpátjatsjane'aj
Chipre po'ó. Juan jis capj tecyon̈ca
tjemey, jis capj tjep'yá'satsja. Tjil ju-
diopan 'a simulúnt'a. Tjowelepj yupj
jis walap'a'á Dios tjevelá.

6 Jun ta'á tjil Chipre po'ó. Locopy-
aya Pafos nt'a tjil yupj. Pülücj patja
ne'aj. Pafos nt'a Barjesús jus tjunuc.
Judío waytsja jupj. Lapanenpan cus
tjap'acj p'a casá la mijis, yom p'in
ma polel liji jinwá. Jupj jostsja la
p'amponecj jupj profétatsja, jostsja ca
mponecj jupj Dios mpes tjevele. La
tsyawilí jupj la p'in. 7Barjesús, Sergio
Paulo jomícatsja. Sergio Paulo jépatsja
Chipre po'ó. Pasal pülücj seletsja jupj,
Sergio Paulo. Jupj jostsja Bernabé,
Saulo 'ots'ipj, cancul jupjnt'a jis la ve-
les Dios tjevelá. Mpes yupj tjiquil jupj
nt'a. 8Yupj tjowelepj Sergio Paulo lal
Dios tjevelá. Barjesús ne'aj tón̈catsja
'ots'ipj. (Griegopan jilal jupj lotsja
Elimas.) Jupj jostsja Sergio Paulo ma
mpones Dios tjevelá. Mpes quelel
véletsja 'ots'ipj. Tjevele Sergio Paulo
lal más 'ücj ma pyona yupj tjowelepj
Jesucristo po'ó.

9 Saulo la tjíjitsja Dios Cjües tjevele
jin. Saulo p'a lówatsja jupj, Pablo lot-
sja wa. Pablo Barjesúswola tjinyuca.
10 Tjevele: “Diablo jinwá le jay jipj.

Li tsuwil jipj. Lovin malala nyuca
quelel lejay. Gente 'üsüs quelel lajay
na Dios jos jin, ma jyas yupj nin lajay.
Gente jisas na qjuis Jepa Jesucristo,
jis wala velen malala niná. ¿Tsjan
mpes lovin nin lejay?” Pablo nin la
tji'yüya jupj lal. 11 Pablo tjevele wa:
“Quina Dios ca cyapj ntülüs. Ts'ac'
pülücjmpescamapolelnucun, ninca
mpalas, Dios ca la mijis mpes. Ca ma
polel nucun lots'ac' jyawcana”, Pablo
nin tjevele jupj lal.
Len ̈ way ma polel nyuca tepyala

jupj. Pjü way ma polel nyúcatsja.
Mpes la tjemyona la p'a ca mos
ntji'lim, manus jupj. 12 Sergio Paulo
tjinyuca niná tepyalá. Mpes tepyona
qjuis Jepa Jesucristo po'ó. Po jólatsja
pajal 'üsüstsjanináPablo jas tji'yüsa la
tjiji Jesucristo po'ó.

Pablo, Bernabé, tjil Antioquía nt'a.
13Locopyaya Pafos mpe tjil. Pablo,

jupj sa con̈tsja jilal, barco wama tjil.
Pafos mpe tjil, Panfilia nt'a tjil yupj.
Ne'ajmwaláway tjil Pergent'a. Perge
nt'a pülücj patja Panfilia mo'ó. Ne'as
tjil na, Juan tjemey yupj mpe. Niswa
tjemey Jerusalén nt'a. 14 Pablo, Bern-
abé, tjil Pisidia nt'a. Ne'aj mwalá
way tjil Antioquía nt'a. (P'a Antio-
quía niná.) Antioquía niná nt'a pülücj
patja Pisidia mo'ó. Sábado na tjil
judiopan 'a si mulú nt'a, ne'aj 'at-
jalapj yupj. 15 Yom pjaní ne'aj mo'o
tjevele Moisés püna tepyacá, profe-
tapan püna tapac mo'o tjowelepj wa
yupj, pjü jis la pjac. T'üc' mo'o
tjowelepj na, noypan jas tjajam yom
pjaní la veles Pablo lal, Bernabé lal
wa. Tjevele: “Nun quelel welé 'a jis
tjimyula jilal ca nacj, nemás 'ücj ca la
mijicj Dios jos jin. Mpes quina mvelé
ca.”

16 Pablo jas nisa. Mos jas tji-
jyünsa, mpes lyájasa tepyala yupj.
Tjevele: “Israelpan, najas pjo'oqué
napj velé. Nun nepénowa israelpan
tulucj, mop'in solejé wa Dios ca jis
capj ntülüs malala lajay. Najas nun
pjo'oqué wa napj velé. 17 Israelpan
po jisas Dios. Israelpan püna tapatja

sin popa p'iyá püs naya pyatjaquecj
cupj. Dios lis t'ya yupj. Yupj Egipto
po'o tapatja na, pülücj tipyülücü ́ yupj,
Dios jis capj tjep'ya'sa mpes. Año
cuatro cientos tapatja yupj ne'aj. P'a
jawasa Dios jis tjemyana Egiptompe.
Püné jupj, mpes 'ücj jis tjemyana
malala lis tjajaympe. 18Año cuarenta
mpes jis tjemyana jis wa cjuwá nt'a,
gente len ̈ nt'a. Yupj ma jisastsja
püs way lyawun̈tsja ne'aj; ts'a tji'in
yupj, mop'in nin, Dios lovin jis capj
tecyon̈ca. 19 P'a jawasa Canaán nt'a
tjil. Ne'aj tjil na, pülücj Canaán
mpe ne'espan tecya'lin̈, Dios la tjiji
tecya'lin̈ yupj. Siéteya se jütütj mpe
waytsja yupj. Pjü yupj jis mama Dios
jis tje'yaya israelpan ca ne'aj mpat-
jam. 20Pjü niná napj tjevelé año cua-
tro cientos cincuenta na t'üc' tepyala
pjü.

”Niná t'üc' tepyala na, Dios lis t'ya
jepapan israelpan mpes. P'a jawasa,
año pülücj tepyala na, jis tje'yaya
profeta pjaní. Profeta niná yupj jis
jepa tepyala jupj. Samuel lotsja jupj.
21 Locopyaya israelpan jisastsja jepa
püné jis la jütütj, p'a gente jinwá.
Mpes Dios la t'ya Saulo, israelpan jis
jepa püné nsem jupj. Nujola tapalas
Saulo Cis jatjam waytsja jupj. Ben-
jamín püna tüpü'ü popa p'iyá waytsja
Saulo; püs naya tüpü'ü jupj. Saulo
yupj jis jepa pünetsja año cuarenta
mpes. 22 Locopyaya Dios ma jostsja
jepa ma'ajam Saulo. Mpes la t'ya
David, David israelpan jis jepa püné
tepyala jupj. Saulo yupj jis jepa tu-
luctsja quinam. Dios tjevele David
po'ó jupj jus tjinyuca mpes. Tjevele:
‘Po 'ücj najas Davidmpes, niná David
Isaí jatjam jupj. Jupj ca la mijis pjü
way napj najas jin’, Dios nin tjevele
David po'ó. 23 David popa pülücj
tepyala, püs naya tapatja witjacj, Je-
sucristo yupj sin popa pjaní wayt-
sja. Jesucristo la tjiji israelpan 'ücj ca
mpatjamDios lal. PünaDios tjevele ca
jas majamas David popa p'iyá pjaní,
ca jis capj mp'a'sas israelpan.

24 ”Jesucristo custjay ma tjac' na

p'in, Juan tjevele pjü israelpan ji-
lal. Tjevele: ‘'Aplijila way t'as nun,
malala nyuca la tjüjí mpes. Nujola
t'as ca 'üsüs la müjí quinam, Dios jos
jin. Nin la tjüjí na, napj ca bautizar la
mejay nun’, nin tjevele Juan. 25Nasa
way cyawájatsja na jupj la tjiji Dios
mpes, jupj tjevele: ‘Nun lunucúpjaní
ncuwim, jupj ne Dios se jamá. Jupj
tulucj napj. Len̈ way ncuwim jupj.
Pajal püné jupj. Po 'üsüs napj lal tsji'
lejay jupj mpes. Napj jupj caite syoc
la p'in 'ücj napj lal’, Juan nin tjevele.

26 ”Nun nepénowa Abraham popa
p'iyá püs naya potjaqué. Nun
nepénowa israelpan tulucj, mop'in
solejé wa Dios ca jis capj ntülüs
malala lajay. Dios jos qjuisin 'yüsa
'onin la tjiji ne perdonar la qjuisiji
malala nyuca la tjijicj, 'ücj ca mpat-
jaquecj Dios lal. 27 Jerusalén nt'a
patja ma topon Jesucristo niná p'iyá
Dios tjevele ca jas majamas. Yupj jis
jepapan ma wa topon. Pjü sábado
mo'o tjowelepj profetapan püna
tapac, mop'in ma sin tji'yüsa pjacj
mpes tapac yupj. Ma sin tji'yüsa yupj
tapac Jesucristo po'ó. Mpes yupj
tjowelepj más 'ücj cus ntülücj jupj.
Pünaprofetapanpapel tapac canin la
mijicj yupj, ne nin tepyala, yupj tapac
jin p'iyá. 28Yupj salejeptsja Jesucristo
mamalalanyuca la tjiji. Yupj jisastsja
mpes p'in la tjomon Pilato lal jupj ca
müjü'tüs jupj militarpan jis la 'ünan
Jesucristo.

29 ”Pjüway nin la tjajay profetapan
tapac jinwá, nin tapac ca nin mpalas
Jesucristo lal. Niná t'üc' tepyala na,
Jesucristo jomicapan tjiquil, palá
natj jupj jüp'üy cruz mpe. Tüpüntüpj
jüp'üy pe jul mo'ó, neven nt'a.
30 Locopyaya Dios jas tjijyünsa jupj,
nyucunú tepyala niswá. 31 Yas nam
nepénowa tjiquil Jesucristo lal Galilea
mpe, jupj lal tjiquil Jerusalén nt'a.
Niswa tüpü'ü na, la pülücj lay tepyala
yupj nt'a. Ts'ac' pülücj lay tepyala
yupj jilal. Jus tjunuc jupj. Quina yupj
p'iyá javelepj la p'a jilal jupj po'ó.

32 ”Israelpan püna tapatja sin popa

p'iyá püs naya pyatjaquecj cupj. Dios
tjevele püna tapatja jilal pjü niná ca
nin la mijis. T'üc' way jupj nin liji
quinam, jupj tjevele jin p'iyá. Nin
velecj nun jilal tsjan niná jupj 'üsüs la
tjiji. 33 Dios tjevele Jesucristo tepe'e
na ca jas müjünsüs, mpü'üm niswá.
T'üc' way nin la tjiji jupj. Tjinyucucj
cupj. Püna Dios mpes tjenejets'en̈
mo'ó, capítulo mat'e mo'ó tepyaca
niná Dios nin tjevelá. Dios tjevele:
‘Jipj napj Natjam. Yacjaj napj
pajal 'üsüsway lejay jipj mpes,
napj velé jipj napj natjam.’
34 Cupj selecj Jesucristo tepe'e na,
Dios jas tjijyünsa jupj, la püt'üsniswá.
Dios tjevele Jesucristo jüp'üyma ma-
jam ca. Niná selecj Dios tjevelempes:
‘Tjevelé David lal 'üsüs ca la mejay

nun jilal.
Mpes t'üc'way ca nin la mejay.’
35 P'a nt'a, Dios mpes tjenejets'en̈
mo'ó, yom pjaní tjevele Dios lal.
Tjevele:
‘Jipj Jetjam jipj jits'a'á.
Jupj jüp'üy ma ca majam, ca nin la

mijin’,
nin tjevele. 36 T'üc' way David la tjiji
Dios jostsja jinwá jupj tüpü'üna. T'üc'
la tjiji na, tepe'e. Toc jupj mpes, püna
toc nt'a jupj cocoypan toc patja nt'a.
Jupj jüp'üy tjamaja. 37 Nin tuluctsja
Jesucristo lal. Jesucristo jüp'üy ma
tjamaja. Dios jas tjijyünsa la püt'üs
niswá, mpes jupj jüp'üy ma tjamaja.
38Nusin tjü'üsüs napj velé. Jesucristo
la tjiji mpes, Dios perdonar la siji
malala nyuca la tjajay gentá. 39 T'üc'
way yupj malala nyuca la tjajay. Nin
p'in Dios 'üsüs la siji Jesucristo mpes.
Topon na Jesucristo lal, Diosma ca jis
capj ntülüs. Moisés popel tjijyü'ta jin
lajay, newa malala 'in yupj Dios lal.
Jesucristo la tjijimpes p'inDiosma jis
capj tyüla. 40Nujola tapalas profeta-
pan tapac Dios mpes. Tapac tsjan ca
mpalas gente jis lal. 'In tjajamá ma
nin nu pyala. 41Tapac:
‘Nepénowa nun lu pjüts'ünü ́.

Tjapja'aqué.
Po nujola t'as napj lejay mpes.

Pajal 'üsüs ca la mejay. Nun ma ca
mponé

napj ca nin la cüjay.
La p'a ca mvelecj nun jilal napj nin

lejay,
mop'in ma camponé nun.

Mpes nca'liqué nun, ca pajal malala
numpalas.’

Profetapan nin tapac Dios tjevelá.”
Pablo tecyawaja tjevele quinam.

42 Judiopan 'a si mulú mpe tjil
Pablo, Bernabé 'ots'ipj. Tjiltsja na,
ne'aj 'a jis tjimyula la tjomon yupj
ca ncul niswá jis walap'a'a la veles
sábado na. 43 Pjü tjil na, nepénowa jis
capj tocon ̈, tjil Pablo, Bernabé jilal.
Nepenowá judiopan tuluctsja yupj;
judiopan jinwatsja yupj quinam, ju-
diopan jinwá japontsja mpes. Pablo,
Bernabé 'ots'ipj, niswa tjowelepj yupj
jis lal Dios pajal 'üsüsway la tjiji yupj
mpes. Tjowelepj más 'ücj yupj lovin
jisas nsem Jesucristo.

44 Semana pjaní tepyala na, sábado
jyawca jawas nasa way pajal pülücj
'a jis tjimyula, pülücj patja ne'aj sin
popé. 'A jis tjimyula jis la pjac Dios
tjevelá. 45 Judiopan tjunucpülücj 'a jis
tjimyula. Po ma jisastsja. La tjejya-
manan ̈tsja. Mpes tjowelepj Pablo li
tsuwile. Malala tjowelepj Pablo po'ó.
46 Pablo ma lecj jéyatsja. Bernabé ma
wa lecj jéyatsja judiopan jilal. Tjow-
elepj yupj lal: “Dios jostsja mwalá
way tjevelecj nun jilal jupj tjevelá.
Mop'in ma nujisas jupj tjevelá. Mpes
nin welé ma quelel potjaqué jupj lal
lovin. Mpes ca nlaca nun mpe. Ca
nlaca judiopan tulucjnt'a. Camvelecj
yupj jilal Dios tjevelá. 47 Nin ca la
mijicj qjuis Jepa Dios qjuis tjijyü'ta
mpes. Tjijyü'ta:
‘Jipj jaw jinwá judiopan tulucj jilal,

nin la tjejay napj.
Mpes yupj jun ta'á ca sinmü'üsüs

'onin ne nin la mijicj ne yupj 'ücj
campatjam Dios lal.

Ca sinmü'üsüs
jipj ca mvelenmpes,’

nin tjevele Dios.”
48 Judiopan tulucj niná tjepjyacan̈

na, 'ücj jisas tepyala. Tjowelepj po

'üsüs way qjuis Jepa Dios tjevelá.
Püna Dios lis t'ya yupj sin popa
nepenowá jis la püt'üs lovin jupj lal.
Pjü way yupj topon Jesucristo po'ó.
49 Yupj tapatja nt'a tjowelepj pülücj
jilal Dios tjevelá mpes. Nin p'iyá la
tjajay ne'aj p'in tapatja nt'a.

50 Judiopan ma jisastsja niná. Yupj
tjowelepj niyom noypan jilal pülücj
patja nt'a, nequem noypan jilal
'ots'ipj. Nequem nenem nin p'iyá
yólatsja judiopan jinwá Dios po'ó.
Judiopan tjowelepj malala la tjajay
Pablo, Bernabé 'ots'ipj. Mpes noypan
nenem, ts'a tji'in Pablo lal, Bernabé
lal wa. Malala nyuca la tjajay yupj
jilal. Tjüjütütj yupj ca campa mal
yupj mpe. 51 Pablo, Bernabé, yupj
jis tsjam palá tjowowopj, palá tinca
pjüpjüs. Mpesne'aj tapatja sin tji'yüsa
yupj nin yólatsja yupj ne'aj tapatja
Dios ma japon jinwá lajaytsja. Pablo,
Bernabé, tjil quinam Iconio nt'a.
52 Newa nin, Jesucristo lal japon
Antioquía po'o tapatjá lovin 'ücj jisas
tapatja, lovin la tjajaytsja Dios Cjües
tjevele jinwá.

14
Pablo, Bernabé, tjowelepj Iconio

nt'a Jesucristo po'ó.
1 Iconio nt'a Pablo, Bernabé, tjil ju-

diopan 'a si mulú nt'a. Wama tjil,
tjowelepj yupj jilal ne'aj. Pajal 'üsüs
tjowelepj, mpes pajal pülücj topon Je-
sucristo po'ó. Pülücj judiopan, pülücj
judiopan tulucj 'ots'ipj, topon yupj
Jesucristo po'ó. 2 Mop'in nin, ju-
diopan la p'a ma quelel japontsja Je-
sucristo po'ó. Tjowelepj judiopan tu-
lucj jilal ne'aj tapatja sin popé. Tjow-
elepj Pablo, Bernabé,malala la tjajay.
Mpes judiopan tulucj nenem po ma
jisastsja Pablo, ma wa jisastsja Bern-
abé.

3 Püs way tapatja yupj Iconio nt'a.
Ne'aj tjowelepj Jesucristo po'ó. Tjow-
elepj Dios pajal 'üsüs la tjiji gente
mpes. Ma lacj jeyaptsja jis la veles
yupj jilal. Sin tji'yüsa lis tjajay t'üc'
way tjowelepj yupj. Yupj pajal 'üsüs

way la tjajaytsja, niyom p'inma polel
lajay jinwá, mpes la p'a wa jus nlayt-
sja t'üc' tjowelepj yupj. Ne'aj tapatja
pajal yólatsja yupj 'üsüs la tjajaytsja
mpes.

4 Ne'aj tapatja ma yuwal yólatsja.
Pülücj nin p'iyá yólatsja judiopan
yólatsja jin p'iyá. La p'a pülücj way
p'a casá yólatsja. Apostolpan yólatsja
jinwá yólatsja yupj. 5 Judiopan tulucj
nepenowá, judiopan nepenowá
'ots'ipj, yupj jis jepapan 'ots'ipj,
malala nyuca quelel lajaytsja Pablo
lal, Bernabé lal wa. Pe quelel la
ts'itsja, jis la 'ünan. 6 P'a witjacj
jis wala tjowelepj niná Pablo lal,
Bernabé lal wa tjowelepj yupj nin
quelel lajaytsja. Mpes len̈ way tjil.
Tjil p'a nt'a pülücj patja nt'a Licaonia
po'ó. Ne'aj pülücj patja nt'a Listra
lotsja. P'a nt'a pülücj patja nt'a
ne'aj Derbe lotsja. 7 Ne'aj newa
tjowelepj pülücj jis walap'a'á tsjan
niná Jesucristo 'üsüs la tjiji gente
mpes.

Listrapo'opatjapenoypan la ts'i la
'ünan Pablo.

8 Listra nt'a yom pjaní ne'aj
tjá'asatsja, tüic' ma polel 'utanat-
sja, ma polel wínetsja. Janmacj
nin waytsja jupj, tjemya'na pepes.
9Pablo tjevele na, yom niná tjapjaca.
Pablo jupj wola jus tjinyúcatsja. Ma
wínetsja pyónatsjaDios polel 'yü'sa liji.
Pablo jus nléyatsja nin pyónatsja jupj.
10Mpes Pablo yümücj tjevele:

—Jin tjijyünsa.
Tjevele na, ma wínetsja len̈ way jas

nisa, tjuwine jupj.
11Pülücj tjunuc Pablo la tjijá. Mpes

yümücj tjowelepj, yupj jis tin mpes.
Tjowelepj:

—Dios witjacj cupj nt'a tjiquil.
Niyom jinwá jin yustapj lay jis
tepyala—nin tjowelepj.

12 Yupj jis dios pjaní Zeus ló. Yupj
tjowelepj Bernabé Zeus p'iyá jupj.
Yupj jis dios p'a wa Hermes lotsja.
Tjowelepj Pablo Hermes p'iyá jupj.
Tjowelepj Pablo ne Hermes p'iyá,
jupj más pülücjway véletsjampes.

13 Wo tón̈catsja ne'aj, wa mo'o
gente tjowelepj Zeus lal. Wo nenem
ne'aj way p'intsja ne'aj tapatja jis wa
lejen ̈tsja nt'a. Zeus sacerdote buey
witjacj jis ticyuna jun vilicj nt'a, ne'aj
patja t'asiyú tjüwücj nt'a. Buey jis
men polol mpes tsyú'patsja. Sacer-
dote niná, la p'a wa pülücj 'ots'ipj,
buey quelel ja'ünantsja, ja'ayapj Pablo
mpes, Bernabé mpes wa. Yupj
topontsja Pablo, Bernabé dioswitjacj
yupj, mpes nin quelel lajaytsja yupj.
14 La p'a wa jis wala tjowelepj Pablo,
Bernabé jis lal, nin quelel lajaytsja.
Mpes yupj sin quip la tequeman ̈;
malálatsja Dios lal yupj ne'aj tapatja
topon Pablo, Bernabé, dios witjacj
yupj. Len̈ way yupj ts'equenen̈
gente pülücj lejen̈tsja nt'a, yümücj
tjowelepj:

15 —¿'Onin ne nin lojí? Cupj niyom
p'in, nun jinwá. Tjiquilaca nun
jis walap'a'a la veles Jesucristo po'ó.
Qjuisas nun ma ca jisas nsem dios
witjacj, yupj ne Dios tulucj. Janucun
tulucj yupj, 'üsüs tulucj yupj. Dios
t'üc' way lal mponé. Pü'ü jupj. Nosis
la tjiji. Tsjun po'ó la tjiji wa. 'Üsǘ
püné la tjiji wa. Pjü way ne'aj patja
la tjiji wa. 16 Püna pjü gente nosis
casá patja yupj p'iyá jisastsja jin la
tjajay. T'üc' way ma salejeptsja. Dios
ma ts'i tji'ina yupj jis lal. 17 Mop'in
nin, jupj la tjiji gente 'ücj sin tji'yüsa
jupj t'üc' way pü'ü. Jun ta'á wine.
'Üsüs la tjiji gente jis lal. Lovin 'üsüs la
tjíjitsja gente jis lal. La tjiji wa jüwüs.
Siná na, cyojo, vyala wa Dios nin liji.
Pülücj nu 'yaya la las. 'Ücj nujisas nu
pyala jupj nin liji —Pablo, Bernabé,
nin tjowelepj yupj jilal.

18 Newa nin, ne'aj patja po quelel
ja'ünantsja buey, la 'ayas yupj mpes.
Pablo, Bernabé, la pülücj tjowelepj
ma jis la 'ünan, ma jis la 'ayas. Mpes
ma nin la tjajay; newa nin quelel
ja'ayaptsja yupj.

19 Yacjaya judiopan nepenowá
tjiquil Antioquía mpe, Iconio mpe
'ots'ipj. Malala nyuca tjowelepj Pablo
po'ó, Bernabé po'ó wa. 'A jis tjimyula

witjacj topon yupj tjowelepj, mpes
ts'a tji'in Pablo lal, Bernabé lal wa.
Yupj pjü way pe noypan jay la ts'i,
la 'ünan Pabló. La tjolocjocj jupj
pülücj patja mpe. Tepe'e jin yólatsja.
20Locopyaya Jesucristo lal japon jupj
jüp'üy t'asiyú 'a jis tjimyula. Nin la
tjajay na, jas tjijyünsa jupj. Ma tepe'e.
Tjemey niswá pülücj patja nt'a. Ya
tjemey Bernabé lal Derbe nt'a.

21 Ne'aj Pablo, Bernabé, tjowelepj
yupj jis walap'a'á tsjan niná Jesu-
cristo 'üsüs la tjiji gente mpes. Pülücj
topon Jesucristo lal,mpes yupj quelel
sa con̈ watsja jupj. T'üc' sin tji'yüsa
lis tjajayna, Pablo, Bernabé, tjil Listra
nt'a niswá, Iconio nt'a 'ots'ipj, Antio-
quía nt'a 'ots'ipj. 22 Ne'aj tjil jis capj
la p'acj 'ücj jis la pon Jesucristo po'ó.
Tjowelepj más 'ücj lovin mponecj ca
Dios tjevelá. Tjowelepj quina nin
ca malala qjuis mpalas. Nosis casá
patja na, gente ca malala nyuca lis
mijicj. Ninqjuesépalámpes, 'ücjDios
si jütüta popa qjuesé palá. 23 Pablo,
Bernabé, lis t'apj niyom nepenowá,
yupj co'müypan nsem Dios ts'uyupj
jilal. Nin la tjajay pjü Dios ts'uyupj
mpes, Dios mpes 'a jis tjimyula wit-
jactsja yupj. Yupj tapatja nt'a 'a jis
tjimyula yupj. Dios lal tjowelepj wa
pjü Dios ts'uyupj mpes. Dios lal tjow-
elepj na, ma tjalá, más 'ücj jis la ve-
lestsja Dios lal yupj mpes. Tjowelepj
yupj jilal: “Nun nasa toponé qjuis
Jepa Jesucristo lal. Qjuisas jupj lovin
numajamas”, nin tjowelepj.

Pablo, Bernabé, tjil niswá Antio-
quía nt'a Siria po'ó.

24 Locopyaya Pablo, Bernabé, tjil
Antioquía mpe, ne'aj pülücj pátjatsja
Pisidia mo'ó. Tjil Perge nt'a, pülücj
patja nt'a Panfilia mo'ó. 25Ne'aj tjow-
elepj gente jis walap'a'á Jesucristo
po'ó. T'üc' tjowelepj na, tjil Atalia
nt'a, pülücj patja nt'a. 26 Barco mpes
tjil niswá Antioquía nt'a Siria mo'ó.
Antioquía nepé Dios ts'uyupj sin tja-
jam yupj püna p'in. La p'a nt'a sin
tjajam, ne'aj tsji' la tjajay Dios mpes.
Püna la tjomon Dios lal jupj ca 'üsüs

jis majamas yupj. Nasa t'üc' la tjajay
Pablo, Bernabé, mpes tjil niswá An-
tioquía nt'a. 27 Tjil na, la tjomon Dios
ts'uyupj 'a jis mulus ca yupj jilal. 'A
jis tjimyula na, Pablo, Bernabé tjow-
elepj Dios pajal 'üsüs la tjiji p'a nt'a
yupj ne'aj tjil mpes. 'Üsüs polel lajayt-
sjaDios jis capj tjep'ya'sampes. Tjow-
elepj judiopan tulucj topon Jesucristo
tjevelá, Dios la tjiji mpes. 28 Pablo,
Bernabé, püsway 'in tapatja ne'aj Je-
sucristo lal japon jilal.

15
Jerusalénnt'aapostolpanco'müypan

jis lal 'a jis tjimyula jis la veles.
1Niyomnepénowa tjiquil Antioquía

nt'a Judea mpe. Sin tji'yüsa la tja-
jaytsja Dios ts'uyupj ne'aj. Tjowelepj:
“Püna Moisés tjevele Dios jos jupj sa
con ̈ jat'ǘ cocoypan, nin jat'ǘ yupj jis
pjoloc' tsjicj way t'asiyú. Ma nin la
jay, ma ca mpatjam Dios lal”, nin
tjowelepj. 2 Pablo, Bernabé, tjow-
elepj nin tulucj niyom nenem tjow-
elepj. Mpes yupj la tjowelel Pablo,
Bernabé jilal. Mpes Dios ts'uyupj
tjowelepj más 'ücj Pablo, Bernabé,
jil Jerusalén nt'a, yupj jis pülücpan
p'a wa jilal. Tjowelepj apostolpan,
co'müypan Dios ts'uyupj jilal, ca mv-
elecj pjacj t'üc' way javelepj. 3Mpes
Dios ts'uyupj sin tjajam yupj nt'a.
Fenicia jin tjil, Samaria jin tjil wa.
Ne'aj pülücj jilal tjowelepj judiopan
tulucj jisastsja wa Jesucristo. Mpes
jis pülücpan pjü way 'ücj jisas tepyala
yupj tjowelepj mpes.

4Tjilna Jerusalénnt'a, Dios ts'uyupj
ne'aj 'ücj jisas jis tepyala yupj tjiquil
mpes. Apostolpan 'ots'ipj 'ücj jisas
tepyala. Co'müypan 'ots'ipj 'ücj jisas
tepyala. Pablo, Bernabé, tjowelepj
pjüway jilal Dios pajal 'üsüs la tjiji p'a
nt'a yupj ne'aj tjil mpes. 'Üsüs polel
lajaytsja Dios jis capj tjep'ya'sa mpes.
5 Fariseopan nepenowá játjatsja yupj
jilal. Nas topon wa yupj Jesucristo
po'ó. Sin tjüjünsüpj, tjowelepj:

—Judiopan tulucj jisastsja wa Jesu-
cristo. Dios jos t'yüjücj yupj jis pjoloc'

tsjicj way t'asiyú. Dios jos cupj jis
wala velecj más 'ücj nin lajay pjüway
Moisés tjijyü'ta püná—nin tjowelepj.

6 Mpes apostolpan pjü way,
co'müypan, pjü way, 'a jis tjimyula
niswá, jis la veles. Quelel sin 'yǘsatsja
ncu Dios jos jat'ǘ judiopan tulucj.
Quelel sin 'yü ́satsja ncu Dios jos judío
tulucj lajay pjü way Moisés tjijyü'tá.
7 Püs way yuwá p'in tjowelepj.
Yacjaya Pedro jas tjijyünsa, tjevele:

—Natjampan, nun solejé püna p'in
Dios la t'ya pjacj nun popa mveles
judiopan tulucj jilal, ca ninmveles ts-
jan niná Jesucristo 'üsüs la tjiji gente
mpes. Jupj la ntjet'á napj ca ninmve-
les, ca yupj mponecj wa. 8 Dios selé
pjü yola mpes. Dios yupj jis tje'yaya
jupj Cjües. Cupj qjuis tje'yaya jinwá
jis tje'yaya wa yupj. Mpes selecj
Dios jos wa judiopan tulucj. 9 Dios
quelel la qjuisiji. Nin p'iyá quelel la
siji. Tepyonecj na, jupj perdonar la
qjuis tjiji malala nyuca la tjijicj. Nin
p'iyá, yupj topon na, perdonar lis tjiji
malala nyuca la tjajay. 10 ¿'Onin ne
nin nujola discipulopan nenem 'üsüs
tulucj custjay Dios lal? Nin nujola
mpes nun nujisas yupj ca la mijicj
wa Moisés tjijyü'tá, judiopan jinwá.
Po 'in costa way yupj nin lajay. Ju-
diopan püna tapatja ma polel nin la
tjajaytsja, ma wa polel lijictsja cupj
niná. Dios ma jos pajal costa nsem
yupj sa con̈ Dios. Nasa nusin tji'yüsa
la tjiji niná. ¿TsjanmpesmaponéDios
lal? 11 Napj velé nun jilal cupj py-
onecj qjuis Jepa Jesucristo 'üsüs la tjiji
cupj qjuilal. Qjuisastsja jupj, mpes ca
mpatjaquecj Dios lal lovin. Nin p'iyá
yupj jis lal. Pyonecj Jesucristo 'üsüs la
tjiji wa judiopan tulucj jilal. Jisastsja
wa jupj, ne ca mpatjamwa Dios lal—
Pedro nin tjevele yupj jilal.

12 Pjü lyájasa jis tepyala. Tjepjy-
acan ̈tsja p'in Bernabé tjevele, Pablo
tjevele wa. Yupj tjowelepj Dios pajal
jis capj tjep'ya'sa, mpes 'üsüs polel la
tjajaytsja judiopan tulucj nt'a, niyom
p'in ma polel lajay jinwá. Gente
tjunuc na niná la tjajay, pajal yólatsja

'onin ne nin la qjuijicj niná. 13 T'üc'
tjowelepj na, Jacobo tjevele:

—Natjampan, najas pjo'oqué napj
velé. 14 Simón cupj qjuilal tjevele
tsjan tepyalá Cornelio wo nt'a. Mpes
selecj Dios jos quinam judiopan tu-
lucj. 15 Profetapan tapatja na, tjow-
elepj wa Dios ca la nt'as judiopan tu-
lucj. Profeta pjaní tepyaca qjuis Jepa
Dios nin tjevele. 16Tepyaca:
‘P'a jawasa ncuwis niswá.
David püna tüpü'ü, jépatsja jupj.

Judiopan quina lyawun̈,
yupj David popa p'iyá püs naya
patjá.

Yupj ma se jütütj yuwá quinam.
Niswa tjacuwis na, yupj popa pjaní

niswa ca müjü'tüs, nin ca la me-
jay napj.

17Nin tepyala na, judiopan tulucj
ca la ma palacj wa.
Yupj ca quelel la ma jicj wa.
Napj Jepa Püné.

Judiopan tulucj ca jisas nsem napj
'ots'ipj.

Napj lis t'ya yupj.
18Qjuis Jepa Dios nin tjevele.

Lovin seletsja nin campalas.
Quina niná qjuisin 'yüsa liji.’

Profeta pjaní nin tepyaca.
19 Jacobo véletsja custjay. Tjevele:
—Nin mpes napj pyon más 'ücj ju-

diopan tulucj nenem ma lajay pjü
way Moisés tjijyü'tá. Más 'ücj ma jis
müjü'tücj pjüway nin lajay. 20 'Ücj pa-
pel ca mpaquecj, nin ca jis müjü'tücj
más 'ücj ma ca nlajacj pwisis la p'a
wa tja'ayapj jis dios witjacj mpes. Ca
jis müjü'tücj niyom ca ma ma'nucj
sejats'om tulucj. Ca jis müjü'tücj
nequem ma ca mal jis vayum tulucj
jilal. Ca jis müjü'tücj ma nlajá pwi-
sis 'os jüp'üy mo'o ton ̈ca custjay. 'Os
pje'á tjemey na, 'ücj. Ca müjü'tücj
ma myü'ün̈ 'osis. 21 Niná 'ücj ca jis
müjü'tücj. Pjü sábado na judiopan
lovin mo'o tjoweleptsja Moisés tji-
jyü'ta qui. Lovin mo'o tjoweleptsja
niná yupj 'a si mulú nt'a. Pjü pülücj
patja nt'a nin javelepj Moisés tjevelá.

Pajal pünanintsja. Newanin—Jacobo
nin tjevele.

22 Jacobo tjevelá 'üctsja apostolpan
jilal, 'üctsja wa co'müypan jilal wa,
'üctsja wa pjü Dios ts'uyupan jilal
ne'aj. Yupj popamat'e lis t'apj, camal
Antioquía nt'a Pablo lal, Bernabé lal
wa. Pjaní way Silas lotsja. P'a Judas
lotsja. P'a ló watsja jupj, Barsabás
lotsja wa. Yupj noypan waytsja ne'aj
Dios ts'uyupj jilal. 23 Papel tapac jas
lo jam yupj jilal. Tapac:

Nepénowa cupj apostolpan.
Nepénowa cupj co'müypan qui'á
Dios ts'uyupj jilal. Papel pyaquecj
nunmpes Antioquía po'o potjaqué,
Siria po'o potjaqué 'ots'ipj, Cili-
cia po'o potjaqué 'ots'ipj. Nun
judiopan tulucj. Mop'in nin, nun
qjuis catjampan quinam. Papel
niná quelel pyaquecj nun mpes.
24 Qjuisin tji'yüsa cupj sin popa
nepenowá tjil nun nt'a. Yupj
tjowelepjmpes nunma solejé tsjan
más 'ücj lojí. Pajal nujola tepyala
yupj tjowelepj mpes. Cupj ma sin
tjejyamacj yupj nunnt'a. 25-27Mpes
'a qjuis tjimyula, qjuisin popa
mát'eya lis t'yacj ca mal nun nt'a
la veles cupj mpes. Niná 'üsüstsja
cupj qjuilal pjü way. Mpes sin
majamacj Judas, Silas 'ots'ipj nun
nt'a. Cupj tepyaquecj, niná nin
p'iyá ca mvelecj yupj nun jilal. Ca
mal Bernabé lal, Pablo lal 'ots'ipj.
Po quelel lijicj Bernabé, Pablo
'ots'ipj. La p'a quelel ja'ünantsja
yupj, Jesucristo sa con̈tsja mpes.
Ma lacj jeyaptsja yupj.

28 Dios Cjües jos ma lojí pjü way
Moisés tjijyü'ta jin. Jupj tjevele cupj
qjuilal tsjan jostsja jupj, nin p'iyá
velecj nun jilal. 29 Mpes ma nlajá
pwisis la p'a tja'ayapj jis dios wit-
jacj mpes. Ma müsiqué 'osis. Ma
nlajá pwisis 'os jüp'üy mo'o ton ̈ca
custjay. Niyom, ma ca jis ma'nú
nun sejats'om tulucj. Nequem, ma
nlawú nun jis vayum tulucj jilal.
Nin lojí na cupj tjevelecj jinwá,
'üsüs cansemnun. T'üc' tepyaquecj

quinam.
Nin tapac yupj.

30 Mpes quina sin tjajam niyom
nenem Antioquía nt'a. Ne'aj tjil na,
tjüjütütj Dios ts'uyupj 'a jis mulus, ne
papel niná tja'ayapj yupj. 31 Papel
mo'o tjowelepj na, ne'aj tapatja
'ücj jisas tepyala papel 'üsüs mpes.
32 Judas, Silas 'ots'ipj, profetapan
waytsja yupj. Mpes pülücj jis wala
tjowelepj ne'aj. Ne'aj tapatja 'ücj jisas
jis tepyala Dios lal yupj tjowelepj
mpes. Yupj más 'in 'üsüs la tjajaytsja
Jesucristo tjevelá, yupj tjowelepj
mpes. 33 Judas, Silas, tsjicj way
tapatja ne'aj. Locopyaya tjowelepj
yupj ca mal niswá Jerusalén nt'a.
Mpes yupj ne'aj tapatja tjowelepj
'üsüs lowa nun. Sin tjajam ne tjil.

34 Silas tjevele más 'ücj jupj p'iyá
ma jama. Mpes ma tjemey. 35 Pablo,
Bernabé ma wa tjil yupj. Tapatja
wa Antioquía nt'a. Yupj sin tji'yüsa
la tjajay Dios tjevelá mpes. La p'a
wa pajal pülücj nin p'iyá la tjajay.
Lovin tjowelepj Jesucristo po'ó gente
jis walap'a'á.

Pablo tjemey niswá la p'a nt'a, la
veles Jesucristo po'ó.

36P'a jawasa Pablo tjevele Bernabé
lal: “Tjeleque pülücj nt'a, tjevelecj
yupj jis walap'a'á Dios tjevelá.
Niswá 'alas yupj nt'a. Ca qjuisin
mü'üsüs ncu jisas custjay Jesucristo.”
37 Bernabé jostsja Juan jis capj
ncon ̈cos. Juan p'a ló waytsja jupj,
Marcos lotsja wa. 38Pablo ma jostsja.
Jupj tjevele más 'ücj Marcos ma jis
capj cyon ̈ca. Tsji' la tjajaytsja na
Jesucristompes Panfilia po'ó,Marcos
tjemey yupj mpe. Mpes Pablo jostsja
ma jis capj ncon̈cos quinam. 39Pablo,
Bernabé, la tjowelel Marcos mpes.
Ma yuwal yólatsja Marcos mpes.
Mpes ma 'a mulú tjil yupj. Bernabé
tjemey Marcos lal. Tjil Chipre nt'a
barco mpes. 40 Pablo jostsja Silas ca
mim jupj lal. Dios ts'uyupj tjowelepj
Dios lal yupj mpes. La tjomon Dios
pasal 'üsüs way ca jis majamas yupj.
Tjil yupj. 41Tjil Dios ts'uyupj nt'a, pjü

way Siria po'o patja nt'a, Cilicia po'o
patja nt'a 'ots'ipj. Yupj la tjajay ne
Dios ts'uyupj ne'aj más 'üsüs way sa
con̈tsja Jesucristo.

16
Timoteo jis capj tecyon̈ca tjemey

Pablo, Silas jilal.
1 Tjil quinam Derbe nt'a, tjil Listra

nt'a 'ots'ipj. Listra nt'a tjamacjas
Jesucristo lal pyona tüpü'ü ne'aj,
Timoteo lotsja jupj. Jupj popay
judío tuluctsja. Jamay judío wayt-
sja. Jamay po tepyona Jesucristo
tjevelá. 2 Timoteo po 'üsüstsja pjü
Dios ts'uyupj jilal Listra po'ó, Iconio
po'ó 'ots'ipj. Yupj pjü way 'üsüs
tjowelepj jupj po'ó. 3 Pablo jostsja
Timoteo jis capj ncon̈cos. Yupj quelel
jiltsja judiopan pülücj pátjatsja nt'a.
Ne'aj tapatja salejeptsja Timoteo
popay judío tuluctsja. Mpes Pablo
jostsja yom nt'üjüs Timoteo pjoloc'
tsjicj way t'asiyú, judiopan lajay
jinwá, mpes nin la tjiji. 4 Locopyaya
pjaní pjaní way ne'as tjil, pülücj
patja nt'a. Tjowelepj Dios ts'uyupj
jilal tsjan tjowelepj apostolpan,
co'müypan 'ots'ipj, Jerusalén mo'o
patjá. Tjowelepj tsjan jisastsja yupj
judiopan tulucj ca nin la mijicj. 5Nin
mpes Dios ts'uyupj más 'üsüs way
topon Jesucristo po'ó, yupj tjowelepj
mpes. Pjü jyawcamás pülücj jisastsja
Jesucristo, más pülücj 'a jis tjimyula
jupj mpes.

Pablo jus tjinyuca yomen Macedo-
niampe 'esepj.

6 Dios Cjües jostsja yupj ma mv-
elecj Dios po'ó Asia nt'a. Mpes yupj
tjil Frigia po'ó, Galacia po'ó 'ots'ipj.
7 Tjil wa Misia po'ó. Locopyaya
quelel jiltsja Bitinia po'ó. Mop'in ma
tjil. Jesús Cjües jostsja ma jil ne'aj.
8 Mpes tjil Troas nt'a, pülücj patja
nt'a. 9 Püste na Dios la tjiji Pablo
tjinyuca yomen. Jun si tsicyaca jinwá
tjinyuca jupj. Macedonia mpe 'esept-
sja yom niná. Ne'aj tón̈catsja, Pablo
lal la tjemyona: “Macedoniant'awas,
qjuis capjmp'a'san”, nin la tjemyona.

10Niná tjinyucampes, len̈ way quelel
léquetsjaMacedonia nt'a. Qjuiyólatsja
Dios la qjuis t'ya la veles yupj jis
walap'a'á tsjan niná Jesucristo 'üsüs
la tjiji gente mpes.

Pablo, Silas tjil Filipos nt'a Mace-
donia po'ó.

11 Mpes tjeleque Troas mpe barco
mpes. La t'as way casá tjeleque
Samotracia nt'a. Samotracia 'amá
'üsü ́ t'asiyú. Yaya Neápolis nt'a ne'as
tjeleque. 12 Barco mpe palá tjeleque.
Tjeleque Filipos nt'a Macedonia po'ó.
Pülücj pátjatsja ne'aj, Filipos nt'a. Ro-
manopan tapátjatsja ne'aj. Munici-
pio jinwá jupj. Tepyatjaquecj ne'aj
ts'ac' nepenowá. 13 Pjü sábado ju-
diopan ne'aj tapatjá 'a jis tjimyula
'üsü ́ la nt'a. 'A si mulutsja la ve-
les Dios lal. Mpes cupj tjeleque
ne'aj. Nequem nepenowá nasa 'a jis
tjimyula ne'aj. 'Etjelequecj na, tjev-
elecj yupj jilal Dios tjevelá. 14 Pjaní
way yupj sin popé Lidia lotsja. Judío
tuluctsja jupj. Tiatira mpe 'eseptsja
jupj. Pülül vender la tjíjitsja, tüpü'ü
jupj. Pülül niná je waytsja, te jin
jústatsja. 'Üsüstsja pülül. Lidia po
jólatsja Dios püné. 'Üsüs tjapjácatsja
Pablo tjevelá. Qjuis Jepa Jesucristo
cus tjep'ya'sa, mpes tepyona jupj.
15 Bautizar la tjajay jupj. Bautizar lis
tjajay wa jupj wo nt'a tapatjá. Nin
tepyala na, jupj tjevele cupj qjuilal:
“Nun poné napj t'üc' way pyon Jesu-
cristo po'ó. Mpes mas napj lal nawá
nt'a, mpatjaqué”, nin tjevele. La
pülücj la tjemyona cupj qjuilal, mpes
tjeleque jupj lal.

16P'a jawasa quelel léquetsja niswá,
judiopan 'a si mulú nt'a, la veles Dios
lal. Tjeleque na, tsjücjüim jus tjinyu-
cucj. Esclavo waytsja jupj. Lapanen
pǘ'ütsja tsjücjüim jos mo'ó, mpes 'ücj
véletsja tsjan ca mpalas p'a jawasa
la p'a jilal. Mpes la p'a wa jaylacj
la tjajay ca jupj mveles yupj mpes.
Tsjücjüim patrónwitjacj t'emel pülücj
natj yupj. 17TsjücjüimnináPablo cjüil
tjac' lovin, cupj qjuis qjuil tjac' wa.
Lovin yümücj tjevele:

—Dios más püné pjü jilal. Niyom
nenem Dios jomozopan. Javelepj
nun jilal 'oynnyuca 'ücj campatjaqué
Dios lal—nin tjevele.

18 Nin la tjiji ts'ac' nepenowá
jyawca mpes. Pablo pajal jólatsja
tsjücjüim mpes, ma jostsja nin líjitsja
jupj. Mpes tyantaná, la tjijyu'ya,
tjinyuca, tjevele lapanen lal:

—Jesucristo más püné pjü jilal.
Mpes 'i jütütj Jesucristo mpes, jutja
tsjücjüim jos mpe.
Mpes len̈ way lapanen tjemey jupj

jos mpe.
19 Tsjücjüim patrón witjacj jus

nlaytsja lapanen tjemey jupj mpe,
mpes quina jupj ma polel véletsja
tsjan ca mpalas la p'a jilal. Mpes
quina la p'a ma ca t'emel ma'ayacj
jupj líjitsja mpes. Ts'a tji'in, ne
jis ntji'lin ̈ Pablo, Silas 'ots'ipj, la
tjolocjocj yupj jepapan jatja nt'a.
Ne'aj patja jis wa pülücj culupwen
nt'a tjatja yupj. 20 Tjowelepj jepapan
jilal:

—Niyom nenem judiopan. Malala
lajay qui'á; pjü way p'a casá yola jis
tepyala yupj lajay mpes. 21 Jisas nin
lijicj yupj jajütütj jinwá. Malala nin.
Cupj ne romanopan, mpes malala li-
jicj yupj jajütütj jin—nin tjowelepj.

22Mpes pjü ne'aj 'a jis tjimyula wit-
jacj pajal ts'a tji'in Pablo lal, Silas
lal wa. Yupj jis jepapan jis tjüjütütj
sin la 'ipj, jis la süp, ne nin la tja-
jay yupj. 23 La pülücj yümücj jis süp.
T'üc' mo'o süp na, cawilta mo'o jis
tjo'onsopj. Jepapan tjüjütütj cawilta
jyama lal, 'üsüsway jismajamasyupj.
24 Mpes cawilta jyama jis tje'yonsa
yupj campaway 'in jun vilicj mpe. Yo
casá tüpüntüpj, tsjom la tsupapj.

25 Püste culupwen nt'a, Pablo, Silas
tjoweleptsja Dios lal. Tjenejets'en̈
Dios 'üsüs. La p'a wa cawilta mo'o
pátjatsja, pjü way pjyacan̈tsja yupj.
26 Len̈ way nosis jus tiquits'e. Caw-
ilta pasal jus tiquits'e wa. Jun vilicj
pjü way jun tjocjol tepyala. Pjü way
tsyu'pa játjatsja cadena mpes, quina
pjü way yupj jis cadena palá tinca.

27 Cawilta jyama tsyülümü ́. Tjinyuca
pjü jun tjocjol lejen ̈ jun vilicj. Jólatsja
pjü tjil, len̈tsja quinam. Mpes polo-
may syults'a, quelel tsjyaca jupj p'iyá,
la mas. 28 Pablo ma jostsja nin la
qjuijis jupj. Yümücj tjevele:

—Po ma tji'yü'na jipj sin, qui'á jyat-
jaquecj custjay.

29 Cawilta jyama lámpara la tjemy-
ona la nuc. Len̈ way cawilta wama
tjemey. Pajal lecj jéyatsja nin tepyala
mpes, cyücüyütsja. Tüic' jin tjüjünsü
Pablo, Silas jis walap'a'á. 30 Cawilta
pje'á jis ticyuna yupj manas. La
tji'yüya:

—¿'Onin la cüjaympü'üs Dios lal?
31Wola tjowelepj:
—Tepyona qjuis Jepa Jesucristo

po'ó, ne jipj mpü'üm ca Dios lal. Wya
nt'a patja, pjü way, mpatjam wa Dios
lal—nin wola tjowelepj.

32 Tjowelepj jupj lal qjuis Jepa Je-
sucristo po'ó, jupj wo nt'a patja jilal
tjowelepj 'ots'ipj. 33 Pǘstetsja cust-
jay, newa püste cawilta jyama jis
tjemyana jun jis la patsj t'yancanan̈
nt'a. T'üc' jun tapatsj na, bauti-
zar la tjajay jupj, bautizar la tjajay
wa jupj jats'om, jupj ts'uyupj 'ots'ipj.
34 Cawilta jyama jis tjemyana Pablo,
Silas, jupj wo nt'a, jis tje'yaya jis la
las. Po 'ücj jos tepyala Dios lal tepy-
ona mpes. Jupj jats'om, jupj ts'uyupj
'ots'ipj, po 'ücj jisas tepyala wa Dios
lal toponmpes.

35 Yaya jepapan sin tjajam niyom
nepenowá cawilta nt'a. Pülücj patja
nt'a jajamapj yupj. Tjowelepj cawilta
jyama lal, 'ücj Pablo, Silas jil quinam.
36 Mpes cawilta jyama tjevele Pablo
lal:

—Jepapan tjüjütütj 'ücj lowú
quinam. Mpes pje'á nculá quinam,
'üsüs nlawú quinam.

37 Pablo ma quelel jámatsja custjay.
Jupj tjevele niyom nenem jilal:

—Cupj ne romanopan. Yupj malala
la tjajay cupj qjuilal. Mo'o qjuis süp,
ne'aj lejen ̈ pjü tjunuc. Ma quelel jus
nlaytsja ncu t'üc'waymalala la tjijicj.
Yupj sin nin cawilta mo'o tjo'onsopj
cupj. Quina jisas cupj pje'á leque, pjü

ma januc na. Malala nin. Tjowelé
ncul, yupj pje'á la nts'iyacj cupj caw-
ilta mpe—Pablo nin tjevele yupj jilal.

38 Mpes niyom nenem tjowelepj
jepapan jilal Pablo tjevelempes. Lacj
tjeyapj yupj. Ma salejeptsja Pablo,
Silas romanopan yupj. 39 Tjil caw-
ilta nt'a. Tjowelepj: “Malala nyuca
la tjijicj nun jilal. Po ma ts'i mi'iná
cupj qjuilal”, nin tjowelepj. Pje'á tu-
cuman, la tjomon ca mal yupj patja
mpe. 40Mpes tjil Lidia wo nt'a. Tjow-
elepj Dios ts'uyupj jilal ne'aj. 'Ücj jisas
jis tepyala Dios ts'uyupj, yupj tjow-
elepj mpes. T'üc' tjowelepj na, tjil.

17
Pülücj ts'a tji'in Tesalónica po'ó,

Pablo tjevelempes.
1 Quina Pablo, Silas, la coló tjil

Anfípolis mpe, Apolonia mpe 'ots'ipj.
Ne'as tjil Tesalónica nt'a. Wo ton ̈ca
ne'aj judiopan 'a si mulú nt'a. 2Pablo
lovin tjemeytsja judiopan 'a si mulú
nt'a. Mpes Tesalónica po'o nin p'iyá
la tjiji. Tjemey judiopan 'a si mulú
nt'a. Sábado cont'e mpes ne'aj tje-
mey. Tjevele yupj jilal Dios Popel
tjevelá. Jostsja pjü sin mü'üsüs Jesu-
cristopo'ó. 3Tjevele: “Nunsolejéyom
pjaní jac' jis capj la p'acj judiopan,
Dios nin tjevele ca nin nsem. Dios
tjevele camalalampalas jupj, mpa'is.
Tepe'e na, ca jas müjünsüs la püt'üs
niswá. T'üc' yom pjaní tjac' quinam
jis capj la p'acj judiopan. T'üc' way
malala tepyala jupj lal. Tepe'e na,
jas tjijyünsa, tüpü'ü niswá. Jesu-
cristo jupj”, nin tjevele. 4 Mpes ju-
diopan nepenowá ne'aj jisastsja wa
Jesucristo. Topon quinam Jesucristo
po'ó. Judiopan tulucj pülücj pátjatsja
ne'aj 'ots'ipj, yupj pülücjway po jisas-
tsja Dios. Topon wa Jesucristo po'ó
quinam. Nequem noypan nepenowá
toponwa Jesucristo po'ó.

5 Judiopan p'a wa ts'a tji'in pülücj
toponPablo lal. La tjejyamanan̈ yupj.
Mpes 'a jis tjimyula niyom malala
witjacj. Niyomnenempajal sepjasat-
sja yupj, lovin ma tsji' la tjajaytsja.

Quina yümücj pjac la tjajay. Malala
tjowelepj mpes, pülücj ne'aj tapatja
ts'a tji'in Pablo lal, Silas lal wa, mpes
'a jis tjimyula malala jis la jay. Pjü
way ts'equenen̈ Jasónwo nt'a. Wama
tjil, jis la pal Pablo, Silas 'ots'ipj.
Quelel pje'á jacumantsja yupj, pülücj
tjelejen ̈tsja nt'a. 6 Ma yus tjunuc.
Mpes Jasón p'in la tjolocjocj noypan
nt'a, ne'aj tapatja sin popé. Ne'aj la
tjolocjocj wa Dios ts'uyupj la p'a wa
nepenowá. Yümücj tjowelepj Pablo,
Silas po'ó. Tjowelepj: “Niyom nenem
malala nyuca sin tji'yüsa la tjajay jun
ta'á. Gente p'a casá yola tepyala la
tjajay yupj. Tjiquil quinam cupj pyat-
jaquecj nt'a, nin p'iyá la tjajay qui'á.
7 Jasón 'ücj jostsja yupj tapátjatsja jupj
lal. Yupj pjü way lovin ma lajay jepa
romano jyü'ta jin. Yupj javelepj jepa
más püné já'asa jepa romano lal, Jesu-
cristo ló jupj”, nin tjowelepj. 8 Niná
tjepjyacan̈ na, ts'a tji'in. Noypanne'aj
tapatja ts'a tji'in wa. 9 Tjüjütütj Jasón
jaylacj la mijis pje'á la winin nepé.
La p'a wa jaylacj la tjajay wa. Noy-
pan tjowelepj ca jis ma'ayacj yupj jis
t'emel Pablo tjemey na, Silas tjemey
wa na. Jaylacj la tjajay na, sin tjajam.

Pülücj po 'ücj jisas tepyala Berea
nt'a, Pablo tjevelempes.

10 Püste na Dios ts'uyupj sin tjajam
Pablo, Silas 'ots'ipj Berea nt'a, pülücj
patja nt'a. Ne'as tjil na, tjil judiopan
'a si mulú nt'a. 11 Tesalónica nt'a
ts'a tji'in Pablo tjevele mpes. Nin
tuluctsja Berea nt'a. Ne'aj po quelel
pjyacan ̈tsja Pablo tjevelá. Po 'ücj
jisas tepyala jupj tjevele mpes. Lovin
mo'o tjowelepj Dios Popel. Quelel sin
'yü ́satsja ncu t'üc' way véletsja Pabló.
12Mpes pülücj topon Jesucristo po'ó.
Judiopan tulucj nepenowá topon
wa Jesucristo po'ó. Noypan watsja
yupj. Nequem judío tulucj nepenowá
topon wa. Noypan watsja yupj,
nequem nenem.

13 JudiopanTesalónicapo'opatja jus
nlay Pablo véletsja pülücj jis walap'a'á
Berea po'ó Dios tjevelá. Mpes tjiquil
yupj Berea nt'a, malala tjowelepj

Pablopo'ó. Mpespülücjne'aj ts'a tji'in
wa Pablo lal, yupj tjowelepj mpes.
14 Len̈ way Dios ts'uyupj jas tjajam
Pablo 'üsǘ püné nt'a, campa way. Ma
sin tjajamSilas custjay. Mawa sin tja-
jam Timoteo. Pátjatsja custjay Berea
mo'ó. 15Niyomnepénowa tjil Pablo lal
Atenas nt'a, pülücj patja nt'a. Locopy-
aya niyom nenem tjil niswá Berea
nt'a. Pablo taná tjevele Silas lal, Tim-
oteo lal wa jupj jostsja yupj len̈ way
camal Atenas nt'a cus la con̈ jupj.

Pablo tjevele Jesucristo mpes Ate-
nas nt'a.

16 Pablo li nucutsja lo cuwis Silas,
Timoteo 'ots'ipj. Li nucutsja na pajal
jólatsja jupj ne'aj tapatja mpes. Yupj
jis dios witjacj pülücj yus tjinyuca
ne'aj, Dios t'üc' way tuluctsja yupj.
Ne'aj tapatja japontsja yupj t'üc' way
noypan. 17 Mpes Pablo la pülücj
tjevele Dios mpes judiopan jilal, ju-
diopan tulucj jilal 'ots'ipj. Judiopan
'a si mulú nt'a tjevele yupj jilal. Ju-
diopan tulucj nenem po jisastsja wa
Dios. Pjü ts'ac' jawas Pablo tjevele
wa vender lajay nt'a. Pülücj ne'aj
tjelyawun ̈ jilal tjevele Dios mpes.

18 Nepénowa ne'aj sin tji'yüsa epi-
cureopan yólatsja jin pajal püna.
La p'a wa sin tji'yüsa estoicopan
yólatsja jin. Yupj tjowelepj Pablo lal.
Nepénowa jupj jas tjowelepj. Niná
tjowelepj: “Yom niná pajal pülücj
vele. Püné tulucj jupj. ¿Tsjan quelel
qjuisin 'yüsa liji jupj?” nin la tjü'üy. La
p'a wa tjowelepj: “Jupj vele p'a dios
witjacj mpes ca nacj”. Pablo tjevele
Jesucristo po'ó yupj jis walap'a'á,
mpes nin tjowelepj. Pablo tjevele
Dios ca sin müjünsüs tecya'lin̈, ca
yupj mpatjam niswá. 19 Yupj tjaman
jupj noypan 'a si mulú nt'a ne'aj.
Tjowelepj Pablo lal:

—Niná jipj sin 'yüsa lejay seyasa
way custjay cupj qjuilal. Cupj quelel
qjuisin 'yüsa tsjan mpes nin velen.
20 Pajal seyasa way cupj qjuilal niná
jipj velen. Lovin ma tjepjya'aquecj
niná. Mpes quelel qjuisin 'yüsa tsjan
niná jipj velen—nin tjowelepj.

21 Atenas mpe ne'espan, la p'a
mpe ne'espan ne'aj tapatja wa, lovin
quelel javeleptsja tsjan seyasa mpes,
lovin quelel pjyacan̈tsja niná.

22 Mpes Pablo jas tjijyünsa, yupj
culupwen nt'a tón̈catsja. Tjevele:

—Napj selé nun po quelel lojí nun
jis dios witjacj. 23 Napj tjuwinis na
nunpotjaquént'a, tjinyucnun jisdios
witjacj, nun yupj jilal welé nt'a. Nu-
jola yupj noypan. Tjum, yus tjinyuc
nun jis dios witjacj. Pjaní ton ̈ca nt'a
mo'o tjevelé: ‘Dios pjaní pü'ü ma
qjuisin tji'yüsapjacj ne jupj. Niná jupj
juts'a'á’, nin mo'o tjevelé. Nun welé
jupj lal, newa ma solejé pjacj jupj
niná. Mpes napj ca nusin mü'üsüs la
mejay jupj po'ó.

24 ”Jupj la tjiji nosis. Pjü la tjiji nosis
casa'á. Jupj jyü'ta nosis nt'a, tsjun
po'ó 'ots'ipj jyü'ta jupj. Dios ma wa
mo'ó pü'ü, wosis nenem gente la tja-
jay. 25Gente ma polel 'üsüs lajay jupj
mpes, ma polel ja'ayapj jupj mpes.
Pjü wayma jos jupj. Jupj p'iyá se 'aya
patja pjü. Pjü jisas se 'aya.

26 ”Püna jupj la tjiji yom mwalá.
Yom niná püna tüpü'ü, gente pjü way
jupj popa p'iyá püs naya patja yupj.
Nin tepyala Dios la tjiji mpes. Jun ta'á
tjil jis lapüt'üs la tjiji Dios. Jupj tjevele
'onampatjam, ne campatjam jupj jos
na. Jupj tjevele ca'aj mpatjam, ne
ne'aj ca mpatjam yupj. 27 Jupj la tjiji
pjü gentas, jostsja yupj ca la mpalacj
jupj. Jostsja yupj ca sin mü'üsüs pjacj
ne jupj. Jostsja yupj mponecj jupj lal.
Jupj ma campa já'asa pjü jilal. 28 Jupj
qjuesé 'aya pyatjaquecj. Nun popa
pjaní jas tji'yüsa jupj, tjevele: ‘Cupj
jupj ts'uyupj wa’, nin tjevele.

29 ”T'üc' way jupj qjuis tje'yaya py-
atjaquecj. Mpesmalala nin nunponé
jupj oro jinwá, plata jinwá ca nacj, pe
jinwá ca nacj. Niyom p'in lajay jinwá
tulucj jupj. Niyom p'in yola jinwá
tulucj jupj. 30Pünap'in t'üc'waygente
ma sin tji'yüsa Dios po'ó. Dios ma
ts'i tji'ina yupj jilal. P'a casá tepyala
quinam. Quina Dios vele pjü jilal jun
ta'á jupj jos 'aplijilaway nsemmalala

nyuca la tjajay mpes. Jupj jos 'üsüs la
mijicj quinam jupj jos jinwá. 31 Dios
jos pjünin lajay. P'a jawas 'a jismulus
ca pjü way jupj nt'a. Jupj selé tsjan
jawas ca nsem. Ne'aj Yom pjaní ca
mveles pjü jilal. Mveles ca ncu 'üsüs
la tjajay. Dios la t'ya jupj nin la veles
yupj jilal. Camveles t'üc'waypjü jilal.
Selecj Dios la t'ya Yom niná, nin la
mijis jupj. Yomniná tepe'enaDios jas
tjijyünsa jupj, tüpü'üniswá. Ninmpes
Dios pjü way sin tji'yüsa la tjiji jupj ca
nin la mijis —Pablo nin tjevele yupj
jilal.

32Pablo tjevele Dios jas tjijyünsa Je-
sucristo, tüpü'ü niswá. Niná tjepjya-
can ̈ na, nepénowa la tjüpjüts'ün Pablo
lal. La p'a wa 'üsüs tjepjyacan̈. Tjow-
elepj:

—Qjuisas jipj mvelen ca niswá nin
p'iyá cupj qjuilal p'a jawasa.

33 Quina Pablo tjemey yupj mpe.
34 Niyom nepénowa topon Pablo
tjevele, jisastsja Jesucristo quinam.
Yupj popa pjaní Dionisio lotsja.
Pünetsja jupj ne'aj. P'a wa Dámaris
lotsja, quepj waytsja jupj. La p'a
witjacj nepenowá toponwa yupj.

18
Pablo tjemey Corinto nt'a.

1 Locopyaya Pablo tjemey Atenas
mpe. Nepé tjemey Corinto nt'a. Pa-
jal pülücj pátjatsja ne'aj, Corinto nt'a.
2 Ne'aj jus tjinyuca Aquila. Judío
waytsja jupj. Ponto mpe 'eseptsja
jupj. Nawaja'a p'in tjac' Roma mpe,
Roma Italia po'o p'iyá jupj. Aquila
Corinto nt'a tjac' jats'om lal, jats'om
Priscila lotsja. Jepa romano, Claudio
ló, tjijyü'ta pjü judiopan camal Roma
mpe, mpes tjil yupj. Ninmpes Aquila
ne'aj pǘ'ütsja Corinto nt'a jats'om lal.
Pablo tjemey yus tjinyuca. 3 Lovin
jis wa pülül pülücj la tjajay, gente
mo'o pátjatsja mpes. Ninana vender
la tjajay. Pablo nin p'iyá la tjiji. Mpes
jupj tüpü'ü yupj jilal, tsji' la tjiji yupj
jilal. 4 Pjü sábado na Pablo tjemey
judiopan 'a si mulú nt'a. Tjevele yupj
jilal ne'aj, judiopan tulucj jilal tjevele

wa. Po jostsja mponecj Jesucristo
po'ó, mpes 'üsüs way tjevele yupj jis
lal tsjanmpes 'ücj jis la pon niná.

5 Silas, Timoteo tjiquil quinam
Macedonia mpe. Tjiquil na, Pablo
lovin tjevele judiopan jilal Jesucristo
po'ó. Mpes jis wa pülül ma la tjiji
quinam, lovin tjevele p'in gente
jis lal. Tjevele: “Nun pasal lu
nucú Jepa Püné ncuwim jis capj
la p'acj judiopan. T'üc' way tjac'
jupj quinam. Jesucristo jupj”, nin
tjevele jupj yupj jilal. 6 Ma topon
jupj tjevelá. Tjowelepj ma t'üc' way
tjevele. Malalanyuca tjowelepj Pablo
po'ó. Mpes Pablo jupj jas quip jas
tjewyawojo jinwá la tjiji. Mpes jupj
sin tji'yüsa la tjiji Diosma japon jinwá
yupj quinam. Sin tji'yüsa la tjiji ma
ca mveles niswá yupj jilal. Pablo
tjevele: “'Üsüs la tjejay napj nun jilal.
Najastsja nusin mü'üsüs Jesucristo
po'ó. Nun p'in ma nujisas. Mpes
nun ma mpatjaqué ca Dios lal. Nin
ca nsem nun ma poné mpes. Quina
mis la veles judiopan tulucj jilal”, nin
tjevele.

7 Tjemey yupj mpe. Tjemey Ticio
Justo wo nt'a la püt'üs. Justo lovin
jólatsja Dios püné. Wosis judiopan 'a
si mulú nt'a, t'empe wo jupj. 8 Jepa
judiopan 'a si mulú nt'a tepyona wa
Jesucristo lal. Crispo lotsja jupj. Jupj
wo nt'a patja, pjü topon wa Jesu-
cristo po'ó. La p'a wa pülücj Corinto
po'o tapatja tjepjyacan̈ Pablo tjevelá.
Mpes yupj pülücj toponwa Jesucristo
po'ó. Topon na, bautizar lis tjajay
yupj.

9Qjuis Jepa Jesucristo tjevele Pablo
lal. Jupj la tjiji Pablo jun si tsicyaca
jinwá jus tjinyuca püste na. Tjevele:
“Po ma lecj tjeyá jipj quinam. Newa
'üsüsmvelen napj nin po'ó. Ma najas
lyájasansem jipj. 10Napjmop'in cyapj
cyon ̈. Pjü ma ca mya süpücj. Gente
pajal pülücj qui'á ca mponecj napj
lal”, qjuis Jepa Jesucristo nin tjevele
Pablo lal. 11Mpes Pablo tüpü'ü Cor-
into po'ó año pjaní,mes séisiyampes.
Sin tji'yüsa lis tjiji lovin Dios tjevelá

Jesucristo po'ó.
12 P'a jawas, Galión jépatsja na

Acaya po'ó, judiopan 'a jis tjimyula,
ntji'lin ̈ Pablo. Tjaman jupj Galión
nt'a. Jupj tjá'asatsja jupj silla casá,
niná casá tjá'asa la veles ncu cus la
tül. 13 Judiopan tjowelepj Galión lal:

—Yom niná vele la p'a jilal 'onin
lajay ne 'üsüs mvelecj Dios lal. Ro-
manopan jis jepapan tjüjütütj jinwá
tulucj jin vele jupj—nin tjowelepj.

14 Pablo quelel véletsja, mop'in ma
tjevele. Galión mwalá way tjevele.
Tjevele yupj jilal:

—Yom pasal malala nyuca la tjiji
na, 'ücj pjocas la p'a javelepj na jupj
malala la tjiji mpes. Nin p'iyá 'ücj
wa pjocas 'ots'ots' way p'in malala la
tjiji mpes. Nin tulucj yom niná lal.
Jupj ma malala la tjiji. 15Ma nujisas
jupj velá la p'in. Ma nujisas jupj
vele niyom nepenowá po'ó la p'in.
So velelé jupj lal judiopan tjüjütütj
mpes. Más 'ücj nun p'in 'ücj la tjüjí
niná, nujisas jin. Napj ma ca mvelé
jupj malala nyuca la tjiji —Galión nin
tjevele.

16 Jis tjijyü'ta jis la winin jupj
tjá'asatsja mpe. 17 Tjil na, ntji'lin̈
Sóstenes. Jupj jépatsja judiopan 'a
si mulú nt'a. Mo'o süp jupj, Galión
já'asatsja wolap'a'á mo'o süp jupj.
Galión jus tjinyuca, mop'in ma
jólatsja.

Pablo tjemey niswá Antioquía nt'a.
18 Pablo tsjicj way p'in tüpü'ü

quinam Dios ts'uyupj jilal Corinto
po'ó. Locopyaya tjemey. Quelel
jámatsja Siria nt'a. Priscila, Aquila
'ots'ipj, cus tocon ̈, tjil jupj lal. Mwalá
way tjil Cencreant'a, 'üsü ́püné lant'a.
Ne'aj Pablo la tjemyona jupj ts'üil
nt'üjücj. Nawaja'a Dios lal tjevele
ca nin la mijis, mpes nin la tjiji
jupj. 19-21 Nin la tjiji na, tjil Efeso
nt'a barco mpes. Ne'aj Pablo wama
tjemey judiopan 'a si mulú nt'a,
tjevele yupj jilal tsjan mpes 'ücj jis
la pon Jesucristo lal. Nepénowa yupj
sin popé la tjomon Pablo tsjicj way
mpü'üm ne'aj yupj jis lal. Jisastsja

niswá mveles yupj jilal. Pablo ma
quelel pǘ'ütsja ne'aj quinam. Tjevele
mim ca quinam. Dios jos ncuwim,
ncuwim ca niswá, nin tjevele yupj
jilal. Tjemey barco mpes. Priscila,
Aquila, ma cus tocon ̈ quinam. Efeso
po'o tapatja yupj.

22 Pablo ne'as tjemey na Cesarea
nt'a, palá tjemey barco mpe. Tje-
mey Jerusalén nt'a yus la nuc Dios
ts'uyupj. Yus tjinyuca na, tjemey An-
tioquía nt'a. 23 Püs way 'in tüpü'ü
ne'aj. Locopyaya tjemey Galacia
po'ó, Frigia po'ó 'ots'ipj. Ne'aj jun
ta'á tjevele Jesucristo lal japon jilal.
Más 'üsüs cus tocon̈ Jesucristá, Pablo
tjevele mpes.

Apolos tjevele wa Jesucristo po'ó
Efesomo'ó.

24Apolos judíop'awaytsja jupj. Tje-
mey jupj Efeso nt'a. Alejandría mpe
'eseptsja jupj. 'Üsüs jas tji'yüsa Dios
Popel mpes. Po 'üsüs polel véletsja.
25 'Üsüs jas tji'yüsa Dios po'ó. 'Üsüs
sin tji'yüsa la tjiji wa Jesucristo po'ó.
Lovin quelel sin 'yüsa la síjitsja Jesu-
cristo po'ó. Mop'in ma pjü way jas
tji'yüsa custjay. Juan el Bautista sin
tji'yüsa la tjiji, nin p'in seletsja jupj.
Apolos seletsja tsjan mpes Juan el
Bautista bautizar lis tjiji malala lajay.
Ma seletsja p'am. 26 Apolos tjevele
judiopan jilal, yupj 'a simulúnt'a. Ma
lecj jéyatsja. Priscila, Aquila, tjepjy-
acan ̈ jupj tjevelá. Yupj jus nlay jupj
ma pjü way jas tji'yüsa. Mpes la p'a
nt'a tjaman jusapj, más 'in 'üsüs way
jas tji'yüsa la tjajay Jesucristo po'ó.
27 Locopyaya, p'a jyawca na, Apolos
quelel jámatsja Acaya nt'a. 'Üsüstsja
Dios ts'uyupj jilal ne'aj ca mim jupj,
mpes papel tapac, jas tjajampopelses
jupj lal. Papel niná Jesucristo lal
japon mpestsja Acaya mo'ó. Tapac
yupj jisastsja 'ücj jisas nsem yupj,
Apolos yupj nt'a tjemeympes.
Nepénowa ne'aj tapatja nasa topon

Jesucristo lal. Dios pajal 'üsüs la
tjiji yupj jilal. Apolos pajal jis capj
tjep'ya'sa. 28 Pajal 'üsüs tjevele ju-
diopan jilal Jesucristo mpes. La p'a

pülücj tjepjyacan̈ jupj tjevelá. Ju-
diopan ma salejeptsja tsjan wola la
veles. Pajal 'üsüs sin tji'yüsa la tjiji
Dios Popel mpes. Sin tji'yüsa la tjiji
Jesucristo Yomen niná Dios tjevele
jupj ca jas majamas jis capj la p'acj
judiopan.

19
Pablo sin tji'yüsa lis tjiji Efeso po'ó.

1 Apolos Corinto po'o pǘ'ütsja na,
Pablo tjac' Efeso nt'a. Jümücj casá joc'
mo'o tjac' jupj, mpes tjac' Efeso nt'a.
Ne'aj yus tjinyuca Jesucristo lal japon
nepenowá. 2La tji'yüya:

—Nun toponé na Jesucristo lal, ¿ncu
nujisas mo'o tjemey Dios Cjües?
Wola tjowelepj:
—Ma mo'o tjemey. Ma selecj pjacj

cuscú.
3Pablo la tji'yüya:
—¿Tsjanmpes nin nujisastsja bauti-

zar la nutjajay?
Wola tjowelepj:
—Juan el Bautista tjevele mpes

qjuisastsja bautizar la qjuis tjajay.
4Mpes Pablo tjevele:
—Gente 'aplijila jis tepyala na,

malala nyuca la tjajay mpes, Juan
bautizar lis tjiji. Tjevele ca 'üsüs la
mijicj quinam Dios jos jinwá. Tjevele
wa yom p'a wa ncuwim p'a jawas. Jis
lal tjevelemponecj yomniná lal. T'üc'
way tjac' quinam jupj. Jesucristo
waytsja jupj —Pablo nin tjevele yupj
jilal.

5 Niná tjepjyacan̈ na, jisastsja ca
bautizar jis mpalas Jesucristo mpes.
6-7Nin jis tepyala yupj. Niyom dóceya
witjactsja yupj. Locopyaya Pablo sey
po la tje'yot'a, tjevele Dios lal yupj
mpes. Nin la tjiji na, Dios Cjües jisas
mo'o tjemey. P'a jis tin tjowelepj, yupj
p'iyá ma salejeptsja. Dios Cjüesmpes
nin la tjajay p'in. Diosmpes tjowelepj
wa yupj.

8LocopyayaPablowamatjemey ju-
diopan 'a simulúnt'a, tjevelewayupj
jilal. Mes cont'e mpes la pülücj way
tjevele yupj jilal. Ma lecj jéyatsja jupj.
Tjevele 'oyn liji, jyü'ta Dios. Pülücj

topon jupj tjevelá. 9Mop'in nepénowa
majisastsjaniná. Maquelel japontsja
jupj lal. Malala nyuca tjowelepj Je-
sucristo po'ó, gente 'a jis tjimyula
nt'a. Mpes Pablo tjemey yupj mpe,
Jesucristo lal japon jilal tjemey. Pjü
ts'ac' tjejyawca na, tjevele Jesucristo
lal japon jilal. Nin la tjiji p'a wo nt'a,
Tirano sin 'yüsa liji nt'a. 10Año mat'e
mpes, Pablo lovin sin tji'yüsa la tjiji
ne'aj. Mpes pjü judiopan Asia mo'o
tapatja sin tji'yüsa Jesucristo po'ó. Pjü
way judiopan tulucj sin tji'yüsa wa.
11 Pablo pajal 'üsüs la tjiji, yom p'in
ma polel liji jinwá. Lovin ma januct-
sja nenem jupj la tjijá. Dios cus
tjep'ya'sa 'ücj pajal 'üsüs polel líjitsja
jupj. 12 Mpes gente po la tjo'otj jupj
yupj jis pañuelo mpes, yupj jis pülül
wolapé velan̈ mpes 'ots'ipj. Tjat'
nenem, po la tjo'otj malala jisas pülül
nenem mpes, ne jis tji'yü'sa yupj.
Pülül nenemmpes po la tjo'otj wa la-
panenpan jatatsja,mpes lapanenpan
tjil jisas mpe.

13 Judiopannepenowáne'aj tapatja
sin popé lovin lyawun ̈tsja, jajütütsja
lapanenpan ca mal gente jisas mpe.
Quina jisastsja lapanenpan ca mal
gente jisas mpe, Jesucristo ló tjow-
elepj na. Mpes tjowelepj lapanenpan
jilal: “Pablo pülücj jis walap'a'a vele
Jesucristo po'ó. Jesucristo mpes nu
jyü'tücj lowa nun”, nin jis tjüjütütj
yupj.

14 Niyom siete witjactsja yupj. Es-
ceva jatjampan waytsja yupj. Esceva
judío waytsja. Sacerdote noypan sin
popa pjaní waytsja jupj. 15 Lapanen
pjaní jiswala tjevele: “Napj si nuctsja
Jesucristo. Napj selé wa pjacj cuscú
Pabló. ¿Pjacj ne nun?” nin jis la
tji'yüya.

16 Yom lapanen tyá'atsja, yupj casá
ntolo, ne jis tyü'na yupj. Pasal jis
tyüla, mpes t'yancanan̈ la tjiji. Yupj
sin quip pajal yümücj palá la tje-
lyo'cja. Mpes ts'equenen̈ pje'á tjil,
sin pjütpjütsja tjil wo mpe. 'As jis
tepyala tjil. 17 Nin tepyala Efeso
nt'a. Pjü judiopan jus nlaytsja niná

jis tepyalá, jus nlay watsja pjü ju-
diopan tulucj. Pajal lacj jeyaptsja
niná tepyala mpes. Nin mpes pülücj
'üsüs tjowelepj qjuis Jepa Jesucristo
po'ó.

18 Pülücj way Jesucristo lal topon
tjiquil, tjowelepj tsjan niná yupj
malala la tjajay. 19 Nepénowa yupj
sin popé p'a casá polel la tjajaytsja,
lapanenpan jis capj tjap'acj mpes.
Gente nenem ma quelel lajaytsja
niná quinam. La p'a wa ma sale-
jeptsja 'onin ne 'ücj jis la jaytsja niná.
Libro jatatsja. Libro witjacj mpes sin
tji'yüsa tsjan la mijicj ne ca p'a casá
polel la mijicj gente p'in ma polel
lajay jin. Quina yupj jis libro tucutj,
tjü'üm pülücj yus tjunuc nt'a. Quelel
sin 'yü ́satsja nol jaylacj libro pjü,
mpes sin tapac. Libro pjü cincuenta
mil t'emel c'a plata jaylactsja. Pjü
way tjü'üm.

20 'Üsüs tepyala ne'aj, mpes más
pülücj tjepjyacan̈ qjuis Jepa Jesu-
cristo po'ó, más pülücj jisastsja jupj
quinam.

21 Pjü way niná tepyala na, Pablo
quelel jámatsja Jerusalén nt'a. Mwalá
way quelel jámatsja Macedonia nt'a,
Acayant'a 'ots'ipj. Tjevele: “Jerusalén
nt'a tjumna, nolaDios jos napj camis
wa Roma nt'a”, nin tjevele. 22Niyom
mát'eya sin tjejyama Macedonia nt'a,
yupj sa p'actsja jupj lovin. Pjaní Tim-
oteo waytsja. Ma'ajapj Erasto lotsja.
Pablo tsjicj way quelel pǘ'ütsja cust-
jay Asia po'ó.

Efeso po'o tapatja ts'a tji'in yupj,
yümücj pjac la tjajay.

23 Pablo custjay ma tjemey na p'in,
pülücj way Efeso po'o tapatja po ts'a
tji'in. Ma jisastsja pülücj topontsja
Pablo tjevelá Jesucristo po'ó. 24 Pjaní
way yupj sin popé Demetrio lotsja.
Plata ts'yawampes tüpü'ü jupj. Efeso
po'ówosis pajal püné tón̈catsja, gente
wama tjil la veles yupj jis dios lal,
yupj jis dios Artemisa ló. Demetrio
la tjiji wa tsjictjacj, wosis pones jinwá
yustaptsja. Plata waytsja yupj jis wa
tsjictjacj. Pülücj vender la tjiji. Mpes

Demetrio jomozopan t'emel pülücj
natj, jis wa tsjictjacj la tjajay mpes.
25Niyom p'a wa pátjatsja Efeso mo'ó,
nin p'iyá tsji' lajaytsja. Demetrio
jis lal tjevele 'a jis mulus jupj nt'a.
Tjevele jupj jomozopan 'a jis mulus
wa jupj nt'a. Tjevele:

—Nunsolejé t'emelpülücj t'e'enquecj,
wa tsjictjacj lijicj mpes. 26 Jus nlayé
tsjan la tjiji Pablo Efeso po'ó, nasa
way nin p'iyá liji jun ta'á Asia po'ó.
Jupj nin vele dios witjacj niyom lis
tjajaymalala, dioswitjacj tulucj yupj.
Pülücj topon jupj lal, mpes quina ma
jisas Artemisa. 27Malala nin. Ca nacj
pjü ca ma jaylacj la mijicj quinam
wa tsjictjacj cupj lijicj. Ca mvelecj ca
Artemisawomalala canacj. Jupj dios
püné. Pjü Asia po'o patja po yola jupj
püné. Pjü jun ta'á patja po yola wa
jupj püné. Ma jisas nsem jupj quinam
ca nacj, Pablo liji mpes —Demetrio
nin tjevele yupj jilal.

28 Tjepjyacan̈ na pasal ts'a tji'in
Pablo lal, jupj la tjiji mpes. Yümücj
tjowelepj:

—Pajal püné Artemisa. Jupj yupj jis
dios pjü waympes Efeso po'o patjá —
niná yümücj tjowelepj yupj.

29 Len̈ way la p'a wa ne'aj tapatja
pajal yümücj pjac la tjajay wa. Pjü
way nintsja yupj, Efeso po'o patjá.
Ntji'lin ̈ Gayo, ntji'lin̈ wa Aristarco.
Niyom nenem Macedonia mpe
tjiquil. Cus tocon̈tsja Pablo. Jis
ntji'lin ̈, la tjolocjocj yupj gente 'a si
mulutsja nt'a. 30Pablo quelel jámatsja
la veles 'a jis tjimyula jilal. Mop'in
ma tjemey. Jesucristo lal japon poma
jisastsja jupj camimne'aj. 31Asia nt'a
tapatja jis jepapan nepenowá taná
tjowelepj wa Pablo lal ma la winin
gente 'a jis tjimyula nt'a. Jepapan
nenem Pablo jomicapanwaytsja.

32 Gente 'a jis tjimyula nt'a, pasal
yümücj pjac la tjajay. Ma yuwal
javeleptsja. Pülücj yupj sin popé ma
salejeptsja tsjan mpes 'a jis tjimyula.
33Nepénowa topon Alejandro tjijyü'ta
'a jismulus. Judiopan tjaman jupj pjü
januc nt'a, mpes yólatsja jupj mpes

'a jis tjimyula. Alejandro jupj mos
jas tjijyünsa, jostsja pjü mpjacan̈ jupj
lal. Quelel véletsja yupj 'a jis tjimyula
judiopan la tjajay mpes tulucj. 34Len̈
way sin tji'yüsaAlejandro judíowayt-
sja jupj, mpes yupj 'a mulú yümücj
tjowelepj:

—Pasal püné Artemisa. Jupj yupj jis
dios pjü mpes Efeso po'o patjá —niná
yümücj tjowelepj yupj.
Lovin nin tjowelepj hora mat'e

mpes.
35 Hora mat'e tepyala na, lyájasa

tepyala lis tjiji yupj jis jepa pjaní
Efesompe. Tjevele yupj jilal:

—Pjü salejepj Artemisa wo ton ̈ca
Efeso po'ó. Salejepj jyamacj jupj wo.
Pasal püné jupj, Artemisa. Pjü sale-
jepj wa jyamacj pwen niná Artemisa
jin justa, pwen niná tsjun po'o nepé
palá tjeyaca. 36 T'üc' way pjü sale-
jepj. Mpes más 'ücj lyájasa nu mpalas
nun. Po ma malala la müjí nun ts'u
'inyá mpes. 37 Jis tucuman niyom
nenem. Yupj ma tepequen ̈ dios jis
wa nt'a. Ma wa malala nyuca tjow-
elepj Artemisa po'ó. 38 Demetrio ma
jos niyom nepenowá lajay ca nacj.
Niyom la p'a wa Artemisa wo tsjict-
jacj lajay, ma wa jisas niyom nenem
ca nacj. Más 'ücj mvelecj jepapan
jilal. Nun solejé tsjan jawas 'ücj lowú
la veles yupj jilal. 39 Ca nacj quelel
welé p'a mpes. Más 'ücj pjü 'a jis
mulus la veles niná. Quina ma polel
lojí niná. Nun solejé gente quelel 'a
jis mulus na, jepapan javelepj ncu
'ücj 'a jis mulus. 40 Yacjaj malala la
tjijicj. Pasal yümücj pjac la tjijicj,
pülücj ts'a tji'in. Nun niyom nenem
tucumaná, ma malala la tjajay yupj.
Jepapan ma tjowelepj 'ücj 'a qjuisí
mulú. Romanopan jis jepapan 'ücj ca
qjuis capj ntülücj niná la tjijicj mpes
yacjaj. T'üc' way malala la tjijicj —
jepa pjaní Efesompes nin tjevele.

41Niná t'üc' tjevele na, sin tjejyama
pjü, tjil.

20

Pablo tjemey Macedonia nt'a, Gre-
cia nt'a 'ots'ipj.

1Mpes pjü tjil quinam. Ma yümücj
pjac lajaytsja quinam. Pablo tjijyü'ta
Jesucristo lal japon 'a jis mulus.
'Ücj jisas tepyala yupj jupj tjevele
mpes. Nin jawas tjevele wa nasa
ca mim jupj. Tjemey Macedonia
nt'a. 2 Macedonia po'o tjuwine na,
tjemey yus la nuc Dios ts'uyupj.
Pablo pajal 'üsüs tjevele yupj jis lal,
ca 'ücj jisas nsem yupj Jesucristo
mpes. Nin la tjiji na, tjemey Grecia
nt'a. 3 Mes cont'e tüpü'ü jupj ne'aj.
Locopyaya quelel jámatsja Siria nt'a
barco mpes. Quelel jámatsja na, jupj
wola tjowelepj judiopan nepenowá
la nuctsja la 'ünan jupj. Mpes ma
tjemey barco nt'a. Jólatsja más 'ücj
niswá mim Macedonia nt'a. Mpes
ne'aj tjemey. 4 Sópater tjemey jupj
lal, Aristarco 'ots'ipj, Segundo 'ots'ipj.
Gayo tjemey wa jupj lal, Timoteo
'ots'ipj. Tíquico tjemey 'ots'ipj, Trófimo
'ots'ipj. Sópater Berea mpe 'eseptsja.
Pirro jatjam waytsja jupj. Aristarco,
Segundo 'ots'ipj, Tesalónica mpe
ne'espan waytsja yupj. Gayo Derbe
mpe 'eseptsja. Tíquico, Trófimo
'ots'ipj, Asia mpe ne'espan waytsja
yupj.

5 Yupj pjü way ne'as tjil Filipos
nt'a. Mwalá tjil quinam cupj qjuilal.
La qjuesé nuctsja Troas mo'ó. 6 Ma
tjeleque cupj custjay. Judiopan fiesta
lajaytsja quinam, ne nin. Fiesta niná
mpes pan levadura cjuwá tjelyajacj.
Fiesta t'üc' tepyala na, tjeleque Fili-
pos mpe barco mpes. Ts'ac' cinco na
ne'as tjeleque Troas nt'a. Qjuis cat-
jampan la nyüjüsüquecj niswá. Ts'ac'
siéteya tepyatjaquecj ne'aj.

Pablo tjevele Dios ts'uyupj jilal
Troasmo'ó.

7 Troas mo'ó Dios ts'uyupj pjü way
'a jis tjimyula sábado jawas, t'yaja
na. Pan 'a mulú tjalá, ne yola jis
tepyala Jesucristo yupj mpes tepe'e.
Pablo tjevele yupj jis walap'a'á.
Yaya quelel jámatsja, mpes mwalá
way p'in püs way tjevele. Püste

culupwennt'a véletsja custjay, ne t'üc'
tjevele quinam. 8Yupj tapatja cuarto
viyapa mo'ó, pajal campányatsja jupj.
Lámpara pülücj játjatsja, sin jyawca
yupj. 9 Tjamacjas ventana casá
já'asatsja. Eutico lotsja jupj. Pablo
véletsja na, pajal ja vyatsja. Tjejyá,
mpes palá tjeyaca pje'á, 'amá nt'a,
pajal campanya mpe. Mo'o játjatsja
ne'aj tjil, tjamanun jupj. Tepe'e
quinam jupj. 10 Pablo palá tjac'
wa. Tüic' jin tjüjünsü, tepe'e t'empe
nt'a, t'asiyú ntjüi'le, col tjevyala jupj.
Tjevele: “Ma nujola t'as. Nyucunú
tepyala niswá.”

11 Viyá tjil niswá, pjü way. Tjalá.
T'üc' tjalá na, Pablo püs way tjevele
niswá. Tjejyawca na véletsja cust-
jay, ne t'üc' tjevele quinam. Tjemey
quinam Troas mpe. 12Nepénowa tja-
man tjamacjas jupj wo nt'a. Pajal 'ücj
jisastsja, nyucunú tepyala niswá.

Pablo tjemeyMileto nt'a.
13 Ncupj mwalá way tjeleque

Pablo lal. Barco mpes tjeleque
Asón nt'a. Pablo quelel jámatsja
Asón nt'a 'amá casá. Tjevele ne'aj
ca la müjüsüm cupj. No'oj mpe 'a
mulú quelel léquetsja barco mpes.
14 Ne'aj la nyüjüsüquecj Asón po'ó,
ne Pablo wama tjac' barco mo'ó. 'A
mulú tjeleque Mitilene nt'a. 15 Yaya
tjelequeniswábarcompes. Quíompe
ne'aj p'in tjeleque. Yaya sipé ne'as
tjeleque Samos po'ó. Ts'ac' cont'e
tepyala na, ne'as tjelequeMileto po'ó.
16 Ma tjeleque Efeso nt'a; Pablo ma
püswayquelel pǘ'ütsjaAsia po'ó. Len̈
way quelel ne'as jámatsja Jerusalén
nt'a. Ne'aj quelel já'asatsja, judiopan
'a si mulú na fiesta mpes, yupj jis
fiesta Pentecostés ló.

Co'müypan tjiquil Efeso mpe; Pablo
tjevele Dios ca jis majamas.

17 Pablo tjá'asa na Mileto po'ó, sin
tjejyama jis lal la cuwis co'müypan
Efeso mpe, yupj ne tsji' lajaytsja Dios
mpes Dios ts'uyupj jilal. 18 Tjiquil
na, Pablo tjevele yupj jilal. Ninana
tjevelá: “Nun solejé 'oyn nyuca la tje-
jay napj nun jilal Asia po'o tjacuwis

na. Solejé lovin 'üsüs la tjejay nun
jilal. 19 Solejé napj la tjejay qjuis Jepa
Jesucristo jostsja jinwá. Ma püné jin
nólatsja napj p'iyá. Pasal nólatsja la
p'a po'ó; najastsja pjü ca jisas nsem
qjuis Jepa Jesucristo. Solejé malala
ntepalá, judiopan quelel na 'ünantsja
mpes. 20Ma lecj tjeyá la velestsja nun
jilal, nucopj la p'acj cus la con̈ Jesu-
cristo. Nusin tji'yüsa la tjejay 'a qjuis
tjimyula na. Nusin tji'yüsa la tjejay
nun jis wa nt'a 'ots'ipj. 21 Judiopan ji-
lal tjevelé, judiopan tulucj jilal tjevelé
'ots'ipj. Tjevelé: ‘'Aplijila way t'as
nun, malala nyuca la tjüjí mpes. Dios
jos jin la müjí quinam. Toponé qjuis
Jepa Jesucristo lal’, nin tjevelé yupj
jilal.

22 ”Quina jum Jerusalén nt'a. Dios
Cjües jos napj camis ne'aj. Ma selé ts-
jan ca ma palas ne'aj. 23Nin p'in selé:
Dios Cjües lovin vele napj lal yupj ca
ma 'onsocj cawilta mo'ó, malala ca
mapalas ne'aj. 24Maninnola ncuma
pats' ca. 'Ücj wa napj lal napj ni pü'í
Jesucristo mpes, jupj jos jin t'üc' lejay
mpes. Jupj cupj qjuis Jepa Püné. Jupj
josnapjmvelé lap'a jiswalap'a'ánapj
selé. Ca yupj jis lal mvelé Dios pajal
'üsüs la tjiji gente mpes. Po quelel jis
capj p'ya'sa jupj. 'Üsüs ca nin mvelé,
'ücj jis la pon yupj. Niná ntje'aya ca
nin la mejay la p'a mpes.

25 ”Nun jis walap'a'a tjevelé 'oyn liji
Dios ne jyü'ta. Nasa t'üc'nusin tji'yüsa
la tjejay. Tjum na, ma ca nus nucú
niswá. 26 'Ücj velé nun jilal napj ma
la tjejay la p'a wa ca malala nsem
Dios lal, ca malala jis mpalas. 27Napj
tjevelé Dios tjevelá, pjü. T'üc' way
pjü way tjevelé. 28 'In tjajamá nun,
lovin la müjí Dios tjevelá. Tjajamá
Dios ts'uyupan. Dios Cjües la nu t'ya,
ca pastorpan nsemnun,mpes nun ca
jis majamá yupj jupj mpes. Yupj Dios
juts'a'á. Jupj Jatjam tepe'e yupj mpes,
ne nin.

29 ”Napj selé napj tjum na, gente
pasal malala ncul ca, ca mal nun nt'a
'a nu mulus na. La ntsawilicj ca nun
jilal. Ca jisas nsem nun ma ca cus

ncon̈có quinam Jesucristá. 30 Nun
sin popa nepenowá ca nin la mijicj.
Ca la ntsawilicj wa Dios ts'uyupj ji-
lal. Jesucristo lal japon nepenowá
ca mponecj yupj jilal. Nin ca la mi-
jicj yupj javelepj jinwá. 31 Mpes 'in
tjajamá. Ma toponé yupj javelepj.
Nujola tapalas año cont'e mpes lovin
t'üc' way nusin tji'yüsa la tjejay. Po
nólatsja nun mpes. Najastsja nin la
müjí Dios tjevele jinwá.

32 ”Najas Dios lovin ca nucopj
ncon̈cos. Nun solejé pasal 'üsüs way
liji Dios nun jilal. Nasa nusin tji'yüsa
jupj tjevelá, mpes solejé niná. Dios
tjevele jupj ca numajamas nun. Dios
polel nucopj p'ya'samás 'üsüs lamüjí,
jupj jos jinwá. Dios polel liji nun ca
mpatjaqué lovin jupj lal, pjüway jupj
lal japon jinwá, yupj ne jupj juts'a'á.
33Nun solejé napj lovin ma najastsja
t'emel p'a juts'a'á. Yupj sin quip ma
wa najastsja. 34 Solejé tsji' la tjejay,
mpes jaylacj la tjejay pjü way napj
najastsja. Jis tje'yá wa ncapj tocon̈
jilal. 35 Mpes napj nusin tji'yüsa la
tjejay Dios jos yümücj tsji' la müjí,
ne jis capj mp'a'sá jis t'emel cjuwá.
Nujola tapalas qjuis Jepa Jesucristo
tjevelá. Tjevele: ‘'Ücj nujisas pyala la
p'a nu ja'ayapj na. Más 'ücj nujisas
nsem nun 'oyá na la p'a jilal’ ”, Pablo
nin tjevele co'müypan jilal. Yupj ne
co'müypan waytsja Dios ts'uyupj jilal
Efeso po'ó.

36 T'üc' tjevele na, yupj pjü way jis
tic' jin tjijyünsünün̈, ne Pablo tjevele
Dios lal. 37 'Aplijila jis tepyala. Quelel
la tjajaytsja Pablo. Jupj col tjovalapj.
38Pasal 'aplijila jis tepyala jupj tjevele
mpes. Tjevele ma ca jus nucucj
niswá. T'üc' tjowelepj na, cus tocon̈
barco nt'a.

21
Pablo tjemey Jerusalén nt'a.

1 Nasa leque tjevelecj, ne barco
mo'o tjeleque. La t'as way tjeleque
Cos nt'a. Yaya tjeleque wa Rodas
nt'a. Yaya sipéPátarant'a tjelequewa.
2 Pátara nt'a p'a barco mo'o tjeleque.

Barco nenem Fenicia nt'a jámatsja.
Tjeleque ncupj. 3 Chipre li'inyampe
tjeleque. Tiro mo'o ne'as tjeleque.
Tiro Siria po'ó jupj. Barco mo'o tjat'
quelel palá jat'olontsja ne'aj. Nin
mpes 'ücj pje'á tjeleque barco mpe.
4 Jesucristo lal japon la tepyalactsja.
Yus tjinyucucj na, semana pjaní tepy-
atjaquecj ne'aj yupj jis lal. Yupj tjow-
elepj Pablo lal: “Ma jutja Jerusalén
mo'ó”. Dios Cjües sin tji'yüsa la tjiji
malala ca mpalas Pablo lal Jerusalén
po'ó,mpes nin tjowelepj yupj.

5 Barco tjemyana quelel jámatsja
na, tjeleque. Pjü way Jesucristo po'o
japontsja, qjuis capj tocon ̈ yupj tap-
atja mpe. 'Üsü ́ la nt'a tjil cupj qjuis
lal. Yupj sejats'om, yupj jis ts'uyupj
qjuis capj tocon ̈ 'ots'ipj. Qjuis tic' jin
tjijyünsüquecj 'üsü ́ püné la nt'a, tjev-
elecj Dios lal. T'üc' tjevelecj na, nasa
leque tjevelecj. 6 Barco mo'o niswa
tjeleque, ne yupj tjil jis wa nt'a.

7 Tiro mpe tjeleque quinam.
Tjeleque Tolemaida nt'a. Ne'aj la
tjelyapanacj Dios ts'uyupj jilal. Ts'ac'
pjaní tepyatjaquecj yupj jilal. 8 Yaya
tjeleque Cesarea nt'a. Felipe wo
nt'a tjeleque, tsjicj way tepyatjaquecj
jupj lal. Jupj lovin tjevele la p'a
jilal Jesucristo pajal 'üsüs la tjiji pjü
gentempes. Jupj ne niyom siéteya sin
popetsja apostolpan lis t'apj püná. Lis
t'apj ca jisma'ayacj jis la las jis vayum
tulucj. 9Felipe yulupjana jucucuspan
pjü way voyum tuluctsja yupj. Jucu-
cus nenem profetapan waytsja yupj.
10 Ts'ac' nepenowá tepyatjaquecj
ne'aj. Ne'aj tepyatjaquecj na Agabo
tjac' Judea mpe. Profeta watsja jupj.
11Tjac' wa jupj cupj nt'a. Mos tsyu'pa,
tsjom tsyu'pa wa Pablo col tsyu'pa
mpes. Tjevele:

—Dios Cjües vele judiopan
Jerusalén po'o patja nin p'iyá ca la
mijicj. Yupj yom niná ntsu'pacj, jupj
ne col tsyu'pa pülül niná mpes. Ca
ma'ayacj jupj judiopan tulucj jilal cus
la tül jupj—nin tjevele.

12 Jupj tjevele tjepjya'aquecj na,
la tjemyonacj Pablo lal ma ca mim

Jerusalén nt'a. Cesarea po'o pátjatsja
nin p'iyá la tjomon Pablo lal. 13Pablo
jis la tji'yüya:

—¿Tsjan mpes 'aplijila jotjaqué?
Nun nin lojí mpes 'aplijila wa ne palá
napj. Ma lecj jeyá yupj ntsu'pacj napj
Jerusalénnt'a tjumna. Ma lecj jeyá ni
pü'í Jesucristo mpes, jupj cupj qjuis
Jepa Püné —Pablo nin tjevele cupj
qjuilal.

14 Jupj ma quelel líjitsja cupj
qjuisastsja jin, mpes ma la tjemy-
onacj niswá. Tjevelecj p'in:

—Qjuisas qjuis Jepa Dios jos jinwá
mpalas.

15 Locopyaya 'ücj la tjijicj cupj
cuts'a'á ne tjeleque. 16 Jesucristo
po'o japon nepenowá, Cesarea po'o
tapatja sin popé, tjil wa cupj qjuilal.
Mnosán wo nt'a qjuis tjaman, ne'aj
tepyatjaquecj püste mpes. Mnosán
Chipre mpe 'eseptsja. Mwalá way
topon sin popé waytsja jupj.

Ntji'lin ̈ Pablo Jerusalén nt'a.
17 Ne'as tjeleque Jerusalén nt'a.

Dios ts'uyupj 'ücj jisastsja qjuiyus
tjunuc. 18 Yaya Pablo tjemey cupj
qjuilal, cus tjinyucucj Jacobo. Dios
ts'uyupj co'müypan 'a jis tjimyula
ne'aj 'ots'ipj. 19Pablo jis la tjelyapaná
yupj. Tjevele tsjan la tjiji pjü way
judiopan tulucj jilal. Dios püné mpes
la tjiji.

20 Tjepjyacan̈ na, 'üsüs tjowelepj
Dios po'ó. Tjowelepj Pablo lal: “Qjuis
catjam, jipj jus nley judiopan pülücj
topon quinam Jesucristo po'ó. Newa
javelepj Dios po jos nin lijicj Moisés
tjijyü'ta püná. 21 La p'a wa jis wala
tjowelepj jipj sin 'yüsa lejay judiopan,
judiopan tulucj patja nt'a. Yupj tjow-
elepj jipj sin 'yüsa lejaymás 'ücjma la-
jay Moisés tjijyü'tá. Tjowelepj jipj sin
'yüsa lejaymás 'ücjma jat'ǘ yupj sejat-
jampan tsjictjacj jis pjoloc' tsjicj way
t'asiyú. Tjowelepj jipj velen más 'ücj
yupjma lajay judiopan lovin la tjajay
jinwá. 22 Mpes más 'ücj nin la mijin
cupj velecj mpes. T'üc' way yupj ca
jus nlayecj jipj tjacuy Jerusalén nt'a.
23Mpes cupj qjuisas jipj la mijin cupj

velecj jinwá. Cupj sinpopayulupjana
way quina t'üc' lajay Dios lal tjow-
elepj ca nin la mijicj. 24 Yupj jilal
ca mim, ca nin la mijin Moisés popel
jyü'ta jinwá, ca salá jinwá mya palas
Dios lal. Jaylacj la mijin yupj jisas
mpes 'ots'ipj, ca pjü jaylacj la mijicj
'ücj t'üc' la qjuijicj yupj tjowelepj Dios
lal. Tja'ayapj na, 'ücj ca sey ts'üil
nt'üjücj t'üc' la tjajay mpes. Nin le-
jay na, judiopan Jesucristo po'o japon
witjacj ca nucucj jipj nin la tjejay.
Ca jus nlayecj nepénowama t'üc'way
tjowelepj jipj po'ó. Ca sinmü'üsüs jipj
lejay waMoisés tjijyü'tá.

25 ”Judiopan tulucj p'a casá lajay
'in. Judiopan tulucj Jesucristo po'o
toponwa,mpes papel tepyaquecj, jas
tjejyamacj yupj nt'a. Papel tjevele
más 'ücj Jesucristo lal japon ma jalá
pwisis p'a tja'ayapj yupj jis dios wit-
jacj mpes. Más 'ücjma jalá pwisis 'os
jüp'üy mo'o ton ̈ca custjay. Más 'ücj
ma myü'ün̈ 'osis. Más 'ücj niyom ma
jamanun yupj sejats'om tulucj. Más
'ücj nequemma jil yupj jis vayum tu-
lucj jilal. Nin tjevele papel niná cupj
jas tjejyamacj yupj mpes. Judiopan
jus nlay niná cupj tjevelecj judiopan
tulucj jis lal”, nin tjowelepj Pablo lal.

26Mpes yaya Pablo nin la tjiji yupj
tjowelepj jin. Tjemey niyom yulup-
jana nenem jilal. Moisés tjijyü'ta jin
la tjajay, ca salá jinwá cüpalas Dios
lal. Tjil Dios wo nt'a, tjowelepj ne'aj
tsji' lajay jilal. Tjowelepj ts'ac' siete
tepyala na, t'üc' nsem pjü ts'ac' jawas
yupj salá jismpalasmpes. Ts'ac' siete
tepyala na ncul, yupj pjü way animal
ca ma'ayacj Dios mpes, Moisés popel
jyü'ta jinwá.

27 Ts'ac' siete cyawájatsja na, ju-
diopan nepenowá jus tjunuc Pablo,
tón̈catsja jupj Dios wo mo'ó. Yupj
Asia mpe ne'espan. Ma jisastsja
Pablo. Malala tjowelepj Pablo po'ó,
mpes judiopan pülücj ts'a tji'in jupj
lal. Ntji'lin̈ jupj. 28 Yümücj tjowelepj:
“Israelpan, nculá qjuis capj mp'a'sá.
Yom niná malala vele judiopan po'ó
jun ta'á. Vele yupj jilal más 'ücj ma

lajay Moisés tjijyü'tá. Vele yupj jilal
Dios wo malala. Jis ticyuna judiopan
tulucj. Dios wo mo'ó tjil yupj. Mpes
pasal malala nyuca la tjiji jupj Dios
wo lal”, nin tjowelepj. 29 Nawaja'a
yupj jus tjunuc Trófimo ne'aj tjuwine
Pablo lal Jerusalén po'ó. Mpes yupj
yólatsja Pablo tjemyana Trófimo Dios
wo mo'ó. Trófimo judío tulucj, Efeso
mpe 'eseptsja jupj.

30 Pjü Jerusalén po'o tapatja ts'a
tji'in Pablo lal yupj tjowelepj mpes.
Len̈ way 'a jis tjimyula Dios wo nt'a,
ntji'lin ̈ Pablo. Pje'á la tjolocjocj jupj.
Jun t'olon. 31 Quelel ja'ünantsja jupj.
Quelel ja'ünantsja na, jepa püné ro-
manopan jis militarpan mpes jas
tji'yüsa pjü way Jerusalén nt'a patja
'a jis tjimyula. Ts'a tji'intsja, yümücj
pjac tjowelepj quinam. 32 Mpes len̈
way ts'üequené 'a jis tjimyulant'a. Tje-
mey militarpan nepenowá jilal, mil-
itarpan jis jepapan nepenowá jilal
'ots'ipj. Gente tjunuc jiquiltsja yupj,
mpes mamo'o süp quinam Pabló.

33Militarpan jis jepa püné tjac' na,
ntjüi'le Pabló. Jis tjijyü'ta militarpan
la tsupapj jupj cadena mpes. La
tji'yüya pjacj niná. La tji'yüya ts-
jan la tjíjitsja niná. 34 Gente pasal
yümücj pjac tjowelepj Pablo malala.
Ma yuwal tjowelepj. Mpes mili-
tarpan jis jepa püné ma jas tji'yüsa
tsjan la tjiji Pabló. Jis tjijyü'ta mili-
tarpan la man jupj militarpan patja
nt'a. 35 Jümücj ne'as tjil na, Dios wo
wolap'a'á, judiopan pajal ts'a 'in jis
tepyala. Nasa way quelel ja'ünantsja
Pablo. Mpes militarpan len ̈ way
ntji'lin ̈ jupj, campanya tjaman jupj,
judiopan ma malala jis la jay jupj.
36 Judiopan cjüil jiquiltsja, yümücj
tjoweleptsja: “Tjü'ü'ná jupj”.

Pablo tjevele judiopan jilal.
37Ne'as tjil quinammilitarpan tap-

atjant'a. Wamaquelel jiltsjanaPablo
lal, Pablo la tji'yüya militarpan jis
jepa püné lal:

—¿Ncu 'ücj velé jipj lal?
Jepa wola tjevele:

—Napjma seletsja griego velen jipj.
38 Nólatsja jipj Egipto mpe 'esepj ca
nacj. Egipto mpe 'esepj niyom pülücj
'a jis tjimyula la tjiji jupj nawaja'a,
quelel le palánatsja jepapan jis lal.
Yulupjanamil waytsja yupj. 'Ücj yupj
jilal ja'ünan la p'a. Egipto mpe 'esepj
jis tjemyana wa cjuwá nt'a. Nintsja
jipj, nin nólatsja napj.

39Pablo wola tjevele:
—Nin tulucj napj. Judío napj. Püna

tüpü'üs Tarso nt'a Cilicia po'ó. Se-
len Tarso nt'a pülücj patja, selen yupj
jis jepapan jajütütj p'a nt'a patja wa.
Napj la 'e mon ma'ayan mvelé gente
jis lal—Pablo nin tjevele.

40 Militarpan jis jepa püné tjevele
'ücj mveles yupj jilal. Mpes Pablo
jas nisa, tón̈catsja jis wa wolap'a'á.
Jupj pjwel jas tjijyünsa, la syüpjünǘ;
jostsja judiopan mpjacan̈ jupj mve-
les. Lyájasa tepyala. Pablo tjevele
yupj jilal; yupj jis tin hebreo ló mpes
tjevele yupj jis lal. Tjevele:

22
1 “Judiopan, co'müypan 'ots'ipj, na-

jas nusinmü'üsüsmamalala la tjejay
napj. Ninmpes quelel velé nun jilal”,
nin tjevele.

2 Tjepjyacan ̈ hebreo véletsja jupj,
mpes 'üsüs tjepjyacan̈ jupj lal.
Tjevele: 3 “Judío napj. Ntja-

manuna Tarso nt'a Cilicia po'ó.
Mop'in ntjit'ünü ́ qui'á Jerusalén po'ó.
Gamaliel nin tji'yüsa la tjiji. 'Üsüs
nin tji'yüsa pjü way Moisés tjijyü'tá.
Judiopan püna tapatja la tjajay, niná
'üsüs nin tji'yüsa. Napj selé nun lovin
quelel lojí Dios jos jinwá. Nin p'iyá la
tjejaytsja napj. 4 Pasal malala nyuca
la tjejay napj Jesucristo po'o japon
jilal. Tsyupaptsja yupj, jis tje'yonsó
wa cawilta mo'ó. Nepénowa tecya'lin̈
napj la tjejay mpes. 5 Sacerdote
más püné selé napj nin la tjejay.
Pjü judiopan jis jepapan, co'müypan
'ots'ipj, salejepj napj nin la tjejay.
Papel ntja'ayapj judiopan mpes
Damasco po'o patja. Yupj ne cupj
qjuis catjampan. Papel niná tjetsja

napj Damasco nt'a. Papel tjevele 'ücj
napj tsyupapj Jesucristo po'o japon
ne'aj, 'ücj si cuman Jerusalén nt'a, jis
capj la tül.

Pablo tjevele 'oyn tepyalane jostsja
Jesucristo.

6 ”Lots'ac' culupwen nt'a já'asa na,
ne'as tjumtsja, ne'aj way p'in Dam-
asco. Len̈ way pajal jaw tepyala tsjun
po'ó. Napj nt'a pasal jaw tepyala wa,
napj t'asiyú tjejyawca. 7Mpesntitülǘ,
tüpü'üstsja napj. Nepé vele pjactsja
tjapjacas. Tjevele: ‘Saulo, ¿tsjanmpes
malala nyuca lejay napj lal?’ 8Napj la
tji'yüy: ‘¿Pjacj vele napj lal?’ Nawala
tjevele: ‘Jesucristo napj, Nazaretmpe
'esepj napj. Jipj malala nyuca lejay
napj jisas lal. Mpes malala nyuca
lejay wa napj lal’, nin tjevele. 9Ncapj
tocon ̈ tjunuc wa tjejyawca napj nt'a,
nin p'in ma sin tji'yüsa jupj tjevelá.
10 Napj tjevelé: ‘¿Tsjan jyas napj la
mejay?’ Qjuis Jepa Jesucristo nawala
tjevele: ‘Jin ni'isa,mimDamasco nt'a.
Ne'aj yom p'a wa mveles ca jipj lal
tsjan niná napj najas ca jipj la mi-
jin’, nin tjevele. 11 Ma polel tjinyuc,
tjejyawca la tjiji mpes. Mpes niyom
ncapj tocon ̈tsja namas ntji'lin̈, ntja-
man napj Damasco nt'a.

12 ”Ne'aj Damasco nt'a pü'ü watsja
Ananías. Po 'üsüs la tjíjitsja Moisés
tjijyü'tá. Po 'üsüs waytsja jupj pjü
judiopan jilal ne'aj. 13 Tjac' napj
nt'a, tjevele: ‘Saulo, jipj ne napj nat-
jam Dios mpes. Quina nucun ca
niswá’, tjevele. Len̈ way tjinyuc,
jupj nin tjevele na. Jus tjinyuc jupj.
14 Tjevele: ‘Cupj ne judiopan püna
tapatja sin popa p'iyá püs naya pyat-
jaquecj. Yupj po jisastsja Dios. Dios
niná quina jos jipj jus nlayen tsjan ca
la mijis jupj. Jupj jostsja jipj tjinyuc
jupj Jatjam, jupj Yom 'Üsüs Dios Lal.
Dios jostsja wa jipj tjapjac' Jatjam
tjevelá. Mpes nin tepyala. 15 Mpes
quina mvelen ca gente pjü way jilal
jupj mpes. Pjü tjinyuc mpes mvelen
cayupj jilal. Pjü tjapjac'mpesmvelen
wa yupj jilal. 16Ma la 'unuca quinam.

Mas, bautizar ca la mya jay. La mo-
nan jipj Dios perdonar la mya jis jipj,
malala nyuca la tjejay. La monan ca
nin lamijis Jesucristompes, ne nin la
mijis’, Ananías nin tjevele napj lal.

Pablo tjevele 'oyn tepyalane tjemey
judiopan tulucj nt'a.

17 ”Niswa tjacuwis na Jerusalén
nt'a, tjum Dios wo nt'a la veles jupj
lal. Nan si tsicyacj jinwá ntepalá,
ne tjinyuc napj. 18 Nejepa Jesucristo
jus tjinyuc. Napj lal tjevele: ‘Len̈
way jutja Jerusalén mpe. Jipj velen
napj nin po'ó ma ca mponecj yupj.’
19 Wola tjevelé: ‘Nejepa, yupj sale-
jepj napj tjum pjü yupj jis wa nt'a,
judiopan 'a si mulú nt'a. Tjum la tjilil
jipj lal topon. Salejepj cawilta mo'o
jis tje'yonsó, mo'o süp yupj 'ots'ipj.
20 Salejepj 'üsüswaytsja napj lal yupj
tjü'ünan Esteban, jupj ne la p'a jilal
tjevele jipj mpes. Tjum yupj jis lal
Esteban tjü'ünan na. Napj tjejyamá
yupj sin quip pje'apa, tjü'ünan na.’
21 Nin tjevelé napj jupj lal. Mop'in
nin Nejepa Jesucristo tjevele: ‘Jutja.
Jin jyam pasal campa nt'a, judiopan
tulucj nt'a’, nin tjevele napj lal.”

Militarpan jis jepa püné jis tjijyü'ta
militarpanmo'o la süp Pablo.

22 Pablo tjevele na judiopan tu-
lucj mpes, yupj ne'aj lejen ̈tsja pajal
yümücj pjac tjowelepj. Tjowelepj:
“Tjü'ü'ná jupj. Más 'ücjma pü'ü”, nin
tjowelepj.

23Newa yümücj pjac tjowelepj. Sin
quip pje'apa len̈ way sin tjü'ipj, la ts'i
yupj. 'Amá jay la p'a'a la tocoy wa.
Nin la tjajayyupjpajal ts'a tji'inmpes.
24 Militarpan jis jepa püné tjinyuca
na yupj nin la tjajay, jis tjijyü'ta mili-
tarpan jilal jis la cuwis Pablo lal mili-
tarpanpatja nt'a. Tjijyü'tamo'o la süp
jupj, ca jupj mveles tsjan la tjijá. Jepa
quelel si 'üsütsja tsjan mpes judiopan
pasal ts'a tji'in Pablo lal. 25 Mpes
militarpan tüpüntüpj jupj, tsupapj la
süp jupj. Custjay süpǘ secj na p'in,
Pablo tjevelemilitarpan jis jepa pjaní
way lal. Tjevele:

—Malala ca ma süpücj. Romanowa
napj. Ma nusin tji'yüsa custjay ncu
t'üc'waymalala la tjejay napj—Pablo
nin tjevele.

26 Niná jepa militar tjapjaca na
Pablo tjevelá, lecj tjeyá jupj. Tje-
mey militarpan jis jepa püné nt'a. La
tji'yüya:

—¿Ncu selen yom niná romano
jupj? Malala syüpücj jupj —nin
tjevele.

27 Mpes militarpan jis jepa püné
tjac' Pablo nt'a, la tji'yüya:

—¿Ncu t'üc'way romano jipj?
Pablo wola tjevele:
—Nin.
28Militarpan jis jepa püné tjevele:
—Pasal pülücj jaylacj la tjejay napj,

romano ntepalá mpes.
Pablo tjevele:
—Mpapay románotsja jupj, mpes

wa romano napj—nin wola tjevele.
29 Mpes militarpan ma süp jupj.

Len̈ way tjil. Militarpan jis jepa püné
lecj tjeyá malala la tjiji mpes. Malala
nin, jupj tjijyü'ta la tsupapj romano.

Militarpan jis jepa püné tjemyana
Pablo judiopan jis jepapan nt'a,
co'müypan nt'a wa.

30 Yaya militarpan jis jepa püné
quelel seletsja custjay tsjan mpes
judiopan tjat' tjowelepj Pablo po'ó.
Mpes tjijyü'ta 'a jis mulus pjü sacer-
dote noypan, pjü judiopan jis jepa-
pan 'ots'ipj. Syocte Pablo, ne tje-
myana jupj yupj 'a jis tjimyula nt'a.

23
1 Pablo po jis wala tjinyuca ju-

diopan jis jepapan. Tjevele:
—Natjampan, napj pyon napj lovin

la tjejay Dios jostsja jinwá.
2 Ananías tjijyü'ta Pablo nt'a

lejen ̈tsja mo'o la tül jupj. Ananías
sacerdote más püné waytsja jupj.
3Pablo tjevele jupj lal:

—Dios ca cyapj ntülüs. Jipj mvelen
ca ncumalala la tjejay napj. Jipj p'iyá
malala. Selen Moisés tepyacá, mpes
'ücj polel velen ncu malala la tjejay.
Newa nin, jipj p'iyá ma lejay Moisés

tepyaca jinwá. Tjijyütütj mo'o la tül
napj, nináMoisés tjijyü'ta jin tulucj.

4Ne'aj lejen ̈tsja tjowelepj:
—Yom niná lal velen tsji' liji jupj

Dios mpes. Jupj ne sacerdote más
püné. Malala nin, jipjmalala tjevelen
jupj lal—nin tjowelepj.

5Pablo jis wala tjevele:
—Natjampan, ma seletsja napj jupj

sacerdotemáspüné. T'üc'wayMoisés
tjijyü'ta: ‘Mamalalanyucamvelénun
jis jepa po'ó’.

6 Pablo jus nléyatsja nepénowa yupj
ne'aj saduceopan waytsja yupj, la
p'a wa fariseopan waytsja yupj. Ma
yuwal yólatsja yupj. Mpes yümücj
tjevele jupj pjü jilal:

—Fariseo way napj. Mpapay
fariseo waytsja jupj. Napj pyon
Dios ca sin müjünsüs tecya'lin̈ jilal,
mpatjam niswá. Nin mpes la velel
napj lal—nin tjevele Pablo.

7 Niná tjevele mpes, saduceopan
la tjowelel fariseopan jilal. Lovin
ma yuwal yólatsja. 8 Fariseopan
japon tecya'lin̈ ca sin müjünsücj,
mpatjam niswá. Saduceopan ma
nin japon. Fariseopan japon an-
gelpan lyawun ̈. Saduceopan ma
nin japon. Fariseopan japon gente
jis qjues lyawun ̈. Saduceopan ma
nin japon. Mpes saduceopan la
tjowelel fariseopan jilal. 9 Pasal
yümücj la tjowelel. Fariseopan sin
popa nepenowá, Moisés popel sin
'yüsa lajay yupj, sin tjüjünsüpj yupj,
yümücj tjowelepj. Ts'a 'intsja yupj.
Tjowelepj: “Niná ma malala la tjiji.
Cjües nin tjevele jupj lal ca nacj.
Ángel nin tjevele jupj lal ca nacj.”
10 Fariseopan, saduceopan, po ma
yuwal yólatsja yupj. Pajal la tjowelel.
Pasal yümücj la tjolocjoctsja Pablo
pjwel manas. Mpes militarpan jis
jepa püné lecj jéyatsja jupj pjwel
ca nt'ancanan̈. Mpes jis tjijyü'ta
militarpan jis la tjilil Pablo, ca len̈
way manucj jupj militarpan patja
nt'a.

11 Püste na, qjuis Jepa Jesucristo
tjac', tón̈catsja Pablo nt'a. Tjevele:

“Po ma lecj tjeyá. Qui'á Jerusalén
nt'a tjevelen yupj jilal napj nin po'ó
jipj selen mpes. Nin p'iyá ca mvelen
Roma nt'a 'ots'ipj”, nin tjevele.

Judiopan quelel ja'ünantsja Pablo.
12-13Yaya judiopan cuarénteya 'a jis

tjimyula la veles Pablo po'ó. Más
'in pülücj waytsja yupj cuarenta lal.
Quelel ja'ünantsja jupj. Tjowelepj:
“Más 'ücj 'yü'nacj jupj. Laja secj
ca nsem, müsü secj ca nsem, jupj
tji'yü'nacj nas. Dios pjoca cupj velecj.
Mpes ca nin la mijicj cupj tjevelecj
jinwá.” 14 Tjil sacerdote noypan nt'a,
co'müypan nt'a wa. Tjowelepj yupj
jilal:

—Ca mü'ü'nacj Pablo. Laja secj
nsem, jupj tji'yü'nacj nas. Dios tjap-
jaca tjevelecj, mpes nin ca la mijicj
cupj tjevelecj jinwá. 15 Qjuisas lo
monámilitarpan jis jepapüné lal jupj
ca lal ncuwim Pablo nun nt'a. Tjow-
elé más 'üsüs quelel nusin 'yüsa tsjan
la tjiji jupj. Nin p'iyá mvelecj wa
pjü way judiopan jis jepapan. Jümücj
nt'a ca la nucum. Tjac' na, mü'ü'nacj
ca jupj—nin tjowelepj sacerdote noy-
pan jilal, co'müypan jilal wa.

16Mop'inmanin tepyala yupj jisas-
tsja jinwá. Pablo quelev jas tji'yüsa
yupj quelel lajaytsja niná. Mpes
tjemey militarpan patja nt'a, tjevele
Pablo lal. 17Mpes Pablo la tjemyona
jepa militar la cuwis jupj nt'a. Tjac'
na, la tjemyona:

—Militarpan jis jepa püné nt'a tje-
myana tsjicj niná. Jupj lal quelel vele
jupj.

18Mpes tjemyanaPabloquelevmil-
itarpan jis jepa püné nt'a. Tjevele:

—Pablo la tjemyona napj ca ncuwis
jupj nt'a. Jupj ne tsyu'pa já'asa tjum
na, la tjemyona tsjicj niná lal ca mis
jipj nt'a. Quelel véletsja jipj lal —nin
tjevele militarpan jis jepa püné lal.

19 Mpes militarpan jis jepa püné
tsjicj mos ntjüi'le, lal tjemey yusapj
nt'a. La tji'yüya:

—¿Tsjan quelel velentsja?
20Pablo quelev wola tjevele:

—Yaya judiopan ca lamonacj jipj ca
jas majaman Pablo judiopan jis jepa-
pan nt'a. Ca mvelecj yupj más 'üsüs
quelel sin 'yüsa tsjan la tjiji jupj. La
tsuwil yupj. 21Pomamponen ca yupj
mvelecj. Yupj sin popa cuarénteya la
nucucj ca jümücj nt'a la 'ünan Pabló.
Más 'in pülücj waytsja yupj cuarenta
lal. Nasa tjowelepj Dios tjapjaca yupj
tjowelepj, mpes nin ca la mijicj yupj
tjowelepj jinwá. Quina quelel jus
nlay ncu jas majaman.

22 Mpes militarpan jis jepa püné
tjevele tsjicj lal:

—Po ma mvelen la p'a jilal nin
tjevelen napj lal. 'Ücjmim quinam.

Militarpan jis jepa püné jas tje-
jyama Pablo Félix nt'a.

23Nin tjevelena,militarpan jis jepa
püné tjijyü'ta militarpan jis jepapan
mát'eya jis la cuwis. Tjevele yupj jilal:

—Militarpan tjüjü'tü ́ 'ücj la mijicj
nlawú Cesarea nt'a. Najas püste
nlawú, las nueve tepyala na. Najas
militarpan cien mat'e jis tsjam mpes
ca mal. P'a wa setenta cavayú casá
ca mal, najas. Najas p'a cien mat'e
ca mal wa, nt'acj ca yo campa, sey
ts'ülül lejen ̈. 24Najas ca manú Pablo
jepa romano auxiliar nt'a, Félix ló
jupj. Ma najas malala mpalas Pablo
lal. Cavayú 'ücj la müjí Pablo casá lo
'osos—militarpan jis jepa püné nin jis
tjijyü'ta.

25 Papel tepyaca, jas tjejyama Félix
nt'a. Papel nin tjevele:

26Félix, jipj jepa romano auxiliar,
mpes quelel pyac jipj mpes. Pasal
püné jipj. Napj ne Claudio Lisias.

27 Judiopan ntji'lin ̈ yom niná.
Quelel ja'ünantsja jupj. Napj nin
tji'yüsa romano waytsja jupj. Mpes
tjum yupj nt'a napj militarpan
jilal, pje'á la ts'iyacj jupj yupj
mpe. 28 Napj quelel nin 'yǘsatsja
tsjan mpes ntji'lin ̈ jupj. Quelel
nin 'yǘsatsja tsjan mpes ts'a tji'in
jupj lal. Mpes napj tjemyan jupj
judiopan jis jepapan nt'a. 29 Nin
mpes napj jus nley yupj ts'a tji'in
jupj lal jupj ma judiopan tjüjütütj

jinwá liji mpes. Malala mo'm
quelel ja'ünan. Malala wa quelel
ja'onsopj cawilta mo'ó. Napj pyon
ma malala la tjiji jupj. 30 P'a wa
tjevele napj lal t'üc' way judiopan
ca mü'ü'nacj jupj. Mpes len̈ way
quelel se jamtsja jupj jipj nt'a.
Tjevelé ts'a tji'in jilal más 'ücj yupj
ca mal 'ots'ipj, mvelecj jipj lal 'oyn
nyuca la tjiji ne ts'a tji'in yupj. T'üc'
tepyac quinam. Nin way p'in.
31 Militarpan la tjajay yupj jis

jepa püné tjijyü'tá. Püste na tjaman
jupj Antípatris nt'a, pülücj patja
nt'a. 32 Yaya militarpan cavayú casá
tjiltsja tjaman Pablo Cesarea nt'a.
Militarpan la p'a tjil Jerusalén nt'a
niswá, yupj tapatja nt'a. 33 Cabayú
casá tjil Cesarea nt'a ne'as tjil. Pa-
pel tja'ayapj jepa romano auxiliar.
Pablo lal tjil wa jupj nt'a, ca jupj
majamas. 34 Jepa papel mo'o tjevele
na, la tji'yüya ca'ampe 'esepj Pablo.
Pablo tjevele Cilicia po'o tüpü'ü jupj.
35 Jepa püné auxiliar tjevele: “Jipj
mpes jat' javelepj tjiquil na, mpjacas
mvelen ca, mpjacaswa yupj javelepj.
Tjapjacas na, mvelé ca ncu malala la
tjejay jipj”, nin tjevele. Tjijyü'ta 'üsüs
majamacj Pablo, Herodes wo püné
nt'a.

24
Pablo tjevele Félix lal ma malala la

tjiji.
1 Ts'ac' cinco tepyala na, Ananías

tjac' Cesarea nt'a. Jupj ne sacer-
dote más pünetsja. Tjac' co'müypan
nepenowá jilal. TicyunawaTértulo la
veles yupj mpes jepa romano auxil-
iar lal. Tjil jepa niná nt'a. Tjowelepj
'oyn la tjiji Pablo ne ts'a tji'in yupj.
2 Pablo tjajamapj tucuman wa jupj
quinam. Pablo tucuman na Tértulo
jas tjevele jepa lal Pablo po'ó. Jepa
niná Félix lotsja. Tértulo tjevele:

—Félix, pasal püné jipj. Jipj la tje-
jay mpes cupj ma le palanacj la p'a
nt'a patja jilal. Jipj la tjejay mpes
más 'üsüs tepyala pjü jilal cupj pyat-
jaquecj nt'a. Mpes wi'iquecj jipj lal.

3 Po 'ücj qjuisas lovin jipj la tjejay
mpes. Po wi'iquecj jipj lal. 4 Ma
quelel pajal pülücj velé napj. Nin p'in
po le mon jipj mpjacam napj velé.
Tsjicj way p'in mvelé ca. 5 Qjuisin
tji'yüsa yom niná pasal malala vele
gente jis lal. Jun ta'á judiopan patja
nt'a ts'a 'in se palá la p'a wa judiopan
jilal, niná sin 'yüsa liji mpes. Jupj
püné Nazareno lal japon jilal. Yupj
nin japon Jesucristo tjevelá. 6 Yom
niná malala quelel líjitsja Dios wo lal.
Mpes ntjiliquecj jupj. Quelel velect-
sja malala la tjiji. Cupj selecj Moisés
tjijyü'tá, mpes 'üsüs polel velectsja
ncu malala la tjiji. 7 Nin lijictsja na,
Lisias tjac', jupj nemilitarpan jis jepa
püné. Jupj, jupj militarpan 'ots'ipj,
pja'as la qjuis tjajay, ntji'lin ̈ Pablo,
tjaman jupj cupj mpe. 8 Lisias tji-
jyü'ta cupj ca nlaca jipj nt'a la veles
'oyn nyuca la tjiji niná nema qjuisas.
Niná lal velen na, ca jin mü'üsüs t'üc'
tjevelecj jupj po'ó—Tértulonin tjevele
jepa romano auxiliar lal.

9 Judiopan jis jepapan tjowelepjwa
jepa lal. Nin p'iyá tjowelepj Tértulo
tjevele jinwá. Tjowelepj Tértulo t'üc'
way tjevele Pablo po'ó.

10 Jepa romano auxiliar jostsja
Pablo mveles ca quinam. Ninana
Pablo tjevelá:

—Quelel velé ma malala la tjejay
napj. Po 'ücj najas velé jipj lal; püs
way nasa jepa tjactsja jipj judiopan
jilal. Püs way tjevelentsja ncu gente
malala la tjajay. 11 Nawaja'a, ts'ac'
doce nasa, napj tjum Jerusalén nt'a
la veles Dios lal. Palá tüpwi'tjis Dios
wolap'a'á, tjevelé jupj pajal püné.
T'üc'way velé napj, jipj 'ücj jus cülayé
niná la p'a javelepj mpes. 12 Ma la
tjevelel lap'a jilalDioswont'a. Mawa
la tjevelel judiopan 'a simulúnt'a. Jas
tüpwes ma la tjevelel napj Jerusalén
mo'ó. Gente ma la tapalan napj la
tjejay mpes. 13 Niyom nenem jat'
javelepj napj nin po'ó la p'in. Yupj
salejepj yupj p'iyá la tsuwil.

14 ”Napj quelel velé jipj lal napj
nin lejay Dios tjijyü'tá. Ninana p'iyá

tjevele, judiopan püna tapatja nin la
tjajay. Cupj yupj sin popa p'iyá püs
naya pyatjaquecj. Napj pyon pjüway
Moisés tepyacá. Napj pyon wa pjü
way profetapan tapac. Napj lejay
Dios tjevelá, pjü way Jesucristo po'o
japon nin lajay jinwá. Niyom nenem
javelepj malala p'in niná Jesucristo
po'o japon mpes. Niná nin lejay
napj. 15 Napj pyon p'a jawasa Dios
ca sin müjünsüs tecya'lin̈, mpatjam
ca niswá. Sin müjünsüs 'üsüs witjacj,
malala witjacj 'ots'ipj. Nenem qui'á
lejen ̈ japon wa Dios nin ca la mijis.
16Napj pyon mpes, lovin quelel lejay
Dios jos jinwá. Lovin 'üsüs quelel
lejay la p'a jilal. Mpes napj selé 'üsüs
lejay.

17 ”Año nepénowa mpes tüpü'üs
napj la p'a nt'a. Nawaja'a p'in tjum
Jerusalén nt'a. Tjum jis la 'ayas
t'emel cjuwá jilal. Tjum la 'ünan
animal witjacj, la 'ayas Dios mpes.
18 Napj la tjejay Moisés popel jyü'ta
jinwá, ca salá jinwá nsem napj Dios
lal. Nin mpes 'ücj jumtsja Dios wo
mo'ó. Napj 'yatsja Dios mpes ne'aj.
Pülücj 'a jis tjimyula tulucj nin jawas,
la veleltsja tulucj yupj. Nin p'in
judiopan nepenowá Asiampe tjiquil,
nus tjunuc yupj. 19Más 'ücj yupj jiquil
jis la veles jipj lal. Yupj polel javelepj
ncu malala la tjejay napj. Napj selé
yupj jusnlaymamalala la tjejaynapj.
20Mop'in len̈ yupj qui'á. Nenemqui'á
lejen ̈ nin yola napj malala la tjejay.
Nin tulucj. Pjü judiopan jis jepapan
napj lal tjowelepj na, yupj sin tji'yüsa
t'üc' way ma malala la tjejay. Niyom
nenem jat' javelepj, salejepj wa t'üc'
way velé napj. 21 Pjaní p'in malala
la tjejay. Napj lal tjowelepj na,
yümücj tjevelé: ‘Napj pyon Dios ca
sin müjünsüs tecya'lin̈, mpatjam ca
niswá. Nin mpes ncapj lo velelé
yacjaj’, nin tjevelé.

22 Félix seletsja tsjan japontsja
Jesucristo po'o japon. Mpes jupj
ma quelel véletsja ncu malala la tjiji
Pabló. Mpes tjevele:

—Militarpan jis jepa püné, Lisias,

tjac' na, napj mvelé ca ncu niná
malala la tjiji—nin tjevele.

23 Jupj tjijyü'ta jepa militar ca ma-
jamas Pablo. Tjevele Pablo 'ücj pje'á
mwinim jupj jos na. TjevelewaPablo
jomicapan 'ücjncul jis laveles jupj lal,
jis la 'ayas jupj jos 'ots'ipj.

24 P'a jawasa, ts'ac' nepénowa tje-
jyawca na, Félix tjac' niswá Cesarea
nt'a. Tjac' jats'om lal, Drusila lotsja
jupj. Judíowaytsja jupj, jats'om. Félix
tjijyü'ta la cumanPablo. Pablo tjevele
yupj jilal tsjan japon Jesucristo po'o
japon. 25 Pablo tjevele Dios jos pjü
way 'üsüs lajay Dios jinwá. Tjevele
Dios jos pjü 'in jajamapj ne nin lajay
Dios jos jinwá. Tjevele p'a jawasa
Dios mveles ca ncu malala la tjijicj.
Pjü jilal nin mveles ca. Félix lecj tjeyá
Pablo tjevelempes. Félix tjevele: “Na-
jas jay quinam. P'a jawasa, napj liji
secj na, müjütütj ca lya cuman jipj
niswá napj nt'a.” 26Félix jostsja Pablo
t'emel ma'ayas, jupj ca len̈ way jas
majamas cawilta mpe. Mpes Félix
la pülücj tjijyü'ta la cuman Pablo, la
veles jupj lal. Mop'in nin, Pablo
lovinma tje'yaya t'emel. 27Añomat'e
tepyala na, p'a jepa tjá'asa tepyala.
Porcio Festo lotsja jupj. Félix jost-
sja judiopan 'ücj jisas mpalas jupj
lal. Mpes ma tjijyü'ta 'ücj la winin
quinam Pablo cawilta mpe.

25
Festo lal Pablo tjevelemamalala la

tjiji.
1Mpes Festo tjac' quinam Cesarea

nt'a, jepa romano auxiliar nsem jupj.
Ts'ac' cont'e tepyala na, tjemey jupj
Jerusalén nt'a. 2Ne'aj sacerdote noy-
pan, niyom p'a wa noypan witjacj
judiopan jilal, tjiquil wa jis la ve-
les Festo lal. Tjowelepj Pablo pasal
malala la tjiji. 3 La tjomon Festo lal
jupj 'üsüs la mijis yupj jilal. Jisast-
sja jupj ca müjü'tüs la cuman Pablo
Jerusalén nt'a. Jümücj nt'a quelel la
nuctsja la 'ünanPablo, jümücj casá jac'
na. 4Festo jis wala tjevele Pablo caw-
ilta mo'o ca ma'ajam Cesarea po'ó.

Tjevele: “Len̈ way jum Cesarea nt'a.
5 'Ücj nun jis jepapan ncapj jacon̈ jil.
Nunponéninámalala la tjiji. Cesarea
po'o tjil na, yupj 'ücj mvelecj ca napj
lal tsjan niná jupj la tjijá”, nin tjevele.

6 Ts'ac' ocho, ts'ac' diez ca nacj,
tüpü'ü jupj Jerusalén nt'a. Locopyaya
tjemey Cesarea nt'a niswá. Yaya 'et-
jele la veles ncu malala la tjiji Pablo.
Tjijyü'ta la cuman jupj. 7 Judiopan
tjiquil Festo lal Jerusalénmpe. Pablo
tjac' na, 'a jis tjimyula yupj Pablo
t'asiyú. Tjowelepj Festo lal. Tjow-
elepj Pablo pasal la pülücj malala la
tjiji. Tjowelepj mpes Festo ma jas
tji'yüsa ncu t'üc' way malala la tjiji
Pabló. 8 Pablo tjevele ma t'üc' way
tjowelepj. Tjevele:

—Lovin ma malala tjevelé napj ju-
diopan tjüjütütj po'ó. Dios wo lal
ma wa malala la tjejay napj. Ma wa
malala la tjejay romanopan jis jepa
lal—Pablo nin tjevele.

9 Festo jostsja judiopan 'ücj jisas
mpalas jupj lal. Mpes la tji'yüyaPablo
lal:

—¿Ncu 'ücj jipj lal leque Jerusalén
nt'a? Judiopan qui'á jatja, javelepj
pasal malala la tjejay jipj. Jerusalén
nt'a napj ca mvelé ncu t'üc' way
malala la tjejay jipj —Festo nin
tjevele.

10Pablo wola tjevele:
—Qui'á jüs jipj lal. Jipj tsji' lejay

romanopan jis jepa mpes. Más 'ücj
qui'á mvelen ca ncu malala la tjejay
napj. Ma malala la tjejay judiopan
jilal. Jipj selen t'üc' way ma malala
la tjejay yupj jilal. 11 Gente pasal
malala nyuca lajay na, 'ücj la p'a
ja'ünan yupj, malala la tjajay mpes.
Napj malala la cüjaytsja yupj jinwá,
'ücj ma 'ü'nacj napj. Nin tulucj. Napj
ma nin la tjejay yupj jinwá. Napj selé
ma malala la tjejay napj. Judiopan
nenem jat' javelepj pasal malala la
tjejay napj, mop'inma t'üc'way tjow-
elepj yupj. Mpes pjüma polel jajütütj
ne ni tjililin̈. Napj le mon jipj nin
majaman jepa nt'a Roma po'ó. Jupj
mveles ca ncumalala la tjejay napj—
Pablo nin tjevele.

12 Nin mpes Festo tjevele se
jap'actsja jilal. 'A mulú tjowelepj
tsjan más 'ücj la mijicj Pablo lal. T'üc'
tjowelepj na, Festo tjevele Pablo lal:

—Jipj la tjemyon napj lal napj ca jin
majam jepa nt'a Roma po'ó. Mpes jin
majam ca jupj nt'a.

Festo tjevele Agripa lal Pablo po'ó.
13 P'a jawasa, ts'ac' nepénowa

tepyala na, tjac' wa Agripa, Berenice
lal, Cesarea nt'a ca jus nucus Festo.
Agripa jepa püné waytsja jupj.
14 Tsjicj way tapatja ne'aj. Festo
tjevele Agripa lal Pablo po'ó. Tjevele:

—Yom püs way já'asa cawilta mo'ó.
Félix ma jas tjejyama, jupj p'iyá
jépatsja na. Yom niná já'asa custjay
ne'aj. 15 Jerusalén nt'a tjum na,
sacerdote noypan tjiquil, judiopan
jis co'müypan tjiquil 'ots'ipj, tjowelepj
yom niná pasal malala nyuca la tjiji.
La tjomon napjmüjütütj lo 'ünan jupj.
16 Jis wala tjevelé: ‘Ma polel jyütütj
napj niná. Malala romanopan jilal
napj nin jyütütj la 'ünan jupj. Nun
welé yomninámalala la tjiji. P'a casá
vele jupj. Jupj vele ma malala la tjiji.
Romanopan javelepj más 'ücj yom
niná lal 'a nu mulus mwalá way p'in.
Jupj camveles 'onin ne nin pyonama
malala la tjiji’, niná jis wala tjevelé.

17 ”Yupj tjiquil 'a jis tjimyula qui'á.
Mpes ma la tjinyuc. Yaya napj 'etjel
la veles ncu malala la tjiji yom niná.
Tjijyütütj militarpan la cuman jupj.
18 Judiopan nenem sin tjüjünsüpj la
veles tsjan la tjiji jupj. Napj nólatsja
yupj mvelecj ca pasal malala nyuca
la tjiji. P'a p'in tjowelepj. 19 Nin
tji'yüsa yupj japon malálatsja Dios lal
niná la tjijá. Japon wa yom pjaní,
Jesucristo ló, nasa tepe'e jupj. Pablo
p'a casá vele. Vele pü'ü jupj. 20Mpes
ma seletsja tsjan más 'ücj la mejay.
Napj la tji'yüy Pablo lal: ‘¿Ncu 'ücj jipj
lal leque Jerusalén nt'a? Judiopan
nenem javelepj pasal malala nyuca
la tjejay. Jerusalén nt'a mvelé ca ncu
t'üc'waymalala la tjejay jipj’. 21Pablo
ma jostsja. Jupj la tjemyona napj ca
jasmajamas jupj jepa nt'a Romapo'ó,

jupjmveles ca ncu t'üc'waymalala la
tjiji. Mpes napj tjijyütütj militarpan
cawiltamo'omo'onsocj ca jupj niswá.
Napj tjevelé p'a jawasa ca jas ma-
jam jepa nt'a Roma po'ó —Festo nin
tjevele Agripa lal.

22Agripa tjevele:
—Quelel velé yomen lal.
Mpes Festo wola tjevele:
—'Ücj. Ya 'ücj camvelen jupj lal.

Pablo tjevele Agripa lal ma malala
la tjiji.

23 Mpes yaya Agripa, Berenice lal,
tjac' pülücj 'a simulú nt'a, wo pünetsja
ne'aj. Sin quip pajal 'üsüs yustapj sin
quípetsja. 'Üsüs way tjowelepj gentas
yupj sin po'ó. Wosis püné wama tjil.
Militarpan jis jepa noypan jis capj
tocon ̈, jepapan ne'aj tapatja sin popé
'ots'ipj, jis capj tocon̈ tjil. Festo tji-
jyü'ta militarpan jis la cuman Pabló.
24Festo tjevele:

—Agripa, jepa püné jipj, quelel
velé jipj lal, pjü jilal qui'á jatja jilal
quelel velé 'ots'ipj. 'Unuca yomen.
Pjü judiopan tjowelepj napj lal pasal
malala nyuca la tjiji. Nin tjowelepj
Jerusalén nt'a, qui'á 'ots'ipj. Jisas
napj jyütütj militarpan jis la 'ünan
jupj. 25Malala waytsja niná napj lal.
Napj pyon ma malala la tjiji. Mpes
ma tjijyütütj jis la 'ünan jupj. Jupj la
tjemyona napj lal napj ca jas majam
jupj jepa nt'a Roma po'ó, jupj mveles
ca ncu t'üc' way malala la tjiji. Mpes
tjevelé 'ücj se jam. 26 Se jam na, papel
se jam wa jepa mpes. Custjay ma
selé tsjan más 'ücj pyac jupj mpes;
napj nola yom niná ma malala la
tjiji. Mpes napj tjijyütütj militarpan
jis la cuman niná cupj nt'a pjü way
qjuis walap'a'á. Najas jipj mvelen
jupj lal, jin mü'üsüs ca tsjan la tjiji
jupj. Jin tji'yüsampes, papel ca mpac
ne jas majam ca jepa nt'a Roma po'ó.
27 Malala se jam yomen Roma nt'a,
papel tepyac tulucj. Más 'ücj papel
pyac jupj la tjiji mpes. Nin mpes
quina najas jipj jin mü'üsüs tsjan la
tjijá, ne ninana campac napj.

26
1Agripa tjevele Pablo lal:
—'Ücjmvelen ca quinam.
Mpes Pablo jupj mos jas tjijyünsa;

pjü ne'aj tjatja mpjacan ̈ jostsja jupj.
Tjevele:

2 —Agripa, jepa püné jipj, mpes
quelel velé jipj lal. Judiopan qui'á
lejen ̈ tjowelepj pajal la pülücjmalala
nyuca la tjejay napj. Najas jin 'yüsa
ma t'üc'way javelepj. Mpes 'ücj najas
napj polel velé jipj lal. 3 Jipj selen pjü
way niná judiopan japon. Selen pjü
way yupj lajay. Selen wa yupj lovin
la velel mpes. Nin mpes po 'ücj najas
napj polel velé jipj lal. Po le mon
mpjacam ca pjü velé.

4 ”Judío napj. Lovin tüpü'üs
judiopan jilal p'a nt'a tüpü'üs na.
Tüpü'üs Jerusalén po'ó 'ots'ipj. Mpes
pjü la tjejay nin salejepj judiopan.
Lovin 'üsüs la tjejay tsjictsja mpe.
5 Salejepj fariseo waytsja napj. Sale-
jepj pjü la tjejay fariseopan lajay
jinwá. Fariseopanmás 'üsüs lajay pjü
jilal judiopan jajütütj jinwá. Püsway
mpes judiopan lovinnus tjunuc. Yupj
'ücj javelepj t'üc'way velé. Ma ca nin
mvelecj ca nacj.

6 ”Püna Dios tjevele judiopan ji-
lal jupj ca sin müjünsüs tecya'lin̈,
mpatjam ca niswá. Cupj judiopan
nenem sin popa p'iyá püs naya py-
atjaquecj. Napj pyon Dios ca nin
la mijis niná. Pyon mpes p'in, ju-
diopan jisas jipjmvelenmalala la tje-
jay napj. 7 Judiopan pjü qjuis tribu
dóceya sin popé japon wa Dios ca sin
müjünsüs tecya'lin̈. Jupj nin tjevele,
mpes japon. Mpes lovin jisas Dios,
lovin lajay Dios jos jinwá. Napj pyon
wa Dios ca sin müjünsüs tecya'lin̈,
mpatjam ca niswá. Pyon mpes p'in,
judiopan jat' javelepj napj nin po'ó.
8Ma selé tsjan mpes nepénowa japon
Dios ma polel sin müjünsüs tecya'lin̈,
jis la püt'üs niswá.

9 ”Püna p'in napj tepyon 'üsüstsja
malala la tjejay Jesucristo jisastsja ji-
lal, jupj ne Nazaret mpe 'esepj. 10Nin
mpes Jerusalén nt'a malala la tjejay

Jesucristo jisastsja jilal. Pülücj ji-
lal nin la tjejay. Cawilta mo'o jis
tje'yonsó. Sacerdote noypan tjow-
elepj 'ücj napj nin la mejay niná, ne
nin la tjejay. Quelel ja'ünantsja na Je-
sucristo jisas, napj tjevelé 'üctsja niná
napj lal. 11 La pülücj malala la tje-
jay Jesucristo jisastsja jilal judiopan
'a si mulú nt'a. Napj jis tjijyütütj
malala mvelecj Jesucristo po'ó. Pasal
ts'i 'intsja yupj jilal. Tjum wa pülücj
patja nt'a, ne'aj judiopan tulucj patja
nt'a,malala la tjejaywa judiopan jilal
ne'aj.

12”Quelel jumtsjaDamascont'anin
p'iyá lamejay. Malala quelel lejaytsja
wa ne'aj Jesucristo jisas jilal. Sacer-
dote noypan tjowelepj 'ücj ca nin la
mejay napj. Papel ntja'ayapj, papel
tjevele 'ücj ca ninmejay napj. 13Mpes
tjum. Lots'ac' culupwen nt'a tjá'asa
na, jümücj casá jumtsja na, tsjun po'o
pajal jaw tepyala tjinyuc. Más 'üsüs
tjejyawca jaw lal. Napj nt'a pajal jaw
tepyala, napj t'asiyú tjejyawca. Ncapj
tocon ̈tsja nt'a tjejyawca wa. 14 Palá
qjuis tyü'na, tepyatjaquectsja. Nepé
vele pactsja jin tjapjacas. Napj ntin
tjevele, hebreo tjevele. Nla tji'yüya:
‘Saulo, ¿tsjanmpesmalalanyuca lejay
napj lal? Napj buey tsjyac jinwá lejay
jipj lal. Buey tsjyaca nama jama,más
yümücj ntsjacas jupj lal. Buey niná
jinwá lejay jipj. Malala 'e palá nin
lejay jipj.’

15 ”Napj la tji'yüy: ‘¿Pjacj vele napj
lal?’ Qjuis Jepa Jesucristo nawala
tjevele: ‘Napj ne Jesucristo. Malala
nyuca le jay napj jisas lal. Mpes
malala nyuca lejay wa napj lal. 16 Jin
tjijyünsa. Najas tsji' lejay napj mpes.
Nin mpes lay ntepalá jipj nt'a. Na-
jas nin ca mvelen la p'a jilal quina
tjinyuc mpes. Napj ca lay ma palas
jipj nt'aniswá,p'a jawas. Ninmpes ca
mvelenwa. 17Ca jinmajam judiopan
tulucj nt'a. Judiopan ca quelel mya
süpücj, judiopan tulucj ca nin p'iyá
la mijicj, newa napj ca majamá jipj.
18 Ca sin mü'üsüs la mijin judiopan
tulucj. Ca sin mü'üsüs mpes ma ca

newa la mijicj Satanás jyü'ta jinwá.
Püste nt'a patja jinwá yupj malala
lajay mpes. Jipj ca sin mü'üsüs la
mijin Dios mpes, ne ca yupj la mijicj
Dios jos jinwá. Nin mpes jaw nt'a
patja jinwánsemyupj. T'üc'waynapj
lal mponecj ca yupj, mpes ma nola
nsem malala nyuca la tjajay. Yupj
Dios juts'a'á nsem ca jis mpalas. Napj
'üsüs ca jis ma'ayá, la p'a napj lal
japon jinwá’, niná Jesucristo nawala
tjevele.

19 ”Mpes napj la tjejay jupj tjevelá
jupj lay tepyalananapjnt'a. 20Mwalá
way napj tjevelé Damasco po'o patja
jis lal. Jerusalén po'o patja jis lal
tjevelé 'ots'ipj. Nin tjevelé jun ta'á
Judea po'ó. Tjevelé judiopan tulucj
jilal 'ots'ipj. Pjü jilal tjevelé: ‘Dios
jos 'aplijila nsem nun malala nyuca
la tjüjí mpes. Dios quelel la müjí.
Dios jos jinwá la müjí, ne la p'a ca
jus nlayecj t'üc'waynujisas Dios’, nin
tjevelé yupj jilal.

21 ”Niná tjevelémpes p'in judiopan
nepenowá ntjitjililin̈ Dios wo mo'ó.
Quelelna 'ünantsja. 22Dios lovinncapj
tjep'yá'satsja ne ma nin la tjajay. Yac-
jaj jipj wyalap'a'á jüs, velé jipj lal.
Nepénowa qui'á noypan, nepénowa
noypan tulucj. Nin p'iyá velé pjü
jilal. Profetapan tjowelepj jinwá ca
mpalas. Moisés tjevele jinmpalaswa.
Nin p'iyá velé. La p'a mpes velé tu-
lucj. 23Yupj p'iyá tjowelepj Yompjaní
ncuwim perdonar lis mijis malala
nyuca la tjajay. Tjowelepj malala ca
mpalas jupj lal. Tjowelepj jupj ca
jas müjünsüs tecya'lin̈ mpe, mpü'üm
niswá. La p'a wa ma sin tjüjünsüpj
tecya'lin̈ mpe. Jupj ca mwalá way
jas müjünsüs tecya'lin̈ mpe. Ca sin
mü'üsüs la mijis judiopan, judiopan
tulucj 'ots'ipj. Yupj ca sin mü'üsüs
tsjan lamijicj ne ca 'ücjmpatjamDios
lal. Nin tjevele profetapan. Nin
tjevele waMoisés.

24 Pablo véletsja custjay, jostsja
Agripa ca jas mü'üsüs ma malala la
tjiji. Custjay véletsja na, Festo yümücj
tjevele:

—Pablo, ¡mele velen! Pasal pülücj
jin tji'yüsa,mpesmele velen 'e tepalá.

25Pablo wola tjevele:
—Festo, püné way jipj. Napj t'üc'

way tjevelé. Mele velé tulucj. 26 Jepa
püné niná selé t'üc'way tjevelé. Mpes
ma lecj jeyá nin la veles jupj lal.
Napj nola jupj selé pjü tjevelé pjü nin
tepyala. T'üc'way nin tepyala, pülücj
tjunuc. 27Agripa, jepa püné jipj. ¿Ncu
pyon profetapan tapac mpes? Napj
selé pyon jipj—Pablo nin tjevele.

28Agripa tjevele:
—¿Ncu pyon len̈ way napj ca najas

nsem Jesucristo, jipj tjevelen mpes?
Nin tulucj.

29Pablo tjevele:
—Napj najas Jesucristo. Napj le

mon Dios lal jipj ca jyas nsem Jesu-
cristo, pjü qui'á jatja 'ots'ipj, ca jisas
nsem Jesucristo napj jinwá. Len̈ way
japon jupj po'ó, 'ücj. P'a jawasa japon,
'ücj wa. Nin p'in najas ma cawilta
mo'o mya 'onsocj, napj lal la tjajay
jinwá—Pablo nin tjevele.

30Quina jepapüné jas nisa. Jepa ro-
mano auxiliar jas nisa wa, Berenice
'ots'ipj, pjü játjatsja yupj jilal, pjü sin
tjüjünsüpj. 31 P'a nt'a tjil jis la veles.
Tjowelepj:

—Niná ma malala la tjiji. Malala
yupj tjo'onsopj jupj cawilta po'ó. Cupj
camamüjü'tücjmilitarpan jis la 'ünan
jupj.

32Agripa tjevele Festo lal:
—'Ücj napj lal syoctecj jupj ne jama.

Quina ma polel nin li jicj. Jupj la
tjemyona jipj lal jipj ca jas majaman
jupj jepa nt'a Roma po'ó, jupj ne'aj
mveles ca ncu t'üc'waymalala la tjiji.
Mpes nin ca nsem.

27
Jepapan jas tjajam Pablo Roma

nt'a.
1 Mpes tjowelepj ca jas majamacj

Pablo Roma nt'a Italia po'ó. Ca jas
majamacj barco mpes. Tjum Pablo
lal. La p'a wa cawilta mo'o játjatsja
sin tjajam 'ots'ipj. Tjowelepj militar
jepa lal 'üsüs way ca jis majamas

pjü, Pablo 'ots'ipj. Niná jepa militar
Julio lotsja. Jupj jépatsja militar cien
witjacj jilal. Jepa romano militarpan
waytsja yupj. 2 Barco pjaní ne'aj
tjac', nawaja'a Adramitio mpe. Barco
niná quelel jámatsja la p'a nt'a patja
nt'a, 'üsǘ la nt'a Asia po'ó. Mpes
cupj wama tjeleque barco ninámo'ó,
tjeleque Cesarea mpe. Aristarco
tjemey cupj lal. Jupj Tesalónica mpe
'esepj, Tesalónica nt'a pülücj patja
Macedonia po'ó. 3Yaya ne'as tjeleque
Sidón nt'a. Julio 'üsüs way la tjiji
Pablo lal. Tjevele 'ücj pje'á la winin
la nuc jomicapan ne'aj. Tjemey na
jomicapan cus tjap'acj. 4 Tjeleque
niswá barco mpes. Wola mpe jactsja
lüpjǘ, ne ma 'üsüs polel léquetsja.
Mpes tjeleque Chipre li'inyampe.
Lüpjǘ ma wola mpe tjac' ne'aj, mpes
'ücj tjeleque. Chipre 'amá 'üsü ́ t'asiyú.
5 Cilicia jin tjeleque, Panfilia jin
tjeleque 'ots'ipj. Ma qjuis tyantaná
ne'aj. Mira nt'a ne'as tjeleque, ne'aj
qjuis tyantaná. Mira nt'a pülücj patja
Licia po'ó. Pje'á tjiquilaca barcompe.

6 Jepa militar barco p'a wa jus
tjinyuca. Niná tjac' Alejandría mpe.
Quina quelel jámatsja Italia nt'a. Jepa
militar tjijyü'tawama ca nlaca barco
niná mo'ó. 7 Mpes tjeleque niswá
barco mpes. Lüpjǘ wola mpe, t'em
mpe tjactsja, mpes ma len ̈ way polel
léquetsja. Püsway tepyalana, tjeleque
ne'aj way p'in Gnido mpe. Lüpjǘ
pünetsja custjay, wola mpe, t'em mpe
jactsja custjay, ne ma 'üsüs polel
léquetsja. Mpes tjeleque Creta nt'a.
'Ücj polel léquetsja ne'aj; lüpjü ́ tjact-
sja barco cjüipepé, t'em mpe. Creta
'amá 'üsü ́ t'asiyú. Creta nancupwepe
tjeleque. Lüpjü ́ ma pünetsja ne'aj.
Mwaláway Salmón jin tjeleque Creta
po'ó, ma qjuis tyantaná ne'aj. 8 'Üsǘ
la nt'a ne'aj way p'in mpe tjeleque.
Lüpjǘ barco wolampe tjactsja niswá,
mpes tülü way tjeléquetsja. Buenos
Puertos ne'as tjeleque. Ne'aj way p'in
pülücj patja nt'a, Lasea ló ne'aj.

9 Ts'ac' pülücj tülü way tjeléquetsja.
Mpes año quelel cyawájatsja quinam.

T'üc' tepyala ts'ac' judiopan ma jalá.
Mpes t'üc' way año len ̈ way quelel
cyawájatsja. Mpes malala barco mim
quinam; lüpjü ́ pajal püné mpalas ca,
'üsü ́ yümücj mim ca. Pablo tjevele
yupj jilal más 'ücj ma jil quinam
barco mpes. 10 Tjevele: “Napj quelel
velé nun jilal. Malala nin cupj
leque quinam barco mpes. Napj
nola malala ca qjuis mpalas. Barco
mo'o jatja pjü ncawajas ca. Malala
ca mpalas wa barco lal. Cupj pjü
ca nca'lequecj ca nacj. Mpes más
'ücjma leque quinam”, tjevele Pablo.
11 Militar jepa ma quelel la tjíjitsja
Pablo tjevele jin. Barco juts'a'á p'a
casá tjevele, jepa 'ots'ipj barco mpes,
p'a casá tjevele wa. Militar jepa
quelel la tjíjitsja yupj tjowelepj jin.
12 Buenos Puertos nt'a malala barco
mpü'üm ne'aj jive na. Pasal yümücj
jas nlapjünüs ca, pasal pülücj ma-
jawus ca ne'aj. Pülücjwaynin yólatsja
más 'üctsja jil p'a nt'a. Fenice nt'a
pülücj patja nt'a Creta po'o polel jilt-
sja ca nacj, nin yólatsja yupj. Fenice
nt'a ma yümücj si lapjüna ne'aj. Mpes
'ücj barco mpü'üm ne'aj jive na. Nin
yólatsja yupj.

'Üsǘ nt'a lüpjǘ pasal püné
tjelyapjünǘ, yümücj tjemeywa 'üsǘ.

13 'Üsü ́ mpe tsjicj way jas
tjelyapjünü ́. 'Amánt'a jas tjelyapjünü ́.
Mpes 'üctsja yupj jilal yupj ca mal
quinam. Mpes fierro püné viyá
la tjolocjocj, barco casá tjo'onsopj,
ne tjeleque. 'Üsǘ la nt'a ne'aj way
p'in mpe tjeleque. 14 Len ̈ way 'amá
mpe yümücj jas tjelyapjünǘ. 'Amá
mpe li'inyampé tjac' lüpjüs. 15 Pasal
yümücj jas tjelyapjünǘ barco po'ó.
'Üsǘ la nt'a ne'aj way p'in mpe
quelel léquetsja custjay, mop'in ma
polel tjeleque ne'aj. Pasal yümücj
jas tjelyapjünü ́ barco po'ó 'amá
mpe. Mpes cupj qjuis barco la
tjijyu'yuctsja, barco cjüip'a'a mpe
yümücj jas tjelyapjünü ́ quinam.
Campa tjeleque 'amámpe yümücj jas
tjelyapjünü ́mpes. 16Yacjaya 'amá p'a
wa ne'aj way p'in tjeleque. 'Amá niná

Cauda ló. 'Üsǘ t'asiyú jupj. Cauda
nancupwepe tjeleque. Ne'ajmapasal
yümücj si lapjǘnatsja, 'ots'ots' way
yümücj si lapjǘnatsja. Barco lovin la
tjelyó'cjatsja barco tsjicj way. Quina
viyá quelel le locjoctsja niná, barco
casá camo'onsocj. Nin la tjijicj. Costa
way viyá la tjelyo'cjocj, tje'yonsocj.
17 Nin la tjijicj na, barco t'asiyú
tsupapj 'üpǘ püné mpes. Yólatsja
ma lo lepta quinam barcas. Lacj
tjeyaptsja barco ca mim Sirte nt'a.
Ne'aj 'üsü ́ campwila tulucj sus mpes.
Lacj tjeyaptsja barco ca po ntsjacas,
tantanmpalas sus mpes. Mpes barco
cjüip'a'a yo püné 'üsü ́mo'o tjo'onsopj,
ne ma wü jámatsja quinam, barcas.
Nin la tjijicj ne tjeleque quinam;
barco cjüipepé jas tjelyapjünü ́ custjay.

18Yaya yümücj jas tjelyapjünǘ cust-
jay, 'üsü ́ pajal yümücj jámatsja. Barco
mo'o tjajam popa, pülücj 'üsüs mo'o
la tocoy. Mpes barco más 'in jam-
pjaptsja quinam, ma ca campwila
mim quinam ca nacj. 19 Yaya p'a
wa 'üsǘ mo'o la tocoy. 'Üpü ́ la tocoy
wa. Pülül püné velan̈ barco mo'ó,
mpes si lapjüna na, 'ücj jama barcas.
Pülül nenem nepenowá la tocoy wa
'üsü ́ mo'ó. Yo mat'e pülül la valas
palá la tocoy wa 'üsǘ mo'ó. 20 Ts'ac'
pülücjmpes te tón̈catsja. Püste pülücj
mpes ma polel nyucuctsja pjulacj.
Pasal püné tjive. Pasal yümücj jas
tjelyapjünǘ. Pasal yümücj tjemeytsja
'üsü ́. Qjuiyólatsja pjü cupj nca'lequecj
ca.

21 Ts'ac' pülücjma tjalá barco mo'o
tsji' la tjajay. Mpes Pablo quina jin
ni'isa la veles yupj jilal. Tjevele:
“Quelel velé nun jilal. Nawaja'a nun
jilal tjevelé más 'ücj ma leque Creta
mpe. Ma la tjüjí napj tjevelé jin.
Mpesmalala tepyala barco lal. Barco
mo'o tjajam popa 'üsü ́mo'o la tocoyé.
Malala nin. 22 Najas ma pajal nin
nujola nsem. Pasal malala mpalas ca
barco lal. Ncawajas ca jupj. Mop'in
ma nca'liqué ca nun. Pjü way mpat-
jaqué. 23 Napj Dios popa. Tsji' lejay
Dios mpes. Püste jupj ángel pjaní tjac'
napj nt'a, tjevele napj lal. 24 Niná

tjevele: ‘Po ma lecj tjeyá. Dios jos jipj
ca mim jepa nt'a Roma nt'a. Mpes
Dios ca nu majamas nun pjü way.
Ma ca mya pats'; cyapj jacon ̈ ma wa
nca'lin̈ ca’, jupj nin tjevele napj lal.
25 Mpes ma nujola t'as nun. Napj
pyon Dios lal. Ángel tjevele, t'üc'way
nin ca mpalas, nin pyon napj. 26Nin
p'in, lüpjǘ mpes barco yümücj mim
ca 'amá nt'a, ca po ntsjacas 'amá 'üsǘ
t'asiyú nt'a”, Pablo nin tjevele.

27 Semana mat'e nas pasal yümücj
jas tjelyapjünütsja, yümücj jámatsja
'üsü ́. Newa 'üsü ́ mo'o tjeleque, niná
'üsü ́ Adriático ló. Pasal yümücj jas
tjelyapjünü ́ custjay barco cjüipepé.
Püste culupwen nt'a tjá'asa na, barco
mo'o tsji' lajaytsja yólatsja ne'aj way
p'in momas. 28 'Üpǘ, acero tü lal
tsyu'pa, 'üsü ́mo'o la ts'i tjuvú, tjunuc
ncu campwila 'üsǘ. Campwílatsja,
treinta y seis metros campwílatsja
jupj. Tsjicj way tjil na, tjuvú niswá.
Veintisietemetros campwílatsja 'üsüs.
Más 'in pja waytsja. 29 Yólatsja barco
pe püné mpes ca ntsjacas. Mpes
barco cjüip'a'a nt'a fierro püné yulup-
jana 'üsüma la ts'i, 'üpǘ mpes tsupapj
yupj. Campwila tjil, barcoma camim
quinamyupj pajal tüwaympes. Yupj
po jisastsja len̈ way majawaques, ca
'ücj nucucj. 30 Barco mo'o tsji' la-
jaytsja po quelel jiltsja 'amá niná
nt'a. Barco wola nt'a barco tsjicj
palá tjo'onsopj 'üsü ́ mo'ó 'üpü ́ mpes.
Tjowelepj p'a fierro püné 'üsüma palá
nts'iyacj. Nin lajaytsja tulucj. Quelel
jiltsja 'amá nt'a barco tsjicj mpes.
31 Pablo tjevele militar jepa lal, mili-
tarpan jilal 'ots'ipj. Tjevele: “Niyom
nenem quelel jil 'amá nt'a. Yupj jil,
nca'liqué ca nun. Más 'ücj ma jil.”
32 Mpes militarpan t'ü barco tsjicj
tsyu'patsjé, ne tjemey barcas.

33 Quina quelel jyáwcatsja. Pablo
yupj jilal tjevele más 'ücj ca nlajacj
yupj pjü. Tjevele: “Ts'ac' catorce
mpes po nujólatsja nun, nema tjalajá.
34 Mpes po najas quina lojá. Nusin
napnapj tepyala. Mpes tjalajá nun,
ne ma nca'liqué. Ma malala nyuca

nu mpalas ca nun”, Pablo nin tjevele
yupj jilal. 35 Nin tjevele na, nt'ya
pansas. Tjüwüi'i Dios lal pansas
mpes, pjü ne'aj tjepjyacan̈. Pan
tjelepta, tjelyaja. 36 Pjü yupj 'ücj jisas
tepyala Pablo tjevele mpes. Mpes
tjalá wa yupj. 37 Cupj cjay dos cien-
tos setenta y seis jyatjaquectsja barco
mo'ó. 38 T'üc' tjalá na, barco más 'in
jampjapj la tjajay niswá. Trigo barco
mo'o tjajam la tocoy 'üsü ́ mo'ó, mpes
más jampjapj tepyala.

Barco yümücj tsjyaca sus, la
tju'u'na jupj.

39 Tjejyawca na 'amá tjunuc yupj.
Ma salejeptsja tsjan momas niná.
'Üsǘ la nt'a yumal tjunuc, sus p'intsja
ne'aj, ma yümücj jámatsja 'üsǘ ne'aj.
Mpes tjowelepj: “'Ücj leque ne'aj ca
nacj, 'ücj barco ca po ntsjacas sus
ne'aj.” 40 Mpes 'üpü ́ t'ü fierro püné
po'o tsyú'patsja. Fierro püné ma jisas-
tsja quinam. Ma jisastsja wa yo püné
barco cjüip'a'a tón̈catsja. Yo püné
nenem tsupapj tón̈catsja, quina soc
yupj. Nin la tjajay na, pülül püné
tjovalapj barco wolap'a'á, mpes jas
tjelyapjünǘ pülül mo'ó quinam ne
barco tjemey. Mpes 'ücj tjeléquetsja
quinam, quelel léquetsja 'üsü ́ la nt'a.
41 Ma ne'as tjeleque. 'Üsü ́ campwila
tuluctsja sus mpes. Ma tjinyucucj
sus niná. Mpes barco wola tsjyaca
sus mpes, ne ma polel jámatsja. 'Üsǘ
la tjepjetpjets'é, newa yümücj tjemey
barco casá,mpes barco la tju'ú'natsja.

42 Niyom nepénowa cawilta po'o
tjatja, militarpan tjajamaptsja
yupj custjay. Quina militarpan
quelel ja'ünantsja yupj, Pablo quelel
ja'ünantsja 'ots'ipj, yupj ma ca na'aj
ntolon ̈, ma ca mal 'amá nt'a. Ma
jisastsja nts'equenen̈ yupj. 43Mop'in
ma jis tjü'ünan. Militar jepa tjijyü'ta
ma mü'ü'nacj yupj. Jostsja Pablo
ma pe'e. T'üc' tjijyü'ta na, tjevele:
“Nepénowa 'ücj 'üsüma la may jil.
Mpes 'üsǘ nt'a ntoloqué nun, lowa
'amá nt'a. 44 La p'a ma polel la may,
cjüil ca mal, nepénowa tabla casá ca

mal, nepénowa barco la tju'u'na casá
camal”, nin tjevele jupj.
Mpes pjü way cupj 'ücj ne'as

tjeleque 'amá nt'a.

28
Pablo já'asatsjaMalta po'ó.

1 Pjü way cupj 'ücj ne'as tjeleque
ne'aj 'amá nt'a. Qjuisin tji'yüsaMalta
lotsjamomas. Malta 'üsü ́ t'asiyúpü'ü.
2 Ne'aj tapatja 'üsüs la tjajay cupj
mpes. Pajal jívetsja, pajal tsjojósetsja,
mpes 'awa jus t'ol qjuis la sis. 3 Pablo
yo pjwel teque'e, 'owusmo'o tepya'ta.
Nin la tjiji na, latsj tjac' 'awa mpe
'yawampes. Tjelyaja Pablomos, mos
po'o jálatsja. 4 Ne'aj tapatja tjunuc
latsj jupj mos po'o jálatsja, tjowelepj:
“T'üc' way yom niná tji'yü'na la p'a,
mpes nin tepyala. Ma tepe'e 'üsǘ
mo'ó. Mpes 'ücj cupj dios lal jupj
pe'e quinam, malala la tjiji mpes”,
nin tjowelepj. 5Nin tuluctsja. Pablo
latsj la syüpjünǘ, 'awa mo'o la ts'iya.
Ma malala tepyala Pablo lal, 'üctsja
jupj. 6 Ne'aj tapatja yólatsja Pablo ca
nt'ünt'ünüs ca nacj. Len ̈ way mpa'is
ca nacj, nin topon. 'Üctsja jupj. Püs
tepyala na, newa ma t'yünt'ünü ́, 'ücj
tjuwine jupj. Mpes p'a casá yólatsja
quinam. Tjowelepj diospan popa
pjaní jupj.

7 Jepa Malta po'ó, Publio lotsja.
'Amá tyá'atsja jupj ne'aj way p'in cupj
tepyatjaquecj nt'a. Jostsja cupj ca
nlaca jupj wo nt'a. Mpes tjeleque.
Ts'ac' cont'e tepyatjaquecjne'aj. 'Üsüs
way la tjiji cupj mpes. 8 Publio
popay malala jostsja. Cjonicj casa'á
pǘ'ütsja. Si 'áwatsja jupj, 'üsǘ pwé'etsja
wa. Pablo tjemey jus la nuc. Dios
lal tjevele jupj mpes. Jay pjucj po la
tje'yot'a, tji'yü'sa jupj. 9 Tji'yü'sa na,
malala jisas pjü way Malta po'o tap-
atja tjiquil wa Pablo nt'a. Jis tji'yü'sa
la tjiji wa. 10 Yupj pasal 'üsüs way la
tjajay cupj mpes. P'a jawasa tjeleque
na p'a barco mpes, qjuis tja'ayapj pjü
way cupj qjuisastsja.

Pablo tjemey Roma nt'a.

11 Mes cont'e mpes tepyatjaquecj
Malta po'ó. Barco p'a wa já'asatsja
ne'aj. Pajal jívetsja mpes ma tjemey.
Tjac' Alejandríampe. Tjeleque barco
niná mpes. Barco niná la tjajay na,
wola po'o tüpüntüpj yo jas tiquilil, sey
pjucj mat'e jin jústatsja. Pjaní Cástor
jay pjucj jin jústatsja. P'a wa Pólux jay
pjucj jin jústatsja. Gente yólatsja dios
witjactsja yupj. La pjaní tjemya'na
mát'eya jinwatsja yupj.

12 Mwalá way tjeleque barco
mpes Siracusa nt'a, pülücj patja
nt'a. Ts'ac' cont'e tepyatjaquecj
ne'aj. 13 Locopyaya nepé tjeleque
Siracusa mpe, 'üsü ́ la nt'a ne'as
way p'in tjeleque lovin. Tjeleque
Regio nt'a, pülücj patja nt'a wa.
Yaya jas tjelyapjünü ́ barco cjüipepé.
Mpes tjeleque niswá. Yaya sipé
ne'as tjeleque Puteoli nt'a, 'ots'ots'
way pülücj patja nt'a. 14 Ne'aj yus
tjinyucucj Dios ts'uyupj nepenowá.
Jisastsja cupj mpatjaquecj yupj jilal.
Mpes tepyatjaquecj yupj jilal semana
pjaní mpes, ne tjeleque niswá. Qjuis
tsjam mpes tjeleque quinam, ma
barcompes tjeleque.

15 Dios ts'uyupj Roma po'o tapatja
sin tji'yüsa léquetsja cupj Roma nt'a.
Mpes tjiquil la nyüjüsün̈ jümücj nt'a.
Nepénowa la nyüjüsün̈ cupj Foro de
Apio nt'a, cámpatsja ne'aj. Nepénowa
la nyüjüsün̈ cupj Tres Tabernas
nt'a, nin p'iyá cámpatsja. Pablo yus
tjinyuca na, tjüwüi'i Dios lal, po 'ücj
jos tepyala. 16Ne'as tjeleque quinam
Roma nt'a. Pablo jusapj tüpü ́'ütsja;
'üsüs waytsja niná romanopan jis
jepapan jilal. Militar pjaní p'in se
cón̈catsja jupj, ma nts'equenem.

17 Ts'ac' cont'e tepyala na, Pablo la
tjemyona judiopan jis jepapan 'a jis
mulus jupj lal. 'A jis tjimyula na,
Pablo tjevele:

—Natjampan, napj quelel velé nun
jilal. Ma malala la tjejay judiopan
jilal. Judiopan püna tapatja sin popa
p'iyá püs naya pyatjaquecj cupj. Ma
malala tjevelé yupj la tjajay mpes.
Yupj sin nin judiopan Jerusalén po'o

patja ntjitjililin ̈ napj. Ntjaman ro-
manopan jis jepapan nt'a. 18 Yupj
tjowelepj napj lal. Yupj jus nlayt-
sja ma malala la tjejay napj. Mpes
ma jis tjüjütütjmilitarpan jis la 'ünan
napj. 'Üctsja yupj jilal soctsja napj.
19 Judiopan ma jisastsja niná. Mpes
napj la tjemyon Festo lal jupj ca nin
majamas jepa nt'a Roma po'ó, jupj la
veles ncu malala la tjejay napj. Mpes
yupj ntucuman qui'á. Ma ca mvelé
judiopan malala nyuca la tjajay. Nin
p'in najas jepa püné mveles ca ncu
malala la tjejay napj. 20 Mpes napj
la tjemyon nun 'a nusí mulú napj lal,
quelel veletsja nun jilal. Qui'á tsu-
papj 'os cadena mpes. Judiopan la
nuc Yom pjaní jac' jis capj mp'a'sas.
Napj pyon jupj nasa tjac'. Nin mpes
p'in tsupapj 'os cadena mpes —Pablo
nin tjevele.

21Yupj wola tjowelepj:
—Judea po'o patja ma papel tapac

jipj mpes. Ma jas tjajam papel cupj
nt'a jipj mpes. Judiopan nepenowá
tjiquil; ma wa malala tjowelepj jipj
po'ó. 22 Newa nin quelel pjyaquecj
jipj jele p'in. Qjuisin tji'yüsa Jesu-
cristo po'o japon nepenowá. Jun
ta'á pülücj javelepj malala lajay yupj.
Quelel pjyaquecj jipj jele mpes —nin
tjowelepj Pablo lal.

23 Yupj tjowelepj tsjan jawas más
'ücj Pablo mveles ca yupj jilal. Nin
jawas püstapj tjiquil Pablo pǘ'ütsja
nt'a. Pasal pülücj tjiquil. Mpes Pablo
tjevele yupj jilal. Ts'ac' pjaní tjevele.
Sin tji'yüsa la tjiji 'onin ne jyü'ta Dios.
Tjevele Moisés tjijyü'tampes. Tjevele
wa profetapan tapac mpes. Jost-
sja sin mü'üsüs t'üc' way véletsja jupj
Jesucristo po'ó. 24 Nepénowa topon
Pablo tjevelá. Nepénowa ma topon.
25Pülücjma jisastsja yupj tjepjyacan̈.
Sin tjüjünsüpj, quelel jiltsja quinam.
Mpes Pablo tjevele yupj jilal: “Isaías
t'üc' tjevele judiopan püna tapatja ji-
lal. Profétatsja jupj, Isaías. Dios Cjües
tjevele jupj lal, Isaías nin p'iyá tjevele
yupj jilal. Nun yupj sin popa p'iyá
quina potjaqué, nin p'iyá lojí yupj la

tjajay jinwá. 26Dios Cjües tjevele:
‘Jipj ca mim judiopan nt'a, mvelen:
“Lovin campja'aqué,

newama ca nusinmü'üsüs.
Lovin ca nucú,

newama ca jus nlayé tsjan nucú.
27Gente nináma quelel sin 'yüsaDios

jos jin,
nin jis tepyala yupj.

Jis pjat la topj jinwá yupj quinam.
Yun jatsicyacj jinwá yupj.

Ma quelel salejepj tsjan niná yupj
januc.

Ma quelel sin 'yüsa pjyacan̈.
Ninmpesma sin 'yüsa tsjan niná yupj

januc.
Mpes wa ma jus nlay tsjan niná
yupj pjyacan̈.

Ninmpesma t'üc'way sin 'yüsa yupj.
Yupj newama quelel sa con̈ Dios,

mpes napj ma polel lejay yupj ca
'üsüs jis mpalas Dios lal.” ’

Dios Cjües nin tjevele Isaías lal.
28Mpesnajasnusin 'yüsaDios jos cupj
velecj judiopan tulucj jilal 'ots'ipj
Jesucristo po'ó. Ca sin mü'üsüs 'onin
lajayne 'ücjmpatjamDios lal. Po jisas
nsem cupj velecj”, Pablo nin tjevele.

29 Pablo t'üc' tjevele na, judiopan
tjil. Nepénowa pajal la tjowelel yuwá.
Nepénowa topon Pablo lal, la p'a ma
topon.

30 Pablo año mat'e mpes tüpü'ü
Roma po'ó. Jupj tüpü'ü nt'a, t'emel
tje'yaya wo juts'a'á lal ne 'ücj polel
pǘ'ütsja ne'aj. Pülücj tjiquil jus la nuc.
'Ücj jos tepyala yupj tjiquil, pjü way.
31 Tjevele yupj jilal 'onin ne nin liji,
jyü'ta Dios. Sin tji'yüsa lis tjiji qjuis
Jepa Jesucristo po'ó. Pablo ma lecj
jéyatsja nin la veles. Romanopan jis
jepapan ma ts'a tji'in jupj lal jupj nin
tjevele mpes.



ROMANOS 1:1 279 ROMANOS 1:17

Pablo papel tepyaca
Romamo'o tapatja

mpes
1 Napj Pablo. Napj Jesucristo jo-

mozo. Dios la ntjet'á napj, apóstol
nsem napj. Nin tjejyama la veles la
p'a jilal jupjmpes. Nin tjejyama la ve-
les pasal 'üsüsway tepyala Jesucristo
mpes. 2 Püna Dios tjevele jupj ca
jas majamas Jesucristo, tjevele gente
lovin ca 'ücj mpatjam jupj lal Jesu-
cristo mpes. Nin jis wala tjevele pro-
fetapan jilal nin jis la pac yupj. Yupj
tapac, Dios Popel jupj. 3Qjuisin 'yüsa
Jesucristo po'ó, Dios tjevelá mpes. Je-
sucristo Dios Jatjam. Jupj Jatjam yom
tepyala jupj. JupjDavid ts'uyupjpopa
p'iyá püs naya tüpü'ü. 4 Gente sin
tji'yüsa jupj Dios Jatjam. Jupj tepe'e
na Dios jas tjijyünsa jupj, tüpü'ü jupj
niswá; nin mpes sin tji'yüsa niná.
Dios pajal püné, ne nin la tjiji. T'üc'
way Jesucristo Dios Jatjam jupj. Jupj
p'iyáDios 'ots'ipj, pajal 'üsüsway jupj,
jupj Popay jinwá. Jesucristo cupj
qjuis Jepa Püné.

5 Jesucristo mpes Dios tsjay 'üsüs la
qjuis tjiji. La qjuis t'ya, apostolpan
nsem ncupj, ne qjuis tjejyama la ve-
les la p'a jilal Jesucristo po'ó. Dios
jos pjü gente jun ta'á patja nin japon
Jesucristo po'ó. Jos yupj lajay jupj
tjevele jin. Mpes Dios qjuis tjejyama
nin la veles gente nenem jilal. Qjuis
tjejyama Jesucristo mpes. 6 Dios la
nu t'yawa nun. Quina nun Jesucristo
juts'a'á.

7Nun Dios ts'uyupj Roma po'o pot-
jaqué. Dios pasal quelel la nusiji.
Nun Dios ts'uyupj, jupj la nu t'ya
mpes. Quina napj pyac nun mpes.
Dios cupj qjuis Papay. Jesucristo cupj
qjuis Jepa Püné. Najas yupj 'üsüsway
la nusejay. Najas ma nujola nun pjü
mpes, yupj nin la nusejaympes.

Pablo quelel jama Roma nt'a.
8 Mwalá nin pyac wüi'is Dios lal

nun pjü way mpes. Napj 'ücj wüi'is

Dios lal Jesucristo la tjiji mpes. Dios
lal wüi'is gente jun ta'á jus nlay nun
poponé Jesucristo lal. 9Lapülücjway
velé Dios lal nun mpes. Jupj selé nin
velé. T'üc'way tsjay yümücj tsji' lejay
napj Dios mpes. Ma quelel lejay p'a.
Pasal 'üsüs tepyala Dios Jatjammpes.
Niná velé napj la p'a jilal, t'üc' way.
10Dios lal velé na, lovin le mon napj
ca 'ücjpolelmis nunnt'a nujus la nuc.
Jupj jos, 'ücj jum. Ma jos, ma jum.
11Napj pasal quelel nujus nyuc. Napj
quelel nucopj p'yacj, más 'üsüs nusin
mü'üsüs Jesucristo po'ó. Najas nun
lovin ca jisas nsem Jesucristo, mpes
nin quelel lejay napj. 12 Mpes tsjay
'ücj najas nsem napj, nun Jesucristo
lal poné mpes. Nun 'ücj jisas nsem
wanapj Jesucristo lal pyonmpes. Nin
mpes pajal 'ücj qjuisas nsem cupj pjü
way Dios mpes.

13 Natjampan, najas jus nlayé la
pülücj quelel jumtsja nun nt'a. Lovin
ma polel tjumtsja custjay. Quelel
nucopj p'yacj, mpes más 'ücj nujola
nsem Jesucristo jinwá. Napj polel
tjumtsja lap'a judiopan tulucjnt'a. Jis
capj tjep'yacj, más 'ücj yola quinam
Jesucristo jinwá. 14 Dios la ntjet'á
napj la veles jupj tjevelá pjü jilal.
Mpes más 'ücj nin lejay. Nin camvelé
griego javelepj jilal. Ca mvelé wa la
p'a jilal, griegoma javelepj. Camvelé
pasal pülücj sin tji'yüsa jilal. Camvelé
wa ma sin tji'yüsa jilal. 15 Mpes po
quelel jum nun nt'a, nun Roma po'ó
potjaqué. Quelel jum la veles pasal
'üsüs tepyala Jesucristo mpes.

16 Ma ne mayca la veles Dios
tjevelá. Jupj nin tjevele pasal 'üsüs
tepyala Jesucristompes. Gente japon
na jupj tjevelá, Dios liji yupj 'ücj ca
mpatjam jupj lal, ma ca malala jis
mpalas malala la tjajay mpes. Niná
Dios mwalá way tjevele judiopan
mpes. Locopyayaninp'iyá tjevelewa
judiopan tulucj mpes. 17Dios tjevele
mpes qjuisin 'yüsa 'onin 'üsüs nsem
gente Dios lal. 'Üsüs yupj Dios lal,
japon na jupj tjevelá. Japon mpes
p'in, yupj 'üsüs Dios lal, nin se palá.

Dios Popel vele: “Gente japon na
Dios lal, 'üsüs yupj jupj lal. Yupj ca
mpatjam jupj lal”, Dios Popel nin
vele.

Pjü gentemalala nyuca la tjajay.
18 Pülücj jisas la p'a dios witjacj;

pasal malala nin lajay. Dios p'iyá po
ma jos yupj malala lajay, nin mpes
ca jis capj ntülüs. Yupj lovin nin
lajay Dios ma jos. Ma quelel jus
nlayecj t'üc' way Dios po'ó. 19 T'üc'
way Dios po'o, costa tulucj la 'üsüs.
Niná Dios sin tji'yüsa lis tjiji. Yupj
ma nin jisas la p'in. Mpes Dios ca
jis capj ntülüs. 20 Püna Dios nosis la
tjiji. Gente lovin 'ücj yus januctsja
Dios la tjijá. Januc mpes polel sin
'yüsa Dios püné. Januc mpes polel sin
'yüsa Dios lovin ca püné nsem. Polel
sin 'yüsa t'üc'way Dios jupj. Ma polel
sa nucDios, nin p'in 'ücj sin 'yüsaDios
po'ó jupj la tjiji januc mpes. Yupj
ma polel javelepj ma salejeptsja Dios
po'ó. 21T'üc'wayyupj salejeptsjaDios
já'asa. Newa ma yólatsja pasal püné
way jupj. Ma wi'in ̈tsja Dios lal jupj
'üsüs la siji mpes. Ma yola jinwá la-
jaytsja yupj. 'Üsüs tulucj yólatsja yupj.
Püste jatja jinwatsja yupj, yupjma sin
'yü ́satsja mpes. 22 Yupj javeleptsja
pülücj salejepj yupj p'iyá, newa más
'inmalala yólatsja yupj lovin. Ma yola
jinwá lajay. 23Ma jisas Dios t'üc'way.
Pajal 'üsüs, pajal püné jupj. Gente
p'in la tjajay, ninana jisas yupj jis dios
witjacj mpes. Nenéyawa yo mpes la
tjajay dios witjacj, gente jin yustapj,
animal jin yustapj 'ots'ipj. Nenéyawa
la tjajay wa niná pe mpes. Ninana
jisas yupj jis dios mpes. Gente nca'lin̈
ca, nin p'iyá ca nsem animalpan jis
lal. Dios t'üc'way lovin ma ca mpa'is
jupj.

24 Dios selé tsjay malala nyuca la
tjajay yupj. Mpes tjemey yupj mpe.
Mpes malala polel lajay, yupj jisas
jinwá. Tsjay malala lajay yupj p'iyá
jilal. Yupj lajay mpes la p'a se mayca,
ne ma polel javelepj yupj lajay mpes.
25 Yupj ma japon t'üc' way Dios po'ó.
T'üc' tulucj mpes japon yupj. Dios

t'üc' way pjü la tjiji jupj, mop'in ma
jisas Dios. Ma yola jupj püné. Malala
lajay yupj. Ma lajay Dios jos jin. Yupj
jisas Dios la tjiji witjacj la p'in. Más
'ücj gente lovin 'üsüs javelepj Dios
po'ó. Amén.

26Yupj lajaympesDios tjemey yupj
mpe. 'Ücj polel lajay yupj jisas jin.
La p'a se mayca la veles yupj lajay
mpes. Nequem nenem niyom ma
jisas. P'a nequem jisas, ne ne'aj ja-
manun yupj. Yupj lajay pasal malala
Dios lal. 27 Nin p'iyá niyom nenem
jilal. Ma jisas nequem. Yupj sin
nin jisas p'a niyom, ne ne'aj jamanun
yupj. Tsjay malala yupj lajay. Lajay
malala, mpes malala se palá jis p'üy
jilal. Yupj jinwá lajay, nin p'iyá jis
mpalas lovin.

28Ma quelel yola mpalas t'üc' way
Dios po'o. Mpes Dios tjemey yupj
mpe. Polel yola yupj p'iyá quelel
yola jinwá. 'Üsüs mpes ma polel nin
yola. Mpes lovin tsjay malala lajay.
Niná malala Dios lal. 29 Pajal malala
yupj. Pjü lajay mpes malala. Niyom
nenem jamanun yupj sejats'om tu-
lucj. Nequem nenem jil yupj jis
vayum tulucj jilal. Pülücj jisas yupj.
Yupj lajay mpes malala se palá la p'a
jilal. Jisas p'a yuts'a'á. Ja'ünan la p'a
wa. La pülücj la velel. La tsuwil wa.
Yupj lovin malala javelepj tsjan 'üsüs
po'ó. Tin javelepj la p'a lajay mpes,
ne ma salejepj ncu t'üc' nin lajay.
30 Javelepj la p'a lajay po'ó, javelepj
malala nin lajay. Po ma jisas Dios.
Malala javelepj la p'a jilal, mpes la
p'a ts'a 'in se palá yupj javelepj mpes.
Noypan jin yola yupj p'iyá. Javelepj
la p'a jilal yupj p'iyá noypan. Nin
yola 'oyn nyuca ca malala la mijicj.
Lovin ma lajay jis papay jisas mpes,
sejamay jisas mpes. 31Ma sin tji'yüsa
tsjan t'üc'way. Ma nin jisas yupj. Ma
lajay yupj tjowelepj la mijicj mpes.
Ma quelel lajay jis ts'uyupj. La p'a
malala la tjajay mpes, lovin ma yo'
pe'e; yupj ts'a 'in lovin. La p'a jilal
malala se palá na, ma yola; wi'in ̈ ca
nacj. 32 Salejepj Dios tjevele gente

ninana lajay na más 'ücj nca'lin̈ yupj.
Newa niná nin lajay lovin. La p'a
ninana lajayna, po 'üsüs javelepjyupj
sin po'ó.

2
Dios ca mveles pjü jilal ncu 'üsüs la

tjajay. Selé jupj.
1 T'üc' way gente malala lajay. Ca

nacj nunwelé yupjmalala. Newanin
nun p'iyá nin p'iyá lojí. Mpes t'üc'
waymalala wa nun, nin p'iyá malala
lojí mpes. Nun ma polel mvelé ca
Dios lal 'üsüs nun; nun malala lojí
yupj lajay jinwá. 2 Selecj Dios ca jis
capj ntülüs gente nin lajay na. 'Üsüs
Dios nin liji. 3 La p'a malala lajay,
ne nun welé malala yupj. Mop'in nin
p'iyá lojí nun. Mpes t'üc' way Dios
ca nucopj ntülüs 'ots'ipj. 4Dios pasal
'üsüs way liji nun jilal. Niná 'üsüs
tulucj nun jis lal ca nacj. Dios ma ts'i
'inyá nun jilal. Niná 'üsüs tulucj nun
jis lal ca nacj. Dios li nucú, jupj jos
nun ca nujisas nsem jupj. 'Üsüs tulucj
nun jis lal ca nacj jupj li nucú. Najas
nun jus nlayé Dios jos nun 'aplijila
way nsem malala la tjüjí mpes, nin
mpes jupj pasal 'üsüs liji nun jilal. Jos
nun ca nin la müjí jupj jos jin.

5 T'üc' way p'a jawas Dios ca mve-
les pjü jilal ncu 'üsüs la tjajay yupj.
Selé jupj. T'üc' ca mveles. Ca jis
capj ntülüs malala la jay. Nun solejé
tsjan jos Dios nun lojí, nin p'in ma
quelel nin lojí. Nun 'aplijila way tu-
lucj malala la tjüjí. Dios po ca nucopj
ntülüs nun lojí mpes. 6 “Gente 'üsüs
lajay na, t'üc' way Dios ca 'üsüs lis
mijis yupj jilal pjü way. Gentemalala
lajay na, ca jis capj ntülüs yupj pjü
way.” 7 Nepénowa quelel 'üsüs lajay
lovin, ne nin lajay yupj. Yupj jisas
Dios 'üsüs mveles yupj sin po'ó. Jisas
Dios 'üsüs liji yupj mpes. Jisas lovin
mpatjam Dios lal. Mpes t'üc' way
lovinmpatjam caDios lal, Dios ca nin
la mijis yupj mpes. 8 La p'a quelel
lajay yupj p'iyá jisas p'in. Dios t'üc'
way tjevele, mop'in yupj ma lajay
jupj tjevelá. Malala p'in lajay yupj.

T'üc' way Dios quelel jis capj tyüla
yupj la jay mpes, ne nin ca la mijis.
9Gente malala lajay na, pasal malala
ca jis mpalas. Pasal ca jis mvajas
nsem yupj. Pasal yola nsem, ca la
mpuyucj. Judiopan malala lajay, nin
ca jis mpalas yupj jilal. Judiopan
tulucj malala lajay, nin p'iyá ca jis
mpalas. 10P'a casá cansem 'üsüs lajay
jilal; Dios ca 'üsüs mveles yupj sin
po'ó. Ca 'üsüs lamijis yupjmpes. Yupj
ma ca yola nsem pjü mpes, Dios ca la
mijis yupjmpes. T'üc'wayDiosnin ca
la mijis judiopan 'üsüs lajay jilal. Nin
lamijis wa judiopan tulucj 'üsüs lajay
jilal. 11 Malala lajay, Dios ca jis capj
ntülüs. Pjü yupj jilal ca nin la mijis.
'Üsüs lajay jilal, Dios ca 'üsüs lis mijis.
Pjü yupj jilal ca nin la mijis.

12 Dios wola tjevele Moisés lal ts-
jan jostsja judiopan la mijicj. Moisés
niná tjevele judiopan jilal. Niná
Moisés tepyaca, Dios Popel jupj. Ju-
diopan malala lajay na, Dios ca jis
capj ntülüs. Jupj ca mveles ncu yupj
la tjajay Moisés tepyaca jinwá. Ju-
diopan tulucjmalala lajay na, Dios ca
jis capj ntülüs wa. Dios ma ca mve-
les ncu yupj la tjajay Moisés tepyaca
jin; yupj ma salejeptsja Moisés tepy-
aca judiopan mpes. Mop'in malala
ca jis mpalas tecya'lin̈ na, malala
la tjajay mpes. 13 Gente 'üsüs Dios
lal nin lajay na pjü Moisés tepyacá.
T'üc'way gente pülücj tjepjyacan̈, sin
tji'yüsa Moisés tepyacá; mop'in ma
lajay niná. Mpes 'üsüs tulucj yupj
Dios lal. 14 Dios jos judiopan lajay,
ninana judiopan tulucj pülücj way
nin p'iyá lajay. Ma salejepj Moisés
tepyacá. Yupj sin nin lajay Moisés
tepyaca jinwá. T'üc' way ma sale-
jepj Moisés tepyacá, mop'in nin yola
Dios jos jinwá. Mpes salejepj 'ücj jis
la jay. 15 Cupj nyucucj yupj lajay,
mpes jus nlayecj yupj nin salejepj 'ücj
jis la jay. Nin lajay Moisés tjijyü'ta
jinwá. Yupj yola mpes 'ots'ipj cupj
jus nlayecj yupj salejepj 'ücj jis la jay.
Yupj jus nlaymalala la tjajayna. Yupj
jus nlay wa 'üsüs la tjajay na. 16 T'üc'

way p'a jawas Dios ca jas majamas
Jesucristo qui'á la veles pjü jilal. Ca
mveles ncu 'üsüs la tjajay. Pjü gente
pülücjway la tjajay, la p'a ma tjunuc,
ma salejepj. Jesucristo camveles ncu
'üsüs la tjajay. Selé jupj. NináDios nin
tjevele, niná napj velé la p'a jilal.

Judiopan ma la tjajaytsja pjü way
Moisés tjevelá.

17 Nun nepénowa judiopan. Nun
nepénowa welé nun pasal 'üsüs way
Dios lal. Quina ca mpac nun mpes.
T'üc' way nun welé nun 'üsüs nsem
Dios lal, lojí na Moisés tepyaca jin.
18 Nun solejé tsjan jos Dios. Nun sin
tji'yüsa Moisés tjijyü'ta mpes. Nun
welé 'üsüs way jupj tjijyü'tá. Mpes
solejé 'ücj jis la jay. 19 Pülücj way ma
salejepj Dios po'ó,mpes nun sin 'yüsa
lojí. Nujola 'üsüs sin 'yüsa lojí. Yupj
ma januc jinwá ma salejepj mpes.
Nun nujola 'üsüs monú jinwá lojí
yupj jilal. Püste nt'a jatja jinwá yupj.
Nunnujolanun jaw jinwáyupjmpes.
20 Nepénowa ma 'üsüs yola. Nun nu-
jola 'üsüs sin 'yüsa lojí. Nepénowa
ma pülücj sin tji'yüsa custjay. Nujola
'üsüs sin 'yüsa lojí wa yupj. Nun nu-
jisasMoisés tjijyü'tá,mpes nin nujola
nun. Nun nujola Moisés tjevele niná
Dios jos nun solejé. T'üc' way tjevele
Moisés.

21 Nun sin 'yüsa lojí la p'a; mop'in
ma nusin 'yüsa lojí nun p'iyá. Nun
welé la p'a jilal mampequen̈; mop'in
nun p'iyá pwe'qué. Malala nin.
22 Nun jü'tü ́ la p'a jilal ma ma'nucj
sejats'om tulucj; mop'in nun p'iyá
mo'nú nun sejats'om tulucj. Malala
nin. Nun ma jisas la p'a jis dios wit-
jacj. Mpes t'üc' way niná lojí Moisés
tepyaca jin. Mop'in nun p'iyá malala
lojí; nun pwe'qué yupj jis dios wit-
jacj jatja nt'a. Mpes niná lojí ma lojí
Moisés tepyaca jin. 23Nun 'üsüswelé
Moisés tjijyü'ta po'ó; mop'in ma lojí
pjü way jupj tjijyü'tá. Mpes gente
malala javelepj Dios po'ó nun lojí
mpes. 24Dios Popel vele: “Nun mpes
judiopan tulucj malala javelepj Dios
po'ó”, Dios Popel nin vele.

25 Nun judiopan, mpes nun jis
pjoloc' tsjicj way t'asiyú t'ü yupj. Dios
jos nin lojí Moisés tjijyü'ta mpes. Ma
lojí na Moisés pjü way tjijyü'ta jin,
judiopan tulucj jinwá nun. Judiopan
tulucj ma t'ü yupj jis pjoloc' tsjicj way
t'asiyú. Nun yupj jinwá. 26 T'üc' way
judiopan tulucj nepénowa nin lajay
Moisés tjijyü'tá. Yupj ma t'ü yupj
jis pjoloc' tsjicj way t'asiyú, judiopan
lajay jinwá; newa judiopan jinwá
yupj, Moisés tjijyü'ta jin lajay mpes.
27 Yupj lajay mpes, nun ca jus nlayé
malala la tjüjí nun. Yupj jis pjoloc'
tsjicj way t'asiyú t'ü tulucj, newa nin
lajay Moisés tjijyü'ta jin. Nun to'á
Moisés tepyacá. Nun jis pjoloc' tsjicj
way t'asiyú t'ü tepyala, jupj tepyaca
jinwá. Mop'in nun ma lojí pjü way
Moisés tjijyü'ta jin. Mpes yupj la-
jay nucú na, ca jus nlayé malala la
tjüjí nun. 28 Nun judiopan t'üc' way,
nun pülücj way nin nujola. Mop'in
nun nepénowa judiopan t'üc' way tu-
lucj Dios lal. Nun jis pjoloc' tsjicj
way t'asiyú t'ü yupj; mop'in ma ca
judiopan nsem nun, nin lojí mpes
p'in. 29 Gente nepénowa yola Dios
jos jin. Nenem judiopan t'üc' way
yupj. Ma malala yola quinam, Dios
Cjües nin lis tjiji. Mpes t'üc'way yupj
Dios gente. Dios 'üsüs vele yupj sin
po'ó. T'üc' way nun jis pjoloc' tsjicj
way t'asiyú t'ü tepyala, mop'in nun
nepénowa malala lojí custjay. Nin
lajay, Dios gente tulucj. Ca nacj la p'a
'üsüs javelepj yupj sin po'ó; Dios ma
nin vele.

3
1Mpesyompjaní camveles canacj:

“Gente pülücj judiopan yupj. 'Üsüs
tulucj niná. Yupj jis pjoloc' tsjicj way
t'asiyú t'ü tepyala, newa más 'üsüs se
palá tulucj yupj la p'a jilal.” 2 Napj
nun jis wala velé pasal 'üsüs way jis
tepyala judiopan. Dios jis tje'yaya
jupj Popel. Jostsja yupj mvelecj la p'a
jilal jupj tjevelá. Pasal pülücj 'üsüs
la tjiji yupj mpes; niná la tjiji más
'üsüs pjü la tjiji lal. 3Mop'in judiopan
pülücj ma la tjajay Dios tjevele jin.

¿Ncu nin nujola Dios ma ca la mijis
jupj tjevele jin yupj malala la tjajay
mpes? 4Nin tulucj. Lovin ca la mijis
jupj tjevele jin. Pjü gente la tsuwil;
Dios ma nin liji. Dios lovin t'üc' way
vele. Dios Popel vele David tjevelá
Dios lal. Vele:
“Jipj velen na, pjü ca jus nlayecj 'üsüs

velen jipj, t'üc' velen.
Nepénowa ca mvelecj t'üc' tulucj ve-

len jipj, mop'in ca jus nlayecj
lovin t'üc'way velen”,

Dios Popel nin vele.
5Nepénowa javelepj yupjmalala la-

jay na, gente ca jus nlayecj pasal 'üsüs
Dios. Mpes malala Dios qjuis capj
tyüla, nin javelepj gente nepenowá.
¿Ncu nujola 'üsüs nin p'iyá velecj?
6 ¡Nin tulucj! Ma nin camvelecj. 'Üsüs
jupj jis capj ntülüs. Dios 'üsüs nin liji.
'Üsüs lovin nin liji, mpes polel jis capj
ntülüsmalala lajay, pjü way.

7 Ca nacj yom pjaní ca mveles napj
lal. Mveles: “Napj li tsuwil na, gente
ca jus nlayecj Dios más 'üsüs napj
lal, ca mvelecj Dios lovin t'üc' way
vele. Mpes gente javelepj Dios pasal
püné. Gente 'üsüs javelepj Dios po'ó
napj li tsuwil na. Mpes malala Dios
ncapj tyüla, napj la tsyawil mpes”,
yom pjaní ca mveles niná ca nacj.
8 P'a wa ca mveles wa napj lal ca
nacj. Mveles: “Cupj malala lijicj na,
gente ca jus nlayecj Dios más 'üsüs
cupj qjuis lal, ca mvelecj Dios 'üsüs
way jupj. Mpes más 'ücj malala li-
jicj”, pjaní nin ca mveles ca nacj.
Nepénowa tjowelepj cupj nin tjevelecj
más 'ücj malala nyuca lijicj. Nin tu-
lucj. Malala tjowelepj cupj po'ó. 'Üsüs
Dios jis capj tyüla niná lajay.

Pjümalala la tjajay.
9 Mpes napj quelel nu la 'yüy ncu

nujola más 'üsüs cupj judiopan tulucj
jilal. Nin tulucj. Po quina nusin
tji'yüsa la tjejay judiopan malala
yupj. Nusin tji'yüsa la tjejay wa
judiopan tulucj malala wa yupj. Pjü
gente malala quelel lajay yupj. Mpes
lovin nin lajay yupj. 10 Dios Popel
vele:

“Pjü gente 'üsüs tulucj Dios lal, pjü
malala p'in.

11Pjüma sin 'yüsa Dios jos jin.
Pjü lovinma quelel so con ̈có Dios.
12Quina pjü ma quelel lajay Dios jos

jin.
Pjü malala, nin jis tepyala.

Pjü 'üsüs tulucj lajay, pjümalala lajay.
13Nin javelepj malala.

Yom tepe'e, tjamaja, pajalmalala
cjumsu.

Nin p'iyá yupj javelepj mpes ts-
jay malala.

Jis pelam pasal la tsuwil.
Latsj lyaja mpes, gente cya'lin̈.

Nin p'iyá, yupj javelepj latsj lyaja
jinwá.

14Yupj malala javelepj la p'a jilal.
Malala javelepj yupj sin po'ó.
Malala nyuca yola mpes malala
javelepj yupj sin po'ó.

15Len̈ way ts'a 'in se palá la p'a jilal.
Ja'ünan yupj, ts'a 'in mpes.

16Malala se palá la p'a jilal, yupj lajay
mpes.

La p'a 'aplijila se palá, yupj lajay
mpes.

17 La p'a wa la velel, la palan, yupj
lajay mpes.

18Malala la tjajay. Ma lacj jeyapj Dios
jis capj ntülüs”,

Dios Popel nin vele.
19 Selecj Dios tjevele judiopan ji-

lal, tjevele tsjan jostsja jupj ca nin
la mijicj yupj. Moisés tepyaca niná,
Dios Popel jupj. Jostsja yupj la mijicj
pjü tjevelá. Salejepj malala la tjajay.
Mpes ma polel mvelecj Dios lal 'üsüs
nin la tjajay. T'üc'wayDios camveles
pjü jilalmalala nin la tjajay. Ninmve-
les ca judiopan jilal, judío tulucj jilal
'ots'ipj. 20Gente sin 'yüsaDios tjevelá,
Moisés tepyacampes. Sin 'yüsa na jus
nlayma la tjajay pjüwayDios tjevelá.
Nepénowa javelepj: “Cupj lijicj Dios
tjevelá,mpes cupj 'üsüs Dios lal”, nin
javelepj. Yupj pjüwayma 'üsüs nsem
Dios lal; ma la tjajay pjü way Dios
tjevelá.

Gente 'üsüs nsemDios lal nin japon
na jupj tjevelá Jesucristo po'ó.

21 Quina Dios 'üsüs qjuisin tji'yüsa
la tjiji 'onin ne 'üsüs nsem gentá jupj
lal. Gente ma lajay pjü way jupj
tjevelá, mop'in jupj qjuisin 'yüsa liji
'oninne 'üsüsnsemyupj jupj lal. Püna
Moisés nin p'iyá tepyaca, profetapan
nin p'iyá tapac wa. 22 Gente 'üsüs
nsem Dios lal Jesucristo lal japon na.
Jesucristo lal japon na, yupj 'üsüs
nsemDios lal, Dios nin liji yupjmpes,
pjü way. Nin liji judiopan jilal, ju-
diopan tulucj wa jilal. Yuwal yupj
Dios lal. 23 Pjü malala la tjajay. Yupj
la tjajaympesDiosmacamveles 'üsüs
la tjajay. 24 Mop'in nin, Dios 'üsüs
la siji. Dios la siji yupj 'üsüs nsem
jupj lal Jesucristo mpes. Perdonar
la siji malala la tjajay, ne lovin ca
'üsüs nsem yupj jupj lal. Nin liji
yupj 'üsüs la tjajay mpes tulucj; jupj
jostsja mpes nin la tjiji. 25 Dios jas
tjejyama Jesucristo nosis nt'a. Dios
ma quelel jis capj tyüla yupj, mpes
jas tjejyama Jesucristo. Cus tyüla
jupj gente mpes, ne tepe'e jupj yupj
mpes. 'Os tepyala gente pjü malala
la tjajay mpes. Yupj niná japon na,
Dios perdonar la siji malala la tjajay
yupj. Jesucristo po'o japon na, per-
donar la siji. Dios jostsja gente ca
sin mü'üsüs jupj ma nyuca p'in gente
malala lajay na quinam, nin mpes
cus tyüla Jesucristo. Yas nam, gente
malala la tjajay na, ma jis capj tyüla
neneyawá. 26 Napj velé Dios jostsja
gente ca sin mü'üsüs jupj ma nyuca
p'in gente malala lajay na, nin mpes
nin la tjiji. Cus tyüla Jesucristo, pjü
malala la tjajay mpes, gentá. Jupj
jostsja gente ca sinmü'üsüsyupj 'üsüs
nsem jupj lal Jesucristo lal japon na;
ninmpes nin la tjiji jupj.

27 Pjü ma polel javelepj yupj p'iyá
'üsüs, yupj p'iyá la tjajaympes. Gente
ma 'üsüs nsem Dios lal yupj Moisés
tjevele jin lajay mpes. Yupj 'üsüs
nsem Dios lal japon na Dios tjevelá
Jesucristo po'ó. 28 Mpes qjuisin
'yüsa gente 'üsüs nsem Dios lal, yupj
japon na Dios tjevelá Jesucristo po'ó.
Moisés tjevele jin la tjajay tulucj
ca nacj; mop'in nin, 'üsüs nsem

yupj Dios lal. 29 T'üc' way Dios
jupj judiopan mpes, judiopan tulucj
mpes 'ots'ipj. Manas mpes Dios jupj,
30 pjaní jupj, ne nin; len ̈ p'a. Jupj
la siji judiopan 'üsüs nsem jupj lal,
jupj lal japon na. Nin p'iyá la siji
judiopan tulucj jilal. 31 Yom pjaní
mveles ca nacj: “Cupj pyonecj Dios
tjevelá Jesucristo po'ó. Mpes Moisés
tepyaca 'üsüs tulucj cupj mpes”, nin
vele jupj ca nacj. Nin tulucj jupj
tjevelá. Cupj velecj Moisés tepyaca
pasal 'üsüsway.

4
Abraham 'üsüstsjaDios lal jupj tepy-

onampes.
1 Quina napj quelel pyac Abra-

ham po'ó. Jupj pasal püna tüpü'ü,
cupj jupj popa p'iyá püs naya pyat-
jaquecj. Napj ca mpac 'onin tepyala
ne 'üsüstsja jupj Dios lal. 2 T'üc' way
Abraham pasal 'üsüs la tjiji. 'Üsüstsja
jupj Dios lal. Nintsja jupj, jupj la tjiji
mpes tulucj. Jupj ma tjevele 'üsüstsja
jupj p'iyá, jupj Dios mpes tsji' la tjiji
mpes. Jupj ma nin tjevele Dios lal.
3Dios Popel vele: “Abraham tepyona
Dios tjevelá. Mpes Dios tjevele jupj
'üsüstsja.”

4 Yom pjaní tsji' liji na, p'a wa jay-
lacj liji jupj tsji' la tjiji mpes. T'emel
'yaya jupj sin jos mpes tulucj. 'Yaya
jupj tsji' la tjiji mpes. 5 T'üc' way
gente nepénowa tsji' lajay Dios mpes.
Mop'in nin, Dios liji yupj 'üsüs nsem
jupj lal, yupj p'iyá 'üsüs lajay mpes
tulucj. 'Üsüs nsem yupj Dios lal yupj
japon na jupj tjevele jin. Mpes gente
malala 'üsüs polel nsem wa Dios lal,
Dios nin liji. 6Nin p'iyá tjevele David.
Tjevele gente 'üsüs Dios lal, yupj jupj
tjevele jin topon mpes. Nin liji Dios.
Tsjay 'ücj jisas yupj. Salejepj 'üsüs
yupj Dios lal, yupj lajay mpes tulucj.
7David tjevele:
“Pjümalala la tjajay.
Diosperdonar lis tjiji nepenowá,yupj

la tjajaympes.
Lovinma jolayupj la tjajaympes.
Tsjay 'ücj jisas yupj.

8Ma camveles malala la tjajay.
Mpes tsjay 'ücj jisas”,

David nin tjevele.
9T'üc'way judiopannin jinwá jatja,

'ücj jisas. Yupj jis pjoloc' tsjicj way
t'asiyú t'ü tepyala. Judiopan tulucj
nin jinwá jatja wa, 'ücj jisas wa. Yupj
jis pjoloc' tsjicj way t'asiyú t'ü tu-
lucj. Selecj Dios Popel vele Abra-
ham 'üsüstsja Dios lal jupj sin nin
tepyona mpes. 10 ¿Ncu solejé 'ona
'üsüs tepyala Abraham Dios lal? Jupj
pjoloc' tsjicj way t'asiyú t'yüjü secj
custjay, 'üsüstsja jupj Dios lal. 11 P'a
jawas jupj pjoloc' tsjicj way t'asiyú
t'yüjü. Dios jostsja la p'a ca jusnlayecj
Abraham 'üsüstsja, tepyona mpes la
p'in, nin mpes jostsja jupj ca nin la
mijis. Dios jostsja la p'a ca jus nlayecj
Abraham 'üsüstsja jupj pjoloc' t'asiyú
t'yüjü secj p'in. Quina pülücj topon
Dios tjevele jin. Yupj pülücj jis pjoloc'
tsjicj way t'asiyú t'ü tulucj. Mop'in
'üsüs yupj Dios lal; Dios vele yupj
'üsüs yupj topon mpes. Abraham
lal tepyala jin p'iyá jis tepyala yupj.
Mpes Abraham yupj jis papay jinwá.
12T'üc'way judiopan pülücj toponwa
Dios lal. Yupj jis pjoloc' tsjicj way
t'asiyú t'ü wa. Abraham jinwá la
tjajay wa, mpes jupj yupj jis papay
jinwá 'ots'ipj. Abraham yupj jis pa-
pay jinwá, yupj Dios lal topon mpes,
Abraham jinwá. Jupj tepyona Dios
lal, jupj pjoloc' tsjicjway t'asiyú t'yüjü
secj p'in.

Dios tjevele Abraham lal jupj 'üsüs
lamijis.

13 Dios tjevele Abraham lal. Abra-
ham ts'uyupj popa p'iyá püs naya
tapatja sin po'o tjevele wa, Abraham
po'o tjevele wa. Tjevele nosis ca jis
ma'ayas. Niná mwalá nin tjevele,
Moisés lal tjevele secj p'in. Mpes
Abraham ma pjü la tjiji Moisés tji-
jyü'tá. Abraham tepyona Dios tjevele
jin, mpes Dios tjevele niná jupj lal,
tjevele ca ma'ayas nosis. Abraham
'üsüstsja Dios lal jupj tepyona mpes.
14Nepénowa nin lajay Moisés tjijyü'ta
jin. Yupj japon Dios ca jis ma'ayas

nosis yupj jilal. Japon ca nin nsem
yupj Moisés tjevele jin la tjajaympes.
Nin tulucj. Diosmanin ca jisma'ayas.
T'üc' way Dios ca jis ma'ayas gente
japon na jupj tjevele jin. Dios tjevele
jin ca mpalas. 15 Pjü gente lovin ma
pjü la tjajay Moisés tjijyü'ta jinwá.
Mpes yupj ma polel 'üsüs nsem Dios
lal Moisés jyü'ta jin lajay mpes. Dios
quelel jis capj tyüla yupj malala lajay
mpes, yupj ma t'üc' lajay jupj tjijyü'ta
jinwá. Nin tulucj jupj ma jis tjijyü'ta
jis lal. Ma tjijyü'ta,mpesmalala tulucj
ma nin la tjajay.

16Mpes Dios ca la mijis jupj tjevele
jin, gente japon mpes p'in. Nin ca
la mijis, jupj jos mpes p'in. Nin
ca la mijis jupj pjü way Abraham
ts'uyupj popa p'iyá püs naya patja
jilal. T'üc' way judiopan Abraham
ts'uyupj popa p'iyá püs naya patja
yupj. Nin lajay Moisés tepyaca jin.
Dios ca la mijis jupj tjevele jin yupj
mpes. Mop'in ca nin la mijis niná
yupj mpes p'in tulucj. Nin ca la
mijis wa Abraham jinwá japon ji-
lal. Cupj pülücjway pyonecj wa Dios
lal Abraham jinwá, mpes Abraham
ts'uyupj popa p'iyá püs naya pyat-
jaquecj jinwá cupj. 17Dios Popel vele
jin tjevele Dios Abraham lal. Vele:
“Püs nt'aya gente pülücj ca mpatjam.
'A mulú, 'a mulú mpatjam p'a nt'a.
Pülücj yupj jipj ts'uyupj popa p'iyá
püs naya mpatjam jinwá nsem yupj,
nin la tjejay napj jipj mpes”, Dios
Popel nin vele. Dios tjevele gente
pülücj Abraham ts'uyupj popa p'iyá
püs naya mpatjam jinwá nsem yupj.
Mpes t'üc' way tepyala niná. Abra-
ham tepyona Dios lal. Dios 'ücj liji
ne tecya'lin̈ patja niswá. Dios jos jin
mpalas, t'üc' way nin ca mpalas, pjü
way, jupj nin vele mpes p'in. Pjü way
nin polel liji.

18Abraham seletsja costaway niná
mpalas ca Dios tjevele jin. Newa
tepyona Dios lal, seletsja t'üc' way
mpalas ca Dios tjevele jin. Mpes
gente pülücj Abraham ts'uyupj popa
p'iyá püs naya patja jinwá jis tepyala
yupj, pülücj yupj nin tepyala p'a

nt'a 'a mulú patja mo'ó. T'üc' way
Dios tjevele: “Jipj ts'uyupj popa
p'iyá püs naya mpatjam, tsjay pülücj
nsem yupj”. 19 T'üc' way Abraham
co'müytsja. Nasa way año cien
tyá'atsja jupj. Seletsja pajal co'müytsja
jupj. Seletsja jupj jüp'üy quelel
pé'etsja quinam. Seletsja Sara ma
polel myá'natsja tsjiquis quinam.
(Sara jupj jats'om waytsja.) Newa
tepyona Dios ca la mijis jupj tjevele
jin. 20 Abraham lovin ma tjevele
Dios ma ca nin la mijis jupj tjevele
jin. Lovin más 'üsüs tepyona Dios lal.
Lovin jostsja Dios. Lovin 'üsüs tjevele
Dios po'ó. 21 Jupj seletsja Dios polel
liji jupj tjevele jin. 22Mpes Abraham
'üsüstsja Dios lal, Dios la tjiji.

23Dios Popel vele: “Abraham tepy-
ona Dios lal, mpes 'üsüstsja jupj Dios
lal, Dios la tjiji”. Dios Popel nin vele
Abraham mpes p'in tulucj. 24 Cupj
mpes wa vele jupj Popel. Cupj py-
onecj Dios tjevelá, mpes 'üsüs nsem
wa cupj jupj lal, nin ca la mijis jupj.
Jesucristo tepe'e na, Dios p'iyá jas
tjijyünsa, tüpü'ü jupj niswá. Jesu-
cristo cupj qjuis Jepa Püné. 25 Dios
jis tje'yaya tjü'ünan Jesucristo cupj
malala la tjijicjmpes. Jupj jostsja cupj
'üsüs nsem jupj lal, mpes jas tjijyünsa
Jesucristo, tüpü'ü jupj niswá.

5
Dios p'iyá nin liji cupj 'üsüsDios lal.

1 T'üc' way cupj 'üsüs Dios lal; nin
qjuis tepyala Dios la tjiji mpes. Cupj
tepyonecj jupj tjevele jin, mpes nin
qjuis tepyala. Nin mpes Dios wüi'i
cupj qjuilal. Cupj wi'iquecj wa jupj
lal. Nin tepyala Jesucristo la tjiji
mpes. Jupj cupj qjuis Jepa Püné.
2 Jesucristo la tjiji mpes, Dios tsjay
'üsüs la tjiji cupj mpes. Lovin nin
liji cupj mpes. Cupj tepyonecj, mpes
Dios nin liji cupj mpes. Tsjay püné
way Dios. Tsjay 'ücj qjuisas cupj;
selecj p'a jawas püné wa nsem cupj,
Dios ca nin la mijis cupj mpes. 3 'Ücj
qjuisaswa gentemalala lajay na cupj
qjuilal. Cupj qjuisas Jesucristo, nin

mpes nin lajay yupj. Nin tepyala na,
qjuisin 'yüsa 'onin ca 'üsüs la mijicj
malala pyala na. 4 Cupj newa 'üsüs
lijicjmalala tepyalana, Dios vele cupj
'üsüs. Dios vele cupj 'üsüs,mpes selecj
'üsüs ca qjuis mpalas p'a jawas, Dios
tjevele jinwá. 5 Selecj 'üsüs ca qjuis
mpalas. Mpes t'üc' way nin ca qjuis
mpalas. 'Aplijila tulucj ca nsem cupj.
Mwi'iquecj ca. Nin ca nsem, Dios pa-
jal quelel la qjuisiji mpes. Jupj qjuis
tje'yaya jupj Cjües la püt'üs qjuisas
mo'ó. Dios pajal quelel la qjuisiji, jupj
Cjües nin qjuisin 'yüsa liji.

6 Püna malálatsja cupj. Ma polel
lijictsja cupj p'iyá ca 'üsüs nsem Dios
lal. Dios p'in nin la tjiji cupj mpes.
Nin jawas jupj jostsja na p'in, jupj
jas tjejyama Jesucristo, mpa'is gente
malala la tjajay mpes. Nin mpes
tepe'e jupj cupj mpes. 7 Jesucristo
pajal 'üsüs way la tjiji, cupj mpes
tepe'e na. ¿Tsjan ca mpalas p'a wa
quelel ja'ünan na yom 'üsüs? Pjü
ma javelepj: “Tjü'ü'ná napj, po ma
tjü'ü'ná jupj”. Ca nacj niná yupj
quelel ja'ünan, pajal 'üsüs way jupj.
Jupj mpes yom pjaní 'ücj mveles ca:
“Tjü'ü'ná napj, po ma tjü'ü'ná jupj.”
Mop'in costa jupj nin mveles; ma
quelel pe'e. Ma la pülücj ca nin
mpalas. 8Nin mpes Jesucristo la tjiji,
'üsüstsja pajal. Jupj tepe'e cupj mpes.
Malala la tjijictsja; mop'in Dios jas
tjejyama jupj la mas cupj mpes. Nin
mpes qjuisin 'yüsa Dios pasal quelel
la qjuisiji. 9Mpes t'üc'way cupj 'üsüs
Dios lal quinam, nin qjuis tepyala Je-
sucristo tepe'e mpes. Mpes t'üc' way
Dios ma ts'i 'inyá cupj qjuis lal, cupj
malala la tjijicjmpes. Macaqjuis capj
ntülüs. 'Ücj quinam Jesucristo mpes.
10Cupj Dios enemigopan waytsja yas
nam; nin tulucj quinam. Quina cupj
jupj jomicapan qjuis tepyala cupj,
jupj Jatjam tepe'e mpes. T'üc' way
ca mpatjaquecj Dios lal, jupj Jatjam
pü'ü mpes. 11Quina tsjay 'ücj qjuisas
Dios lal Jesucristo mpes. Jesucristo
cupjqjuis JepaPüné. Jesucristompes,
quina cupj Dios jomicapan.

Malala qjuis tepyala Adán mpes;
'üsüs qjuis tepyala Jesucristompes.

12Yompjaní la tjijimpes pjümalala
nyuca la tjajay. Adán lotsja jupj.
Malala la tjiji, mpes pjü malala lajay.
Malala la tjiji, mpes tepe'e. Mpes
pjü cya'lin̈, pjü malala la tjajay mpes.
13Moisés jis wala tjevele gente jis lal
tsjan jostsja Dios yupj ca nin lamijicj.
Moisés vele secj p'in, gente malala la
tjajaytsja wa. Mop'in Dios ma jólatsja
yupjma lajaytsjaMoisés tjijyü'tá; jupj
ma tjevele custjay Moisés lal, mpes
Moisésma tjevele custjay Dios jostsja
gente canin lamijicj. 14Newanintsja;
pjü tecya'lin̈. Adán popa p'iyá püs
naya tapatja pjü tecya'lin̈. Moisés
tjemya'na nas, nin p'iyatsja. Adánma
la tjiji Dios tjijyü'ta jin. Nepénowama
la tjajay Adán la tjiji jinwá, mop'in
malala la tjajay wa yupj. Mpes niná
pjü tecya'lin̈.
Adánmwalá tüpü'ü. Püs tepyala na

nosis nt'a tjac' Jesucristo. Adán Jesu-
cristo jinwatsja 'ots'ots' way. 15 Tsjay
malala tepyala pjü gente jis lal, Adán
malala la tjiji mpes. Yom pjaní
waytsja p'in. Locopyaya pajal 'üsüs
tepyala wa Jesucristo 'üsüs la tjiji
mpes. Yompjaníwaytsja jupj, jupj ne
Dios jas tjejyamá. Adánmalala la tjiji,
mpes pjü cya'lin̈. Mop'in pajal 'üsüs
tepyala quinam. Jesucristo mpes
Dios perdonar la siji gente pülücj,
yupjmalala la tjajaympes. Dios pajal
'üsüs la tjiji cupj mpes. Nin la tjiji
jupj nin jostsja mpes p'in. Ma jaylacj
lijicj niná. 16 Malala tepyala Adán
malala la tjiji mpes. P'a casá tepyala
Dios jas tjejyama na Jesucristo. Adán
malala la tjiji, mpes Dios cus tyüla
jupj. Mop'in Dios pajal 'üsüs la tjiji.
Gente pülücj malala nyuca la tjajay
na, Dios jas tjejyama Jesucristo. Mpes
quina pülücj 'üsüs se palá Dios lal,
Dios nin la siji Jesucristo mpes. 17Pjü
cya'lin̈, yompjanímalala la tjijimpes.
Mop'in pajal 'üsüs se palá gente jilal
p'a yom mpes. Pjaní jupj, Jesucristo
ni. Jisas na Jesucristo pajal 'üsüs la
tjiji yupj mpes, Dios pajal 'üsüs liji

yupj mpes. Jupj nin liji yupj 'üsüs
se palá jupj lal. Nin liji jupj, jaylacj
tulucj. Lovin ca mpatjam Dios lal.
Nin pyala Jesucristo mpes.

18 Yom pjaní malala la tjiji, mpes
pjü gente malálatsja Dios lal, nin jis
tepyala. Yom p'a wa pajal 'üsüs la
tjiji. Jupj la tjiji mpes, Dios vele pülücj
jilal malala tulucj yupj. Jupj la siji
yupjmpatjam. 19Yompjaníma la tjiji
Dios tjevele jin. Jupj la tjiji mpes, pjü
malala la tjajay wa. Mop'in yom p'a
wa la tjiji Dios jostsja jin; Jesucristo
po'o velé. Jupj la tjiji mpes pülücj
'üsüs nsem Dios lal; Dios ca nin lis
mijis mpes ca nin jis mpalas.

20 Moisés tepyaca tsjan niná Dios
jostsja gente ca nin la mijicj. Dios
jostsja Moisés niná nin pyaca, mpes
gente ca sin mü'üsüs tsjay malala
nyuca la tjajay yupj. T'üc'wayqjuisin
tji'yüsa tsjay malala nyuca la tjijicj
cupj. Qjuisin tji'yüsa na, qjuisin
tji'yüsa wa Dios más 'üsüs quelel la
tjiji cupjmpes. 21Gentemalala nyuca
lajay, ne cya'lin̈. Mop'in 'üsüs qjuis
tepyala wa. Quina Dios 'üsüs liji cupj
mpes. Ninmpes jupjnin liji cupj 'üsüs
qjuesépalá jupj lal. Ninmpes lovinca
mpatjaquecj Dios lal. Nin qjuesé palá
Jesucristo mpes, jupj ne cupj qjuis
Jepa Püné.

6
Jesucristo mpes quina ma malala

quelel lijicj.
1 Ca nacj nepénowa ca mvelecj:

“Más 'ücjmalala lijicj, mpes Dios más
'üsüs ca la mijis cupj mpes”. 2Malala
nin javelepj. ¡Ma nin la mijicj ca
cupj! Cupj tecya'lequecj jinwá Jesu-
cristo lal. Mpes quina ma malala
quelel lijicj. Más 'ücj lovin mamalala
lijicj cupj. 3 Nun solejé bautizar la
qjuis tjajay. Mpes cupj Jesucristo
juts'a'á qjuis tepyala. Bautizar la
qjuis tjajay na, tecya'lequecj jinwá
Jesucristo lal. 4 Bautizar la qjuis tja-
jay na, tecya'lequecj jinwá Jesucristo
lal, cupjmpes toc jinwatsja Jesucristo
mpes toc jinwá. Cupj qjuis Papay

Dios jas tjijyünsa Jesucristo, tüpü'ü
niswá. Tsjay 'üsüs la tjiji Dios. Bauti-
zar la qjuis tepyala na, nin la tjiji wa
cupj qjuilal. Qjuisin tjijyünsa jinwá
cupj. Mpes quina ca la mijicj Dios jos
jin.

5 T'üc' way cupj Jesucristo juts'a'á;
tecya'lequecj jinwá qjuis tepyala Je-
sucristo lal, mpes nin qjuis tepyala
cupj. Dios jas tjijyünsa Jesucristo,
tüpü'ü jupj niswá. Mpes t'üc' wa
ca qjuisin müjünsüs wa. 6 Selecj
cupj tecya'lequecj jinwá Jesucristo
lal. Mpes quinama lijicj püna la tjijicj
jin. Dios la qjuisiji ma quelel lijicj
püna la tjijicj jin. Mpes ma nin lijicj.
Püna malala quelel lijictsja la p'in.
Nin tulucj quinam. 7Nun popa pjaní
tepe'e na, ma malala quelel liji jupj
quinam. 8 T'üc' way tecya'lequecj
jinwá Jesucristo lal. Mpes pyonecj ca
mpatjaquecj jupj lal. 9 Pyonecj Dios
jas tjijyünsa Jesucristo, tüpü'ü niswá.
Lovin ma mpa'is ca niswá. Ma polel
pe'e quinam. 10 La pjaní tepe'e Je-
sucristo. Tepe'e cupj malala la tjijicj
mpes. Ma mpa'is ca niswá. Quina
nyucunú jupj. Dios jos p'in jin liji.
11 Nin p'iyá, najas nujola nsem nun
nasa taca'liqué jinwá quinam, mpes
mamalala la müjí niswá. Niswá nyu-
cunucj jinwá qjuis tepyala, Dios jos
jin qjuis la jay. Nin qjuis tepyala
quinam Jesucristo la tjiji mpes.

12 T'üc' way ma taca'liqué custjay.
Newa nin, ma ca malala nyuca la
müjí quinam. Nun quelel malala lojí
na, Dios jos ma nin lojí. Mpes ma nin
la müjí quinam. 13 Po ma malala la
müjí. Po ma malala la müjí nun jis
masmpes, mawamalala lamüjí nun
jis tsjammpes, ma wamalala la müjí
nun jis p'üympes. Dios jos jin la müjí
la p'in. Nun taca'liqué jinwá. Quina
Dios la nutjiji nun niswa potjaqué
jinwá. Mpes 'üsüs la müjí nun jis mas
mpes. Nun jis tsjammpes wa 'üsüs la
müjí. Nun jis p'üy mpes wa 'üsüs la
müjí. Nin jos Dios. 14Quina ma lovin
malala nyuca la müjí. Yas nam nun
quelel la tjüjí Moisés tjijyü'tá Dios

mpes. Mop'in nusapj quelel lojitsja
niná. Nusapj ma polel lojitsja. Mpes
lovin malala nyuca la tjüjitsja. Quina
Dios nucopj p'ya'sa, mpes nin polel
lojí jupj jos jin.

Quina 'üsüs p'in quelel lijicj.
15 Ca nacj p'a mvelecj ca: “Dios

pajal 'üsüs la qjuis tjiji. Quina 'ücj
ma lijicj Moisés tepyaca jin. Mpes
'ücj malala nyuca lijicj.” Malala nin
javelepj. 16Nunsolejé gentequelel la-
jay, lovin nin lajay. Ma polel lajay p'a
casá. Nepénowa malala quelel lajay,
mpes lovin nin lajay. Yupj ca nca'lin̈,
ca mal 'awa püné nt'a. Nepénowa
quelel lajay Dios jos jin, lovin nin
lajay. Yupj ca 'üsüs nsem Dios lal.
17 Püna malala la tjüjí nun. Lovin
nin quelel malala lojitsja. Nin tulucj
quinam. Napj wüi'is Dios lal, t'üc'
way nusin tji'yüsa quinam. Quina
lovin po quelel lojí nusin tji'yüsa
jin. 18 Ma quelel malala nyuca lojí
quinam. Quelel lojí quinam 'üsüsp'in
Dios jos jin. 19 Napj ne nin velé, 'ücj
nusin lo 'üsüs nun. Püna p'in nun jis
mas mpes lovin malala la tjüjí. Püna
p'in nun jis tsjam mpes lovin malala
la tjüjí. Püna p'in nun jis p'üy mpes
lovin malala la tjüjí. Nun quelel lojit-
sja malala la p'in. Quina nun jis mas
mpes lovin 'üsüs la müjí Dios jos jin.
Quina nun jis tsjam mpes lovin 'üsüs
la müjí Dios jos jin. Quina nin jis p'üy
mpes lovin 'üsüs la müjí Dios jos jin.
Nin lojí na, nunDios juts'a'á nupyala.

20 Lovin malala la tjüjitsja na, ma
'üsüs lojitsja Dios jos jin. 21 T'üc'
way 'üsüs tulucj nu tepyala nin la
tjüjí mpes. Quina nu myayca malala
la tjüjí mpes. Gente nin p'iyá lajay
na, nca'lin̈ ca, ca mal 'awa püné nt'a.
22Quinama quelel malala lojí niswá.
Quina lovin quelel lojí Dios jos jin.
Mpes 'üsüs nu pyala quinam. Nin lojí
Dios jos jin. Mpes lovin campatjaqué
jupj lal. 23 Gente malala lajay na,
malala se palá. Ca nca'lin̈, ma ca
mpatjam Dios lal. Gente lovin polel
mpatjam Dios lal, jupj liji mpes. Ma
jaylacj lajay niná. Jupj nin liji yupj

mpes, yupj jisas na Jesucristo. Jupj
cupj qjuis Jepa Püné.

7
Cupj tecya'lequecj jinwá quinam,

ma camalala lamijicj.
1 Jepapan jajütütj na, gente nin la-

jay yupj jajütütj. Ma nin lajay, 'ücj jis
capj jatül jepapan. Natjampan, nun
solejé tsjan tjüjütütj jepapan. Nun
solejé yom pü'ü na p'in, más 'ücj nin
liji jepapan tjüjütütj jin. Tepe'e na
p'in, 'ücj ma nin liji yupj tjüjütütj
jinwá. 2 Nin mpes quepj ma polel
jama p'a yom lal, jupj voyum pü'ü
na p'in. Jepapan tjüjütütj ma ca nin
la mijis. Voyum tepe'e na p'in, 'ücj
quepj ma liji yupj tjüjütütj jinwá. 'Ücj
jama. 3 Ca nacj quepj niná quelel
jama p'a yom nt'a. Ma tepe'e custjay
voyum. Jupj jama jupj voyum newa
pü'ü na p'in, malala nin. La p'a ca
mvelecj voyum tulucj lal wine jupj.
P'a casá ca nsem jupj voyum tepe'e
na. Jupj tepe'e na, 'ücj jama p'a yom
nt'a. Jepapan ma tjüjütütj ma polel
jama quinam. Jupj p'a yom nt'a jama
na, mamalala liji jamampes.

4 Natjampan, nin p'iyá nun jilal.
Nun Jesucristo mpes toponé na,
taca'liqué jinwánu tepyala Jesucristo
lal. Püna Moisés tjijyü'tá, nun jis
vayum jinwatsja. Nin tulucj quinam.
Nun taca'liqué jinwá quinam, mpes
'ücjwa la p'a juts'a'á nsem nun. T'üc'
way quina nun Jesucristo juts'a'á.
Dios jas tjijyünsa Jesucristo, tüpü'ü
niswá. Quina 'ücj polel 'üsüs lijicj
Dios mpes. 5 Yas nam ma qjuisastsja
Jesucristo. Cupj qjuisastsja p'in nin
la tjijicj. Pajal malala la tjijicj. Moisés
tepyaca mpes, qjuisin tji'yüsa Dios
jostsja ma nin lijicj. Nina qjuisin
tji'yüsa mpes, cupj sin nin quelel la
tjijictsja Dios ma jostsja jin. Cupj
sin nin quelel la tjijictsja. Nin mpes
léquetsja 'awa püné nt'a. 6 Quina
tecya'lequecj jinwá qjuis tepyala,
mpes 'ücj ma lijicj pjü way Moisés
tepyaca jin. Diosnin la tjiji cupjmpes.
Yas namquelel lijictsjaMoisés tjevele

jin. Quina nin lijicj Dios jos jin cupj
nin qjuisas mpes; Dios Cjües nin la
qjuisiji.

Moisés tjijyü'ta mpes, qjuisin 'yüsa
malala lijicj.

7 Nepénowa javelepj ca nacj:
“Moisés tepyaca mpes malala”. Nin
tulucj. Moisés tepyaca mpes napj
nin tji'yüsamalala lejay napj. Moisés
tepyaca: “Ma jyas nsem la p'a jatatj”.
Mpes napj nin tji'yüsa malala nin,
najas na la p'a jatatj. 8 Niná nin
tji'yüsa na, po najastsja la p'a jatatj.
Malala napj, mpes nin tepyala.
Moisés tepyaca ma qjuisin tji'yüsa
na, ma selectsja malala la tjijictsja.
9 Napj tsjictsja na ma seletsja pjü
way Moisés tepyaca mpes. Mpes ma
seletsjamalala la tjejaytsja. P'a jawas
nin tji'yüsaMoisés tepyacaDiosmpes.
Napj jus nleytsja malala p'in quelel
lejaytsja napj. Jus nleytsja lovin más
malala quelel lejaytsja napj. Napj
ntipü'í jinwatsja. 10 T'üc' way Moisés
tepyaca tsjan niná Dios jostsja cupj
ca nin la mijicj. Gente nin lajay
na pjü way jupj tepyaca jin, lovin
ca mpatjam yupj. Mop'in napj ma
polel la tjejay niná. Mpes ntipü'í
jinwá. 11 Napj nólatsja 'üsüs nin la
tjejaytsja Moisés tepyacá. Mop'in
ma nin la tjejaytsja. Napj la tsyawil
jinwá la tjejaynapjp'iyá lal. T'üc'way
ma nin la tjejaytsja Moisés tepyacá.
Niná jus nleytsja na, ntipü'í jinwá
ntepalá napj malala la tjejay mpes.
12 Nin mpes nin velé Moisés tepyaca
Dios jostsja jin. Dios tjijyü'ta tsjan
niná jupj jostsja gente la mijicj, nin
tepyacaMoisés. Niná tepyaca po t'üc'
way. Nin tepyaca 'üsüs.

13 Pasal 'üsüs way Moisés tepyacá.
Ntipü'í jinwá ntepalá ma nin la tje-
jay mpes; Moisés tepyaca mpes nin
tepyala tulucj. Malala napj, mpes
ntipü'í jinwá ntepalá. Nin tji'yüsa
Moisés tepyaca mpes. Nin tji'yüsa
mpes, lovin más malala quelel la
tjejaytsja napj. Mpes ntipü'í jinwá
ntepalá. Napj p'iyá malala mpes
nin. Nin tji'yüsa pajal malala napj,

Moisés tepyaca mpes. Nin tji'yüsa
pajal malala la tjejay napj, Moisés
tepyacampes.

14 Selecj Moisés tepyaca Dios
tjevele jin. Jupj tepyaca 'üsüs; napj
ne malala. Yom p'in napj. Malala
lejay. Napj lejay napj najas p'in.
Malala lejay p'in. 15 Napj ma selé
'onin ne nin lejay napj lejay jin. 'Üsüs
quelel lejay mop'in ma nin lejay. Ma
malala quelel lejay, mop'in nin lejay.
16 T'üc' way napj nin lejay napj p'iyá
ma najas napj nin lejay. Mpes napj
velé wa 'üsüs way Moisés tepyacá.
Moisés tepyaca tsjan niná Dios jos
cupj lijicj. Napj quelel lejay Dios
jyü'ta jin. 17 Newa malala lejay. Nin
lejay napj najas mpes tulucj. Malala
napj, mpes nin lejay. 18Napj lejay na
napjnajas jinwá, selé 'üsüsway tulucj
napj. Nin selé 'üsüs tulucj nin lejay,
mpes selé 'üsüs tulucj napj. 'Üsüs
quelel lejay; mop'in ma polel 'üsüs
lejaynapj. 19 'Üsüsquelel lejaymop'in
ma lejay niná. Ma malala quelel
lejay; newa nin lejay. 20 T'üc' way
napj lejay ma quelel lejay jin. Jupj
sin nin lejay niná; ma najas. Malala
napj, mpes nin lejay niná.

21 'Üsüs quelel lejay na, malala le-
jay; malala napj, ne nin. Nin tji'yüsa
lovin nin pyala. 22 T'üc' way po 'ücj
najas Moisés tepyaca mpes. Tepyaca
Dios tjevelá. 23Mop'in ma lejay jupj
jos jin. Nin tji'yüsa p'a casá ne palá
lovin. Po ma najas niná ne palá.
Malala napj,mpes lovinmalala lejay;
nin ne palá. P'a casá ma polel lejay.
24 Mpes pasal 'aplijila napj. Malala
napj, mpes t'üc' way ni pü'í. Newa
pajal 'üsüs ne palá; napj selé la p'a
polel ncapj p'ya'sa. 25Napjwüi'isDios
lal Jesucristo 'ücj ncapj p'ya'sa. Jupj
cupj qjuis Jepa Püné.
Niswa quelel velé napj lovin

quelel lejay Dios tjevele jin; mop'in
nenéyawa lejay napj najas p'in. Napj
nin lejay na, malala nyuca lejay.

8
Dios Cjües qjuis capj p'ya'sa 'ücj la

mijicj Dios jos jin.
1Quina se con̈cocj Jesucristo. Mpes

Dios ma qjuis capj ntülüs. T'üc'
way malala cupj. Püna la tjijicj cupj
qjuisastsja jin. Nin tulucj quinam.
Dios Cjües qjuis capj p'ya'sa Dios jos
jin la mijicj. 2 T'üc' way malala napj.
Yas nam lovin malala la tjejaytsja
napj. Jumtsja 'awa püné nt'a. Quina
napj se con ̈ Jesucristo, mpes quina
ma ne'aj jum 'awa püné nt'a. Lovin
mpü'üs ca Dios lal. Jupj Cjües nin
p'iyá liji pjü way Jesucristo sa con̈
jilal. 3 Pjü gente ma polel lajaytsja
pjü Moisés tepyacá. Mpes pjü gente
ma 'üsüs jis tepyala, nin la tjajay na
Moisés tepyaca jin; yupj ma la tjajay
pjü way jupj tepyacá. Dios la tjiji
mpes cupj 'üsüs qjuis tepyala Dios
lal. Jas tjejyama Jatjam nosis nt'a,
ne yom tepyala jupj. Jupj Jatjam jas
tji'yü ́satsja tsjan yólatsja gentá. Jas
tji'yü ́satsja 'onin ne nin malala la-
jay. Dios jas tjejyama Jatjam la mas
malala la tjijicj mpes. Jupj la tjiji
mpes, quina polel lijicj jupj jos jin.
Malala cupj, mop'in ma lijicj cupj
qjuisas jin quinam. Cupj polel lijicj
Dios jos jin. 4Dios jostsja t'üc'waynin
lijicjMoisés lal tjevele jin,mpesnin la
tjiji jupj. Jupj tjevele pajal 'üsüs. Jupj
Cjües qjuis capj p'ya'sa ne nin lijicj
jupj tjevele jin. Quina ma lijicj cupj
p'iyá qjuisas jin.

5Pülücjnin lajay yupj jisas jin. Yupj
sin nin quelel lajay niná yupj jisas
mpes. Mop'innepénowaDiosCjües jos
jin lajay. Jupj jis capj p'ya'sa. Yupj
quelel lajay Dios Cjües jos jin la p'in.
6 Pajal pülücj nin quelel lajay yupj
jisas p'in. Nin lajay ca mal 'awa püné
nt'a. La p'a wa quelel lajay Dios Cjües
jos jin. Yupj ca mpatjam Dios lal. Ma
ca yola nsem pjü mpes. 7 T'üc' way
nepénowa quelel lajay yupj jisas p'in.
Pomaquelel lajayDios tjevele jin. Ma
lajay Dios tjevele jin. Ma polel nin
lajay. 8 Yupj nin lajay yupj jisas p'in,
mpes Dios mawüi'i yupj lajay mpes.

9Nun ma lojí nujisas jin; t'üc' way
Dios Cjües pü'ü nujisas mo'ó, mpes

nun ma lojí nun jisas jin. Dios Cjües
jos jin quelel lojí. Dios Cjües ma jisas
mo'o já'asa, yupj Jesucristo juts'a'á tu-
lucj. 10 Nun ne jupj juts'a'á. Jesu-
cristo pü'ü nujisas mo'ó. Nun 'üsüs
Dios lal, Dios la nutjiji, mpes 'ücj jatja
nun jis qjues. Nup'üy nca'lin̈ p'in,
malala la tjüjí mpes. 11 Taca'liqué
na, nusin müjünsü ́, niswampatjaqué
Dios Cjües mpes. Dios Cjües pü'ü nu-
jisas mo'ó. Jesucristo tepe'e na, Dios
jas tjijyünsa, tüpü'ü niswá. Nin p'iyá
ca nsemnun jis lal, Dios Cjües nujisas
mo'o pü'ümpes.

12Mpesmás 'ücj nin lijicj Dios Cjües
jos jin. 'Ücj ma lijicj cupj qjuisas jin.
13 Ca nacj nun lovin quelel lojí nun
nujisas jin la p'in. Mpes nca'liqué ca,
nlawú ca 'awa püné nt'a. Nunma nin
lojí canacj. Nunmaquelelmalala lojí
niswá nujisas jin. Dios Cjües nucopj
p'ya'sa, ma quelel malala lojí. Mpes
ca mpatjaqué Dios lal. 14Gente lajay
na Dios Cjües jos jin, t'üc' way Dios
ts'uyupj yupj.

15Yas nam locj jeyatsja nun. Lovin
locj jeyatsja nun. Nin tulucj quinam.
Quina ma locj jeyá. Dios Cjües la
nutjiji nun Dios ts'uyupj nu tepyala.
Mpes 'ücj velecj Dios lal: “Jipj cupj
qjuis Papay”; nin polel velecj Dios
Cjüesnin lijimpes cupj qjuilal. 16Dios
Cjües lovin qjuis wala vele t'üc' way
Dios ts'uyupj cupj. 17 T'üc' way Dios
ts'uyupj cupj. Dios 'üsüs liji jupj
ts'uyupj pjü way mpes. Nin p'iyá
'üsüs la mijis wa cupj mpes, cupj jupj
ts'uyupj mpes. Nin p'iyá ca 'üsüs
la qjuis mijis, Jesucristo lal 'üsüs la
tjiji jinwá. Quina gente malala la-
jay cupj qjuilal, Jesucristo lal la tja-
jay jinwá. Dios la tjiji Jesucristo pa-
jal püné tepyala; nin p'iyá más püné
nsem cupj jupj mpes.

Dios ca 'üsüs lamijis cupj mpes.
18 T'üc' way p'a jawas Dios ca

'üsüs la mijis cupj mpes, jupj püné
mpes. Poma nolamalala qjuesé palá
quinam. Manola gentemalala nyuca
lajay quinam cupj qjuilal. Qjuisas
Jesucristo, mpes ma nola. 19 Dios

pjü la tjiji. Pjü animal la tjiji. Yo pjü
la tjiji. 'Amá pjü la tjiji wa. Pjü po
jisas len̈ way ca 'üsüs la mijis Dios
jupj ts'uyupj mpes. Ca pjü jus nlayecj
yupj ne Dios ts'uyupj. 20 Pjü la tjiji
Dios. Malala jis tepyala pjü jilal. Nin
tepyala yupj jisastsja mpes tulucj.
Dios tjevele ca nin mpalas, mpes nin
tepyala quinam. P'a jawas 'üsüs ca
jis mpalas niswá. 21 Dios la tjiji pjü
cya'lin̈, pjü mojo. Malala se palá pjü
jilal. P'a jawas ma nin mpalas ca.
Dios ca 'üsüs la mijis pjü way jupj
ts'uyupj jilal. Nin jawas p'iyá, 'üsüs
ca jis mpalas Dios la tjiji jilal. Ma ca
nca'lin̈ niswá,ma ca majam quinam.
Mamalala jis mpalas niswá.

22 Dios la tjiji pjü; selecj pjü jisas
ma malala jis mpalas niswá. Pjü pa-
jal vyaja javelepj jinwá quinam, way
tsjicj quelelmya'na jinwá. Pünampes
nintsja; newa nin. 23 Nin wa cupj
qjuilal. Dios qjuis tje'yaya jupj Cjües.
Pü'ü qjuisas mo'ó. Ninana mwalá
wayDios qjuesé 'aya. Vyaja velecj wa
cupj; po qjuisas len̈ way Dios mveles
cupj jupj ts'uyupj. Qjuisas len̈ way
qjuisin müjünsüs, qjuisí manú qjuis
la püt'üs jupj lal. 24 T'üc' way p'a
jawas ca mpatjaquecj Dios lal. Ma
nin tepyala custjay, nin p'in selecj ca
nin mpalas. Ma nin tepyala custjay,
mpes li nucucj. Nin tepyala na,ma ca
la nucucj. 25Ma nin tepyala custjay,
mpes li nucucj. Po qjuisas ca nin
mpalas. Newa li nucucj; newa 'üsüs
lijicj Dios jos jin.

26 Nenéyawa ma polel 'üsüs lijicj
Dios jos jin. Mpes Dios Cjües qjuis
capj p'ya'sa. Dios lal velecj na, ma
selecj tsjan cüvelem cupj. Mpes Dios
Cjües vele Dios lal cupj mpes. Pajal
'üsüs vele Dios lal. Cupj ma polel
velecj jupj vele jin. 27 Dios selé cupj
qjuiyola jin. Jupj selé niná jupj Cjües
nin jos mpes. Jupj Cjües nin vele
jupj lal jupj ts'uyupj mpes. Jupj vele
Dios jos jin jupj gente mpes. 28Pülücj
quelel lajay Dios. Dios lis t'ya yupj.
Jis capj tjep'ya'sa jis la pon jupj lal.
Jupj jostsja ca nin nsem. Mop'in

malala se palá yupj nenéyawa. Nin
se palá na, selecj Dios pajal jis capj
p'ya'sa; nin mpes 'üsüs se palá yupj,
niná malala jis tepyala mpes. 29Dios
lovin seletsja pjacj ca jisas nsem Je-
sucristo. Nosis cjuwatsja na, jupj nin
tjevele yupj jupj Jatjam jinwá nsem.
Mpes Jesucristo jüpülücpan jis tepyala
yupj. Jesucristo Dios Jatjam mwalá
way jupj, más püné way jupj, mop'in
gente pülücj Dios ts'uyupj jis tepyala
wa yupj. Nin jostsja Dios. 30 Dios
tjevele jupj Jatjam jinwá nsem yupj.
Mpes Dios lis t'ya. Mpes yupj 'üsüs
quinam jupj lal, nin la tjiji. Noypan
yupj quinam, nin lis tjiji.

Jesucristo mpes selecj Dios pajal
quelel la qjuisiji.

31Ninámpesp'awapolel velé napj.
Dios qjuis capj p'ya'sa, mpes pjü ma
malala polel lajay cupj qjuilal. 32Dios
jas tjejyama jupj Jatjam nosis nt'a la
mas cupj mpes. Ma tjevele po ma
jutja. T'üc' way jas tjejyama. Nin la
tjiji mpes t'üc' way pjü way ca qjuis
ma'ayas. 33 Dios la qjuis t'ya. Dios
p'iyá tjevele cupj 'üsüs quinam; nin
mpes pjü ma polel jat' javelepj Dios
lal cupj po'ó. 34 Pjü ma polel javelepj
Dios lal malala cupj. Jesucristo ma
nin vele jupj. Jesucristo tepe'emalala
nyuca la tjijicj mpes. Jupj jas tjijyünsa
la püt'üsniswá. Jupj pajal püné,mpes
jupj PopayDios li'inyampe já'asa. Jupj
vele Dios lal cupj mpes. 35 Jesucristo
quelel la qjuisiji. Pjü ma polel lajay
ne Jesucristo ma quelel la qjuisiji.
Lovin ca quelel la qjuis mijis. Ca nacj
malala ca qjuismpalas. Ca nacj pasal
camvajas cupj qjuilal, ca pasal qjuiy-
ola nsem. Ca nacj gente ca malala la
qjuis mijicj, Jesucristo qjuisas mpes.
Ca nacj pasal vecj nca'lequecj. Ca
nacj pülül pjaní p'in nsem, pülücj
cjuwá. Ca nacj p'a ca quelel qjuis
mü'ü'nas cupj. Ca nacj yupj ca nin la
mijicj, nca'lequecj. Mop'in Jesucristo
ca quelel la qjuis mijis lovin. 36 Dios
Popel vele:

“Jipj mpes, pjü jyawca la p'a wa
quelel qjuesé ja'ünan cupj.
Malala la qjuesejay.

Gente oveja sa 'ünan jinwá quelel la-
jay

cupj qjuilal. Jisas nca'lequecj”,
Dios Popel nin vele. 37T'üc'waypasal
malalaqjuesépalá;mop'inpajal 'üsüs
qjuesé palá Jesucristo mpes. Más
'üsüs se con̈cocj jupj quinam, malala
tepyala mpes. Po qjuisas Jesucristo,
jupj qjuis capj p'ya'sa mpes. Pasal
quelel la qjuisiji.

38-39 Jesucristo cupj qjuis Jepa
Püné. Jupj mpes selecj Dios quelel
la qjuisiji. Cya'lequecj na nin p'iyá.
Pyatjaquecjnaninp'iyá. Malalaqjuis
tepyala na nin p'iyá. P'a jawas ca nin
p'iyá nsem. Newa Dios ca quelel la
qjuis mijis. Angelpan ma polel lajay
ne Dios ma quelel la qjuisiji. La p'a
wa jay la p'a'á nt'a, nin p'iyá. Jepapan
yupj, 'ücj jis la jütütj la p'a; newa nin.
Jepa malalapan ma polel lajay ne
Dios ma quelel la qjuisiji. Jay la p'a'á
po'o patja nin p'iyá, 'amá 'alá patja
nin p'iyá; ma polel lajay ne Dios ma
quelel la qjuisiji. Pjü way Dios la tjiji
popé, cjuwá tsjan ca nin la cüjay ne
Dios ma quelel la qjuisiji. Dios lovin
ca quelel la qjuis mijis.

9
Dios jostsja judiopan mponecj jupj

lal.
1 Napj se con̈ Jesucristo, mpes ca

nun jis wala mvelé tsjan t'üc' way.
Ma ca la ntsawil napj. Napj selé t'üc'
way ca nun jiswalamvelé. Dios Cjües
najasmo'opü'ü, jupjnawalavele t'üc'
way velé napj. 2 Nun jis wala velé
napj pajal 'aplijila. Napj pasal nola
lovin la p'a wa judiopan mpes. Napj
yupj sin popa. 3 Napj 'üsüs Dios lal;
Jesucristo juts'a'á napj. Mop'in la p'a
wa judiopan malala Dios lal; Jesu-
cristo juts'a'á tulucj yupj. Napj quelel
jis capj p'yacj. Más 'ücj napj lal Dios
ncapj ntülüs, Dios ma jis capj ntülüs
yupj. Más 'ücj napj lal napj Jesu-
cristo juts'a'á tulucj, yupj Jesucristo
juts'a'á nsem. Ma polel nin lejay napj

yupj mpes. 4 Judiopan yupj. Püna
yupj Dios ts'uyuptsja, Dios lis tjiji.
Yupj nt'a tjac' na, pasal tjejyawca jupj
mpes, tjunuc yupj. Jis wala tjevele ts-
jan la mijis gente jis lal. Wola tjevele
Moisés lal tsjan jostsja gente la mi-
jicj. Jas tjejyama Moisés nin la veles
yupj jis lal. Jis wala tjevele tsjan la
mijicj Dios wo nt'a. Jis wala tjevele
p'a jawas Yom pjaní ncuwim jis capj
la p'acj. 5 Püna judío noypan tapatja.
Judiopan quina patja yupj sin popa
p'iyá püs naya patja. Cristo yupj sin
pópatsja wa püs naya tüpü'ü. Yom
tepyala jupj. Más 'ücj pjü gente lovin
'üsüs javelepjDiospo'ó. Jupj jyü'ta jun
ta'á. Amén.

6 T'üc' way Dios tjevele tsjan la
mijis judiopan mpes. Dios ma la
tsyawilí. La tjiji jupj tjevele jin.
Judiopan pülücj Dios juts'a'á tulucj la
p'in. 7 Abraham ts'uyupj popa p'iyá
püs naya tapatja pülücjwaytsja yupj.
Mop'in yupj nepenowá Abraham
jinwá tulucj. Dios sa con̈ tulucj yupj.
Nin mpes Dios tjevele Abraham lal:
“Napj le t'a jetjam Isaac ts'uyupj sin
popa p'in; yupj jipj ts'uyupj sin popa
nsem napj lal”. 8 Mpes qjuisin 'yüsa
Abraham ts'uyupj sin popa pülücj
Dios ts'uyupj tulucj. Abraham popa
pjaní tepyala Dios tjevele mpes p'in.
Niná Abraham popa Dios lal. Jupj
ts'uyupj sin popa Abraham sin popa
Dios lal, mpes 'üsüs se palá yupj.
9 Niná Dios tjevele Abraham lal.
Tjevele: “Año pjaní tepyala na, ca
ncuwis. Jipj jets'om, Sara, ma'nus ca
yom tsjicj”, Dios nin tjevele Abraham
lal.

10AbrahamjatjamIsaac lotsja. Jupj
püna tüpü'ü, cupj jupj popa p'iyá püs
naya pyatjaquecj. Abraham jatjam
pjaní la t'ya Dios. Jupj ne Isaac. Isaac
jats'om Rebeca lotsja. Tsjictjacj mat'e
tjemya'na. 11-12Dios pjaní p'in la t'ya.
Jupj jostsja jin, nin la t'ya. Tjevele Re-
beca lal: “Jetjam mwalá tsji' la mijis
jetjam pjyapja mpes”. Dios jostsja ca
nin mpalas jupj jostsja jin, mpes nin
tjevele jupj lal. Dios nin tjevele se-
jamay way tsjictjacj já'asatsja na p'in.

Tsjictjacj malala la tjajay tulucj, 'üsüs
la tjajay tulucj custjay. Dios pjaní
la t'ya, tsjicj niná la tjiji mpes tulucj.
Pjaní la t'ya jupj jostsja mpes p'in.
13 Dios Popel vele: “Napj quelel la
tjajay Jacob. Esaú poma najastsja.”

14 Nepénowa ca mvelecj ca nacj:
“Dios pjaní la t'ya jupj jostsja mpes
p'in; la p'a ma la t'ya. Malala la tjiji
Dios.” Nin javelepj malala. 15 Dios
tjevele Moisés lal: “Nepénowa napj ca
quelel jis capj mp'acj. Mpes napj ca
jis capj mp'acj yupj. Nepénowa jilal
napj 'üsüs quelel lejay. Mpes ca 'üsüs
la mejay yupj jilal”, Dios nin tjevele
Moisés lal. 16Mpes qjuisin 'yüsa Dios
lis t'ya gente yupj jisas mpes tulucj.
Lis t'ya yupj lajay mpes tulucj. Lis
t'ya jupj p'iyá quelel jis capj mp'a'sas
mpes. 17Dios Popel vele Dios tjevelá
egiptopan jis jepa lal. Tjevele: “Gente
ca jus nlayecj pajal püné way napj.
Niná jus nlayecj ca, napj ca lamya jay
mpes. Jun ta'á gente ca sin mü'üsüs
napjninpo'ó. Ninca sinmü'üsüsnapj
ca la mya jay mpes. Nin mpes nin
la tjejay jipj jepa tepyala”, Dios nin
tjevele jupj lal. 18Mpes qjuisin 'yüsa
Dios quelel jis capj p'ya'sa nepenowá.
Yupj jis capj p'ya'sa. La p'a gente
nin quelel lajay yupj jisas jin la p'in,
egiptopan jis jepa jinwá. Mpes Dios
ma quelel jis capj p'ya'sa. Lovin nin
lajay yupj jisas jin. Ma lajay Dios jos
jin.

19 Ca nacj nun popa pjaní napj
lal mveles: “Dios ma jis capj p'ya'sa
nepenowá. Mpes malala Dios nin
vele malala la tjajay yupj. Yupj nin
lajay jupj jostsja mpes p'in. P'a casá
ma polel lajay.” 20 P'a casá nola napj.
Napj ca mvelé jupj lal tsjicj way jupj,
malala Dios lal tjevele niná. Dios la
tjiji jupj, mpes malala jupj vele Dios
lal niná. Yom tsjo'oy liji na, 'amá ma
jyü'ta yom lal. Ma vele 'onin ne nin
la ntjejay. 21 Tsjo'oy ts'yawa jupj jos
jin liji 'amá lal. 'Amá pjaní way popa
tsjo'oy nepénowa ts'yawa. Nepénowa
c'a tulucj liji. 'Ücj 'ots'ots' way la
jon. Malala jupj, pjaní p'in jaylacj.

Nepénowa c'a way liji, 'üsüs yustapj,
pülücj jaylacj.

22Nin p'iyá Dios lal. Jupj pjü gente
la tjiji. 'Ücj liji jupj jos jin yupj jis lal.
Yupj nepenowá malala lajay lovin.
Püna Dios tjevele ca pjü malala jis
mpalas yupj. Dios quelel jis capj tyüla
malala lajay, ne nin ca la mijis. Nin
mpes ca gente nucucj jupj po ma jos
yupj malala lajay, ca nucucj wa pajal
püné way jupj. Mop'in nin, ma nin
liji custjay. Jupj li nucú, jupj quelel
'üsüs liji mpes. 23Gente p'a wa quelel
lajay Dios jos jin. Dios jis capj p'ya'sa.
Jos jus nlay pajal 'üsüsway jupj, püné
waywa. Pünanosis cjuwatsja na, jupj
tjevele 'üsüs ca la mijis yupj mpes.
24NinmpesDios qjuis capj p'ya'sa. La
qjuis t'ya. Cupj nepénowa judiopan.
Nepénowa judiopan tulucj. 25 Oseas
tepyaca Dios tjevele jin. Niná Dios
Popel. Tepyaca:
“ ‘Nepénowa játjatsja,

yupj napj nats'a'á tuluctsja.
Quina napj ca mvelé yupj napj
nats'a'á.

Nepénowa játjatsja,
ma quelel lis tjejay napj.
Quina napj ca mvelé napj quelel
la sejay.’

26Yupj tjatja nt'a, jupj jiswala tjevele:
‘Nun napj negente tulucj’.

Ne'aj p'iyá, ca mveles nun Dios jat-
jampan.

Jupj ne pü'ü lovin.”
Oseas nin tepyaca.

27 Isaías tepyaca judiopan sin po'ó.
Tepyaca:
“Israel püna tüpü'ü.

Judiopan jupj ts'uyupj popa p'iyá
püs naya tapatja.

Pasal pülücj yupj. Sus pe tsjictjacj
pasal pülücj 'üsü ́ la nt'a.

Nin p'iyá judiopan pasal pülücj
lyawun̈.

Mop'in nepénowa p'in Dios ca jis capj
mp'a'sas.

28 Qjuis Jepa Dios tjevele jupj ca jis
capj ntülüs nosis casá patjá.

Mpes t'üc' way ca nin la mijis jupj
tjevele jinwá. Pasal len̈ way ca
nin la mijis.”

Isaías nin tepyaca.
29 Isaías p'a wa tepyaca wa. Nin ca

mpalas jupj tepyacá. Tepyaca:
“Pjü tecya'lin̈ Sodoma po'ó, Gomorra

po'ó 'ots'ipj. Mpes yupj sin
popa p'iyá len̈ quinam.

Newa pasal 'üsüs Dios. Mpes ma ca
ninmpalas judiopan jilal.

Yupj jis ts'uyupj popa p'iyá püs naya
mpatjamwa,

Dios nin la mijis ca ninmpalas.
Dios más püné pjü jilal.

Jupj angelpan si jütüta.”
Isaías nin tepyaca.

T'üc' way judiopan ma topon Jesu-
cristompes pyatjaquecj.

30 Napj ca mpac tsjan najas nun
nusin 'yüsa mpes. Judiopan tulucj
ma yólatsja ncu 'üsüstsja yupj Dios
lal. Quina yupj 'üsüs Dios lal, nin
jis tepyala Dios lis tjiji. Yupj topon
jupj tjevele jin, mpes nin la tjiji jupj.
31 Judiopan la tjajay Moisés tjevele
p'in. Yólatsja 'üsüs nsem yupj Dios
lal nin la tjajaytsja mpes. Newa ma
polel lajaytsja pjüwayMoisés tjevelá.
32Napj ca nun jiswalamvelé 'onin ne
nin tepyala, yupj ma 'üsüs jis tepyala
Dios lal. Yupj ma topon yupj 'üsüs
nsem Dios lal, Dios lal japon na. Yupj
topon yupj 'üsüs nsem Dios lal nin la
tjajay na Moisés tjevele jin. Mop'in
ma nin jis tepyala yupj. Pe mpes
tepejon ̈ jinwá jis tepyala. Ma ne'as
tjil Dios nt'a. Jesucristo niná pwen
jinwá. 33Dios Popel vele:
“Tjapja'aqué nun.
Napj la t'ya yom pjaní pajal 'üsüs.
Pe 'üsüs jinwá jupj, 'ücj jas la jünsüs

wosis.
Sión nt'a jas müjünsüs nawá, napj

nts'uyupj patja nt'a.
Nepénowa pejon̈ niná pe po'ó,

yupj ma japonmpes.
Pe niná si tülüna liji.

Nin tulucj jupj lal japon jis lal.
Dios lovin ma ca mveles yupj
malala.”

10
1Natjampan, ponajas judiopan 'ücj

ca mpatjam Dios lal. Po le mon Dios

lal ca nin nsem. 2 Napj selé yupj po
quelel lajay Dios jos jin. Mop'in nin
ma 'üsüs sin tji'yüsa tsjan jos Dios.
3 Ma sin 'yüsa gente 'üsüs Dios lal se
palá, Dios liji mpes p'in. Yupj yola
'üsüs nsem yupj Dios lal yupj p'iyá la-
jay mpes. Ma lajay Dios jos jin, mpes
newamalalayupjDios lal. 4Yupj jisas
yupj 'üsüs nsem Dios lal. Nin jisas
yupj lajay na Moisés tepyacá. Mop'in
ma nin se palá Moisés tepyaca jin
lajay mpes; ma polel lajay pjü way
jupj tepyaca jin. Quina yupj 'üsüs
polel nsem Dios lal nin japon na Dios
tjevelá Jesucristo po'ó.

5 Moisés tepyaca tsjan niná Dios
jostsja gente la mijicj. Tepyaca gente
'üsüs se palá Dios lal nin lajay na jupj
tjijyü'tá. Tepyaca: “Niná lajay na, 'ücj
ca mpatjam Dios lal”. 6 Dios vele p'a
mpes ca gente 'üsüs se palá jupj lal;
yupj japon mpes ca nin nsem. Jupj
vele: “Ma tjowelé nunwá Dios pü'ü
nt'a nlawú Cristo ncunú nosis nt'a.
Ma polel la müjí ne nin. 7Ma tjowelé
nunwá nun nlawú tecya'lin̈ nt'a la
mpalá Cristo.” 8 Jupj vele: “Nun nasa
nusin tji'yüsa napj tjevelé. Nun welé
napj tjevelé. Nun nujola niná.” La p'a
jilal nin velecj Dios tjevele jin. Jupj
tjevele gente japon na Cristo lal, 'üsüs
nsem yupj jupj lal. 9 Dios jos nun
welé Jesucristo Jepa Püné. Jupj jos
nun poné jupj jas tjijyünsa Jesucristo,
nyucunú tepyala jupj niswá. Nin lojí
na, ca mpatjaqué Dios lal. 10 Nun
poné na, Dios la nusiji 'üsüs nsem
nun jupj lal. La p'a jilal welé na nin
poné, campatjaqué nun Dios lal. Nin
mpes ca nin nsem. 11Dios Popel nin
vele: “Nepénowa jupj lal japon. Dios
lovin ma ca mveles yupj malala”.
12 Yupj nepénowa ca judiopan nsem.
Nepénowa ca judiopan tulucj nsem.
Qjuis Jepa Jesucristo Jepa jupj pjü
way yupj mpes. Nin p'iyá yupj jupj
lal. Judiopan jilal pasal 'üsüs la siji,
nin la mon na. Nin p'iyá liji judiopan
tulucj jilal. 13DiosPopel vele: “Yupj la
monDios lal jupj caperdonar lismijis
qjuis JepaPüné 'üsüs la tjijimpes, t'üc'
way Dios ca perdonar lis mijis. Lovin

campatjam jupj lal. Pjü nin lajay, pjü
ca mpatjam jupj lal”, Dios Popel nin
vele. Nin liji judiopan jilal, judiopan
tulucj jilal 'ots'ipj.

14 'Ücj polel la mon, nin topon na
Dios tjevele qjuis Jepa Jesucristo po'ó.
'Ücj polel japon, sin tji'yüsa na jupj
tjevelempes. 'Ücjpolel sin 'yüsa, lap'a
niná jis walap'a'a javelepj na. 15 'Ücj
yupj jis walap'a'a javelepj, la p'a sin
tjajam na. Dios Popel vele: “Gente
javelepj tsjan niná Dios pajal 'üsüs la
tjiji gente mpes. Yupj jiquil na nin
la veles, jis tsjam 'üsüs yustapj jinwá
cupj qjuis lal yupj tjiquil mpes.” Dios
Popel nin vele. 16 Pasal pülücj ma
jisastsja yupj tjowelepj. Isaías nin
tepyaca. Isaías profétatsja jupj. Ni-
nana jupj tjevele Dios lal: “Yupj ma
topon cupj tjevelecj jipj mpes”, nin
tepyaca. 17Mpes qjuisin 'yüsa,mwalá
way gente sin 'yüsa Dios tjevelá qjuis
Jepa Jesucristo po'ó. Sin tji'yüsa na
nin japon. Sin 'yüsa Dios tjevelá, p'a
jis wala javelepj na Jesucristo po'ó.

18 Ca nacj nepénowa javelepj ju-
diopan ma tjepjyacan̈ Dios tjevelá
qjuis Jepa Jesucristo po'ó. T'üc' tjepjy-
acan ̈ yupj. Dios Popel vele:
“Gente jun ta'á patja, nin tjepjyacan̈

yupj tjowelepj.
Niná tjowelepj jun ta'á.”
Dios Popel nin vele.

19 Ca nacj nepénowa javelepj ju-
diopanmasin tji'yüsayupj tjepjyacan̈
mpes. Sin tji'yüsa yupj. Moisés tjevele
Dios tjevele jin. Dios tjevele:
“Nun ca majamaqué judiopan tulucj

jilal,
napj ca la numejay.

Nun ca ts'i mi'iná yupj jilal,
napj ca la numejay.

Yupj ma ca jus nlayecj napj nin po'ó,
mop'in napj ca 'üsüs lis mejay,
ne ts'i mi'iná nun.”

Dios nin tjevele. 20 Isaías tjevele wa
Dios tjevele jin. Ma lecj tjeyá tjevele
niná Dios mpes. Dios tjevele:
“Gente nepénowama la na paltsja;

mop'in la nyüjüsün̈ napj lal.
Ma la tjomon napj ncuwis yupj nt'a;

mop'in napj lay ntepalá yupj ji-
lal.”

Dios nin tjevele. 21 Dios tjevele wa
judiopan sin po'ó. Tjevele:
“Lovin jis walap'a'a la tjemyay napj,

jis la cuwis yupj.
Yupj 'üsüs nsem napj lal nin quelel la

sejaytsja napj.
Newa yupjmaquelel lajay napj najas

jin.
Lovinma pjyacan̈ napj velé.”

Dios nin tjevele judiopan sin po'ó.

11
Dios 'üsüs liji wa judiopanmpes.

1 Mpes nepénowa javelepj ca nacj
Dios ma jos jupj gente. (Jupj gente
judiopan yupj.) Yupj javelepj t'üc'
tulucj. Napj selé jupj jos napj. Judío
napj. Abraham ts'uyupj popa p'iyá
püs naya pü'üs wa napj. Benjamín
ts'uyupj popa p'iyá püs naya pü'üs
napj. 2 Dios jos jupj gente custjay.
Püna lis t'ya nosis cjuwatsja na. Newa
nin jos yupj custjay. Nun solejé Dios
Popel vele Elías po'ó. Elías tjevele
Dios lal judiopan sin po'ó. Tjevele
yupj lajaytsja 'üsüs tulucj. 3 Tjevele:
“Judiopan tjü'ünan jipj profetapan.
Jipj lal tja'ayapj nt'a, pe palá ts'i, jis
tecyawaja la tjajay. Quina napj p'in
najas jipj. Quelel na 'ünan wa napj
quinam”, Elías nin tjevele Dios lal.
4Nun nujola pyala Dios wola tjevele
Elías lal. Tjevele: “Siete mil po jisas
napj custjay. Jis tjejyamá napj ne
yupj jisas napj custjay. Lovin ma
jis tic' jin tjijyünsünün̈ yupj Baal nt'a,
Baal Dios tulucj jupj”, Dios nin tjevele
Elías lal.

5Newanin quinam. Dios lis t'yawa
judiopan nepénowa. Lis t'ya jupj nin
jostsja mpes. 6 T'üc' way Dios lis t'ya
jupj nin jos mpes p'in. Lis t'ya yupj
'üsüs lajay mpes tulucj. Nepénowa
javelepj jupj lis t'ya yupj la tjajay
mpes. Nin tulucj. Nin javelepj na,
javelepj Dios jupj sin jos mpes tulucj
lis t'ya yupj.

7 Mpes qjuisin 'yüsa judiopan po
jisastsja yupj 'üsüs nsem Dios lal, pa-
jal yólatsja yupj niná jisastsja mpes.

Mop'in ma nin jis tepyala. Yupj sin
popa nepénowa p'in Dios lis t'ya, ne
'üsüs jis tepyala yupj Dios lal. Jupj la
tjiji la p'a witjacj ma polel sin tji'yüsa
t'üc'way. 8Dios Popel vele:
“Dios la tjiji yupj lovin jinan̈ jinwá.

Mpesma sin 'yüsa tsjannináyupj
januc,

ma polel sin 'yüsa yupj pjyacan̈.
Newa nin custjay.”

Dios Popel nin vele.
9 David tjevele wa yupj sin po'ó.

Tjevele:
“Yupj la pülücj fiesta lajay Diosmpes.

Yola Dios 'ücj jos yupj mpes.
Yola mpes ca ma sin mü'üsüs t'üc'

way.
Najas yupj jis fiestawalan 'alama
jinwá nsem yupj jis lal.

Najas ca malala jis mpalas yupj, yupj
lajay mpes. Nin ca jis mpalas
yupj malala la tjajaympes.

10Najas yupj ma ca polel sin mü'üsüs
t'üc'way.

Lovin ca la mijicj Moisés tjijyü'tá
la p'in.

Costa way niná.
Mpes lovin pasal t'ü ntjamacj
jinwá ca nsem.”

Dios nin tjevele.

Dios la siji judío tulucj 'üsüs se palá
wa jupj lal.

11Nepénowanin javelepj canacj, ju-
diopan ma jisastsja Jesucristo, mpes
Dios lovin ma ca jos nsem judiopan
pjü. Niná t'üc' tulucj. Judiopan
ma jisastsja Jesucristo, mpes Dios la
tjiji judiopan tulucj 'ücjmpatjam jupj
lal. Jupj jostsja judiopan jyamanan̈,
mpes nin la tjiji jupj. 12 Judiopan ma
la tjajaytsja Dios jostsja jin. Mpes
Dios pasal 'üsüs lis tjiji judiopan tu-
lucj jilal. Judiopan ma 'üsüs jis
tepyala Dios lal. Mpes wa Dios pasal
'üsüs lis tjiji judiopan tulucj jilal.
P'a jawas Dios ca la mijis más 'üsüs
mpalas judiopan tulucj jilal. Nin ca la
mijis judiopan pjü way 'üsüs se palá
na Dios lal.

13 Quina quelel pyac judiopan tu-
lucj mpes la p'in. Apóstol napj nun

mpes. Dios nin tjejyama la veles nun
jilal jupj mpes. Niná Dios jos napj le-
jay, po 'üsüs niná. Nin velé judiopan
jilal. 14 Judío napj. Najas judiopan
jyamanan ̈ nin januc na Dios 'üsüs la
nusiji. Mpes ca jisas nsem wa Jesu-
cristo ca nacj, ne yupj 'ücj ca mpat-
jam wa Dios lal, Dios ca nin lis mijis.
15 T'üc' way judiopan ma topon Dios
jostsja jin. Mpes Diosma jostsja yupj.
Jupj jostsja judiopan tulucj. Yupj
jupj jomicapan jis tepyala. P'a jawas
ca jos nsem judiopan niswá. Yupj
tecya'lin̈ jinwá quinam. P'a jawas
janucun jinwá ca nsem, Dios ca lis
mijis.

16 Judiopan pan püm jinwá yupj.
Pan püm popé tsjicj way ja'ayapj Dios
mpes, mpes pan püm jas tüpwes Dios
juts'a'á. Nin p'iyá yo lal. Ts'üil
Dios juts'a'á, mpes pjwel jas tüpwes
Dios juts'a'á. 17 Yo olivo mpes ca
mvelé. Judiopan jupj pjwel wit-
jacj jinwá. Jupj pjwel witjacj pülücj
nasa t'yüjü. Dios ma 'üsüs liji ju-
diopan nenem jilal quinam. Yo olivo
qjuisiyas mo'o ton̈ca, jupj pjwel wit-
jacj t'yüjü, teque'e, sey tyo'na olivo
'üsüs nt'a, tji'yü'sa. Mpes 'üsüs se
palá niná pjwel witjacj, yupj olivo
'üsüs popa jis tepyala mpes quinam.
Nun judío tulucj. Nun qjui pjwel
jinwá. 'Üsüs nu pyala quinam. Dios
tjevele jupj ca 'üsüs la mijis judiopan
jilal, nin p'iyá ca la mijis nun jilal.
18 Nin mpes najas ma nujola nsem
nunmás 'üsüs judiopan jilal. Nun nin
welé nun más 'üsüs yupj jilal ca nacj.
Malala nin. Nujola tapalas, pjwel
witjacj p'in jinwánun. Judiopan ts'üil
jinwáyupj. Pjwelwitjacj si t'ünü ́ ts'üil
mpes. Ts'üilpjwelwitjacjmpes t'yüna
tulucj.

19 Ca nacj nun mvelé ca: “Yo
'üsüs jupj pjwel witjacj Dios tji'yula.
Judiopan pülücj niní pjwel witjacj
jinwá. Malálatsja yupj. P'a pjwel
witjacj Dios teque'e, sey tyo'na la tjiji.
Ni pjwel witjacj jinwá cupj. Cupj más
'üsüs yupj jilal”, ca nacj nin mvelé
ca nun. Malala nin welé. 20 T'üc'

way Dios yo 'üsüs jupj pjwel witjacj
tji'yula. Judiopan pülücj niní pjwel
witjacj jinwá. Yupj ma topon jupj
tjevele jin, mpes Dios ma 'üsüs la
siji quinam. Pjwel witjacj la p'a sey
tyo'na la tjiji. Ni pjwel witjacj jinwá
nun. Dios 'üsüs la nusiji nun poné
mpes la p'in, jupj tjevele po'ó poné.
Mop'in ma nujola nsem nun p'iyá
noypan. ¡'In tjajama nun! 21 T'üc'
way yo 'üsüs pjwelwitjacj t'yüjüDios.
Judiopan niní pjwel witjacj jinwá.
Dios ma 'üsüs la siji quinam. Pjwel
witjacj la p'a sey tyo'na la tjiji Dios. Ni
pjwel witjacj 'ücj polel t'yüjü wa nin
jos na. Ni pjwel witjacj jinwá nun.
Dios lal ma poné na, ma ca 'üsüs la
numijis.

22 Najas nusin 'yüsa Dios 'üsüs liji
gente mpes. Mop'in nin, po jis capj
tyülanepenowá. Nepénowamaquelel
japon quinam Dios lal. Dios jis capj
tyüla yupj. Ma nin liji nun jilal; 'üsüs
la nusiji, jupj tjevele jin poné mpes.
Ca nacj p'a jawas ma camponé nsem
Dios lal. Mpes ma 'üsüs la numijis
niswá. Nun yo pjwel t'yüjü witjacj
jinwánsem. 23 Judiopanpjwelwitjacj
t'yüjü jinwá. Dios polel sey tyo'na
la siji, mpes 'üsüs jis mpalas niswá.
Judiopan niswa japon na, Dios 'üsüs
lis mijis niswá.

24 Yo olivo qjuisiyas ton̈ca, jupj
pjwelwitjacjDios t'yüjü. Sey tyo'na la
tjiji olivo 'üsüs lal. Costa way ni pjwel
witjacj 'üsüs nsem; mop'in Dios polel
liji ca nin nsem. Nun ni pjwel witjacj
jinwá. Olivo 'üsüs jupj pjwel witjacj
Dios t'yüjü. Dios polel sey tyo'na liji
niswá, ne 'üsüs nsem yupj niswá. Ni
pjwel witjacj olivo 'üsüs juts'a'á p'iyá,
mpes costa tulucj. Judiopan ni pjwel
witjacj jinwá.

T'üc' way p'a jawas judiopan 'üsüs
nsemDios lal, nin lamijis jupj.

25Natjampan, Dios la tjiji judiopan
t'üc' way ma polel sin 'yǘsatsja. P'a
jawas t'üc' ca sin mü'üsüs. Quina
judiopan tulucj pülücj ca jisas nsem
Dios. Yupj pjü topon na Dios lal, ju-
diopan t'üc'way ca polel sin mü'üsüs

niswá; Dios ca la mijis ca nin nsem.
Yas nam pjü ma salejeptsja tsjan la
mijis Dios judiopan jilal, judiopan tu-
lucj jilal 'ots'ipj. Najas nun jus nlayé
jupj nin la siji yupj jilal. Najas jus
nlayé, mpes ma mvelé ca nun más
'üsüs judiopan jilal. 26 Judiopan ca
mpatjam Dios lal, jupj ca lis mijis ca
nin nsem. Dios Popel vele:
“Yompjaníncuwim joc'mpe, joc' Sión

ló. Judiopan 'üsüs nsem Dios
lal, nin lis mijis.

Ma ca quelel malala la mijicj niswá,
nin la mijis jupj.

27 Jupj mpes, ma ca nola nsem
malala nyuca la tjajay.

Püna napj tjevelé nin ca la mejay.”
Dios Popel nin tjevele.

28 Judiopan ma topon Dios tjevele
jin Jesucristo po'ó. Mpes yupj ma
'üsüs Dios lal. Nin mpes 'üsüs nu
tepyala. Newa nin, Dios quelel la siji
judiopan; püna lis t'ya yupj. Püna
tjevele judiopan mwalá jilal nin la
mijis judiopan mpes. 29 Dios lis t'ya
judiopan, jis tje'yaya wa yupj jilal.
Lovin ma ca mveles malala nin lis
t'ya. 30 Yas nam nun ma la tjüjí Dios
jostsja jin. Mop'in nin, Dios nucopj
tjep'ya'sa; jupj la nutjiji nun 'üsüs
quinam jupj lal. Judiopan ma la tja-
jay jupj jostsja jin, mpes Dios 'üsüs
la nutjiji. 31 Quina judiopan ma la-
jay Dios jos jin. Mop'in Dios ca jis
capj mp'a'sas wa yupj, jupj nucopj
tjep'ya'sa mpes. 32 T'üc' way pjü ju-
diopan, pjü judiopan tulucj 'ots'ipj,
ma la tjajay Dios jos jin. Pjüway 'üsüs
tulucj Dios lal. Dios sin 'yüsa liji pjü
way yupj ma lajay jupj jos jin. Jupj
quelel jis capj p'ya'sa pjü way, mpes
nin liji jupj. Nin jisas na nin liji. Dios
la siji yupj 'üsüs se palá jupj lal.

Más 'ücj 'üsüs velecj Dios po'ó.
33Dios pajal 'üsüsway liji gente jis lal.

Jupj lovin selé 'onin 'üsüsway liji
yupj jis lal.

Pjü selé jupj. La p'a ma sin 'yüsa
tsjanmpes nin liji lijá.

Dios vele nin lamijis, pjüma sin 'yüsa
tsjanmpes nin la mijis.

34 Dios Popel vele: “Pjü way ma sin
'yüsa tsjan jola qjuis Jepa Dios.

Pjü ma salejepj Dios selé jin.
Ma polel javelepj tsjanmás 'ücj la mi-

jis jupj.
35Pjü gentema polel ja'ayapj Dios lal.

Pjü jupj juts'a'á.
Dios ma level liji pjü jilal.” Dios
Popel nin vele.

36Dios pjü la tjiji.
Jupj liji wa pjü 'ücj patja.
Pjü way jupj mpes la tjiji.

Pjü ca jus nlayecj püné way jupj.
Najas pjü way 'üsüs javelepj Dios
po'ó lovin.

Najas ca nin nsem.

12
Pablo pyaca tsjan jos Dios ca cupj

lamijicj.
1Qjuisin 'yüsaDios 'üsüs la tjiji cupj

mpes. Dios nucopj tjep'ya'sa; nun
'üsüs jupj lal quinam la nutjiji jupj.
Mpes po najas nun 'oyá nun p'iyá
Dios lal. Yom animal 'yaya na Dios
lal, pjü 'yaya, Dios juts'a'á nsem. Nin
p'iyá, najas nun 'oyá nun p'iyá Dios
lal. Pjü lojí, Dios mpes la müjí. Jupj
jos jin la müjí p'in. Nin lojí na, t'üc'
way nujola püné way jupj. T'üc' way
quelel lojí jupj. 2Ma la müjí Dios ma
jisas lajay jinwá. Lovin nujola t'as
Dios jos jin,mpesmacaquelel lamüjí
yupj jisas jinwá. Mpes ca polel sin
mü'üsüs Dios jos jin. Jupj jos pasal
'üsüs way. Lojí na jupj jos jin, 'ücj jos
jupj. Más 'ücj lojí jupj jos jin.

3 Dios pasal 'üsüs way la tjiji napj
mpes. Nin tjejyama la veles nun
jilal. Mpes nun jilal velé jupj jos
ma nujola nsem nun p'iyá noypan.
Dios qjuis tje'yaya cupj qjuilal ne 'ücj
polel lijicj jupj jos jin. Niná mpes
p'in po nujola t'as. Dios jos nin nu-
jola. 4 Pjü way cupj jüp'üy pjaní
jinwá. Mop'in mos jana, tsjom jana
wa, pülücj jana jüp'üy po'ó. Mos ma
liji tsjom jinwá. Tsjom ma liji mos
jinwá. Jun ma liji pjots' jinwá. Ma
nin p'iyá lajay yupj. 5Nin p'iyá, cupj

pülücj. Mop'in 'a mulú tsji' lijicj Jesu-
cristo mpes. Cupj pjü way Jesucristo
juts'a'á, mpes cjay pjaní jinwá cupj.
Mop'in p'a casá lijicj. 6 Cupj polel
tsji' lijicj Dios mpes, jupj Cjües qjuis
tje'yayampes. Maninp'iyápolel lijicj
pjü; Dios qjuis tje'yaya pjü p'a casá
'ücj lajay, jupj quelel la qjuisiji mpes.
Jupj qjuis tje'yaya 'ücj lijicj, más 'ücj
nin lijicj. Nepénowa 'ücj polel javelepj
Diosmpes, jupj jis tje'yayampes. Más
'ücj yupj niná javelepj. Nepénowa
japon Dios jos pülücj javelepj. La p'a
japon Dios jos tsjicj way p'in javelepj.
Más 'ücj yupj javelepj yupj yola jin.
7 Dios jis tje'yaya nepénowa 'ücj polel
jis capj jap'acj la p'a. Mpes más 'ücj
jis capj jap'acj la p'a. Dios jis tje'yaya
nepénowa 'ücj polel sin 'yüsa lajay.
Mpesmás 'ücj sin 'yüsa lajay. 8Dios jis
tje'yaya nepénowa 'ücj javelepj la p'a
jilal más 'ücj ca yupj la mijicj Dios jos
jin. Mpes más 'ücj lovin nin javelepj.
Dios jis tje'yaya nepénowa 'ücj polel
ja'ayapj la p'a jilal nin jisas na. Mpes
'üsüs way pülücj ja'ayapj. Dios jis
tje'yaya nepénowa 'ücj jajütütj Dios
ts'uyupj. Mpesmás 'ücj 'üsüs jajamapj
Dios ts'uyupj. Nepénowa 'aplijila se
palá,malala se palá na la p'a. Dios jis
tje'yayampes, yupj 'üsüs polel jis capj
jap'acj. Más 'ücj wi'in ̈ jis capj jap'acj
na.

9 Más 'ücj nun pjü quelel la sojí la
p'a. Mpes ca 'üsüs la müjí la p'a jilal.
Po ma ca nujola nsem malala mpes.
Lovin ca nujisas nsem tsjan 'üsüs
way. 10Dios ts'uyupj nun jis pülücpan
jinwá,mpes lovinpajalquelel lismüjí
yupj. Pasal 'üsüs way mvelé la p'a
po'ó. Ma 'üsüs mvelé nun p'iyá po'ó.
11Ma numpjasas nun. Yümücj tsji' la
tjüjí qjuis Jepa Jesucristompes. Lovin
nin la müjí jupj jos jin. 12 Solejé 'üsüs
ca nu mpalas, Dios ca nin la mijis
nun mpes. Mpes lovin 'ücj nujisas
t'as mpatjaqué nun. Pajal malala nu
pyala na, newa 'üsüs la müjí Dios jos
jin. Lovin tjowelé Dios lal. 13 Dios
ts'uyupj jisas na, jis ma'ayá. Dios
ts'uyupj campa jiquil na, jis ma'ayá
jis la las yupj, jisma'ayáwa jinan ̈nun

jis wa nt'a.
14 Gente malala nyuca la nusejay

na, la tjomoná Dios lal jupj ca 'üsüs la
mijis yupj jilal. Ma tjowelé malala la
mijis yupj jilal. 15 La p'a 'ücj jisas na,
'ücj nujisas wa t'as nun yupj 'ücj jisas
mpes. La p'a 'aplijila na, 'aplijila wa
t'as nun yupj 'aplijila mpes. 16Najas
nun pjü way nin p'iyá nujola nsem.
Po ma la mve'lé nunwá. Ma nujola
nsem nunmás 'üsüs la p'a jilal. Tjow-
elé nun cjuwá jilal, jis capj tocon ̈ca
nun. Ma nujola nsem pasal solejé
nun.

17 Gente malala la nusejay na, ma
malala la müjí yupj jilal. Gente januc
nun lojí. Mpes 'in tjajama 'üsüs la
müjí lovin. 18Ma la mve'lé nun la p'a
jilal. Ma lampa'ná pjü jilal. T'üc'way
la p'a ca quelel la velel nun jilal. Ca
quelel la palan wa nun jilal. Po ma
mwalá way la tjowe'lé nun. Ma ca
quelel la mpa'ná nun.

19 Natjampan, gente ca malala
nyuca la numijis. Dios ca jis capj
ntülüs malala lajay mpes. Dios jos
nun ma malala lojí yupj jilal. Dios
Popel vele: “Malala la tjajay, mpes
malala ca jis mpalas; nin ca la mejay
napj. Napj p'iyá ca nin lamejay, qjuis
Jepa Dios nin vele.” 20Dios Popel vele
tsjan jos jupj ca cupj la mijicj yupj
mpes. Vele:
“Nepénowa ma jisas jipj. Newa 'üsüs

la mijin.
Vecj cya'lin̈ na, jis tje'yaya jis la las.
'Üsǘ sive na, jis tje'yayamyü'ün̈ yupj.
Nin lejay na, ca jis maycas yupj

malala la tjajaympes.”
Dios Popel nin vele. 21 Gente malala
lajay nun jilal. Ca nacj nun malala
quelel lojí yupj jilal. ¡Po ma la tjüjí
nun! Gente malala lajay na nun jilal,
lovin 'üsüs la müjí yupj mpes.

13
La tjüjí jepapan jajütütjmpes.

1 Más 'ücj pjü nin lajay jepapan
jajütütj jin. 'Ücj jis la jütütj Dios se
'aya jajütütjmpes. Nin p'iyá pjü jepa-
pan jis lal. Quina jepa pülücj jajütütj.

Dios la tjiji mpes p'in 'ücj nin lajay
yupj. 2 Nepénowa ma lajay yupj jis
jepapan tjüjütütj. Mpes yupj ma wa
jisas Dios la tjijá. T'üc' way niná;
pjü jepapan 'ücj jajütütj Dios se 'aya
jajütütjmpes la p'in. Yupj se jütütjma
lajay yupj jajütütj jinwá, jepapan ca
jis capj ntülücj.

3Gente 'üsüs lajayna,ma lacj jeyapj
jepapan jilal. Gente ma lajay na
jepapan tjüjütütj jin, 'ücj lacj jeyapj
jepapan jilal; jepa 'ücj jis capj ntülüs.
Nunma quelel locj jeyá jepapan jilal,
mpes 'üsüs la müjí. 'Üsüs lojí na, yupj
ca mvelecj 'üsüs nun. 4Niná jepapan
Dios jomozopan. 'Üsüs nu pyala yupj
lajay mpes. Malala lojí na, más 'ücj
locj jeyá nun yupj jilal. Noypan yupj,
'ücj ca nucopj ntülücj. Yupj Dios jo-
mozopan. Dios jos yupj jis capj jatül
malala lajay. Mpes gentemalala lajay
na, jepapan ca jis capj ntülücj. Dios
p'iyá la tjiji yupj 'ücj jis capj la tül
malala lajay. 5Mpes más 'ücj nin lojí
yupj tjüjütütj jinwá. Nun ma jisas
yupj ca nucopj ntülücj. Nun solejéwa
ninámás 'ücj nin lojí.

6T'üc'wayyupj jepapan,Dios la tjiji
mpes. 'Üsüs lajay 'üsüs lajay jilal. Jis
capj jatülmalala lajay jilal. Mpes im-
puesto lamon na,más 'ücj jaylacj lojí.
7 Yupj la mon la müjí. Impuesto pjü
jaylacj la tjüjí yupj javelepj na. Yupj
noypan jin nujola t'as; 'üsüs tjowelé
yupj sin po'ó.

Quelel lis müjí la p'a wa.
8Level lojí na, lovin jaylacj la müjí.

Nepénowa javelepj 'ona ca jaylacj la
mijicj; newa ma nin lajay, lovin level
lajay. Malala nin. Nun ma ca nin
la müjí. Lovin quelel lis müjí ne'aj
patjá. Nun p'iyá quelel lojí jinwá, ca
quelel lis müjí yupj. Quelel la sojí na,
t'üc' lojí pjü way Moisés tjijyü'tá. 'Ücj
nin. 9Dios Popel vele: “Najas niyom
ma jamanun sejats'om tulucj. Najas
nequem ma jil jis vayum tulucj jilal.
Ma mü'ü'ná la p'a. Ma ca mpequem.
Ma jyas nsem la p'a jatatj”, Dios Popel
nin vele. Vele wa: “Quelel lis mijin

ne'aj patjá. Jipj p'iyá quelel la 'ejay
jinwá, ca quelel lis mijin yupj.” La
p'a quelel lojí na, pjü way lojí Moisés
tjijyü'tá. 10 La p'a quelel la sojí na,
lovin ma malala lojí yupj jilal. Mpes
ca jus nlayé la p'a quelel la sojí na,
'üsüs lojí pjü wayMoisés tjevelá.

11Nun solejé len̈ way nosis ncawa-
jas ca. Mpesmás 'ücj nun lojí quinam
pjü way napj tepyac jin. Ma la müjí
Dios ma jisas lajay jinwá. Nun tap-
atjaqué, tjijinaquetsja jinwá. Nujola
tapalas ca nin la müjí napj tepyac
jin. T'üc' way tepyonecj Jesucristo
po'ó. Mpes ca nlaca qjuis la püt'üs
Dios lal. Ts'ac' pülücj tepyala quinam,
mpes más len̈ way ca nlaca Dios nt'a
quinam. 12Gente pasal malala lajay.
Püste nt'a patja jinwá yupj. Más 'üsüs
ca mpalas p'a jawas. Len̈ way ca ma-
jawaques, Jesucristo jac' mpes. Mpes
más 'ücj ma newa malala lijicj, püste
nt'a patja lajay jinwá. Dios ts'uyupj
jaw nt'a patja jinwá; yupj lajay Dios
jos jin. Cupj Dios ts'uyupj, mpes más
'ücj jupj jos jin lijicj cupj. 13 Cupj jaw
nt'a pyatjaquecj jinwá,mpesmás 'ücj
pjü lijicj Dios jos jin. Po ma fiesta
'ata'a nun, nu lo müs mpes. Po ma
fiesta 'ata'a, nun se maná mpes. Dios
ma jisas jamanun sejats'om tulucj.
Nequem nenem jil jis voyum tulucj
jilal. Nin p'in quelel lajay. Ma la müjí
yupj jinwá. Ma la tjowe'lé la p'a jilal.
Po ma la tjajamanaqué nun.

14 Quina nun Jesucristo juts'a'á,
jupj ne cupj qjuis Jepa Püné. Mpes
nun polel lojí Dios jos jin. Yas nam
nunma jisastsja Jesucristo. Nunp'iyá
jisastsja jin, nin p'in la tjüjí. Pasal
malala la tjüjí. Ma la müjí niná
quinam.

14
Ma tjowelé malala lajay nun sejat-

jampan Jesucristompes.
1 Dios ts'uyupj nepénowa ma 'üsüs

sin tji'yüsa custjay Jesucristo po'ó.
Yupj quelel jil nun 'a nusí mulú nt'a.
Mvelé 'ücj jiquil. Ma 'üsüs sin tji'yüsa
custjay Jesucristo po'ó, mop'in ma

la mve'lé yupj jilal nin japon mpes.
2 Japon pis ma polel jalá. Nun lojá
pjü, nun poné pjü 'ücj la las. 3 Pis
ma jalá yupj. Mop'in ma mvelé yupj
malala, pis ma jalá mpes. Nin p'iyá,
najas yupj ma mvelecj nun malala,
nun pjü lojámpes. Nun 'üsüsDios lal,
jupj nin la nutjiji. 4 Dios jomozopan
yupj. Dios yupj jis Jepa. Nun yupj
jis jepapan tulucj. Más 'ücj nun ma
welé ncumalala yupj. Dios camveles
ncumalala yupj. T'üc'way caDios jos
jin la mijicj yupj; qjuis Jepa Dios 'ücj
polel jis capj p'ya'sa, ne nin.

5 Judiopan fiesta pülücj jatatj, 'a
si mulú Dios mpes. Nun nepénowa
judiopan; nin nujola 'ücj wa 'a nusí
mulú Dios mpes, nin jawas witjacj
p'iyá. Nepénowa nun popa nujola
'ücj ts'ac' la talata 'a nu mulus Dios
mpes. Manas 'ücj. Najas mponé ts-
jan mpes nujola niná. Nepénowa ma
yola nun nujola jinwá. Ma tjowelé
yupjmalala. 6Nepénowa javelepjmás
'ücj 'a si mulú nin jawas judiopan
'a si mulú na. Yupj yola qjuis Jepa
Jesucristo jos yupj ca nin la mijicj.
Mpes nin jawas 'a si mulú jupj mpes.
'Üsüs nin. La p'a wa javelepj ts'ac' la
talata na 'ücj 'a si mulú. Yupj yola
'üsüs niná qjuis Jepa Jesucristo lal.
Mpes yupj 'a si mulú na, nin lajay wa
qjuis Jepa Jesucristo mpes. 'Üsüs wa
niná. Nepénowa javelepj pjü 'ücj la
las. Wi'in ̈ Dios lal jalá mpes. Yupj
yola yupj jalá qjuis Jepa Jesucristo jos
jin. 'Üsüs nin. La p'a wa javelepj ma
polel jis la las pjü. Wi'in ̈ wa Dios lal
yupj jalá mpes. Yupj yola yupj jalá
qjuis Jepa Jesucristo jos jin. 'Üsüswa
niná. 7 Pjü way cupj lijicj, cupj mpes
p'in nin lijicj tulucj. Nca'lequecj ca
cupj Dios tjevele nam. 8 Cupj nyu-
cunucj na, cupj qjuis Jepa Jesucristo
juts'a'á cupj. Tecya'lequecj na, newa
jupj juts'a'á nsem cupj. Nyucunucj,
nin p'iyá, tecya'lequecj na, nin p'iyá;
mop'in jupj juts'a'á nsem cupj. 9Cupj
pjü Jesucristo juts'a'á. Nin mpes jupj
tepe'e, nin mpes jas tjijyünsa, tüpü'ü
niswá. Nin mpes Jepa Püné jupj

tecya'lin̈ jilal, patja jilal 'ots'ipj.
10 Mpes malala nin nun malala

welé Dios ts'uyupj po'ó yupj lajay
mpes. Malala nun ma nujisas Dios
ts'uyupj yupj p'a casá lajaympes. Ma
tjowelé ncu malala la tjajay la p'a.
Dios nin mveles ca. P'a jawas pjü
Dios wolap'a'a nlüjün̈ ca. Jupj ca
mveles ncu malala la tjajay. Nun ca
wolap'a'a nlüjüquéwa. Nin camveles
wa nun jilal. 11Dios Popel vele:
“T'üc' way napj pü'üs, nin vele qjuis

Jepa Dios.
Nin mpes pjü jis tic' ca jin

müjünsünün̈,
ca palá mpi'tjin̈ yupj napj
nawalap'a'á,

nin vele Dios.
Pjü way camvelecj Dios püné”,
Dios Popel nin vele. 12Mpes cupj pjü
ca nlüjüquecj Dios wolap'a'á, wola la
veles cupj la tjijicj mpes.

Más 'ücj la p'a ma malala liji nun
lojí mpes.

13 Mpes ma malala tjowelé niswá
la p'a mpes. Ma nin tjowelé yupj la
tjajay mpes. Nujola t'as nun p'iyá ca
'üsüs la müjí. Nepénowa malala lajay,
la p'a nin lajay mpes. 'In tjajama nun
lojí mpes. Najas gente ma malala
lajay, nun lojí mpes. 14 Jesús cupj
qjuis Jepa Püné, jupj mpes pülücj nin
tji'yüsa. Mpes napj selé pjü 'ücj la
las. Ve p'in jupj, pis p'in jupj; malala
tulucj jupj. Mop'in nepénowanin yola
malala Dios lal pis jalá yupj. Mpes pis
jalá na, malala lajay; yupj yola yupj
malala lajaytsja, newa nin la tjajay.
15 Pis lojá nun ca nacj. Dios popa p'a
wa nujus nyuca ca nacj. Jola Dios
ma jos pis lojá. Mop'in lyaja wa jupj
nun lojá mpes. Tjelyaja na pasal jola
jupj. Pasal jola jupj malala la tjiji,
nun la tjüjí jinwá la tjiji mpes. Mpes
nun ma 'üsüs lojí jupj lal, pis lojá na;
ma quelel lojí jupj. Dios popa niná
ma ca jos nsem Jesucristo ca nacj,
nun tjalajámpes. Mpesmás 'ücj lovin
ma nlajá pisis jupj nujus nyuca na.
Nujola t'as Jesucristo tepe'e jupjmpes
'ots'ipj. 16 Ca nacj la p'a javelepj nun

lojí malala. Nun nujola 'üsüs nin lojí.
Mop'in ma nin la müjí niswá. Mpes
yupj ma ca mvelecj malala lojí. 17Ma
nujola t'as pwisis ma polel lojá mpes.
Ma nujola t'as nun ma polel müsiqué
mpes. Dios más 'üsüs liji nun mpes.
Dios nu jyü'ta mpes 'üsüs lojí jupj jos
jin. Jupj nu jyü'ta mpes nin p'iyá
nujola, ne ma lo velelé nunwá. Mpes
wa 'ücjnujisas. Niná pjüway lojí Dios
Cjües nucopj p'ya'sa mpes. 18 Dios
ts'uyupj niná lajay na, t'üc' way tsji'
lajay Jesucristo mpes. Dios pasal 'ücj
jos yupj jilal. Gente la p'a 'üsüs ca
mvelecj yupj po'ó.

19 Mpes gente javelepj na cupj
malala lijicj, más 'ücj niná lovin ma
lijicj niswá. Mpes ma ca la mve'lecj
yupj. Nin p'iyá ca yola nsem. Yupj ca
más 'üsüs cus ncon̈cocj Jesucristo.

20 Dios popa nujus nyuca lojá ca
nacj, mpes nin p'iyá lyaja jupj. Jupj
jola Diosma jos niná lyaja, mpes t'üc'
way malala la tjiji niná tjelyaja na.
Malala pajal nin tepyala nun tjalajá
mpes. Dios liji jupj popa 'üsüs nsem;
nun la tjüjí mpes malala la tjiji jupj.
T'üc' way pjü 'ücj la las. Nin p'in
la p'a malala nyuca jola na nun lojá
mpes, malala niná lojá. 21 Ca nacj
pis lojá, vino müsiqué. Dios popa
pjaní ca nlajaswa ca nacj, nun tjalajá
mpes. Vino ca mü'üm ca nacj, nun
tjümüsiqué mpes. Mop'in jupj ca jola
nsemmalala la tjiji canacj. Mpesmás
'ücj pis ma lojá, vino ma müsiqué. Ca
nacj Dios popa pjaní ca nin la mijis,
nun la tjüjí jin p'iyá. Jupj ca malala
nyuca jola nsem nin la tjiji mpes.
Mpes más 'ücjma lojí niná.

22 Nun welé nu lo las mpes, niná
mvelé Dios lal la p'in. Ma ca mvelé
niná p'a jilal. Ca nacj pjaní jola 'ücj
pjü la las. Mpes nin lyaja. Ma jola
malala la tjiji. 'Ücj jos jupj. 23 P'a jola
pismalala la las. Mpes pis tjelyaja na,
malala la tjiji. Jupj pyonamalalaDios
lal pis lyaja jupj, mpes malala la tjiji
tjelyaja na. Nun nujola Dios jos ma
nin lojí,ma nin la müjí quinam. Nun
poné Dios jos ma nin lojí, mpes nin

lojí na, malala lojí.

15
Nin la müjí la p'a jisas jin. Ma la

tjüjí nujisas la p'in.
1 Pülücj cupj nin pyonecj 'üsüsway

pajal pülücj lijicj. Ma qjuiyola cupj
lyajacj mpes. Ma qjuiyola wa la p'a
casá. Dios ts'uyupj nepénowa ma
yola cupj jinwá. Yupj ma lajay niná,
más 'ücj cupj ma wa ca nin la mijicj
qjuiyus januc na. Cupj quelel lijicj,
más 'ücj ma nin lijicj. 2 Más 'ücj la
p'a ca 'ücj jisas nsem cupj qjuilal.
Mpes yupj pjü más ca jisas nsem Je-
sucristo. Mpes 'üsüs ca jis mpalas.
3 T'üc' way Jesucristo ma la tjiji jupj
p'iyá jostsja jin. Dios Popel vele jupj
tjevelá. Vele: “Gente malala tjow-
elepj jipj lal. Mpes malala wa tjow-
elepj napj lal”, Dios Popel nin vele.
Mpes qjuisin 'yüsa gentemalala tjow-
elepj Jesucristo lal, jupj Dios jos jin
la tjiji mpes. 4 Püna profetapan tapac
Dios mpes, cupj qjuisin 'yüsa la qjuis
tjajay mpes tapac yupj. Yupj tapac,
Dios Popel jupj. Niná tapac mpes jus
nlayecj Dios pajal 'üsüs liji cupjmpes.
Ninmpesma pajal lecj jeyacj. Malala
pyala na, newa lijicj Dios jos jin. Dios
mpes tapac mpes, cupj selecj 'üsüs ca
qjuis mpalas.

5Dios qjuis capj p'ya'sa newa 'üsüs
lijicj malala qjuesé palá na. Dios
qjuis capj p'ya'sa mpes jus nlayecj
jupj 'üsüs liji cupj mpes. Ma pajal lecj
jeyacj. Najas jupj ca nucopj mp'a'sas
nun pjü way lovin nin p'iyá ca nu-
jola nsem nunwá. Niná Jesucristo
qjuisin tji'yüsa la tjiji jupj jos nin lijicj.
6Nin p'iyá nujola na, nun pjü 'amulú
'üsüs ca mvelé Dios po'ó. Jupj Jesu-
cristo Popay. Jesucristo cupj qjuis
Jepa Püné.

Judiopan tulucj sin 'yüsa wa Dios
tjevelá.

7 Jesucristo tjüwüi'i cupj qjuilal.
Nin p'iyá,najas nunmwi'iqué caDios
ts'uyupj pjü way jilal, jiquil na nun 'a
nusí mulú nt'a. Mpes gente ca 'üsüs
mvelecj Dios po'ó. 8 Cristo tjac' nosis

nt'a, judiopan jis capj lo p'acj. Dios
jostsja yupj ca jus nlayecj jupj nin
liji jupj tjevele jin. Püna jupj tjevele
judiopan mwalá jilal nin la mijis ca.
9Cristo tjac' 'üsüs lamijiswa judiopan
tulucj jilal. Dios jostsja yupj 'üsüs
mvelecj jupj po'ó. Dios Popel vele:
“Napj ca mvelé judiopan tulucj jilal

pasal püné way jipj.
Nejets'es ca jipj mpes.”
Dios Popel nin vele. 10Vele wa:
“Judiopan tulucj, lowa nun

Dios gente 'a si mulú nt'a, ju-
diopan yupj.

'Ücj nujisas t'as pjü way nun yupj jis
lal.”

11Dios Popel vele wa:
“Najas judiopan tulucj pjü way 'üsüs

mvelecj qjuis Jepa Dios po'ó.
Najas yupj pjü nejets'en ̈ jupj 'üsüs.”
12 Isaías tepyaca:
“Isaí ts'uyupj popap'iyápüsnaya tap-

atja,
pülücj tepyala.

Yupj ts'uyupj popa p'iyá püs naya
mpatjam, pülücj nsem yupj.

Yupj sin popa pjaní ca müjü'tüs ju-
diopan tulucj,

nin campalas Dios ca la mijis.
Jupj mpes yupj ca jus nlayecj

pajal 'üsüs ca jis mpalas”,
Isaías nin tepyaca.

13T'üc'way 'üsüs ca jis mpalas Dios
ts'uyupj. Dios jis capj p'ya'sa ca jus
nlayecj niná. Najas Dios ca nucopj
mp'a'sas ne nun pasal 'ücj nujisas
nsem. Najas jupj ca nucopj mp'a'sas,
mpes nin p'iyá nujola nsem. Najas
ma la mve'lé ca nunwá. Najas ca
nin nsemnun jilal jupj tjevele toponé
mpes. Nun pasal ca jus nlayé 'üsüsnu
mpalas. 'Ücj ca jus nlayé niná, Dios
Cjües pünémpes.

14 Natjampan, napj selé nun pasal
'üsüs way lojí. Napj selé pasal 'üsüs
nusin tji'yüsa Dios po'ó, Jesucristo
po'ó 'ots'ipj. Napj selé 'ücj sin 'yüsa lojí
nunwá. 15Najas nujola mpalas napj
tepyac mpes, nin mpes pyac quinam
nunmpes. Más 'ücj niná nujola nsem
niswá,mpesma lecj tjeyá tepyacniná

nun mpes. Dios jos napj nin velé la
p'a jilal jupj mpes. Pasal 'üsüs way
la tjiji jupj napj lal. 16 Jupj nin tje-
jyama tsji' lejay Jesucristo mpes ju-
diopan tulucj nt'a. Jupj jos 'üsüs se
palá wa judiopan tulucj jilal. Napj jis
wala velé pasal 'üsüsnin tepyala Dios
mpes. Napj sacerdote jinwá lejay
yupj mpes. Napj lejay mpes, Dios 'ücj
jos pyala judiopan tulucj jilal. Yupj
Dios juts'a'á se palá, jupj Cjües nin liji.

17 Napj se con ̈ Jesucristo, mpes
pasal 'ücj najas lejay niná Dios mpes.
18 Jesucristo ncapj tjep'ya'sa 'ücj le-
jay Dios jos jin judiopan tulucj nt'a.
Mpes judiopan tulucj po jisasquinam
Dios tjevelá. Napj niná ca mvelé p'in,
la p'a casá ma ca mvelé. Judiopan
tulucj jisas Dios tjevelá napj tjevelé
mpes, napj la tjejay mpes 'ots'ipj.
19Napj pajal 'üsüs la tjejay yupj nt'a,
yom p'in ma polel liji jinwá. 'Üsüs
polel lejaytsja Dios Cjües la tjiji; pasal
püné way jupj. Yupj pasal yólatsja
tjunuc mpes. Mpes quina po jisas
Dios tjevelá. Napj tjumJerusalénmpe
Ilírico nt'a, ne'aj jun ta'á judiopan tu-
lucj jis walap'a'a tjevelé pasal 'üsüs
tepyala Cristo mpes. 20 Yupj jis
walap'a'a lovin quelel veletsja pasal
'üsüs tepyala Cristo mpes. La p'a
wa tjowelepj wa Jesucristo po'ó. Ma
quelel jum yupj tjowelepj nt'a. P'a
nt'a quelel jum. Jesucristo po'o ma
sin tji'yüsa nt'a, yupj jilal quelel velé
napj. 21Dios Popel vele:
“Gente pülücj lovin ma tjepjyacan̈

jupj po'ó.
Yupj ca mpjacan̈.

Lovin ma tjepjyacan̈ ca sin mü'üsüs
jupj po'ó.”

Dios Popel nin vele.
Pablo quelel jámatsja Roma nt'a,

pülücj patja nt'a.
22 Napj pasal la pülücj tjevelet-

sja pülücj jilal Dios tjevelá Jesucristo
po'ó. Mpes ma polel tjum nun nt'a.
23Quina tecyawaja la veles qui'á. Año
pülücjmpes po quelel nujus nyuctsja
napj. 24MpesEspañant'a jumna, nun
nt'a quelel jum nujus la nuc. Mpü'üs

ca nun jilal mes nepénowa. Locopy-
aya camis España nt'a. Napj najas no
'oyá,mpes 'ücj polel mis España nt'a.

25 Mop'in ma polel jum nun nt'a
custjay. Quina napj ca mis Jerusalén
nt'a, Dios ts'uyupj jilal la 'ayas
ne'aj. 26 Jerusalén po'ó Dios ts'uyupj
nepénowa jis t'emel cjuwá yupj.
Dios ts'uyupj Macedonia po'ó t'emel
tja'ayapj yupj mpes. Acaya po'o
patja nin p'iyá la tjajay. Po quelel
ja'ayaptsja. Mpes yupj tja'ayapj,
napj jet' Jerusalén po'ó la 'ayas.
27 T'üc' way po quelel ja'ayaptsja
yupj mpes. Dios mwalá way tjevele
judiopan jilal Jerusalén po'ó. P'a
jawas judiopan tulucj sin tji'yüsa wa
Dios tjevelá, mpes 'üsüs jis tepyala
wa. Mpes 'ücj judiopan tulucj 'üsüs
lajay judiopan jilal. Mpes yupj quelel
se 'ayaptsja judiopan mpes Jerusalén
po'ó. 28 Quina jum Jerusalén nt'a,
niná jis ma'ayá. Niná tje'yá na, mis
España nt'a. Mis wa ca nun nt'a.
29 'A mulú jyatjaquecj na, napj selé
Jesucristo ca pajal 'üsüs la mijis cupj
mpes.

30 Natjampan, nun pjü witjacj po
jisas wa qjuis Jepa Jesucristo, napj
jinwá. Nun quelel lojí nunwá, Dios
Cjües nin liji. Mpes po najas la pülücj
welé Dios lal napj mpes. Nin lojí na,
pajal ncapj p'o'sá. 31 Judiopan pülücj
ne'aj patja Judea po'ó,ma japon Dios
tjevelá. Najas yupj ma malala la na-
jay. Mpes najas nun nin welé Dios
lal napj mpes. Najas Dios ts'uyupj
Jerusalén po'o patja nt'anquecj napj
jis ma'ayá. 32Mpes nun nt'a tjum na,
ca 'ücj najas nsem. 'A mulú pajal 'ücj
qjuisas mpalas Dios mpes. Tsjay 'ücj
najas nsem. Dios jos, t'üc' way 'ücj
mis nun nt'a. Ma jos, ma jum. Pasal
quelel jum.

33 Ma nujola nsem pjü mpes, Dios
nin liji. Najas Dios lovin nu jyama
nun. Amén.

16
Pablo süs wa liji pülücj jilal Roma

po'ó.

1FebeDios popawa jupj. Jupj pasal
jis capj p'ya'sa Dios ts'uyupj Cencrea
po'ó. Pasal tsji' liji Dios mpes ne'aj.
Pasal 'üsüs way jupj. 2 Mpes nun
nt'a jama na, najas mvelé 'ücj pü'ü
ne'aj. Jupj se con̈ca wa qjuis Jepa
Jesucristo. Dios popa campa jac' na,
más 'ücj Dios ts'uyupj wi'in ̈ jupj jac'
na. Mpes po tjüwüi'iqué Febe jama na
nun nt'a. Tja'ayá jupj jos; jupj pasal
jis capj tjep'ya'sa la p'a pülücj. Ncapj
tjep'ya'sa wa jupj.

3 Süs wa la müjí Priscila lal, Aquila
lal nin wa. Pasal tsji' la tjajay napj
lal Jesucristo mpes. Newa tsji' la-
jay Jesucristo mpes. 4 La p'a quelel
na 'ünantsja na, ncapj tjap'acj yupj.
Ma yólatsjamalala jis mpalas ca nacj.
Napj wüi'is yupj mpes. Jun ta'á ju-
diopan tulucj pülücj Dios ts'uyupj wa
yupj quinam. 'A si mulú yupj. Yupj
wi'in ̈ wa Priscila lal, Aquila lal wa,
yupj la tjajay mpes.

5 Süs wa la müjí Dios ts'uyupj yupj
jis wa nt'a 'a si mulú witjacj.
Süs wa la müjí Epeneto lal. Napj

pasal quelel lejay jupj. Quina pülücj
jisas Cristo Asia po'ó. Ne'aj Epeneto
mwalá way jostsja jupj.

6 Süs wa la müjí María lal. Pasal
yümücj tsji' la tjíjitsja Dios mpes nun
nt'a.

7 Süs wa la müjí Andrónico lal,
Junías lal wa. Yupj judiopan napj
jinwá. Cawilta mo'o tjatja napj lal.
Apostolpan salejepj yupj pasal 'üsüs
way. Napj se con̈ Cristo, mop'in yupj
mwalá way sa con̈tsja jupj napj lal.

8Süswa lamüjí Amplias lal. Quelel
lejay jupj. Jupj se con̈cawa qjuis Jepa
Jesucristo.

9 Süs wa la müjí Urbano lal. Tsji'
liji wa Cristo mpes. Süs wa la müjí
Estaquis lal. Quelel lejay jupj.

10 Süs wa la müjí Apeles lal. Jupj
la tjiji mpes, selecj t'üc' way jupj
se con̈ca Cristo. Süs wa la müjí
Aristóbulo ts'uyupj jis lal.

11 Süs wa la müjí wa Herodión lal.
Judío jupj napj jinwá. Dios ts'uyupj
nepénowa patja wa Narciso wo nt'a.
Süswa lamüjí yupj jilal.

12Süswa lamüjí Trifena lal, Trifosa
lal 'ots'ipj. Lovin tsji' lajay qjuis Jepa
Jesucristo mpes.
Süs wa la müjí wa Pérsida lal. Dios

ts'uyupj pasal quelel lajay jupj. Pasal
yümücj tsji' la tjiji qjuis Jepa Jesu-
cristo mpes.

13 Süs wa la müjí Rufo lal. Jupj
pasal 'üsüs liji qjuis Jepa Jesucristo jos
jin. Süs wa la müjí jupj jamay. Jupj
ts'uyupj quelel liji jinwá, nin p'iyá la
tjiji jupj napj mpes.

14 Süs wa la müjí Asíncrito lal, Fle-
gonte lal wa. Süs wa la müjí Hermes
lal, Patrobos lal wa, Hermas lal wa.
Dios ts'uyupj 'a si mulú yupj nt'a. Süs
wa lamüjí yupj jilal.

15 Süs wa la müjí wa Filólogo lal,
Julia lal wa. Süs wa la müjí Nereo
lal, jupj to'o lal wa. Süs wa la müjí
Olimpas lal. Dios ts'uyupj 'a si mulú
yupj nt'a. Süswa lamüjí yupj jilal.

16 La nüjüsüqué na nun popé, la
tjalapaná nunwá. 'Ücj nujisas t'as nu-
jus tjunucú nusin popé. Dios ts'uyupj
pjü way qui'á süswa la tjajay.

17 Nun t'üc' way nusin tji'yüsa.
Quina nepénowa ne'aj p'a casá
sin 'yüsa lajay. Gente la velel
yupj javelepj mpes. Dios ts'uyupj
nepénowamajisas Jesucristoquinam,
yupj sin 'yüsa lajaympes. Natjampan,
najas nun jus nlayé pjacj sin 'yüsa
lajay niná. Ma jis capj ncon̈có. 18Yupj
ma tsji' lajay Cristo mpes, jupj cupj
qjuis Jepa Püné. Yupj lajay yupj p'iyá
jisas jin p'in. Jisas la p'a yola yupj
t'üc' way javelepj. Mpes yupj lovin
'üsüs javelepj pülücj jilal. Mpes niná
po japon yupj javelepj. Niná len ̈way
japon la p'a javelepj jin. Ma jus nlay
la tsuwil yupj.

19Pjü sin tji'yüsanunpasal 'üsüs lojí
Jesucristo jos jin. Mpes tsjay 'ücjnajas
nun mpes. Najas nun jus nlayé más
'ücj 'üsüs lojí lovin. Najas lovin ma
lojí malala. 20 Satanás malala quelel
liji nun jilal. Mop'in len ̈ way ma ca
polel la mijis niná. Dios ca la mijis
ca malala mpalas Satanás. Nun más

püné nsem jupj lal. Dios la qjuismijis
nema ca qjuiyola nsem pjümpes.
Najas Jesucristo lovin 'üsüs la nu-

mijis. Jupj cupj qjuis Jepa Püné.
21 Timoteo süswa la tjiji. Pasal tsji'

la tjiji napj lal Jesucristo mpes. Lucio
süs wa la tjiji, Jasón 'ots'ipj, Sosípater
'ots'ipj. Judiopan yupj napj jinwá.
22 Tercio pyaca papel niná napj velé
mpes. Süs wa la tjiji jupj. Dios popa
wa jupj.

23Gayo süswa la tjiji. Jupj lal pü'üs
quinam. Dios ts'uyupj qui'á 'a simulú
jupjwont'a. Erasto süswa la tjiji. Jupj
t'emel jyama qui'á pülücj patja nt'a.
Cuarto süs wa la tjiji. Jupj cupj qjuis
catjam wa Jesucristo mpes. 24 Najas
Jesucristo 'üsüs la mijis nun pjü jilal.
Jupj cupj qjuis Jepa Püné. Amén.

Pablo tecyawaja tepyaca.
25 Dios 'ücj liji nun lovin ca nin la

müjí jupj jos jin. Nun jis walap'a'a
tjevelé tsjan niná pajal 'üsüs jis
tepyala gente jis lal Jesucristo la tjiji
mpes. Nin mpes solejé 'onin ne ca
nin la müjí Dios jos jin. Quina Dios
qjuisin tji'yüsa la qjuis tjiji tsjan niná
jupj lijá. Niná ma sin tji'yüsa lis
tjiji püna tapatjá. 26 Quina Dios sin
tji'yüsa lis tjiji gente jis lal nin liji jupj
Jesucristo mpes. Niná profetapan
nin tapac wa. Yupj tapac, Dios Popel
jupj. Nin tapac gente jun ta'á patja
'ücj jis la pon Jesucristo lal. 'Ücj
wa nin lajay jupj jos jin. T'üc' way
Dios lovin ma mpa'is ca. 27 Najas
cupj lovin pasal 'üsüs mvelecj Dios
po'ó. Nin najas Jesucristo la qjuis tjiji
mpes. Dios p'in selé pjü way. Amén.

Papelmwalá Pablo
tepyaca Corintomo'o

tapatjampes
1 Napj Pablo. Dios la ntjet'á ca

apóstol nsem napj. Nin tjejyama la
veles la p'a jilal jupj mpes. Jupj jos
napj velé Jesucristo po'ó. Sóstenes
já'asa napj lal. Jupj qjuis catjam Jesu-
cristo mpes. 2Nun Dios ts'uyupj Cor-
into po'o potjaqué. Nun Dios juts'a'á
nu tepyala, Jesucristo la tjiji mpes.
Nun Dios ts'uyupj, Dios la nu t'ya
mpes. Quina papel ca mpaquecj nun
mpes. Jun ta'á gente Jesucristo lal
japon wa, nun jinwá. Javelepj wa
jupj lal, nun jinwá. Jupj yupj jis Jepa
Püné. Jupj Jepa Püné wa cupj mpes.
Pyaquecj wa yupj pjü waympes.

3 Dios cupj qjuis Papay. Jesucristo
cupj qjuis Jepa Püné. Najas yupj 'üsüs
la mijicj nun mpes. Najas ma nujola
nsem pjümpes, yupj nin la nusejay.

Dios 'üsüs la tjiji Corinto mo'ó tap-
atjampes.

4Dios pasal 'üsüs la tjiji nun mpes;
nin mpes lovin wüi'is Dios lal nun
mpes. Nin la nutjiji Jesucristo la tjiji
mpes. 5 Dios pasal 'üsüs la nutjiji,
Jesucristo la tjiji mpes. Quina polel
welé la p'a jilal Dios nin jos mpes.
Quina polel sin 'yüsa wa jupj nin jos
mpes. 6Nun jiswala tjevelecj na Jesu-
cristo po'ó, pasal 'üsüs nusin tji'yüsa.
Pasal nujisas cupj tjevelecj. 7 Mpes
Dios nu tje'yaya nin polel lojí jupj
jos jin. T'üc' way Dios se 'aya jupj
ts'uyupj nin polel lajay jupj jos jin.
Dios se 'aya gente 'ücj lajay, niná pjü
way nu tje'yaya 'ücj lojí. Nun pjü way
p'a casá 'ücj lojí, mpes 'a mulú jot-
jaqué na, pjü way 'ücj lojí. Nun pasal
lu nucú ne ca ncuwim niswá Jesu-
cristo. Jupj cupj qjuis Jepa Püné. 8Ma
selecj tsjan jawas ncuwim jupj. Ni-
nana selecj: Dios ca nucopj mp'a'sas,
mpes nun lovin ca cus ncon̈có. Nin
jawas jyawca na, Dios ca mveles pjü

jilal ncu 'üsüs way yupj jupj lal. Nin
jawas jyawca na, jupj ca mveles nun
'üsüs way jupj lal. 9 Dios ca la mijis
jupj tjevele jin. Jupj nucopj tjep'ya'sa
toponé Jatjam lal, mpes quina nun
nin p'in nujola jupj Jatjam jinwá.
Jupj Jatjam Jesucristo cupj qjuis Jepa
Püné.

Dios jos jupj ts'uyupj yuwal yola
yuwá.

10 Natjampan, po najas nin p'iyá
nujola nun. Najas ma lo velelé
nunwá. Jesucristo jos napj nun jilal
velé niná, jupj cupj qjuis Jepa Püné.
Najas pjü way nun t'üc' way poné
lovin. Najas nin p'iyá nujola nun.
11Natjampan, Cloéwont'apatja tjow-
elepj napj lal nun po'ó. Nawala tjow-
elepj nun lo velelé nunwá. 12 Nun
popa nepénowa javelepj: “Más 'ücj
cupj qjuisin 'yüsa Pablo velá”. La p'a
wa javelepj: “Cupj po qjuisas Apo-
los velá”. La p'a javelepj: “Más 'ücj
cupj qjuisin 'yüsa Pedro velá”. La
p'a javelepj: “Cupj po qjuisas Cristo
velá”.

13 Cristo pjaní jupj. Mop'in nun
ma nin p'iyá nujola. Malala nin.
Napj ma ntipü'í cruz po'ó nun mpes.
Nunbautizarnu tepyalana, nunnapj
nats'a'á tulucj nu tepyala nun. Nun
Jesucristo juts'a'á nu tepyala. 14Napj
Crispo bautizar la tjejay la p'in; Gayo
bautizar la tjejay wa. Ma bautizar
la tjejay p'a. Mpes wüi'is Dios lal.
15 Pjü ma polel javelepj napj bauti-
zar la nutjejay. Ma polel javelepj
nun napj nats'a'á. 16 Estéfanas wo
nt'a patja bautizar la tjejaywa; quina
nola tepyala. Ma selé ncu bautizar la
tjejay la p'a wa. 17 Jesucristo nin tje-
jyamabautizar lejaympes tulucj. Nin
tjejyama la veles gente jis lal tsjan
'üsüs la tjiji gente mpes. Ma nin velé
napj pülücj selé. Najas yupj ca jus
nlayecj Jesucristo tepe'e yupj mpes
cruzpo'ó,mpes 'üsüswaca jismpalas
yupj.

Dios 'üsüs liji gente jis lal, Jesucristo
cruz po'o tepe'e mpes.

18Cupj velecj gente jis walap'a'á Je-
sucristo cruz po'o tepe'e, jas tjijyünsa
niswá. Nepénowama jisas Jesucristo,
mpes pajal malala se palá yupj, ma
japon mpes. Yupj ma jisas cupj niná
velecj. Ma qjuiyola jin velecj jin yola
yupj. Cupj nin pyonecj Jesucristo
tepe'e cruz po'ó, jas tjijyünsa niswá.
Mpes Dios qjuis capj tjep'ya'sa, nin
mpes ca mpatjaquecj jupj lal. 19Dios
Popel vele:
“Nepénowa yola pasal salejepj yupj.
Yupj javelepj yupj ca la mijicj mpes;

yola 'üsüs ca nin la mijicj.
Ma ca mpalas yupj javelepj jin, napj

ca lamejayma ca ninmpalas.”
Dios Popel nin vele. 20 Gente
nepénowa yola yupj p'iyá pülücj
salejepj yupj. Nin tulucj. Niyom
Moisés popel sin 'yüsa lajay yola
pülücj salejepj yupj Moisés tjevele
mpes. Nin tulucj. Gente nepénowa
pajal 'üsüs javelepj nosis casá pyala
po'ó. Pajal 'üsüs yola jinwá javelepj,
mpes la p'a wa len ̈ way japon yupj
tjowelepj. Newa ma pülücj salejepj
yupj. Yupj yola yupj p'iyá salejepj
tsjan 'üsüsway lajay. Nin tulucj. Dios
qjuisin tji'yüsa la tjiji yupj ma yola
jinwá javelepj jupj lal.

21Gente javelepj yupj ca nin la mi-
jicj ne Dios ca jis capj ncon ̈cos. Dios
ma jis capj ncon̈cos yupj lajay mpes.
Ma ca nin mpalas. Dios lovin selé
tsjan más 'üsüs la mijis. Jupj 'ücj
jostsja gente 'ücj ca mpatjam jupj lal
yupj japon mpes p'in. Jupj jis capj
p'ya'sa ne 'ücj patja yupj. Nin mpes
cupj velecj la p'a jis walap'a'á Jesu-
cristo po'ó. Nepénowa yola cupj ma
qjuiyola jin velecj. 22 Yom sin 'yüsa
liji na judiopan jilal, yupj jisas jupj
pajal 'üsüs liji, yom p'in ma polel
liji jinwá. Mpes yupj ca mponecj
yom niná tjevelá. Judiopan tulucj po
quelel pjyacan̈ pülücj jas tji'yüsa velá.
Yola jupj pasal selé, mpes yupj japon
jupj lal. 23 Cupj velecj Jesucristo
po'ó. Velecj jupj tepe'e cruzpo'ógente
mpes. Judiopan ma japon Jesucristo
judiopan jis jepa jupj. Ma japon yupj

jis jepa ca cüpa'is cruz po'ó. Judiopan
tulucj ma wa jisas Jesucristo. Cruz
po'o tepe'empeswama jisas jupj. Ma
qjuiyola jin velecj jin yola yupj.

24Mop'in nin, Dios lis t'ya judiopan
nepenowá, lis t'ya wa judío tulucj
nepenowá. Dios jis capj tjep'ya'sa 'ücj
jis la pon Jesucristo lal. Cristo mpes
Dios 'ücj liji niná jupj 'üsüs liji yupj
mpes. Dios seletsja 'onin ca 'üsüs lis
mijis Cristo mpes. 25 Gente malala
nyuca yola Dios nin liji mpes. Yupj
yola jupj ma jola jin liji. Mop'in jupj
selé 'üsüsway liji. Máspülücjwayselé
jupj pjü jilal. Jesucristo tepe'e cruz
po'ó. Mpes gente yola Dios püné jin
tulucj la tjiji Jesucristo lal. Newa nin,
Dios más püné pjü jilal.

26 Natjampan, nujola t'as 'oyn
nyuca lojitsja Dios la nu t'ya na. Nun
pülücj jus nlaytsja tulucj. Nun popa
pjaní way p'in pülücj salejeptsja.
Nun noypan tuluctsja. Nun popa
pjaní way p'in noypan waytsja, la
p'a nin tulucj. Nun jis papay noypan
tuluctsja. Nun popa pjaní way p'in
jis papay noypan waytsja, la p'a nin
tulucj. 27 T'üc' way nepénowa pülücj
salejepj tulucj. Mop'in nin, Dios lis
t'ya yupj. La p'a wa nin yola gente
niná ma yola jinwá javelepj. Yola
yupj p'iyá pülücj salejepj. P'a jawasa
yupj ca jismaycas; ca jus nlayecj Dios
lis t'ya gente niná, yupj ne pülücj
salejepj tulucj. Ca jus nlayecj yupj
p'iyá 'ots'ots' way p'in salejepj. Dios
ts'uyupj nepénowa noypan tulucj.
Mop'in nin, Dios lis t'ya yupj. La p'a
wa nin yola gente niná noypan tulucj
yupj. Yola yupj p'iyá noypan. P'a
jawas yupj ca jus nlayecj Dios lis t'ya
gente niná, yupj ne noypan tulucj. Ca
jis maycas yupj; ca jus nlayecj yupj
p'iyá ma t'üc' way noypan. 28 Dios
ts'uyupj nepénowa noypan tulucj. La
p'a ma quelel la sajay yupj. Yupj
javelepj noypan tulucj malala. Dios
ma nin vele. Dios lis t'ya noypan
tulucj. Noypan ca nucucj Dios lis
t'ya noypan tulucj. Ca jus nlayecj
yupj p'iyá tsjicj way. Dios jostsja

noypan ca jus nlayecj yupj p'iyá tsjicj
way, mpes jupj lis t'ya noypan tulucj.
29Mpes pjü ma polel javelepj Dios lal
yupj más noypan la p'a jilal.

30Dios la tjiji mpes, nun Jesucristo
so con ̈có. Dios seletsja tsjan 'üsüs
la mijis lovin. Nin la tjiji Jesucristo
mpes. Dios la tjiji cupj qjuisin 'yüsa
wa niná. Dios la qjuis tjiji cupj
'üsüs jupj lal quinam Jesucristompes.
Quina cupj Dios juts'a'á Jesucristo
mpes. Jupj mpes Dios perdonar la
qjuis tjiji malala nyuca la tjijicj, ne ca
'üsüs nsem cupj lovin jupj lal. 31Nin
mpes nin ca nsem Dios Popel vele
jinwá. Nin vele: “Ma ca mvelé nun
p'iyá 'üsüs; camvelé nun jis Jepa Dios
'üsüs la tjiji nunmpes”.

2
Pablo tjevele yupj jilal Jesucristo

mpes la p'in.
1 Natjampan, nun nt'a tjum na,

nun jis walap'a'a tjevelé Dios tjevele
mpes. Yom püné jinwá tjevelé tu-
lucj. Ma pajal 'üsüs tjevelé. Pülücj
nin tji'yüsa jinwá tjevelé tulucj. 2Nun
jilal tjevelé Jesucristo mpes la p'in,
tjevelé jupj tepe'e cruz po'ó. Niná
quelel veletsja la p'in. 3 Nun nt'a
tjum na, napj nólatsja ma polel 'üsüs
veletsja nun jilal. Pajal lecj jeyatsja
napj. 4Nun jis walap'a'a tjevelé Dios
mpes. Nusin tji'yüsa la tjejay tsjan jos
jupj. Nepénowa pasal salejepj yupj,
'üsüs polel javelepj yupj. La p'a len̈
way japon yupj javelepj. Yupj jinwá
tjevelé tulucj. Nun jilal tjevelé Dios
jostsja jin la p'in. Jus nlayetsja napj
tjevelé jupj jostsja jin. Jus nlayetsja,
Dios Cjües la tjiji mpes; püné jupj.
5 Nin mpes toponé napj tjevelé, nin
mpes nujisastsja Jesucristo, Dios pjü
'ücj liji mpes. Nin mpes nujisas Jesu-
cristo, 'üsüs tjevelé mpes tulucj.

Qjuisin 'yüsa Dios jos jin, jupj Cjües
qjuisin 'yüsa liji mpes.

6 Dios ts'uyupj nepenowá pasal
jisas Jesucristá,pülücj sin tji'yüsaDios
po'ó. Mpes más pülücj sin 'yüsa lijicj
yupj jilal Dios po'ó. Cupj velecj tsjan

niná Dios jos yupj ca sin mü'üsüs.
Cupj sin 'yüsa lijicj gente p'in sin 'yüsa
lajay jinwá tulucj. Cupj sin 'yüsa li-
jicj noypan sin 'yüsa lajay jinwá tu-
lucj. Yupj jajütütj nosis casá quinam.
Más tsjicj way nsem yupj p'a jawas.
7Cupj velecj niná Dios jos yupj ca jus
nlayecj. Püna gente ma sin tji'yüsa
niná. Quina patja ma sin 'yüsa wa.
Nosis cjuwatsja na, Dios niná tjevele.
Tjevelenin lamijis pajal 'üsüs caqjuis
mpalas. Dios tsjay 'üsüs ca la mi-
jis cupj qjuilal. 8 Noypan nosis casá
patja ma sin tji'yüsa niná. Qjuis Jepa
Jesucristopasal 'üsüs,pasalpüné, jupj
Dios Jatjam mpes. Ma sin tji'yüsa
niná, mpes tjü'ünan jupj, tepe'e cruz
po'ó.

9Newa nin, Dios la tjiji jupj tjevele
jin. Dios Popel vele:
“Nepénowa quelel lajay Dios.

Dios tjevele tsjan la mijis yupj
mpes.

Gente lovin ma tjunuc jin ca la mijis
jupj.

Lovin ma tjepjyacan̈ jin la mijis
jupj.

Lovin ma yólatsja jupj ca nin la mijis
jupj”,

Dios Popel nin vele. 10 Dios tjevele
jupj ca la mijis, niná qjuisin tji'yüsa
cupj. Dios jas tjejyama jupj Cjües
qjuisin mü'üsüs la mijis niná. Dios
Cjües pjü selé. Pjü selé jupj Dios po'ó.

11Gente pjüma salejepj 'oyn nyuca
jola la p'a. Jupj cjües p'in selé 'oyn
nyuca jola jupj. Jupj cjües jos mo'o
já'asa. Nin p'iyá Dios lal. Dios
Cjües p'in selé 'oyn nyuca jola jupj.
12 Dios jas tjejyama jupj Cjües cupj
nt'a, qjuisin 'yüsa la mijis jupj; nin
mpes qjuisin 'yüsa tsjan niná Dios la
tjiji cupj mpes. Diosma qjuis tje'yaya
cjües p'a wa, nosis mpe p'in; jupj
Cjües qjuis tje'yaya. 13 Dios 'üsüs la
tjiji cupj mpes, niná p'iyá velecj la
p'a jilal. Dios Cjües qjuisin tji'yüsa
la tjiji, niná velecj la p'a jilal. Niná
gente p'in qjuisin tji'yüsa la tjajay tu-
lucj. Sin 'yüsa lijicj Dios Cjües jatatj
jilal. Dios Cjües qjuisin tji'yüsa la tjiji,
ne nin p'iyá sin 'yüsa lijicj yupj jilal.

14Gente pülücj yusapj p'in; Dios Cjües
ma pü'ü yupj jisas mo'ó. Mpes yupj
ma japon Dios 'üsüs la tjiji cupj mpes.
Yupj yola cupj ma qjuiyola jin velecj,
Jesucristo po'o velecj na. Ma polel
sin 'yüsa cupj velecj na; Dios Cjües len̈
yupj jisas mo'ó. Dios Cjües qjuisin
'yüsa liji Dios mpes. 15 Nepénowa
jatatj Dios Cjües. Yupj salejepj pjü
mpes ncu 'üsüsway, ncumalala niná.
Nepénowa ma jatatj Dios Cjües; yupj
januc Dios Cjües jatatj, januc yupj
lajay. Newa ma sin 'yüsa ncu 'üsüs
lajay; ma jatatj Dios Cjües, mpes ma
sin 'yüsa yupj. 16Dios Popel vele: “Pjü
way ma sin 'yüsa tsjan jola qjuis Jepa
Dios. Pjüma salejepj jupj selé jin. Ma
polel javelepj tsjan más 'ücj la mijis
Dios”, Dios Popel nin vele. Mop'in
tya'acj cupj Dios Cjües. Mpes cupj
polel qjuiyola Jesucristo jola jinwá.

3
Corinto mo'o patja nin lajaytsja

Dios Cjüesma jatatj jinwá.
1 Natjampan, pülücj quelel velet-

sja napj Dios po'ó. Newa ma polel
nusin 'yǘsatsja pjü; nun nosis casá
patja jinwá nujólatsja, Dios Cjües ma
jatatj jinwá, ne nin. Napj velé Dios
Cjües ma jatatj jilal, nin p'iyá tjevelé
nun jilal. Nepénowa 'in lacasana
way jisastsja Jesucristo. Ma pülücj
sin tji'yüsa custjay Dios po'ó. Nun
yupj jin p'iyá. 2 Nasa ca mvelé ts-
jan mpes ca jus nlayé niná. Tsjicj
tsots' tsyo'o p'in. Ma polel lyaja jupj.
Nepénowa 'in lacasana jisastsja Jesu-
cristo; tsjictjacj jinwá yupj. Yupj jis
lal velé tsots' jinwá; costa tulucj. Niná
sin 'yüsa la p'in. Ma polel sin 'yüsa
p'am. Nin p'iyá tjevelé nun jilal. P'a
ma polel nusin 'yǘsatsja. Newa ma
polel p'a nusin 'yüsa; 3 nun newa lojí
Dios Cjües ma jatatj jinwá, ne nin.
Nun jomaqué. Nun lo velelé. Mpes
t'üc' way nin lojí Dios Cjües ma jatatj
lajay jinwá. Gente p'in jinwá lojí
nun. 4 Nun nepénowa welé: “Más
'ücj qjuisin 'yüsa Pablo velá.” La
p'a javelepj: “Cupj po qjuisas Apolos

velá”. Mpes nun lo velelé, Jesucristo
ma jisas lajay jinwá.

5 Apolos püné tulucj. Napj püné
tulucj wa. Cupj tsji' lijicj la p'in Dios
mpes. Nun toponé Jesucristo po'ó,
nun jis lal tjevelecj mpes. Cupj lijicj
Dios jos jin la p'in. 6 Cupj Dios mo-
zopanp'in. Dios jos gentemponecj Je-
sucristo po'ó. Jupj lal japon jupj sine
mo'ó tjevyala jinwá Dios lal. Napj
yom setel sine jinwá; napj tjum nun
nt'a mwalá way p'in. Napj mwalá
way tjevelé nun jis lal Jesucristo po'ó.
Apolos yom 'üsǘ la t'yu jinwá; jupj lo-
copyaya tjemey nun nt'a. Newa nun
jis lal tjevele Jesucristo po'ó. Mop'in
Dios la tjijimpes p'in nujisastsja Jesu-
cristo; cupj mpestsja tulucj. Tjevyala
jinwá tepyala la tjiji jupj. 7Mpes jupj
'a sine, tsjicj jupj. 'Üsǘ la t'yu, tsjicj
jupj. Dios mpes t'yüna,mpes jupj p'in
püné. 8 Qjuis catjampan nepénowa
mwalá way jil la veles la p'a jilal Je-
sucristo po'ó. La p'a locopyaya jil
la veles wa jupj po'ó. Yupj pjü nin
p'iyá tsji' lajay Dios mpes. Nepénowa
tsjicjwayp'in javelepj Jesucristopo'ó.
Dios ca 'üsüs lis mijis nin la tjajay
mpes. La p'a pülücj way javelepj Je-
sucristo po'ó. Dios ca más 'üsüs lis
mijis yupj jilal. 9 Pjü way cupj tsji'
lijicj Dios mpes, nun nt'a tsji' lijicj na.
Dios yom 'amá tya'a jinwá liji. Yom
tya'a momas lo sin. Jupj tsji' liji ne'aj,
mpes 'üsüs campalas. Nun Dios 'amá
jinwá. Dios 'üsüs la nusiji mpes, 'üsüs
ca numpalas.
Yom wo si jünsa jinwá liji wa Dios

nun jis lal. Yom tsji' liji wo mpes, ne
'üsüs ca mpalas wosis. Nun Dios wo
jinwá. Dios 'üsüs la nusiji mpes, 'üsüs
ca numpalas.

10Yomwoquelel si jünsana,mwalá
way 'amá 'ücj liji. Locopyaya wo si
jünsa. Napj yom 'amá 'ücj la tjiji jinwá;
mwalá way tjum napj nun nt'a nun
jis lal la veles Jesucristo po'ó. 'Üsüs la
tjejay nun jilal, Dios ncapj tjep'ya'sa
mpes. Locopyaya yom p'a wa tjac'
nun nt'a, newa vele nun jis lal Jesu-
cristo po'ó. Yom wa si jünsa jinwá

jupj; jupj locopyaya tjemey nun nt'a
Jesucristo mpes la veles. 'Ücj nin.
Mop'in nin velé: Dios mozopan lo-
copyaya jil na la p'a wa tsji' la tja-
jay nt'a, más 'ücj yupj 'in jajamapj
yupj javelepj mpes. 11 Napj mwalá
way nun jis lal tjevelé Jesucristo po'ó.
Yom 'amá 'ücj la tjiji jinwá la tjejay.
Jesucristo 'amá 'üsüs jinwá wosis la
jünsüs mpes; nun nasa toponé napj
tjevelé Jesucristo po'ó. Ca nacj gente
p'a wa quelel nusin 'yüsa lajay la p'a
po'ó. Ca nacj yupj camvelecj napjma
tjevelé t'üc' way. Niná mvelecj t'üc'
way tulucj.

12 Napj 'amá 'ücj la tjejay jinwá la
tjejay Dios wo si jünsa mpes; nun ne
Dios wo. La p'a wa nun nt'a tsji'
lajay quinam. Nepénowa pajal 'üsüs
javelepj, nepénowa 'üsüs javelepj tu-
lucj. Wosis jajünsüpj jinwá lajay
yupj quinam. Nepénowa oro mpes
jajünsüpj jinwá; 'üsüs lajay. La p'a
plata mpes jajünsüpj jinwá; 'üsüs wa
lajay yupj. La p'a pe pülücj jaylacj
mpes jajünsüpj jinwá; 'üsüs wa la-
jay yupj. La p'a 'iyó mpes jajünsüpj
jinwá; 'üsüs lajay tulucj. La p'a tsjutsj
mpes jajünsüpj jinwá; pajal malala
lajay yupj. 13 'Awa jama na, 'iyó len̈
way pwe, nin p'iyá tsjutsjum. Pjü
ca nucucj wa nenemmalala, len̈ way
pwe. Mop'in oro ma quelel pwe,
platama quelel pwe, pe pülücj jaylacj
ma quelel pwe wa. Pjü ca nucucj
wa nenem 'üsüs way. Nin p'iyá, 'in
tjajamanunwelé na Jesucristompes.
Jupj jac' niswá, ca mveles ncu 'üsüs
tjowelepj gentas. 'Awa lal cancuwim;
nin vele na 'awa jinwá nsem. Gente
'üsüs tjowelepj Jesucristo mpes, Jesu-
cristo ca la mijis ne pjü ca jus nlayecj
'üsüs tjowelepj. Gente malala tjow-
elepj Jesucristo mpes, Jesucristo ca
la mijis ne pjü ca jus nlayecj malala
tjowelepj. 14 Oro ma quelel pwe,
platamaquelelpwewa, pepülücj jay-
lacj ma quelel pwe wa. 'Awa tjemey
na, yupj 'üsüs jatja custjay. Nin p'iyá,
Cristo vele na gente 'üsüs tjowelepj,
po 'üsüs way niná. 'Üsüs ca lis mijis

'üsüs tjowelepj mpes. 15 'Iyó pwe,
tsjutsj pwe wa. Ninámalala, mpes ca
ncawajas. Nin p'iyá, Cristo vele na
gente malala tjowelepj, malala niná
yupj mpes. Ma ca 'üsüs lis mijis yupj
tjowelepj mpes. Newa nin, ca mpat-
jamDios lal. 'Awampe jupj pje'á ca la
nlo'cjos yupj, mpes campatjam.

16 ¿Ncu nujo' tepe'e nun Dios wo
jinwá? Dios Cjües pü'ü nujisas mo'ó.
17 Yom pjaní malala liji Dios wo lal,
Dios ca malala la mijis jupj lal. Ca
pjümalala mpalas jupj. Dios wo Dios
juts'a'á. Nun Dios wo jinwá.

18 Ma nujola nsem nun pülücj
solejé. Gente pasal sin tji'yüsa na,
la p'a javelepj pülücj salejepj yupj.
Nun popa pjaní jas tji'yüsa yupj jinwá
ca nacj. Quina vele pülücj selé jupj.
Najas jupj ca jus nlayes jupj ma
jola jinwá custjay. Najas jupj ca
jas mü'üsüs tsjan la tjiji Dios jupj
mpes. Gente ca malala mvelecj jupj
po'ó, niná jas tji'yüsa na; ca mvelecj
jupj ma jola jinwá. Dios ma ca nin
mveles; Dios ca mveles jupj pülücj
selé quinam Dios jos jin. 19 Niswa
velé, gente pülücj sin tji'yüsa na, la
p'a javelepj pülücj salejepj yupj. Dios
ma nin vele; Dios vele tsjicj way p'in
salejepj yupj. Ma yola jinwá yupj
Dios lal. Dios Popel vele: “Yupj yola
pasal salejepj 'üsüs jis la jay, 'üsüs
jis la pal. Dios ma ca jis ma'ayas
ca nin mpalas yupj jisas jin”, Dios
Popel nin vele. 20Dios Popel vele wa:
“Qjuis Jepa Dios selé tsjan yola yupj.
Jupj selé ma ca nin mpalas yupj yola
jinwá.”

21Más 'ücj ma nusin mü'üsüs yom
pjaní vele p'in. Mamvelémás 'ücj pjü
sin 'yüsa jupj vele p'in. Pjü way nun
nuts'a'á, mpes ma ca nin mvelé nun.
22 Cupj pjü way nun nuts'a'á, nucopj
p'ya'sacj mpes. Napj nun nuts'a'á.
Apolosnunnuts'a'áwa, Pedro 'ots'ipj.
Cupj nucopj p'ya'sacj, mpes 'üsüs nu
pyala. Nun nucunú, 'üsüs nu pyala.
Taca'liqué na, 'üsüs ca numpalas. Pjü
way Dios la tjiji, nun nuts'a'á. Quina
patja, pjü nun nuts'a'á. P'a jawas

mpatjam, pjü way nun nuts'a'á nsem
wa. Pjü way nun nuts'a'á. 23 Nun
p'iyá Jesucristo juts'a'á. Jesucristo
Dios juts'a'á jupj.

4
Jesucristo qjuisin tjejyama la veles

p'a jilal jupj po'ó.
1 Nin mpes najas gente ca jus

nlayecj napj tsji' lejay Jesucristo
mpes. Apolos jupj mpes tsji' liji wa.
La p'a nin p'iyá lajay wa. Jesucristo
qjuisin tjejyama la veles gente jilal
Dios jos jin. Ninana cupj velecj, püna
gente ma salejeptsja niná. 2Napj tsji'
lejay Nejepa Jesucristo mpes. Pjaní
tsji' liji na jepa mpes, más 'ücj jupj
lovin nin liji jupj jepa jos jin. 3 Ca
nacj nun welé ma 'üsüs tsji' la tjejay
napj Jesucristo mpes. Ma nola nun
welémpes. Manolawa lap'a javelepj
mpes. Napj p'iyá ma selé ncu 'üsüs la
tjejay jupj jos jin. 4 Napj nola napj
'üsüs la tjejay jupj jos jin. Mop'in napj
nola mpes tulucj ca Dios mveles napj
'üsüs. Qjuis Jepa Jesucristo p'in selé
ncu 'üsüs la tjejay jupj jos jin. Nin
ca mveles jupj. 5 P'a jawas qjuis Jepa
Jesucristo camvelespjü jilalncu 'üsüs
la tjajay. Mpes najas nun ma welé
quinam pjacj cuscú 'üsüs la tjajay.
Ma mvelé nun pjacj cuscú malala la
tjajay. T'üc' way ma nin solejé nun.
Jesucristo nin ca mveles jupj tjac' na.
Jupj p'in selé tsjan yola gentas. Jupj
ca mveles yupj yólatsja mpes. Jupj
p'in selé tsjan mpes lajay niná yupj
lajay jin. Jupj nin ca mveles jupj tjac'
na. Pülücj 'üsüs la tjajay jupj jos jin.
Nin jawas jupj tjac' na, Dios 'üsüs ca
mveles yupj sin po'ó.

6 Natjampan, nin tjeveletsja napj
p'iyá po'ó, Apolos po'ó wa. Napj
tjevelé 'oyn nyuca lijicj cupj. Mop'in
t'üc' way najas nusin 'yüsa napj
tjevelé. Najas nusin 'yüsa Dios Popel
vele jin; nin la müjí p'in Dios Popel
vele jin, nin najas. Mpesma camvelé
nepénowa más 'üsüs sin 'yüsa lajay.
Ma ca mvelé más 'ücj qjuisin 'yüsa
yupj javelepj jin. Ma ca mvelé yupj

más 'üsüs la p'a jilal. 7 T'üc' way nun
más 'üsüs tulucj la p'a jilal. Nun to'á,
Dios nu tje'yaya, pjü way. Nun welé
'üsüs way nun, niná to'á mpes. Nin
tulucj. Niná to'á, nun la tjüjí mpes
tulucj. To'á Dios nu tje'yaya mpes.
Mpesmalalanunwelé 'üsüswaynun,
niná to'á mpes.

8 Nujola nun to'á quinam pjü
nujisas. Nujola Dios pjü la tjiji
nun mpes, nujola más pülücj ma
nujisas quinam. Nun jepa noypan
jinwá nu tepyala jin nujola. Ma nin
qjuis tepyala cupj qjuilal. Napj selé
jepapan tulucj nun custjay. T'üc'way
najas nun jepa noypan ca nu cüpalas.
Najas cupj jepa noypan ca qjuis
cüpalas wa. 9 Ma nin qjuis tepyala
cupj qjuilal. T'üc' way apostolpan
way cupj; mop'in gente yola cupj
más tsjictjacj pjü jilal. Napj nola Dios
la tjiji mpes nin yola yupj. Nasa ca
mvelé 'oyn nyuca yola yupj cupj po'ó.
Nenéyawa jepapan sa jam malala
lajay jis la palan animal ts'a 'in jilal.
Animal witjacj lovin ja'ünan gente
niná. Gente pülücj yus januc la palan
na. Malala yola malala lajay sin
po'ó; malala la tjajay mpes nin jis
tepyala jin yola yupj. Nin wa yola
gentá cupj po'ó, malala qjuesé palá
mpes. Angelpan pjü way januc wa
nin qjuesé palá. Gente pjü way januc
wa nin qjuesé palá. 10 Gente yola
cupj ma qjuiyola jin velecj. Nin yola
cupj Jesucristo po'o velecjmpes. Nun
nujola nun p'iyá pülücj solejé, nun
Jesucristo so con̈có mpes. Gente
yola pülücj way ma polel lijicj cupj.
Nun nujola pülücjway polel lojí nun.
Gente 'üsüs yola nun mpes; ma 'üsüs
yola cupj mpes. 11Pasal la pülücj vecj
cya'lequecj custjay. Pasal la pülücj
'üsü ́ qjuisive custjay. Cupj qjuis pülül
malala. Gente qjuesé jatül cupj. Cupj
cjuwá ca'aj qjuis la püt'üs. 12 Pasal
yümücj tsji' lijicj, t'emel cant'anquecj.
Tsji' lijicj mpes 'ücj jaylacj lijicj qjuis
la las. Gente malala javelepj na cupj
qjuilal, 'üsüs velecj yupj jilal. Gente
malala lajay na cupj qjuilal, ma ts'i

'inyacj cupj. 13Gente malala javelepj
na cupj po'ó, cupj 'üsüs velecj yupj
sin po'ó. Gente javelepj cupj basura
jinwá. Nin javelepj custjay. Yupj yola
cupj más malala pjü jilal, mpes nin
javelepj yupj.

14 Ca nacj nun nujola napj najas
nun ca nu maycas nun la tjüjí mpes,
ne nin mpes tepyac niná. Nin tulucj.
Napj tepyac nun nusin mü'üsüs la
mejay. Yom jupj ts'uyupj sin 'yüsa
liji jin p'iyá, napj nusin 'yüsa la se-
jay nun. Pajal quelel la nusejay.
15 Tsjicj si 'üsǘ popay lal. Jupj popay
mwaláway si 'üsü ́ liji. Ninp'iyánusin
tji'yüsa la tjejay napj. Napj mwalá
way nun jilal tjevelé tsjan niná Jesu-
cristo 'üsüs la tjiji gente mpes. Nun
Dios ts'uyupj nu tepyala napj nun ji-
lal tjevelé mpes. La p'a wa pülücj
nusin 'yüsa lajay ca nacj Jesucristo
po'ó, newa napj jinwá lajay tulucj.
Napj quelel la nusejay. 16 Po najas
nun la müjí napj la tjejay jin. 17Mpes
napj se jam Timoteo nun nt'a. Napj
pasal quelel lejay jupj. Jupj pasal
'üsüs jas tji'yüsa napj lal, tsjicj si 'üsǘ
jinwá popay lal. Jas tji'yüsa napj
tjevelé qjuis Jepa Jesucristo po'ó, ne
jupj nin liji napj tjevelé jin. T'üc'way
napj nusin tji'yüsa la tjejay Jesucristo
po'ó. Niná napj tjevelé, Timoteo nun
jilal mveles ca niswá. Niná napj sin
'yüsa lejayDios ts'uyupj 'a simulúnt'a
jun ta'á.

18Nunpopanepénowayola lecj jeyá
napj la winin la veles nun jilal. Niná
malala javeleptsja napj nin po'ó. Yola
pasal salejepj yupj. 19Mop'in ma ca
nin nsem yupj yola jinwá. Len̈ way
quelel jum nun nt'a. Qjuis Jepa Jesu-
cristo jos napj jum, napj ca mis. Ca
nin mü'üsüs ncu yupj t'üc' way lajay
Dios jos jin. Ma ca nin nola nsem
tsjan javelepj yupj. Yupj 'üsüs jin yola
yupj p'iyá. 20Dios jyü'ta pjü. Gente la-
jaynaDios jos jin, selecj t'üc'wayyupj
Dios juts'a'á. Javelepj mpes p'in, ma
selecj ncu Dios juts'a'á yupj. 21 Nun
nt'a tjum na, napj selé nun nujisas
napj ma nucopj mvelel. Nujisas napj

velé 'üsüsnun. Nujisas 'üsüs camvelé
nun jilal. Mpes 'üsüs la müjí Dios jos
jin.

5
Pasal malala lajaytsja Corinto

po'ó.
1 Gente javelepj nun pasal malala

lojí ne'aj. Dios ts'uyupj tulucj nin
p'iyá javelepj wa pasal malala lojí
nun. Javelepj yom pjaní jupj popay
niswa tjowaya. Yom niná, ne'aj
mya'na popay jats'om. Pasal malala
niná. 2 Newa nin, nun nujola pasal
'üsüs way nun. Más 'ücj 'aplijila nu
tapalas, yom niná la tjiji mpes. Más
'ücjwolawelé jupjmapolel jamanun
'a nusí mulú nt'a. 3 Napj ma 'os nun
jilal quinam; napj nola nun mpes la
p'in, mpes napj ne'aj 'os jinwá nun
jilal. Napj pasal nólatsja nun mpes.
Pasal nólatsja niná yomen malala la
tjiji. Mpes napj nun jis lalmvelé tsjan
najas ca la müjí nun jupj lal. 4 Napj
velé Jesucristo mpes, jupj cupj qjuis
Jepa Püné. Najas 'a nusí mulú nun.
Napj ca nola nsem nun mpes 'a nusí
mulú na. Jesucristo nucopj mp'a'sas
la müjí napj velé jin, jupj cupj qjuis
Jepa Püné. 5 Najas nun welé niná
yomen lal jupj ma polel jama nun 'a
nusí mulú nt'a. Ma la tjomoná Dios
lal jupj mpes, Dios ma ca majamas
jupj. Mpes malala ca mpalas jupj ca
nacj, Satanás ca nin la mijis. Nin
pyala na, niná yomen ca jas mü'üsüs
malala la tjíjitsja jupj. Mpes jupj cjües
ca 'ücj mpü'üm Dios lal, qjuis Jepa
Jesús tjac' na.

6 Nun nujola pasal 'üsüs way nun.
Nun ma nujola malala la tjiji niná
yomen. Malala nin. Levadura tsjicj
way p'in, pan püm t'yüna liji pjü way.
Nin p'iyá nun jilal. Yom pjaní p'in
malala lijimpes,malalanupyalanun
pjü way jilal jupj mpes. Nun solejé
niná. 7 Malala lojí levadura jinwá.
Po ma nin la müjí quinam. Mpes
nun 'üsüs nsem niswá. Dios vele
'üsüs way nun. Pan püm levadura
cjuwá jinwá nun. Jesucristo tepe'e

cruz po'ó cupj mpes; nin mpes Dios
vele 'üsüs way cupj quinam. Jesu-
cristo oveja tsjicj jinwá, tepe'e cupj
ca 'ücj mpatjaquecj. Püna judiopan
oveja tsjictjacj jis tjü'ünanEgiptopo'ó.
(Oveja tjü'ünanmpes, Dios ángel yupj
jis capa nipj tjemey, ma malala lis
tjiji.) 8 Ts'ac' pjaní pjü año judiopan
nin yola pyala Dios ángel casa'a tje-
mey Egipto po'ó. Yupj jalá pan
levadura cjuwá. Nin p'iyá más 'ücj
cupj ca qjuiyola mpalas Cristo tepe'e
cupj mpes. Más 'ücj ma malala li-
jicj. Malala lojí pan püm levadura
mo'o pü'ü jinwá. Ma malala la müjí
quinam. Más 'ücj 'üsüs quelel lijicj.
Más 'ücj t'üc'wayvelecj. 'Üsüs lojí pan
püm levadura cjuwá jinwá. Mpes po
nin la tjüjí 'üsüs.

9 Niná yomen ne'aj tjemya'na
popay jats'om, niswa pyac jupj mpes.
Pülücj malala lajay jupj jinwá. Ma
lowa yupj 'a si mulú nt'a. Ma jis
capj ncon̈có yupj. Yas nam nin p'iyá
tepyacnunmpes. 10Napj tepyacqjuis
catjampan nepénowa mpes. Yupj
popa pülücj pasal malala lajay yupj.
Ma tepyac Dios ts'uyupj tulucj mpes.
T'üc' way pasal malala lajay yupj,
niná yomen popay jats'om tjemya'na
jinwá. T'üc' way yupj jisas la p'a
jatatj. Yupj pequen ̈. Jisas p'a wa
dios witjacj. Ma tepyac yupj mpes.
Yupj jun ta'á patja. Mpes napj selé
nenéyawa jis capj con ̈có, jun ta'á
patja mpes. 11 Tepyac la p'a mpes.
Yupj javelepj yupj Dios ts'uyupj
cupj jinwá. Newa malala lajay,
niná yomen popay jats'om tjemya'na
jinwá. Yupj jisas la p'a jatatj. Jisas
p'a wa dios witjacj. Malala javelepj
la p'a lajay mpes. 'Üsǘ se maná yupj.
Pequen̈ yupj. Yupj mpes tepyac. Ma
jis capj ncon ̈có yupj. Ma jis lal welé
nculá qjuis wa nt'a nu lo las. Ma
wa nlawú yupj jis wa nt'a nu lo las.
12-13 Dios ts'uyupj tulucj mpes, napj
mavelé pjacj cuscúmalala lajay. Dios
nin ca mveles. Dios ts'uyupj mpes
velé p'in, más 'ücj nusin 'yüsa pjacj
malala jin lajay. Yom pjaní ne'aj

mya'na popay jats'om. Tjowelé jupj
lal ma ncuwim niswá 'a nusí mulú
nt'a.

6
Dios ts'uyupj mat'e ma yuwal yola

na, ma camal juez nt'a.
1 Ca nacj Dios popa pjaní ne'aj

pü'ü ma jos Dios popa la p'a la tjijá.
Malala jupj jama la veles juez lal.
Más 'ücj vele Dios ts'uyupj jilal. Más
'ücj yupj javelepj ncu malala la tjiji
Dios popa niná la p'a. 2 ¿Ncu nujo'
tepe'e p'a jawas Dios ts'uyupj noy-
pan nsem yupj, Dios ca lis mijis ca
nin nsem? Yupj ca mvelecj pjacj
malala nyuca la tjajay. Nin ca mv-
elecj Dios ts'uyupj tulucj jilal. Mpes
costa tulucj nun welé quinam ncu
malala la tjiji Dios popa pjaní. 3 ¿Ncu
nujo' tepe'e cupj ca mvelecj wa ncu
malala la tjajay angelpan? Mpes t'üc'
way nin polel velecj quinam gente
jilal qui'á nosis nt'a. Costa tulucj.
4Mpes Dios ts'uyupj mat'e ma yuwal
yola na, malala lowú Dios ts'uyupj
tulucj nt'a. Malala nin nun nujisas
yupj mvelecj pjacj malala la tjiji.
5Najas 'aplijila nsem nun nin la tjüjí
mpes, ne nin velé napj. Dios ts'uyupj
mát'eya ma yuwal yola na, napj selé
nunpopanepénowa 'ücjpolel javelepj
pjacj malala la tjiji. Napj selé nun
popa nepénowa 'üsüs sin tji'yüsa Dios
mpes quinam, ne yupj 'ücj polel lajay
niná. 6Mop'inma lojí niná. Diospopa
pjaní vele Dios popa p'a wamalala la
tjiji jupj lal. Jama, vele niná juez lal.
Nin la tjiji na, jupj tjemey Dios popa
tulucj nt'a.

7 Quelel velé la p'a casá wa. T'üc'
waymalala nun lowú la p'a nt'a, yupj
mvelecj pjacj malala la tjiji. Más 'ücj
ma welé niná la p'a jilal. Nun ma
nin lojí Dios jos jin. La p'a malala la
nusiji na, más 'ücj ma nujola nsem.
La p'a pweca na nun nuts'a'á, más
'ücj ma nujola nsem. 8Nun lojí 'üsüs
tulucj. Nun p'iyá malala lojí wa la
p'a jilal. Nun pwe'qué wa la p'a
juts'a'á. Nin lojí nunwá, malala lojí
nun Dios ts'uyupj jis lal. 9Nun solejé

malala lajay ma polel jil Dios jyü'ta
nt'a. NináDiosma lamijis yupjmpes.
Najas nun jus nlayé t'üc'way yupjma
polel jil Dios jyü'ta nt'a. Nenem ne'aj
jamanun sejats'om tulucj. Nenem
jis vayum tulucj jilal jil. Ma tjew-
yayin̈ ne'aj jamanun wa. P'a wa dios
witjacj jisas. Niyom ne'aj jamanun
p'a niyom jilal, yupj sejats'om jinwá
nsem. 10 Yupj pequen ̈. Yupj jisas
la p'a jatatj. Se maná yupj. Malala
javelepj la p'a lajay mpes. Malala
lajay la p'a jilal, 'ücj jis la pecj. Pjü
way niná lajayma polel jil Dios jyü'ta
nt'a. Dios ma nin la mijis yupj mpes.
11 Nun popa nepénowa nin p'iyá la
tjüjí yas nam. Quina Dios perdonar
la nutjiji malala la tjüjí mpes. Per-
donar la nutjiji jupj Cjüesmpes, qjuis
Jepa Jesucristo mpes wa. Nun Dios
juts'a'á, nin nu tepyala. Nun 'üsüs
Dios lal quinam, Dios la nutjiji mpes.

Dios la tjiji qjuis p'üy. Jupj jos 'üsüs
lamijicj jupj jos jin.

12 Napj 'ücj nin lejay napj quelel
lejay jin. Nin p'in, nenéyawama 'üsüs
ne palá nin lejay na napj quelel lejay
jin. Napj 'ücj lejay napj quelel lejay
jin. Nin p'in ma najas napj po nola
nsemnapj nin quelel lejaympes. Nin
nepalána,macanin lamejay. 13T'üc'
way Dios ve la tjiji qjuis col mpes.
Dios la tjiji wa cupj qjuis col vempes.
Ve ncawajas ca, qjuis col ncawajas
wa ca, Dios ca nin la mijis. Dios la
tjiji wa cupj qjuis p'üy, cupj ca nin
la mijicj qjuis Jepa Jesucristo jos jin.
Jupj ma jos niyom ne'aj jamanun se-
jats'om tulucj. Ma wa jos nequem jil
jis vayum tulucj jis lal. Ma nin mpes
la tjiji cupj qjuis p'üy. Qjuis Jepa Jesu-
cristo qjuis capj p'ya'sa 'ücj lijicj jupj
jos jin. 14Dios jas tjijyünsa qjuis Jepa
Jesucristo, mpes pü'ü niswá. Jupj
qjuisin müjünsüswa ca, mpatjaquecj
niswá. Püné jupj, mpes 'ücj nin liji.

15 T'üc' way nequem nepénowa pa-
jal malala lajay. Yupj quelel jil niyom
pülücj jilal. Noyomes jaylacj lajay
yupj jilal jil na. Malala nin, nequem
nenem su manú. Yom ne'aj mya'na

na yupj popa pjaní, malala. Yupj
jis p'üy pjaní jinwá se palá. Nun
solejé nun Cristo juts'a'á, mpes nun
jupj jüp'üy jinwá. Cristo juts'a'á ma
ca jismanucj nequemmalala witjacj.
16 Nun solejé yom mya'na na quepj
malala lijá, yupj jis p'üy pjaní jinwá
se palá. Dios Popel vele: “Manas ca
jüp'üy pjaní jinwá nsem yupj”. 17Nin
mpes ma polel nin lojí. Yom se con ̈ca
na qjuis Jepa Jesucristo, yupj manas
cjües pjaní jinwá se palá.

18Mpes najasma sumanú nequem
nenem. Najas ma su manú nun se-
jats'om tulucj. Najas nequem ma jil
yupj jis vayum tulucj jilal. Nin quelel
lojí niná ca nacj. Nin lojí na, malala
lojí nun jis p'üy p'iyá jilal. P'a casá
malala lojí na, mamalala se palá nun
jis p'üy jilal. Nin tulucj niná lojí na.
Malala lojí na nun jis p'üy p'iyá ji-
lal, pasal malala. 19 Nujola tapalas
Dios Cjües pü'ü nujisas mo'ó. Nun jis
p'üy jupj wo jinwá jupj lal. Dios jupj
Cjües nu tje'yaya. Mpes nun jis p'üy
nun nuts'a'á tulucj. Nun Dios juts'a'á.
20Dios jaylacj la tjiji jinwá la tjiji nun
jis lal. Mpes nun Dios juts'a'á. Najas
gente 'üsüs ca mvelecj Dios po'ó, nun
lojí mpes. Mpes lovin la müjí Dios jos
jin.

7
Pablo pyaca niyom mpes, se-

jats'ommpeswa.
1 Nun papel tapaqué napj mpes.

Nujisastsja napj mpac niyom mpes,
sejats'om mpes wa. 'Ücj niyom lovin
ma jamanunnequem. 2Mop'inmaca
nin nsem. Napj selé niyom jamanun
nequem. Napj selé wa nequem jil
niyom jilal. Mpes más 'ücj niyom
mwayin̈ nequem jilal. Más 'ücjniyom
niná lovin ma jamanun sejats'om
tulucj jilal. Más 'ücj nequem niná
lovin ma jil jis vayum tulucj jilal.
3 'Ücj yupj jamanun yupj sejats'om.
'Ücj wa nequem niná jil yupj jis
vayum jilal. 4 Quepj tjowaya na,
jupj jüp'üy ma jupj juts'a'á quinam.
Jupj jüp'üy jupj voyum juts'a'á. Nin

p'iyá, yom tjowaya na, jupj jüp'üy
ma jupj juts'a'á quinam. Jupj jüp'üy
jupj jats'om juts'a'á quinam. 5 Mpes
'ücj yom mya'na jupj jats'om. Pjaní
ma quelel mya'na ma'ajapj, malala.
Nenéyawa nin p'iyá yola, quelel
javelepj Dios lal p'in quinam, mpes
ma quelel nin lajay quinam. 'Üsüs
nin. Mop'in ma ca ts'ac' pülücj nsem.
P'a jawas ca quelel mal niswá. Mpes
más 'ücj nin lajay. Yom ma mya'na
jats'om, malala. Satanás ncuwim ca
nacj yomninánt'a,mveles camás 'ücj
jupjne'ajmya'nap'aquepan. Satanás
ncuwim wa ca nacj jupj jats'om nt'a,
mveles ca más 'ücj jama p'a yomen
lal. Satanás jos malala lojí.

6 T'üc' way nenéyawa quelel welé
p'in Dios lal; ma quelel lowú ca nacj
nun sejats'om lal, nuvoyum lal. Niná
ma nu jyütütj; nujisas na p'in, 'üsüs.
7Napj nola más 'ücj pjü sejats'om tu-
lucj, napj jinwá. Nin tulucj la p'a.
Dios nin liji cupj polel lijicj jupj jos
jin. Ma polel lijicj nin p'iyá. Dios ma
qjuesé 'aya nin p'iyá lijicj.

8 Nepénowa lovin ma tjewyayin̈
yupj. Nequem nepénowa, yupj jis
vayum tecya'lin̈. Quina napj quelel
pyac yupj mpes. 'Üsüs yupj ma
mwayin̈ ca, napj jinwá. 9Mop'in ma
jisas yusapj mpatjam ca nacj. Po
quelel jil p'a lal. Pasal yola niná.
Mpes más 'ücjmwayin̈ ca yupj. 'Üsüs
mwayin̈ ca. Malala ma mwayin̈;
malala lovin yola niyommpes.

10Quina napj quelel sin 'yüsa lejay
tjewyayin̈ jilal. Napj pyac qjuis
Jepa Jesucristo tjevelá. Más 'ücj
nequem ma jis vayum patja jil la
p'a nt'a. Malala ma jisas yupj jis
vayum quinam. 11Mop'in nin pyala
neneyawá. Ca nacj quepj pjaní
voyum pü'ü jama, ma jos jupj voyum
quinam. Mpes más 'ücj jupj lovin
ma ca mwayim niswá. Jupj ma
quelel pü'ü voyum tulucj, más 'ücj
jupj jac' niswá voyumnt'a. Qjuis Jepa
Jesucristo joswayommase jamá jupj
jats'om.

12La p'a mpes qjuis Jepa Jesucristo
ma nin tjevele. Napj p'iyá ca mpac
yupj mpes. Yom pjaní já'asa ne'aj ca
nacj, jupj jats'om Dios popa tulucj.
Quepj niná 'ücj jos pü'ü jupj lal. Mpes
más 'ücj yom niná ma se jamá jupj
jats'om. 13 Ca nacj quepj já'asa ne'aj,
jupj voyum Dios popa tulucj. Mop'in
nin, yom niná 'ücj jos pü'ü jupj lal.
Mpes más 'ücj quepj niná ma voyum
pü'ü jama la p'a nt'a.

14 T'üc' way jupj voyum ma py-
ona Jesucristo po'ó. Newa nin, Dios
liji quepj voyum 'üsüs pyala Dios lal
jupj jats'om pyona mpes. Mpes más
'ücj quepj niná ma voyum pü'ü jama
la p'a nt'a. Yupj jis ts'uyupj Dios
juts'a'á se palá wa. Yupj malala tu-
lucj Dios lal. Yom p'a wa já'asa ne'aj
ca nacj, jupj jats'om ma pyona Je-
sucristo po'ó. Nin p'iyá, Dios liji
jupj jats'om 'üsüs pyala Dios lal jupj
voyum pyona mpes. Mpes más 'ücj
yom niná ma se jamá jupj jats'om.
Yupj jis ts'uyupj Dios juts'a'á se palá
wa. Yupj malala tulucj Dios lal.

15-16 Nenéyawa ma pyona quelel
jama la p'a nt'a. Yom ma pyona Je-
sucristo po'ó, jupj jats'om pyona p'in.
Mpes 'ücj yom niná jama. Dios jos
jupj lal japon 'ücj jisas jatja, mpes 'ücj
quepj ma pü'ü jupj lal quinam. Dios
jos ma la velel yupj. Quepj niná ma
selé ncu jupj voyum ca jos nsem Jesu-
cristo. Mpes 'ücj jupj voyum jama la
p'a nt'a.
Ca nacj quepj ma pyona quelel

jama lap'ant'a. Quepjninámapyona
Jesucristo po'ó, jupj voyum pyona
p'in. 'Ücj quepj niná jama. Dios jos
jupj lal japon 'ücj jisas jatja, mpes 'ücj
yom niná ma pü'ü jupj lal quinam.
Dios jos ma la velel yupj. Yom niná
ma selé ncu jupj jats'om ca jos nsem
Jesucristo. Mpes 'ücj jupj jats'om
jama la p'a nt'a.

Ma nujisas t'as nin p'iyá majat-
jaqué la p'a jinwá.

17Dios la nu t'ya nu la pon jupj lal,
mpes jupj jos jin la müjí lovin. Nin
p'iyániná tjewyayin̈mpes, tjewyayin̈

tulucj mpes wa. Qjuis Jepa Jesucristo
nasa tjevelepjacjmwayis, pjacjmaca
mwayis. Nin p'iyá liji pjü jis lal. Mpes
jupj p'iyá tjevele 'onin ca nsem nun
jis lal. Nun sejats'om to'á, Dios jos
'üsüs la müjí. Nun sejats'om cjuwá,
Dios jos 'üsüs lamüjíwanun. Ninásin
'yüsa lejay napj jun ta'á, Dios ts'uyupj
'a si mulú nt'a. 18 'Ücj nusin la 'üsüs
niná. Dios la nu t'ya na, ca nacj nasa
t'üc' nun jis pjoloc' tsjicj way t'asiyú
t'ü tepyala. La p'a yupj jis pjoloc' t'ü
tepyala tulucj. Ma nujisas t'as nin
p'iyá majatjaqué yupj jinwá. P'a casá
waytsja ca nacj. Dios la nu t'ya na,
ca nacj nun jis pjoloc' lovin ma t'ü
tepyala. La p'a yupj jis pjoloc' nasa
t'ü tepyala. Ma nujisas t'as nin p'iyá
majatjaqué yupj jinwá. 19 Nepénowa
javelepj 'üsüs nu pyala nun jis pjoloc'
tsjicj way t'asiyú jat'ǘ na. Nin tulucj.
Lap'a javelepjmás 'üsüsnupyalanun
jis pjoloc' tsjicj way t'asiyú ma jat'ǘ
na. Nin tulucj. 'Üsüs nu pyala nin
lojí na Dios tjevelá. T'üc' way niná.
20Dios la nu t'ya na, ca nacj nasa t'üc'
nun jis pjoloc' tsjicj way t'asiyú t'ü
tepyala. 'Ücj nin. Ma nujola t'as. Dios
la nu t'ya na, ca nacj nun jis pjoloc'
lovin ma t'ü tepyala. 'Ücjwa nin. Ma
nujola t'as. Ma nujisas t'as nun jis
pjoloc' jat'ǘ.

21 Dios la nu t'ya na, ca nacj es-
clavopan waytsja nun. Ma nujola
t'as. Ma nin velé ma nlawú jupj
juts'a'á nusin jyama na. Jupj vele 'ücj
jis la winin, 'ücjma tsji' lojí jupj mpes
quinam. Jupj nin liji na, 'ücj lowú
nun. 22Nepénowaesclavopanwaytsja
yupj, Dios lis t'ya na. Quina yupj cupj
qjuis Jepa Jesucristo juts'a'á. Mpes
quina ma lajay diablo jos jin. Nin
mpes esclavopan jin tulucj diablo lal.
Nepénowa esclavopan tuluctsja Dios
lis t'ya na. Quina Jesucristo yupj
jis Jepa; yupj lajay jupj jos jin, es-
clavopan jinwá. Mpes pjü way nun
yuwal. 23 Jesucristo jaylacj la tjiji
jinwá la tjiji nun jilal. Mpes nun jupj
juts'a'á. Mpes lovin la müjí jupj jos
jin. Gente ca jisas nsem nun ma nin

lojí jupj jos jin. Mop'inmampja'aqué
yupj javelepj.

24Natjampan, Dios la nu t'ya na, ca
nacj esclavo waytsja nun. 'Ücj, ma
nujola t'as. Dios la nu t'ya na, ca nacj
esclavo waytsja tulucj nun. 'Ücj wa.
Ma nujisas t'as nin p'iyá majatjaqué
la p'a jinwá. Dios já'asa nun jilal.

Pablo tepyacama tjewyayin̈ mpes.
25Napj quina quelel pyac lovin ma

tjewyayin̈ mpes. Qjuis Jepa Jesu-
cristo ma tjevele napj lal yupj sin
po'ó. Napj ca mpac napj nola jin yupj
mpes. Qjuis Jepa Jesucristo la ntjet'á
napj la veles la p'a jilal jupj mpes, ne
'ücj nunmponé napj velé.

26 Quina malala se palá Dios
ts'uyupj jilal. Mpes napj nolamás 'ücj
Dios ts'uyupj ma mwayin̈ ca. 27 Ca
nacj nun to'á nun sejats'om nasa.
'Ücj. Ma tjowelé lowa nun sejats'om
jilal ne mal. Ca nacj lovin sejats'om
cjuwatsja. Ma nujisas t'as woyaqué.
28 Ma nin velé ma polel woyaqué.
Woyaquéna,mamalala lojí. Nequem
nepénowa lovinma tjewyayin̈ custjay.
Ca nacj quelel wyayin̈ yupj. Ma
malala nin lajay yupj. Nun mpes
nola la p'in. T'üc' way malala ca jis
mpalas Dios ts'uyupj jilal qui'á nosis
casá. Tjewyayin̈ jilal más malala ca
jis mpalas. Mpes nun jilal napj velé
más 'ücjmawoyaqué nun.

29 Natjampan, napj nin velé pasal
len̈ way malala ca jis mpalas Dios
ts'uyupj jilal qui'á nosis casá. Mpes
nun sejats'om jatatj, quina najas nun
nujola ma tjewyayin̈ yola jinwá. Ma
tjewyayin̈ 'ücj nin yola Dios po'ó. Más
'üsüs tsji' lajay Diosmpes. Najas tjew-
yayin̈ nin lajay yupj jinwá. 30 Ca
nacj nun 'aplijila quinam. Ma nujola
t'as nun 'aplijila mpes. Lowa, tsji'
la müjí Dios mpes. Ca nacj nun 'ücj
jisas. Ma nujola t'as nun 'ücj nujisas
mpes. Lowa, tsji' la müjí Dios mpes.
Ca nacj quelel lowú, jaylacj la müjí
nun nujisas. Ma nujola t'as niná nun
nuts'a'á lovin. Lowa, tsji' la müjí Dios
mpes. 31 Ca nacj pülücj to'á nun. Ma
nujola t'as nun to'á mpes. Lowa, tsji'

lamüjí Diosmpes. Pjünosis casá jatja
ncawajas ca. P'a casá ca nsem p'a
jawas.

32 Najas ma nujola nsem. Yom
jats'om tulucj, 'ücj jolaqjuis Jepa Jesu-
cristo po'ó. Pasal quelel tsji' liji jupj
mpes. Jupj jos qjuis Jepa Jesucristo
'ücj jos nsem jupj liji mpes. 33 Yom
jats'om tya'a, pasal jola jupj jats'om
po'ó. 'Üsüs quelel liji jupj mpes. Jos
jupj 'ücj ca nsem jats'om lal, jupj liji
mpes. 34Mpes mat'e mpes jola jupj.
Jola qjuis Jepa Jesucristo po'ó, jolawa
jats'ompo'ó. Nenéyawa jola Jesucristo
po'ó, nenéyawa jola jats'om po'ó.
Nin p'iyá nequem jilal, tsjücjüim ji-

lal 'ots'ipj. Quepj voyum tulucj 'ücj
jola Jesucristo po'ó. Lovin quelel liji
Dios jos jin p'in. Jos jupj p'iyá 'üsüs
nsem Dios lal, jos wa jupj cjües 'üsüs
nsem Dios lal. Quepj voyum tya'a,
pasal jola jupj voyum po'ó. 'Üsüs
quelel liji jupj mpes. Jos jupj voyum
'ücj jos nsem jupj liji mpes. 35 Niná
velé nun jilal nucopj la p'acj. Ca nacj
nun nujola napj najas ma woyaqué
nun. Nin tulucj. Najas nun lovin nin
la müjí qjuis Jepa Jesucristo jos jin
p'in. Ninámás 'ücj. Ninmpes nin velé
nun jis lal.

36 Ca nacj yom já'asa ne'aj, vele ju-
cucus lal jupj jos ma woya jupj. Jola
la p'inmalala niná vele jucucus lal ca
nacj. Jupj jucucus tsjücjüim quinam,
po quelel woya jupj. Mpes ca jupj
jola más 'ücj jupj jucucus mwayim
quinam. 'Ücj mveles 'ücj mwayim
quinam. Ma malala vele. 37 P'a yom
vele jupj jucucus lal mamwayis jupj.
Jupj jola pasal 'üsüsway nin vele, jola
mamalala vele. 'Ücj nin vele jupj nin
josmpes. Po jolamás 'ücj jupj jucucus
ma woya. 'Üsüs way niná. 38 Mpes
ca nacj yom ca mveles 'ücj woya jupj
jucucus. Jupj vele 'üsüs way. Ma nin
vele ca nacj. Ca nacj jupj ca mveles
más 'ücjmawoya jupj. Más 'üsüsway
niná.

39 Nequem tjewyayin̈, malala jis
vayumpatja jil la p'ant'a. Jupj voyum
tepe'e na p'in, 'ücj jama. 'Ücj ca

mwayim niswá. Jupj jos lal 'ücj ca
mwayim. Mop'in Jesucristo lal pyona
lal ca mwayim la p'in. 40 Jupj ma
quelel woya, 'ücj wa. Más 'ücj jos
nsem jupj, ninnola. Más 'ücjpolel tsji'
lamijisDiosmpes. Napjnolanapjnin
velé Dios Cjües jos jin.

8
Gente pis ja'ayapj p'a dios witjacj

jilal. Yupj mpes pyaca Pablo.
1 Gente nepénowa pis ja'ayapj p'a

dios witjacj mpes. Quina ninana
mpes quelel pyac. Yupj jis dios Dios
t'üc' way tulucj. Pjü cupj niná se-
lecj. Gente nepénowa yola yupj p'iyá
'üsüs, pülücj sin tji'yüsampes. Malala
nin. Más 'ücj quelel la sojí la p'a.
Mpes ca sinmü'üsüs lamüjí Diospo'ó.
2Nepénowa yola yupj p'iyá pasal sale-
jepj. T'üc' way pasal salejepj. Newa
ma salejepj Dios jos jin. 3 La p'a wa
nepenowá quelel lajay Dios. Yupj
Dios juts'a'á.

4Gentepis ja'ayapjdioswitjacj jilal.
Niná mpes ca mpac quinam. Nun
quelel solejetsja ncu 'ücj niná pwisis
lojá. Cupj selecj yupj jis dios witjacj
Dios t'üc' way tulucj. Janucun tulucj
yupj. Dios t'üc' way jusapj. Len̈ la
p'a. 5Gente javelepj dios pülücj patja
tsjun po'ó. Javelepj pülücj patja wa
nosis casá. Yupj japon dios pasal
pülücjyupj. Japondiospülücj jajütütj.
6 P'a casá pyonecj cupj. Cupj pyonecj
Dios pjaní p'in. Jupj cupj qjuis Pa-
pay. Pjü patja jupj la tjiji mpes. Jupj
la qjuis tjiji, cupj tsji' la mijim jupj
mpes. Cupj qjuis Jepa Püné pjaní wa
p'in jupj, Jesucristo jupj. Dios pjü la
tjiji Jesucristo mpes. Jesucristo mpes
cupj pyatjaquecj.

7Mop'in pülücjma sin tji'yüsa niná.
Lovin yólatsja niná dios witjacj janu-
cun yupj. Yupj jalá pwisis, pis niná
gente tja'ayapj dios witjacj mpes.
Yupj yola pis niná dioswitjacj juts'a'á
custjay. Yupj yola Dios ma jos jalá
yupj niná, mpes tjalá na, 'aplijila se
palá. Ma 'üsüs sin tji'yüsa custjay
Dios jos jin, mpes nin se palá yupj.

8 Cupj 'üsüs Dios lal, nin qjuesé palá
tjelyajacj mpes tulucj. Lyajacj, cupj
mamás 'üsüsDios lal. Ma lyajacj, cupj
ma más malala Dios lal. Lyajacj, 'ücj.
Ma lyajacj, 'ücjwa.

9 Nun nin lojá pwisis, la p'a
tja'ayapj dios witjacj mpes. Ma
nujola nun. Newanin, la p'a t'üc'way
ma sin tji'yüsa custjay dios witjacj
nenem mpes. Yupj nujus januc lojá
niná pwisis. Jalá wa yupj. Ma sin
'yüsa, mpes 'aplijila se palá tjalá
mpes. Mpes ma nlajá niná pwisis
nun. 10Ca nacj nun ca nlawú yupj jis
dios já'asa nt'a. Nun ca nlajá pwisis,
yupj tja'ayapj jis dios niná mpes ca
nacj. Nun t'üc'way nusin tji'yüsa dios
witjacj sin po'ó. La p'a ma sin 'yüsa
ca nacj. Yupj ca nujus nucucj ca nacj
nin lojá. Yola nsem 'ücj ca nlajacj wa.
Mpes nlajacjwa yupj ca nacj. Yacjaya
ca yola nsem yupj p'iyá malala la
tjajay, tjalá mpes. 11 Nun t'üc' way
nusin tji'yüsa dios witjacj sin po'ó. La
p'a ma sin tji'yüsa. Malala se palá ca
nacj nun nusin tji'yüsa mpes. Nujola
t'as, yupj nun sejatjampan, Jesucristo
tepe'e wa yupj mpes.

12 Ca nacj yupj ca nlajacj pwisis
niná, nun tjalajá mpes. 'Aplijila ca
nsem yupj ca nacj. Mpes nun malala
la tjüjí yupj jilal, yupj ne nun sejat-
jampan. Mpes nun malala la tjüjí
wa Jesucristo lal. 13 La p'a ca nlajas
pwisis napj tjelyá mpes ca nacj. Jupj
jola malala pis lyaja, mpes lyaja na,
malala liji jupj Dios lal. Jupj napj
natjam. Ma najas jupj ca malala la
mijis, mpes napj ma ca nla pwisis
niswá.

9
'Üsüsway gente 'üsüs lajay apostol-

panmpes.
1 Apóstol napj. Dios nin tjejyama

la veles jupj mpes. Jupj jos napj velé
Jesucristo po'ó. Dios ni jütüta. Gente
p'in ma na jütütj. Napj jus tjinyuc
qjuis Jepa Jesús. Napj nin lejay jupj
jos jin. Mpes quina nun Dios ts'uyupj
nu tepyala. 2 Ca nacj gente la p'a
ma japon apóstolway napj, ma japon

Dios nin tjejyama la veles jupj mpes.
Nun p'in poné. Napj selé nun poné
jupj nin tjejyama. Nun Dios ts'uyupj
nu tepyala. Nin mpes Dios nin tje-
jyama nun nt'a la veles jupj mpes
Jesucristo po'ó.

3 Nepénowa malala javelepj napj
nin po'ó. Nin javelepj napj lejay
mpes. Niná yupj jis lal velé. 4 T'üc'
way pülücj jilal velecj Jesucristo
po'ó. Mpes cupj 'ücj t'e'enquecj
Dios ts'uyupj qjuesé 'ayapj qjuis la
las, qjuis la müs wa. 5 Apostolpan
la p'a jil wa, javelepj Dios mpes.
Yupj sejats'om jis capj jacon ̈. Yupj
sejats'omDios ts'uyupjwa. Qjuis Jepa
Jesús jüpülücpan, yupj sejats'om jis
capj jacon̈wa. Pedro jats'om se con ̈ca
wa. Mpes 'ücj cupj wyayaquecj wa
Dios ts'uyupj jilal, 'ücj qjuis capj la
con̈. Newa woya secj cupj. 6Bernabé
tsji' liji, napj tsji' lejay wa, mpes 'ücj
jaylacj lijicj qjuis la las, ca'aj qjuis
la jas jaylacj lijicj wa. Apostolpan
la p'a ma tsji' lajay. Dios ts'uyupj
se 'ayapj jis la las, ca'aj jis la jas
se 'ayapj wa. Apostolpan tsji' lajay
Dios mpes; nin mpes se 'ayapj yupj
niná. 'Üsüs nin. 'Ücj wa cupj ma
tsji' lijicj; cupj p'iyá quelel tsji' lijicj,
mpes nin lijicj. 7Quina campac tsjan
mpes ca jus nlayé napj velé t'üc'way.
Cupjmilitarpan jinwá,Diosmpes tsji'
lijicj mpes. Militar tsji' liji jepapan
mpes. Militar ma jaylacj liji jupj
lo las. Jepa 'yaya jupj lo las. Cupj
militarpan jinwá, mpes 'ücj la p'a
ca qjuis ma'ayacj cupj qjuisas. Uva
sinacj jinwá lijicj wa. Yom sine na,
pülücj vyala jupj juts'a'á nsem. Nin
p'iyá cupj qjuis lal; 'ücj t'e'enquecj
wa cupj. Vaca si manuna jinwá lijicj
wa. Yom vaca si manuna, 'ücj jupj
pjyüjü. Nin p'iyá cupj qjuis lal; 'ücj
t'e'enquecj cupj lijicj mpes. Po 'üsüs
Dios ts'uyupj ja'ayapj apostolpan
jisas yupj Dios mpes tsji' lajay mpes.

8 Napj nin pyac gente nin lajay
mpes. Qjuisin 'yüsa 'üsüs way gente
t'emel jat'anquepj tsji' la tjajay mpes.
Nin p'iyá qjuisin 'yüsaMoisés tepyaca

mpes. 9 Tepyaca: “Buey tsji' liji na,
malalamwicj tsyu'pa. 'Ücj lyaja.” Nin
tepyaca Dios tjevele jin. Niná Dios
tjevele na, buey mpes tulucj jólatsja
jupj. 10 Jólatsja cupj mpes. Nin tjevele
cupj mpes. Yom 'amá le tsjequé
na, jola p'a jawas jupj ca nt'anques
tjevyala popé. Yom trigo jay syüpa
na, jupj jola jupj ca nt'anques. 11Nin
p'iyá cupj qjuilal. Nun jilal tjevelecj
Dios tjevelá mpes. Dios tjevele, setel
jinwá. Niná sinactsja jinwá nun po'ó.
Mpes 'üsüs way nun 'oyá cupj qjuilal
qjuis la las. 12 T'üc'way la p'a so 'oyá
nun. Mpes 'ücjwa qjuis ma'ayá. Cupj
más 'üsüs la tjijicj yupj jis lal.
Newa cupj ma la tjemyonacj nun

jilal. Nenéyawa cjuwá cupj qjuisas.
Newama lemonacj nun jilal; qjuisas-
tsja gente ma malala javelepj cupj
po'ó. Gente malala javelepj na cupj
po'ó, ca nacj la p'a ma ca mponecj
cupj velecj Jesucristo po'ó. Cupj
velecj tsjan niná jupj 'üsüs la tjiji
gente mpes. Mpes ma la tjemyonacj
nun jilal.

13Gente ve jacutj Dioswo nt'a, Dios
mpes la 'ayas. Dios mozopan ne'aj
jatja, tsji' lajay ne'aj. Nun solejé
yupj ve niná popé jat'anquepj, jalá
lovin. 'Ücj nin. Gente jacuman ani-
mal witjacj Dios wo nt'a, Dios mpes
la 'ayas. Dios mpes tsji' lajay ja'üm
animal witjacj. Pis niná tja'ayapj
Dios mpes. Nun solejé ne'aj tsji' la-
jay pis niná popé jat'anquepj, jalá wa
lovin. 'Ücj nin. 14 Nin p'iyá quinam.
Dios ts'uyupj jil, javelepj la p'a jis
walap'a'á tsjan niná Jesucristo 'üsüs
la tjiji gente mpes. Nin lajay na, tsji'
lajayDiosmpes. Qjuis Jepa Jesucristo
tjevele más 'ücj Dios ts'uyupj lovin se
'ayapj jis la las, ca'aj jis la jas 'ots'ipj,
niná lajay mpes.

15 Newa napj ma la tjemyon gente
jilal. T'üc' way Dios popa pjaní jama
na, vele na Dios tjevelá, 'ücj Dios
ts'uyupj ja'ayapj jupj la las, ca'aj 'ücj
la jas wa. Newa nin, najas napj mpes
manin lojí. Po 'ücjnajas nun jilal velé
Dios tjevelá. Najas ma no 'oyá nin

lejay mpes. Gente na 'ayapj, 'aplijila
ca nsem napj. 'Ücj napj lal cjuwá, ne
ni pü'í. Más malala ma nin lejay, ne
ma ni pü'í. 16 T'üc' way napj velé la
p'a jis walap'a'á tsjan niná Jesucristo
'üsüs la tjiji gente mpes. Ma velé
'üsüs napj, nin la tjejay mpes. Napj
velé Dios ntjijütüta mpes. Ma velé,
malala ca ma palas. 17Napj 'ücj najas
nin velé,mpes Dios ne 'aya napj velé
mpes. Mpes napj ma le mon nun
no 'oyá. Napj ma quelel nin cüvelé
Dios mpes, newa nin ni jütüta jupj.
18 T'üc' way 'üsüs way ne palá jupj
mpes velé mpes. 'Ücj najas ma t'e'é
napj nin lejay mpes. Napj 'ücj le mon
no 'oyá Dios mpes velé mpes. Napj
nin velé tsjan niná Jesucristo 'üsüs la
tjiji gente mpes. Ma nin le mon napj.
Así nin velé, jaylacj tulucj.

19T'üc'way gente ma na jütütj. Pjü
ma na 'ayapj lejay mpes. Mop'in nin,
napj mozo jinwá pjü mpes. Nin le-
jay se p'acj mpes. Mpes polel velé
yupj jilal Dios tjevelá. Quina yupj
nepénowa jisas Jesucristá. 20 Judiopan
jilal pü'üsna, yupj jin p'iyá lejay napj.
Mpes polel velé yupj jilal Dios tjevelá.
Yupj nepénowa jisas Jesucristá. Gente
niná nin lajay Moisés tjijyü'tá. Napj
selé 'ücj ma lejay pjü Moisés tjijyü'tá.
Mop'in yupj jilal pü'üs na, yupj jin
p'iyá lejay napj. Mpes nin polel velé
wa yupj jilal Dios tjevelá. Mpes yupj
nepénowa jisas wa Jesucristá napj
velé mpes.

21 Gente la p'a ma salejepj Moisés
tjijyü'tá, ma lajay jupj tjijyü'tá. Yupj
jilal pü'üsna, yupj jin p'iyá lejay napj.
Mpes polel velé wa yupj jilal Dios
tjevelá. Yupj nepénowa jisas wa Je-
sucristá napj velé mpes. Newa nin
napjnin lejayDios tjijyü'tá, Jesucristo
tjijyü'ta wa. 22Gente la p'a nepénowa
ma 'üsüs sin tji'yüsa custjay Jesucristo
po'ó. Yupj jilal pü'üs na, yupj jin p'iyá
lejay napj. Mpes 'ücj polel velé napj
yupj jilal Dios tjevelá. Yupj nepénowa
jisas Jesucristo quinam. Mpes pjü
gente lajay jinwá, nin p'iyá lejay
napj. Nin lejay na, 'ücj jilal velé Dios

tjevelá, ne yupj nepénowa jisas Jesu-
cristá. Mpes yupj ca mpatjam Dios
lal. 23Napj najas p'a witjacj sin 'yüsa
wa Jesucristo po'ó. Napj nin veléDios
'üsüs liji gente jis lal Jesucristo mpes.
Pjü lejay, nin mpes nin lejay. Najas
'üsüs se palá, najas 'üsüs ne palá wa
Jesucristo mpes, napj velé jinwá.

24Quinacampac 'oynnyuca lamüjí
nun. Nenéyawa gente 'a si mulú, 'a
mulú ts'equenen̈. Yupj quelel sale-
jepj pjacj más 'in wü jama. Nun
solejé 'üsüs pyala más wü tjemey lal.
Yupj ja'ayapj jupj lal. Jupj jinwá
la müjí nun. Po 'üsüs la müjí Dios
mpes, ne ca 'üsüs nu mpalas, la mi-
jis Dios. 25 Ts'equenen ̈ witjacj 'üsüs
jajamapj yupj jis p'üy. Nin lajay
mpes 'üsüs polel ts'equenen̈. Más
wü quelel jil yupj, mpes nin lajay
yupj. Jepapan ca ma'ayacj más wü
tjemey mpes, jay ma'ajam ma'ayacj
ca. Mop'in jepapan ja'ayapj ncawa-
jas ca, cjuwá nsem p'a jawas. Cupj
ts'equenen̈ witjacj jinwá. Nin p'iyá
más 'ücj jyamacj cupj qjuis p'üy. Mpes
más 'üsüs ca polel tsji' la mijicj Dios
mpes. Jupj qjuis ma'ayas más 'üsüs
jepapan ja'ayapj lal; ma ca ncawajas
jupj. 26Napj najas Dios ca 'üsüs la ma
jis napj mpes; ninmpes pasal yümücj
tsji' lejay jupj mpes. Napj selé 'oyn
nyuca quelel lejay Diosmpes. Ma nin
lejay, ma 'üsüs ne palá. Mpes pasal
yümücj tsji' lejay Dios mpes. 27 T'üc'
way la p'a jis walap'a'a tjevelé más
'ücj 'üsüs la mijicj Dios mpes. Mpes
'üsüs ca jis mpalas, la mijis Dios. Na-
jas 'üsüs ne palá la mijis wa jupj.
Mpes 'üsüs jyamá napj p'iyá. Napj
lejay Dios jos jin, nin way p'in. Napj
najas jin ma lejay napj.

10
Pablo sin 'yüsa la tjiji dios witjacj

sin po'ó.
1 Judiopan püna tapatja, cupj yupj

sin popa p'iyá. Nujola tapalas yupj
cus tocon̈ Moisés. Najas nun nujola
pyala niná tepyalá. Yupj pátjatsja
casa'a mol tjac', tüpü'ü, Dios nin

la tjiji mpes. Mol jámatsja yupj jis
walap'a'á. Mol tjemey na, tjil wa
yupj. 'Üsǘ püné nt'a, 'üsǘ jun tjecjy-
oltse jinwá tepyala, la tjiji Dios. Tjap-
jaja, 'ücj na'aj po'o tjil yupj, ne pjü
tjil. 2 Nun solejé gente bautizar se
palá na, la p'a jus nlay yupj jisas
qjuis Jepa Jesucristo quinam. Nin
p'iyá, qjuisin 'yüsa püna tapatja jisas-
tsja yupj jis jepa Moisés, pjü yupj
jisastsja jupj. Yupj cus tocon ̈ Moisés
mol 'alá, cus tocon ̈ 'üsü ́ jun tjecjyoltse
na; nin mpes cupj jus nlayecj yupj
jisastsja jupj. 3 Nujola tapalas wa
Dios jis tje'yaya jis la las ne'aj, pjü
jilal jis tje'yaya. Pasal püné jupj, ne
nin la tjiji. 4 Dios 'üsü ́ jis tje'yaya
wa jis la müs. Pjü jilal jis tje'yaya.
Pe mpe tjac' 'üsüs. Pasal 'üsüs la tjiji
Dios. Pe niná Cristo jinwatsja. Cristo
lovin wínetsja yupj jilal, lovin jis capj
tjep'ya'sa yupj. 5 Qjuisin 'yüsa pasal
'üsüsway jis tepyala. Newa nin, Dios
ma jostsja yupj pülücj way malala la
tjajay. 'Ücj jostsja nepénowa jilal la
p'in. Pasal pülücj malala la tjajay
yupj. Mpes ne'aj p'in tecya'lin̈, pjü jis
wa cjuwá nt'a.

6 Dios jos qjuisin 'yüsa niná jis
tepyala. Malala quelel lajaytsja,
mpes malala jis tepyala. Más 'ücj ma
quelel malala lijicj, yupj la tjajay jin.
Niná Dios jos qjuisin 'yüsa. 7 Pülücj
jisastsja p'a wa dios witjacj. ¡Ma
nujisas t'as dios p'a wa! Dios Popel
vele: “'Atjalapj yupj jis dioswolap'a'á,
tjalá, tjimyü'ün̈. Nin la tjajay yupj jis
dios mpes. Sin tjüjünsüpj, fiesta la
tjajay, yupj jis dios wolap'a'á”, Dios
Popel nin vele. 8 Niyom pülücj jis
tjamanun sejats'om tulucj. Nequem
pülücj ne'aj tjil jis vayum tulucj jilal.
¡Yupj jinwá ma la müjí nun! Ts'ac'
pjaní veintitrés mil tecya'lin̈ yupj,
malala la tjajay mpes. 9 Pülücj ma
toponqjuis JepaDios ca jis capjntülüs
yupj. Mpes pasal malala la tjajay
yupj. Ma la müjí yupj jinwá. Latsj
tjalá yupj, tecya'lin̈. 10 Pülücj ma
jisastsja Dios la tjiji jin. Ts'a 'in jinwá
tjowelepj. Ma mvelé nun yupj jinwá.

Dios jupj ángel jas tjejyama la 'ünan,
ne jis tji'yü'na jupj.

11 Dios jos qjuisin 'yüsa niná jis
tepyala. Dios Popel vele jin tepyala.
Dios jos qjuisin 'yüsamás 'ücjma lijicj
yupj la tjajay jinwá,ninmpesninvele
jupj Popel. T'üc'way nyucunucj cupj
quinam; selecj wa len̈ way ncawajas
ca nosis.

12 Ca nacj nepénowa yola yupj nin
lajay Dios jos jin. Yola lovin ma la
mijicj judiopan la tjajay jinwá. Najas
'in jajamapj yupj. Ca nacj quina yupj
ma la mon Dios lal. Ma la mon Dios
jis capj p'ya'sa. Mpes yupj len ̈way ca
malala la mijicj ca nacj. 13Nenéyawa
nun malala quelel lojí ca nacj. Ni-
nana nun quelel lojí, la p'a nin p'iyá
quelel la tjajaytsjawa. Dios canucopj
mp'a'sas nun, ne ma la müjí niná.
Tjevele nin lamijis. Malala quelel lojí
na, Dios lovin nucopj mp'a'sas, ma
malala ca lamüjí. Mpesmalalaquelel
lojí na, ma nin ca la müjí; nun ma la
müjí nun jisastsja jin.

14 Mpes najas ca ma nujisas nsem
dios witjacj p'a wa. Dios 'ücj nucopj
p'ya'sa. Napj po quelel la nusejay.
Najas nun lovin ma nujisas nsem la
p'a dioswitjacj. 15Napj selé nun 'üsüs
nujola. Mpes najas nusin mü'üsüs
ncu 'üsüs napj velé. Napj nola nun
ca mvelé 'üsüs way napj velé. Mpes
ca mponé napj velé. 16 Nenéyawa
'a qjuisí mulú, qjuiyola pyala Jesu-
cristo tepe'e cupj mpes. Wi'iquecj
Dios lal myüsiquecj mpes ne'aj. Niná
myüsiquecj na, 'a mulú qjuiyola Je-
sucristo 'os tepyala cupj mpes, 'os
tepyala 'üsüs qjuesé palá mpes. Pan
le leptacj ne'aj. Nin lijicj na, 'a mulú
qjuiyola Jesucristo jüp'üy mpes. Jupj
tepe'e cupj mpes, 'üsüs qjuesé palá
mpes. 17 Pan pjaní lyajacj. Pasal
pülücj cupj, mop'in pan pjaní p'in
'a mulú lyajacj. 'A mulú nin lijicj.
Mpes cupj pjü way yuwal nin qjuiy-
ola. Cupj pjü way Jesucristo juts'a'á.

18Nunsolejé judiopan lajay jin. An-
imal ja'ayapj na Dios lal, la mitad
ja'ayapj Dios lal, la mitad 'a mulú
jalá. 'A mulú nin lajay. Nin lajay

Dios cus la con̈. 19 Ca mpac najas
nusin 'yüsa mpes. Nun solejé gente
la p'a pis ja'ayapj la p'a dios witjacj
mpes. Yupj la tjajay niná dios wit-
jacj. Janucun tulucj yupj. Ma 'üsüs se
palápwisis ninádios p'awitjacjmpes
ja'ayapj na. 20 Judiopan tulucj niná
ja'ayapj na yupj jis dios witjacj mpes,
nin ja'ayapj lapanenpan mpes. Ma
Diosmpes ja'ayapj. Mpes yupj jis capj
jacon ̈ lapanenpan. Napj najas nun
ma jis capj con ̈có lapanenpan, nin
mpesnajasma 'oyádioswitjacjmpes.
21 Ca nacj nun quelel müsiqué Dios
ts'uyupj jilal, nin yola pyala na qjuis
Jepa Jesucristo tepe'e cupj mpes. Ca
nacj quelel müsiqué wa la p'a jilal,
ja'ayapj nt'a p'a wa dios witjacj jilal.
Malala nin. Ca nacj quelel lojá Dios
ts'uyupj jilal, nin yola pyala na qjuis
Jepa Jesucristo tepe'e cupj mpes. Ca
nacj quelel lojáwa la p'a jilal, ja'ayapj
nt'a yupj jis dioswitjacjmpes. Malala
nin. 22 Nin lojí na, qjuis Jepa Jesu-
cristo po ma jos nsem jis capj con̈có
lapanenpan. Cupj más püné tulucj
qjuis Jepa Jesucristo lal. Lapanenpan
jis capj cyon ̈cocj na, t'üc' way jupj ca
qjuis capj ntülüs.

23 Nepénowa javelepj 'ücj nin lijicj
cupj qjuisas jin. Napj nin velé ma
'üsüs qjuesé palá nin lijicj na cupj
qjuisas jin. 'Ücj nin lijicj cupj qjuisas
jin. Malala pyala la p'in. Nepénowa
ma ca jisas nsem Dios, nin lijicj na
cupj qjuisas jin. Malala nin. 24 T'üc'
way nujisas 'üsüs way nu pyala nun
p'iyá jilal. Nujisas t'as más 'üsüs way
se palá la p'a jilal.

25 Gente pis jaylacj lajay na,
nepénowa la 'üy ncu p'a wa dios
witjacj mpes tja'ayapj niná pwisis.
Nenéyawa jus nlay nin tja'ayapj p'a
wa dios witjacj mpes. Newa nin, jalá.
Tjalá na, pasal yola tjalá mpes. Pis
jaylacj lojí na, más 'ücj ma la mü'üyá
ncu dios witjacj mpes tja'ayapj niná
pwisis. 26 Ma la mü'üyá nun yupj
jis lal; nosis qjuis Jepa Dios juts'a'á.
Pjü way nosis casá patja jupj juts'a'á.
Mpes 'üsüsway nin lojá niná pwisis.

27 Ca nacj Dios ts'uyupj tulucj ca
mvelecj nculá yupj jis wa nt'a nu lo
las. Ca nacj quelel lowú. 'Ücj. 'Alaja
nu 'ayapj. Ma la mü'üyá ncu niná
tja'ayapj yupj jis dios witjacj mpes.
Mpes ma ca jus nlayé ncu tja'ayapj
niná,nemacanujolansem tjalajána.
28 Nin tulucj ca nacj. Ca nacj pjaní
nun jis lal mveles: “Niná tja'ayapj
dioswitjacj jilal”. Mpesmanlajánun.
Najas ma lojá jupj niná tjevele mpes.
Nun lojá, ca jupj quelel nlajas wa ca
nacj. Mpes jupj ca jola nsem tjelyaja
na. Mpes ma nlajá nun. 29Napj selé
nun ma nujola nsem. Najas jupj ma
jola nsem wa. Mpes ma nlajá niná
pwisis. Más 'ücj jupjma nin nlajas ca,
ma jola nsem.
T'üc' way nepénowa yola malala

lyajacj pwisis. Mop'in nin, malala
tulucj napj lya pwisis. 30 Napj wüi'is
Dios lal lya mpes. Mpes más 'ücj la
p'a ma malala javelepj napj nin po'ó
nin lya na. 31 Mop'in nin, najas la
p'a 'üsüs javelepj Dios po'ó napj lejay
mpes. Ca nacj la p'a 'üsüs ca mveles
Dios po'ó pis lya na. Mpes pis ca nla
napj. Ca nacj la p'a 'üsüs ca mveles
Dios po'ó pis ma lya na. Mpes pis ma
ca nla napj. Ca nacj la p'a 'üsüs ca
mveles Dios po'ó mü'üs na. Mpes ca
mü'üs napj. Ca nacj la p'a 'üsüs ca
mveles Dios po'ó ma mü'üs na. Mpes
ma ca mü'üs napj. 32Nenéyawa gente
ma jisas Jesucristo, Dios ts'uyupj la-
jay mpes. Ca nacj judiopan ma jisas
Jesucristo, Dios ts'uyupj lajay mpes.
Ca nacj judiopan tulucj ma jisas Jesu-
cristo, Dios ts'uyupj lajay mpes. Ca
nacj Dios ts'uyupj nepénowa ma jisas
Jesucristo quinam, Dios ts'uyupj la-
jaympes. ¡Ma lamüjí yupj jinwá! 33La
müjí napj lejay jinwá. Lovin najas
pjü 'ücj jisas nsem napj lejay mpes.
Napjma lejay napj najas jin. Napjma
najas 'üsüs ne palá. Napj najas yupj
ca jisas nsem Jesucristo, mpes 'ücj ca
mpatjamDios lal; ninmpesnapj lejay
yupj jisas jin.

11
1 La müjí napj lejay jinwá. Napj

lejay Jesucristo la tjiji jinwá.

Pablo tepyaca tsjan más 'ücj
nequem lajay Dios ts'uyupj 'a si mulú
na.

2 Nun lovin nujola pyala napj
tjevelé. Ninana Dios ts'uyupj lovin
sin 'yüsa lajay, nin p'iyá nusin tji'yüsa
la tjejay napj. Nun t'üc' lojí napj
tjevelé jin. Napj velé nun 'üsüs.
3 La p'a wa najas nun ca jus nlayé.
Najas nun ca jus nlayé Jesucristo
jyü'ta niyom pjü way jilal. Niyom
jajütütj yupj sejats'om jilal. Dios
jyü'ta Jesucristo lal. Niná najas jus
nlayé nun. 4 Dios ts'uyupj 'a si mulú
nt'a, niyom javelepj Dios mpes. Yom
nin liji na,más 'ücjmapülül jay vyala.
Nin p'iyá Dios lal vele na. Más 'ücjma
pülül jay vyala. Pülül jay vyala, jupj
jola la p'a ne'aj jyü'ta jupj. Nin mpes
nin la qjuijis. Jupj ma jola Jesucristo
jyü'ta jupj. Malala nin.

5 Nenéyawa nequem javelepj Dios
mpes. Quepj nin vele na, más 'ücj
pülül jay lo valas jupj. Nin p'iyá
Dios lal vele na. Jupj ma pülül jay
vyala, jupj jola jupj voyum ma jyü'ta
jupj. Jupj ma pülül jay vyala, nin
p'iyá niná quepj ts'üil tulucj jinwá.
Quepj malala jinwá liji jupj. 6 Quepj
ma jos pülül jay vyala, más 'ücj jupj
ts'üil jasev. T'üc'way maycas ca ts'üil
pajal 'umul,maycas ca ts'üil tulucj na,
mpesmás 'ücj pülül jay vyalawa jupj.

7Más 'ücj yom ma pülül jay vyala;
Dios la tjiji jupj, ne jupj Dios jinwá 'in.
Yom mpes 'ücj jas la 'üsüs Dios 'üsüs
way. Dios la tjiji quepan yom popé.
Quepjmpes 'ücj jas la 'üsüs yom 'üsüs.

8 Dios yom la tjiji mwalá. Locopy-
aya quepj la tjiji. Yom mwalá quepj
popa tuluctsja; quepj yom pópatsja
p'in. 9T'üc'wayDios quepj la tjiji yom
mpes. Ma nin mpes la tjiji yomen;
quepj mpes la tjiji tulucj. 10 Mpes
más 'ücj nequem pülül sey javalapj.
Mpes la p'a ca sin mü'üsüs nequem
nenem jisas yupj jis vayum jajütütj
yupj. Angelpan yus januc, mpes más
'ücj pülül sey javalapj.

11Mop'in nin, yom quepj jos, quepj
yom jos wa. Nin p'iyá yupj manas
qjuis Jepa Jesucristo lal. Yom más
'üsüs tulucj. 12T'üc'way Dios quepj la
tjiji yom wüintsil popa mpes. Mwalá
waytsja yomen. Mop'in nequem
niyom se jamanun quinam. Dios la
tjiji manas. Pjü la tjiji jupj.

13Nun 'a nu myula na, quepj pjaní
Dios lal vele ca nacj, ne ma pülül jay
vyala. Malala niná. Nusin tjü'üsüs
ncu t'üc' way napj velé jin. Napj
nolanuncamvelé t'üc'wayvelénapj.
14Nun solejé niyom jis ts'il campa na,
se mayca. 15 Nin tulucj nequem jis
lal. Yupj jis ts'il campa na, yola pasal
'üsüs yustapj. Jis ts'il campa po jisas.
Dios jis tje'yaya yupj jis ts'il, sey pjucj
jis capj tipi'tje mpes. 16 Ca nacj nun
popa pjaní ne'aj quelel le velele napj
pyacmpes. Jupj lal velé cupj lovin sin
'yüsa lijicj niná. Dios ts'uyupj la p'a
nin lajay napj tepyac jin.

'A si mulú, yola pyala qjuis Jepa
Jesucristo tepe'e yupj mpes. Newa
malala lajay ne'aj.

17 Quina p'a casá wa ca mvelé.
Malala jin lojitsja mpes ma ca mvelé
nun 'üsüs. 'A nu myula na, ma 'üsüs
nu pyala. Malala pyala. 18 La p'a
nawala tjowelepjnun lojímpes. Niná
mpes, mwalá way ca mvelé. 'A nu
myula naDiosmpes, pjaní pjaní 'a nu
myula, lo velelé la p'a jilal. Niná tjow-
elepj nun po'ó, napj pyon 'in. 19Niná
t'üc' way ca nacj. Nin pyala, mpes
pjü sin 'yüsa pjacj t'üc' way nin lajay
Dios jos jin. 20 Nun 'a nu myula nu
lo las, nujola nu lo pal qjuis Jepa Je-
sucristo tepe'e nunmpes. “Jesucristo
Mpes Lyajacj” ló niná. Mop'inma nu-
jola nun Jesucristompes; malala nin.
21Nepénowamalanucpjü jis la cuwis.
Ma pjü tjiquil, jalá yupj. Mpes lo-
copyaya tjiquil ma jis col pit'a. La p'a
nepenowá pasal myü'ün̈, se maná.
22 Nin lojí malala. T'üc' way nun jis
wa to'á nun, 'ücj la las mpes ne'aj,
'ücj la müs mpes ne'aj. Nun ma 'üsüs
nujola Dios ts'uyupj sin po'ó, nin lojí
mpes. Cjuwá witjacj yola nun ma

nujisas yupj, nin lojí mpes. ¿Tsjan nu-
jisas napj velé nun po'ó? ¿Ncu nujisas
'üsüs velé nun po'ó? Manin camvelé.

23 Qjuis Jepa Jesucristo nawala
tjevele, nin p'iyá tjevelé napj nun jis
lal. Solejé jupj discípulopjaní jepapan
jis lal tjac' la tjilil qjuis Jepa Jesús.
Nin jawas p'iyá, qjuisin tji'yüsa la tjiji
cupj ca qjuiyola mpalas jupj tepe'e
cupj mpes. Püste na tjelyajacj na,
jupj nt'ya pansas. 24 Tjevele Dios lal
tjüwüi'i pan tje'yaya mpes. Nin la
tjiji na, vitvitj la tücüeme, jis tje'yaya
pjü. Tjevele: “Pan niná napj mp'üy
jinwá. Ma pats' ca napj, mpes Dios
ma ca nin jola nsem nun malala la
tjüjí. 'Ücj ca mpatjaqué nun Dios lal.
Nenéyawa nin p'iyá pan 'alajá nun,
nujola tapalas nin la tjejay napj nun
mpes.” 25Nin p'iyá la tjiji pocillo lal.
Pocillo nt'ya t'üc' tjalá na. Tjevele:
“Uva 'üsǘ niná na'as jinwá. Ma pats'
ca, na'as ca mpalas. Mpes Dios 'ücj
ca perdonar la numijis. Jupj tjevele
t'üc' way niná ca la mijis nun mpes
ntipü'í na. P'a casá ca lamijis quinam
püna la tjiji lal. Nenéyawa nin p'iyá
uva 'üsǘ tjümüsiqué nun. Müsiqué na
najas nujolampalas napj nin la tjejay
nun mpes”, nin tjevele jupj. 26 Qjuis
Jepa Jesucristo ncuwim niswá. Ma
tjac' custjay, mpes najas nenéyawa
'a nu myula, pan nlajá ca, uva 'üsǘ
müsiqué ca, Jesús tjijyü'ta jinwá. Ca
nujola mpalas jupj 'üsüs la tjiji nun
mpes. Nin lojí na, la p'a ca jus nlayecj
nun poné qjuis Jepa Jesucristo tepe'e
nunmpes.

27 T'üc' way cupj lyajacj pansas,
myüsiquecj uva 'üsǘ jupj mpes. Qjuis
Jepa Jesucristo jos cupj quiyola pyala
jupj 'üsüs la tjiji cupj mpes. Ca nacj
nepénowa ma 'üsüs yola pyala jupj
la tjiji yupj mpes, pan jalá na, uva
'üsü ́ myü'ün̈ na. Yola jupj ma 'üsüs
la tjiji yupj mpes. Ma 'üsüs yola jupj
jüp'üy mpes, ma 'üsüs yola jupj 'os
mpes; mpes tsjay malala lajay yupj
jupj lal. 28 Najas pjü nusin mü'üsüs
ncu 'üsüs nujola qjuis Jepa Jesucristo
jüp'üy mpes, jupj 'os mpes 'ots'ipj.

'Üsüs nujola, 'ücj nin lojá pansas, 'ücj
ninmüsiqué uva 'üsü ́.

29 Ca nacj nepénowa ma 'üsüs yola
Jesucristo jüp'üy mpes. Nin jalá p'in,
nin myü'ün̈ p'in. Dios ca jis capj
ntülüs nin lajay mpes. 30 T'üc' way
pülücj nun sin popé sin napnapj way
yupj. Pülücj malala jisas. Nepénowa
tecya'lin̈. Ma 'üsüs yólatsja qjuis Jepa
Jesucristo jüp'üy mpes, pan tjalá na,
uva 'üsǘ tjimyü'ün̈ na; nin mpes nin
tepyala yupj jis lal. 31Más 'ücj qjuisin
'yüsa ncu 'üsüs qjuiyola Jesucristo
jüp'üy mpes, jupj ne cupj qjuis Jepa
Püné. 'Üsüs qjuiyola, 'ücj nin lya-
jacj pansas, 'ücj nin myüsiquecj uva
'üsü ́. Ma 'üsüs qjuiyola, más 'ücj ma
nin lyajacj, ma nin myüsiquecj. Mpes
qjuis Jepa Jesucristo ma ca qjuis capj
ntülüs. 32 Nenéyawa qjuis Jepa Jesu-
cristo qjuis capj tyüla. Mpes qjuisin
'yüsa malala nin la tjijicj. Nin la
qjuisiji mpes Dios ma ca qjuis capj
ntülüs, Dios ma jisas jis capj tyüla na.

33 Napj nin tepyac napj najas nun
ca jus nlayé niná. Mpes 'a nu mulus
na, la 'unuca nun pjü way jiquil. Pjü
tjiquil, 'ücj lojá. 34 Ca nacj nepénowa
pasal vecj cya'lin̈. Malala jiquil jis la
las mpes p'in. Más 'ücj mwalá way
jalá jis wa nt'a. Mpes 'a jis tjimyula
na, 'ücj capolel yolampalasqjuis Jepa
Jesucristo la tjijá yupjmpes. Nin lajay
na, jupj ma ca jis capj ntülüs.
Más quelel nusin 'yǘsatsja. Niná

nusin mü'üsüs la mejay, nun nt'a
tjum na.

12
Polel lijicj Dios jos jin Dios Cjües

qjuis tje'yayampes.
1Natjampan, nun solejé Dios Cjües

qjuis tje'yaya mpes polel lijicj Dios
jos jin. Ma nin p'iyá lijicj jupj qjuis
tje'yaya mpes. Quina quelel nusin
'yüsa lejay napj niná mpes. 2 Dios
t'üc' way ma nujisastsja na, solejé
lovin nujisastsja p'a dios witjacj. Nin
nujisastsja gente la p'a nun jis wala
tjowelepj mpes. Dios witjacj nenem
janucun tuluctsja. 3Mpesnajasnusin

mü'üsüs napj ca mvelé. Dios Cjües
gente jisas mo'o já'asa na, gente niná
ma polel malala javelepj Jesús po'ó.
Yupj javelepj na “Jesús Jepa Püné
jupj”, Dios Cjües jis capj p'ya'sa mpes
p'in ca ninmvelecj.

4 Dios ts'uyupj pülücj way polel la-
jay Dios jos jin; jupj Cjües nin se 'aya.
Manin p'iyá lajay se 'aya. Mop'in nin,
yupj polel lajay, pjü way niná Dios
Cjües nin se 'aya. Pjaní jupj. 5 Dios
Cjüesmpes, yupj pasal pülücjway 'ücj
lajay la p'a mpes. Nin p'iyá lajay
tulucj. Pjaní way nin p'iyá. Yupj pjü
way tsji' lajay qjuis Jepa Jesucristo
mpes; pjaní way jupj. 6 Pülücj p'a
casá lajay. Nin p'iyá tulucj polel lajay.
Niná pjüway nin polel lajay, Dios nin
la siji. Dios pjaní jupj.

7 Polel lijicj Dios jos jin, jupj Cjües
nin qjuis tje'yaya. Mpes 'ücj ca jus
nlayecj t'üc' way cupj qjuisas mo'o
pü'ü jupj Cjües. Nin qjuesé 'aya, jos
cupj Dios ts'uyupj jis capj mp'a'sacj.
8 Nepénowa 'ücj polel la veles la p'a
jilal 'oyn nyuca Dios jos jin la mi-
jicj. Nin polel javelepj Dios Cjües se
'aya mpes. Nepénowa 'ücj polel la
veles la p'a jilal, Dios jos jin salejepj.
Nin polel javelepj Dios Cjües se 'aya
mpes. 9 Nepénowa len ̈ way japon
Dios ca la mijis yupj la tjomon mpes.
Nin polel japon, Dios Cjües nin p'iyá
se 'aya. Malala jisas jilal, nepénowa
polel jis mü'ü'süs la sajay; Dios Cjües
nin p'iyá nin se 'aya. 10 Nepénowa
pasal 'üsüs polel lajay, niyom p'in ma
polel lajay jinwá, mpes la p'a pasal
yola Dios püné. Nepénowa 'üsüs polel
javelepj Dios mpes. Dios ts'uyupj
nepénowa salejepj ncu t'üc' way Dios
mpes javelepj la p'a. Dios ts'uyupj
nepénowa la p'a jis tin polel javelepj,
yupj p'iyá ma salejepj. Dios Cjües
mpes p'in nin lajay. Nepénowa sin
'yüsaniná,p'a jis tin javelepjna,mpes
'ücj javelepj tsjannináyupj tjowelepj.
Niná pjü way 'ücj lajay Dios Cjües se
'ayampes. 11Yupj lajay pjüway niná,
Dios Cjües ninana p'iyá 'yaya mpes.
Pjü jilal se 'aya, jupj jos jin. Nin p'iyá

tulucj nin se 'aya yupj jilal.
Pjü Dios ts'uyupj jisas yupj jis

pülücpan.
12 Nun solejé yom pjaní jüp'üy

pjaní, mop'in mos jana, tsjom jana,
pülücj jana jüp'üy po'ó. Pülücj jana,
mop'in jüp'üy pjaní p'in lovin. Nin
p'iyá Dios ts'uyupj jis lal. Cupj
pjü way Cristo juts'a'á, mpes jüp'üy
pjaní way jinwá cupj. Cupj pülücj
way, mop'in nin, 'a mulú jupj jüp'üy
pjaní jinwá cupj. 13 Nepénowa cupj
judiopan, nepénowa cupj judiopan
tulucj. Nepénowa cupj esclavopan,
nepénowa cupj esclavopan tulucj.
Newa jüp'üypjaní 'amulú jinwácupj;
Dios Cjües pjaní jupj, ne nin la tjiji.
Bautizar qjuis tepyala, Dios Cjües nin
la tjiji mpes. Dios Cjües p'iyá já'asa
qjuisas mo'ó, pjü way qjuisas mo'ó.

14 Jüp'üymos p'in tulucj. Tsjomp'in
tulucj. Jüp'üy jana pjü 'ücj la qjui-
jis. Cupj pjü way Cristo jüp'üy pjaní
jinwá,mop'in pülücjway cupj. Pülücj
p'a casá lijicj cupj. 15 Ca nacj nun
popa pjaní ca mveles: “Tsjom mos
jin tulucj, mpes tsjom jüp'üy popa
tulucj jinwá”. Newa nin, jupj tsjom
jüp'üy popé. 16 Ca nacj ca mveles
wa: “Pjots' jun jin tulucj, mpes pjots'
jüp'üy popa jinwá tulucj”. Newa
nin, jupj pjots' jüp'üy popé. 17 Jüp'üy
jas tüpwes jun pjaní, ma polel pjoca.
Jüp'üy nin tulucj. Jüp'üy jas tüpwes
pjots' pjaní, ma polel cjumsu. Jüp'üy
nin tulucj. 18 Jüp'üy po'o pülücj jana
tje'yayaDios. Pjünin lajay jupj jos jin.
Pjots' pjoca, jun nyuca. Ma lajay nin
p'iyá. 19 Jüp'üy jas tüpwes pjaní p'in,
jüp'üy tulucj jupj. Nin tulucj. 20 Pasal
pülücjp'a casá 'ücj liji, jupj jüp'üy jana
mpes. Mop'in jüp'üy pjaní jupj. Nin
p'iyá cupj qjuilal. Cupj pjüway Cristo
juts'a'á, mpes jupj jüp'üy pjaní jinwá
ncupj. Newa pülücj way cupj; pülücj
p'a casá 'ücj lijicj Dios mpes.

21 Napj ca mpac tsjan mpes ca jus
nlayé niná t'üc'way. Ca nacj pjaní ca
mveles: “Jun ma jos mos”. Ca nacj
mveles wa: “Jay pjucj ma jos tsjom”.
22 Nin vele ma t'üc' way. Jüp'üy

pülücj jana. Nepénowa yupj tsjicj way
tsji' lajay p'in, nin qjuiyola ca nacj.
Newa nin, jüp'üy po jos pjü witjacj.
23Cupjqjuiyolanepénowama 'üsüs jin
yustapj. Ninámás 'üsüs jyamacj. Cupj
qjuis p'üy jana nepénowa ma qjuisas
la p'a sa nuc. Mpes qjuisin qui'pacj
niná. 24 Qjuis p'üy jana nepenowá
'ücj gente sa nuc. Mpes ma qjuisin
qui'pacj niná. Dios jostsja ca nin
nsem; qjuis p'üy la tjiji Dios. Cupj
qjuiyola qjuis p'üy jana nepenowá
'üsüs 'in tulucj. Mpes más 'in jya-
macj niná. Nin jostsja Dios. 25Mpes
jüp'üy po'o jana, pjü way 'ücj jisas.
Pjü way jajamapj la p'a jilal. Nin
p'iyá cupj qjuilal. Pasal pülücj ncupj,
mop'in cupj Cristo juts'a'á, pjü way
ncupj. Dios jos pjü witjacj jyamacj
cupj. 26 Jüp'üy jana popa pjaní vyaja
na, pjü witjacj se vajana. Pjaní lal
'üsüs lijicj na, pjü way 'ücj jisas se
palá.

27 Nun Cristo juts'a'á, mpes jupj
jüp'üy jinwá nun. Nun pülücj;mop'in
nin, nun pjü way jupj jüp'üy pjaní
popem. 28 Dios jos jupj ts'uyupj pjü
way ca la mijicj jupj jos jin. Nin
polel lijicj, jupj qjuis tje'yaya mpes.
Ma nin p'iyá lijicj. Nepénowa apos-
tolpan yupj. Dios sin jyama la veles
la p'a jilal Jesucristo po'ó. Yupj la-
jay tsjay 'üsüs way. Nepénowa pro-
fetapan yupj. Polel javelepj Dios
tjevelámpes. Yupj lajay po 'üsüsway.
Nepénowa 'ücj la p'a wa sin la 'üsüs jis
la jay. Yupj lajay 'üsüsway. Nepénowa
pajal 'üsüs polel lajay, niyom p'in ma
polel lajay jinwá. Nepénowa 'ücj jis
la ts'uc malala jisas. Nepénowa 'ücj
jis capj jap'acj la p'a. Nepénowa nin
polel lajayne la p'a 'amulúquelel tsji'
lajay Dios mpes. Nepénowa la p'a jis
tin polel javelepj, pjü ma tjepjyacan̈
niná. Niná Dios ts'uyupj nin polel
lajay, Dios jis tje'yaya mpes. 29 ¿Ncu
nujola pjü way apostolpan? Nin tu-
lucj. ¿Ncunujolapjüwayprofetapan?
Nin tulucj. ¿Ncu nujola pjü way sin
'yüsa lajay? Nin tulucj. ¿Ncu nujola
pjü way pajal 'üsüs polel lajay, niyom

p'in ma polel lajay jinwá? Nin tulucj.
30 ¿Ncu nujola pjü way 'ücj jis la ts'uc
malala jisas? Nin tulucj. ¿Ncu nujola
pjü way la p'a jis tin polel javelepj?
Nin tulucj. ¿Ncu nujola pjü way polel
sin 'yüsa yupj javelepj, ca yupj sin
'yüsa la mijicj tsjan tjowelepj yupj?
Nin tulucj. 31Dios se 'aya pjü jilal, 'ücj
la mijicj jupj jos jin. Nepénowa más
'üsüs polel lajay, Dios nin jis tje'yaya.
Nujisas t'as Dios nin p'iyá nu 'yaya,
mpes ca polel la müjí yupj jinwá.

Más 'ücj quelel la sijicj la p'a.
Quina ca sinmü'üsüs la mejay, más

'üsüsway nin lojí.

13
1Más 'ücj quelel la sijicj la p'a. La

p'a jis tin 'ücj velecj ca nacj Dios Cjües
mpes. Angelpan jis tin 'ücj wa velecj
ca nacj Dios Cjües mpes. Newa ma
quelel la sijicj la p'a, yupj ca ma jisas
nsem cupj velecj. Campana pasal
yümücj pjac jinwá nsem yupj jis lal,
cupj velecj na yupj jis lal. Vyaja
jis la pjac jinwá nsem yupj jis lal.
2 'Ücj polel velecj Dios mpes ca nacj.
Qjuisin tji'yüsa Dios po'ó, la p'a ma
sin tji'yüsa ca nacj. Pjü way selecj
Dios po'ó, la p'ama sin 'yüsá. Pyonecj
wa Dios ca la mijis pjü way cupj le
monacj. Mpes 'ücj velecj joc' lal jutja,
ne jupj ca mim, cupj tjevelecj mpes.
Pjü niná 'üsüs; newa 'üsüs tulucj cupj,
cupj ma quelel la sijicj la p'a. 3 Pjü
way tya'acj se 'ayacj jis t'emel cjuwá
ca nacj. La p'a qjuis p'üy ja'üm Je-
sucristo qjuisas mpes, nca'lequecj ca
nacj. Newa ma quelel la sijicj la p'a,
'üsüs tulucj qjuis mpalas nin la tjijicj
mpes.

4 Quelel la sojí na la p'a, ma ts'u
'inyá jupj lal. 'Üsüs lojí jupj mpes.
Nun ma jomaqué jupj lal. Nun ma
welé más 'üsüs way nun jupj lal.
Nun ma welé más püné nun jupj lal.
5Quelel lojí na la p'a, mamalala welé
jupj lal, mamalala lojí jupj lal. Quelel
lojí na la p'a, ma lojí nujisas jin. Lojí
jupj josmpes. Quelel lojí na la p'a,ma
len ̈ way ts'u 'inyá jupj lal. Quelel lojí

na la p'a, ma nujola nsem jupjmalala
la nusiji na. 6 Quelel lojí na la p'a,
ma 'ücj nujisas nsem jupj malala liji
na. 'Ücj nujisas nsem jupj liji na Dios
vele jin. Jupj vele t'üc' way. 7 Quelel
lojí na la p'a, lovin ca quelel la müjí
jupj. Ca nacj la pülücj la numijis ca,
manujisas jin. Newacaquelel lamüjí
jupj. Quelel lojí na la p'a, lovin ca
quelel mponé jupj vele mpes. Quelel
lojí na la p'a, lovin ca quelel mponé
jupj nin liji más 'üsüs way mpes. Ca
nacj jupjmaquelel liji custjayDios jos
jin; newa ca quelel la müjí jupj, lovin
ca cus mp'a'sá.

8Dios lovin ca quelel lis mijis, cupj
lovin ca quelel lis mijicj wa. Quina
nepénowa 'ücj javelepj Dios mpes. P'a
jawas ma ca nin la mijicj. Quina
nepénowa 'ücj javelepj la p'a jis tin
yupj p'iyá ma salejepj. P'a jawas ma
ca nin la mijicj. Quina nepénowa 'ücj
javelepj la p'a jilal tsjan niná Dios jos
yupj ca jus nlayecj. P'a jawas ma ca
nin la mijicj. Pjaní p'in lovin lijicj:
lovincaquelel lismijicj lap'a. 9Quina
ma pjü way selecj. Velecj la p'a jilal
Dios mpes. Newama pjü way qjuisin
'yüsaDios po'ó. 10P'a jawas Jesucristo
ca ncuwim niswá nosis casá. Nin
jawas la p'a casá qjuiyola nsem, la p'a
casá ca lamijicj. Quina lijicj, ma ca la
mijicj niswá, Dios la mijis mpes.

11 Nin p'iyá tsjictjacj si t'ünü ́ na.
Napj tsjicjwaytsjana, tsjicjway jinwá
tjeveletsja napj. Tsjicj way jinwá
nólatsja napj. Ntjit'ünü ́ na, ma la tje-
jay tsjicj jinwá. La tjejay püné jinwá.
12 Nin p'iyá, p'a casá ca nsem cupj
qjuis lal p'a jawas;más 'üsüs ca nsem.
Quina ca mvelé tsjan mpes ca jus
nlayé niná. 'Üsü ́ mo'o nyucucj na,
qjuis wala 'ots'ots' way ne'as nyucucj
p'in. Nin p'iyá quina ma polel nyu-
cucj Dios. P'a jawas ca jus nucucj. Je-
sucristoniswa tjac' na, Dioswolap'a'a
ca nlüjüquecj cupj. Tsjay 'üsüs ca jus
nucucj. Quina tsjicj way selecj p'in
Dios po'ó. Jesucristo tjac' na, pjü ca
qjuisin mü'üsüs Dios po'ó. Dios pjü
selé cupj qjuisin po'ó. Ninp'iyá pjü ca

jus nlayecj jupj mpes.
13 Napj ca mpac tsjan niná cupj

lovin lamijicj. Lovin camponecj cupj
Dios vele jin. Lovin jus nlayecj Dios
'üsüs la qjuis mijis. Lovin ca quelel
lis mijicj la p'a. Conas lijicj 'üsüsway.
Mop'inmás 'ücj lovin quelel la sijicj la
p'a.

14
Nepénowa javelepj la p'a jis tin, yupj

p'iyá lovinma sin tji'yüsa niná.
1 Más 'ücj nun quelel la sojí la p'a.

Nujisas t'as ca nin la müjí. 'Ücj wa
po nujisas nsem Dios Cjües nu 'yaya
tsjan mpes 'ücj tsji' lojí Dios mpes.
Pülücj p'a casá 'ücj lajay se 'aya jupj.
Ponujisas t'asDiosnu 'yayanenunca
polel mvelé jupj mpes. 'Ücj niná nu-
jisas niná. 2 Nepénowa polel javelepj
la p'a jis tin, yupj p'iyá ma salejepj.
Dios Cjües se 'aya ne 'ücj nin lajay.
Niná javelepj na, gente jis lal javelepj
tulucj; Dios lal javelepj p'in. La p'a
ma sin 'yüsa yupj javelepj. La p'a ma
salejepj tsjan javelepj yupj; DiosCjües
selé p'in. 3Gente la p'a polel javelepj
Dios mpes. Nin javelepj na, javelepj
la p'a jilal. Yupj javelepj mpes, la
p'a más 'ücj ca cus ncon ̈cocj Dios, ca
quelel la mijicj wa Dios jos jin, yupj
más 'ücj jisas ca nsem 'ots'ipj. 4 Nun
popa pjaní p'a jis tin vele na Dios
Cjüesnin lijimpes, se p'a'sa jupj p'iyá.
Jupj p'iyá más 'in 'ücj se con ̈ca Dios,
nin liji mpes. Nun popa pjaní vele
na Dios mpes, jupj p'iyá mpes nin liji
tulucj. Jis capj p'ya'sa Dios ts'uyupj
pjüway. Yupj sin 'yüsa jupj velá. Yupj
pjü way más 'in 'ücj se con ̈cocj Dios,
jupj vele mpes.

5 'Ücj napj lal nun pjü way 'ücj
cüwelé p'a jis tin, Dios Cjües nu 'yaya
nin la müjí. 'Üsüs niná. Newa p'a
wa más 'üsüs. Najas nun pjü way 'ücj
cüwelé Dios mpes. Dios mpes vele
más 'üsüs liji p'a jis tin vele lal. P'a jis
tin vele ma si 'üsü ́ jupj velá, ne nin.
Jupj si 'üsü ́, ne nin vele la p'a jis lal,
'üsüsnin. Mpes jupj jis capjp'ya'sawa
Dios ts'uyupj, yupjmás 'ücj se con̈cocj

Dios. 6 Natjampan, nun nt'a ne'as
tjum na, ma ca p'a jis tin mvelé. Dios
Cjües ne 'aya 'ücj nin la cüjay ca nacj.
Nin la cüjay,nunmacanusinmü'üsüs
napj velé. Mpes ma ca nin la me-
jay. Nun jilal ca mvelé Dios nawala
tjevele jin. Nun jilal camvelé Dios jos
nun jusnlayé. Nun jilal camveléDios
velá. Napj ca nusinmü'üsüs le mejay.
7Nin p'iyá flauta lal, arpa lal wa. Nun
popa pjaní flauta li pjusá ca nacj, p'a
wa arpa 'in tyüla ca nacj. Ma ne'as
pjac ca nacj. Mpes pjü ma sin 'yüsa
tsjan corito jupj. 8Nin p'iyá trompeta
lal. Militarpan pjyacan̈ na trompeta
li pjusá, salejepj jepa militar jos yupj
ca mal jis la palan enemigopan jilal.
Ma ne'as pjac na, pjü militarpan ma
ca sin mü'üsüs jepa jos jil la palan.
9Nin p'iyá nun jilal, la p'a jis tin welé
na, pjü ma ca sin mü'üsüs nun welé.
Nin welé p'in, ma jis capj p'o'sá la p'a
wa.

10 T'üc' way yupj jis tin pülücj
javelepj nosis casá. T'üc' way pasal
pülücj way sin 'yüsa yupj jis tin.
11 Yom pjaní napj lal vele ca nacj,
mop'in lovin ma tjapjacas jupj tüin.
Jupj jus nlayes napj ma nin 'yüsa jupj
tüin. Napj jus nley jupj ma si 'üsǘ
napj ntin. 12 T'üc' way nun pjü way
nin jisas Dios Cjües nu ma'ayas, ne
'ücj polel la müjí Dios jos jin. Mpes
po nujisas t'as jupj nu ma'ayas ne ca
polel jis capj mp'a'sá Dios ts'uyupj.
Más 'ücj niná. Nin polel lojí na, yupj
más ca jisas nsem Dios.

13 Nepénowa ca la p'a jis tin welé
ca nacj. Nun p'iyá ma nusin 'yüsa
nun welé. Mpes Dios lal la tjomoná
ca polel nusin mü'üsüs nun tjowelé.
14Nenéyawa Dios lal velé na, la p'a jis
tin velé, ma nin 'yüsa napj velé. Nin
velé na, napj neqjues p'in nin vele.
Napj ma nin 'yüsa napj velé. 15Mpes
nun jilal ca mvelé napj ca la mejay
mpes. Dios lal ca mvelé la p'a jis tin
mpes, ma nin 'yüsa napj velé. Napj
neqjues p'in ca mveles. Mop'in jis
tin la p'a selé napj. Niná mpes ca
mvelé wa Dios lal. Mpes la p'a ca sin
mü'üsüs napj velé. Napj ca nejets'es

la p'a jis tin, ma nin 'yüsa nejets'es
mpes. Napj neqjues nejets'em p'in.
Mop'in jis tin la p'a selé napj. Niná
mpes ca nejets'es wa. Mpes la p'a
ca sin mü'üsüs. 16 Ca nacj nun popa
pjaní quelel wüi'iDios lal la p'a jis tin
mpes la p'in. Ma si 'üsǘ jupj velá. Jupj
cjües p'in vele. T'üc' way gente ne'aj
jatja ma sin 'yüsa jupj polel nin vele
Dios Cjües nin liji mpes. Mpes yupj
ma polel javelepj ncu 'üsüs niná velá.
17T'üc'way 'üsüswüi'i Dios lal. Newa
ma jis capj p'ya'sa la p'a. Yupjmás 'ücj
japon tulucj, jupj nin liji mpes.

18 T'üc' way la p'a jis tin velé napj,
ma nin 'yüsa napj velé. Más nin velé
napj pjü jilal. Nin mpes wüi'is Dios
lal. 19 Dios ts'uyupj 'a si mulú nt'a,
la p'a jis tin polel velé, ma nin 'yüsa
napj velé. Jis tin la p'a polel velé
wa, niná nin 'yüsa napj velé. Niná
velé na, yupj sin 'yüsa napj velé. Po
quelel velé jis tin nenem, nin 'yüsa
napj velé. Nináveléna, polel sin 'yüsa
lejay napj. Palabra cinco sin 'yüsa
más 'ücj palabra diez mil lal, ma sin
'yüsawitjacj.

20Natjampan, ma nujola t'as tsjict-
jacj jinwá, napj tjevelé mpes. Mop'in
nin, 'üsüs la müjí tsjictjacj seyasa
witjacj jinwá. Yupj ma sin tji'yüsa,
ma malala lajay custjay. Newa na-
jas nujola püné witjacj jinwá napj
tjevelé mpes. 'Üsüs nusin tjü'üsüs
niná. 21Dios Popel vele: “Napj niyom
ca sin majam gente niná nt'a, yupj
ne p'a jis tin javelepj. Pasal campa
mpe ca ncul jis la veles yupj jis lal.
Yupj ca mvelecj, napj najas jin ca
mvelecj. Newa nin, gente niná ma ca
jisas nsem napj velé”, qjuis Jepa Dios
nin vele. 22 Qjuisin 'yüsa tsjan mpes
nin tjevele. T'üc'wayDios se 'aya jupj
ts'uyupj nepénowa 'ücj javelepj la p'a
jis tin yupj p'iyá ma salejepj. Dios jos
yupj nin lajay ma japon witjacj jis la
nuc. Yupj ca nucucj Dios 'üsüs liji,
yom p'in ma polel liji jinwá. P'a casá
lajay, Dios ts'uyupj jis lal 'a si mulú
na. Dios ts'uyupj japon nas yupj. Ma
la p'a jis tin javelepj Dios ts'uyupj

januc mpes. Dios mpes javelepj yupj
jis tin p'in, yupj jis la pjac. Nin mpes
wayupj janucwaDios pajal 'üsüs. Ma
japon ma sin 'yüsa yupj javelepj Dios
mpes.

23 'A nu myula na, nun pjü cüwelé
la p'a jis tin nun p'iyá ma solejé,
la p'a ma ca sin mü'üsüs nun welé.
Nepénowa 'a nu myula nt'a jiquil na,
ma ca sin mü'üsüs tsjan lojí ca nacj.
Dios ts'uyupj tulucj jiquil wa ca nacj.
Yupj ca mvelecj malala nujola jin
welé. 24 Más 'ücj nsem nun pjü way
welé Dios mpes, nun jis tin mpes.
Mpes la p'a wa jiquil na, ca sin
mü'üsüs nun welé. Yupj ma sin 'yüsa
tsjan lojí 'a numyula na ca nacj. Dios
ts'uyupj tulucj yupj ca nacj. Newa ca
sin mü'üsüs nun welé, mpes 'aplijila
ca nsem malala la tjajay mpes. Nun
pjü way ca 'ücjmvelé yupj jis lal más
'ücj Dios jos jin lajay. 25 Mpes yupj
ca mvelecj nun t'üc' way tjowelé. Ca
mvelecj yupj nin yólatsja nun tjow-
elé jinwá. Gente p'in ma salejepj ts-
jan yola la p'a. Dios p'in selé niná.
Mpes yupj jis tic' jin müjünsünün̈,
palá mpi'tjin ̈, ca mvelecj Dios pajal
püné. Camvelecj Dios já'asa nun jilal.

Pablo tepyaca 'oyn nyuca la mijicj
Dios ts'uyupj, yupj 'a si mulú nt'a.

26 Natjampan, napj ca mvelé tsjan
'üsüsway lamüjí. T'üc'wayDiosCjües
nu tje'yayapjüway, ninpolel lojí Dios
jos jin. 'A nu myula na, nepénowa
ca quelel nejets'en ̈ ca nacj Diosmpes.
Nepénowa ca quelel sin mü'üsüs lis
mijicj ca nacj. Nepénowa ca quelel
mvelecj ca nacj Dios sin tji'yüsa la tjiji
mpes. Nepénowa ca quelel mvelecj ca
nacj la p'a jis tin,ma sin 'yüsa javelepj
mpes. La p'a ca quelel nusinmü'üsüs
la numijicj ca nacj, tsjan tjowelepj
yupj. Najas niná lajay, Dios ts'uyupj
jis capj la p'acj. Mpes Dios ts'uyupj
más ca jisas nsem Dios. 27 Ca nacj
nepénowa quelel javelepj la p'a jis tin,
ma sin 'yüsa javelepj mpes. Najas
mat'e javelepj ne nin, cont'e ca nacj
'ücj. Ma najas pülücj nin javelepj.
Najas ma javelepj 'a mulú. Pjaní t'üc'

tjevele na, 'ücj la p'a vele. Najas la
p'a sin 'yüsa lajay tsjan tjowelepj yupj.
28 Ca nacj pjü ma polel sin 'yüsa lajay
tsjan tjowelepj. Mpesmás 'ücjmanin
javelepj la p'a jis tin Dios ts'uyupj 'a si
mulú nt'a. Mop'in 'ücj pjaní nin vele
Dios lal la p'a jis tinmpes, jusapj já'asa
na.

29 T'üc' way Dios pjaní pjaní jilal
vele jupj jos mvelecj, Dios ts'uyupj
'a si mulú nt'a. Najas mat'e javelepj
p'in, cont'e ca nacj. Najas la p'a sin
mü'üsüs ncu t'üc' way javelepj Dios
tjevelá. 30 Ca nacj len̈ way Dios ca
mveles já'asa lal. Jos la p'a jilal vele
tjevelá. P'a newa vele ca nacj. Más
'ücj jupj lyájasa nsem quinam, mpja-
cam. 31 Najas pjaní pjaní welé Dios
mpes; ma ca mvelé la p'a vele na.
Mpes pjü way ca 'ücj sin mü'üsüs, ne
pjü más 'in 'üsüs ca quelel la mijicj
Dios jos jin. 32 Profetapan p'iyá ca
yola mpalas 'ücj lyájasa jatja, la p'a
quelel javelepj na. 33 Dios ma jos
yümücj pjac, 'a mulú javelepj ma jos.
Jos pjaní tjevele na, la p'amveles. Pjü
yupj 'a mulú javelepj, ma jos.
Najas nin lojí Dios ts'uyupj la p'a

nt'a 'a simulú jinwá. 34Najasnequem
lyájasa jatja Dios ts'uyupj 'a si mulú
nt'a. Más 'ücj ma javelepj ne'aj. Más
'ücj yupj ma jajütütj ne'aj. Dios Popel
nin vele. 35 Ca nacj nequem ma sin
'yüsa la p'a vele na. Niná quelel sin
'yüsa. Más 'ücj yupj jis la mü'üyacj
jis vayum jilal, yupj ca sin mü'üsüs
lis mijicj jis wa nt'a. Malala nequem
javelepj Dios ts'uyupj 'a si mulú nt'a.

36 Pülücj nin tjowelepj Dios tjevelá.
Nun mwalá way tjowelepj tulucj.
La p'a nun jis wala tjowelepj Dios
tjevelá. Mop'in nun jilal p'in tjow-
elepj tulucj. Mpes po ma nujola t'as
'üsüs lojí; 'üsüs lojí tulucj. 37Nepénowa
ne'aj yola Dios vele yupj jilal, yola
Dios jos niná javelepj Dios ts'uyupj
jilal. YolaDios Cjües jis tje'yayane 'ücj
lajay Dios jos jin. Najas yupj ca jus
nlayecj napj nin pyac nunmpes qjuis
Jepa Dios qjuisí jütüta p'in. 38 Nun
popa pjaní ma quelel jus nlayes niná

ca nacj. Mpes más 'ücj nun ma
pjo'oqué jupj lal.

39 Natjampan, niswa velé po nu-
jisas t'as nun ca 'ücjmvelé Diosmpes,
jupj Cjüesnu 'yaya nin lojímpes. Nun
jis lal velé wa ma mvelé nun popa
pjaní ma polel vele la p'a jis tin jupj
p'iyá ma selé. 40 Mop'in nin, najas
nun lojí pjü way napj tepyac jin. Nin
jos Dios. Ma tjowelé 'a mulú. Pjaní
t'üc' tjevele na, 'ücj la p'a ca mveles.

15
Jesucristo jas tjijyünsa, tüpü'ü

niswá.
1 Natjampan, nun jis walap'a'a

tjevelé Jesucristo 'üsüs la tjiji gente
mpes. Napj tjevelé niná nun jis
lal. Najas niná nujola nsem niswá
quinam. Nunnujisastsja napj tjevelé.
Niná newa poné nun. 2 Niná poné,
mpes ca mpatjaqué Dios lal. Najas
po ca mponé lovin napj tjevelé nun
jilal. 'Ots'ots' way p'in toponé, ma ca
mpatjaqué Dios lal.

3 T'üc' way nun jilal tjevelé napj
nin tji'yüsa mpes. Niná más 'üsüs
way pjü nusin tji'yüsa lal. Nun jilal
tjevelé Cristo tepe'e malala nyuca
la tjijicj mpes. Dios Popel tjevele
nin ca la mijis. 4 Yupj toc Jesucristo.
Ts'ac' cont'e na, Dios jas tjijyünsa, ne
nyucunú tepyala niswá. Dios Popel
tjevele nin ca mpalas. 5 Jas tjijyünsa
na, lay tepyala Pedro lal. Niyom Jesús
cus tocon̈tsja, doce waytsja yupj;
yupj tjatja nt'a, nepé lay tepyala wa.
6Locopyaya Dios ts'uyupj quinientos
'a jis tjimyula. Más pülüctsja yupj
quinientos lal. Cristo lay tepyala
wa ne'aj. Yupj pülücj janucun patja
custjay. Nepénowa p'in tecya'lin̈.
7 Locopyaya lay tepyala Jacobo lal.
Locopyaya lay tepyala apostolpan
pjü way jilal. 8 Pjü way yupj jus
tjunuc na, lay tepyala wa napj lal.
Tsjicj costa way tjemya'na na, malala
nin. Niná tsjicj way jinwatsja napj.
Malálatsja napj. 9 Napj nola la p'a
apostolpan más 'üsüs napj lal. Napj
apóstol wa, yupj jinwá; mop'in tsjay

malala la tjejay napj Dios ts'uyupj
jilal püna p'in, mpes tsjicj jin nola
napj p'iyá.

10 Newa nin, Dios pasal 'üsüs way
la tjiji napj lal. Apóstol la ntjiji napj.
Pasal 'üsüsway polel la tjejaytsja jupj
mpes, jupj 'üsüs la ntjiji mpes. Napj
más yümücj tsji' la tjejay pjü apostol-
pan la p'a wa jilal. Mop'in napj p'iyá
ma nin la tjejay. Dios nin tje'yaya
ne 'ücj nin polel lejay. Mpes jupj nin
la tjiji. 11 T'üc' way apostolpan la
p'a nun jis walap'a'a tjowelepj Dios
tjevelá. Napj nun jis walap'a'a tjevelé
wa Dios tjevelá. Ma selé ncu mwalá
way toponé yupj jilal. Ma selé ncu
mwalá way toponé napj lal. Ma nola.
'Ücj najas p'in toponé nun.

Dios ts'uyupj ca sin müjünsücj,
mpatjam niswá.

12 T'üc' way nun jis walap'a'a tjev-
elecj Cristo po'ó. Nun jilal tjevelecj
jupj jas tjijyünsa, tüpü'ü niswá tepe'e
na. ¿Tsjan mpes nun nepénowa welé
gente ma sin müjünsücj, ma mpat-
jam niswá? 13 Welé gente ma sin
müjünsücj tecya'lin̈ na, ma mpatjam
niswá. Mpes welé wa ca nacj Cristo
ma jas tjijyünsa niswá, ma tüpü'ü
niswá. 14 Nin welé ca nacj. Mpes
nujola ma t'üc' way tjevelecj ca nacj.
MaponéCristopü'ü,mpesmalalanin
toponé jupj mpes. Nin tulucj. T'üc'
way tecya'lin̈ ca sin müjünsücj,mpat-
jam niswá.

15 Nun welé tecya'lin̈ ma ca sin
müjünsücj,mampatjam niswá. Mpes
nujola ca nacj cupj la tsyawilicj nun
jilal Dios po'ó; cupj tjevelecj Dios jas
tjijyünsa Cristá, tüpü'ü niswá. Nun
welé tecya'lin̈ ma ca sin müjünsücj
la püt'üs niswá, mpes welé wa ca
nacj Dios ma wa jas tjijyünsa Cristá.
16Niswa velé napj, nunwelé tecya'lin̈
ma ca sin müjünsücj, ma mpatjam
niswá,mpesweléwaCristoma jas tji-
jyünsa,ma tüpü'ü niswá. 17Nun welé
Cristo ma jas tjijyünsa niswá, mpes
nun toponé mpes 'üsüs nu tepyala
tulucj. Mpes Dios jola custjay malala
nyuca la tjüjí. Ma nin liji jupj. T'üc'

way Cristo jas tjijyünsa, tüpü'ü niswá.
18 Pülücj nasa sa con ̈tsja jupj. Pülücj
tecya'lin̈ yupj sin popé. Nun welé
Cristo ma jas tjijyünsa, ma tüpü'ü
niswá, mpes nin welé yupj ma Dios
lal patja quinam. T'üc' way patja.
T'üc' way Cristo jas tjijyünsa, tüpü'ü
niswá. 19 Cupj Jesucristo se con̈cocj
quinam, mpes pyonecj 'üsüs qjuis
mpalas tecya'lequecj na. Nun welé
Cristo ma jas tjijyünsa, ma tüpü'ü
niswá. Cristo ma cüpüt', ma 'üsüs
qjuis cüpalas tecya'lequecj na. Mpes
más 'ücj gente pasal yola cupj mpes.
Másmalala qjuis tepyala pjü jis lal.

20Malala qjuis tepyala tulucj. T'üc'
way Dios jas tjijyünsa Cristá, tüpü'ü
niswá. Dios mwalá way jas tjijyünsa
jupj pjü way jis lal. Mpes t'üc' way
tecya'lin̈ ca sin müjünsücj wa, mpat-
jam niswá. 21 Pjü gente cya'lin̈ yom
pjaní la tjiji mpes. Nin p'iyá, gente ca
sin müjünsücj, mpatjam niswá, yom
p'a mpes, pjaní jupj. 22 Adán mwalá
way tüpü'ü pjü jilal. Pjü nca'lin̈ ca
jupj mpes. Nin p'iyá, Cristo sa con̈
pjü way ca sin müjünsücj jupj mpes,
mpatjamniswá. 23Dios sin jyünsa pjü
way. Sin müjünsüs jupj tjevele na.
Mwalá way jupj Cristo jas tjijyünsa.
P'a jawas Cristo ncuwim niswá no-
sis nt'a. Nin jawas Cristo juts'a'á ca
sin müjünsüs,mpatjam niswá. 24Nin
tepyala na nosis ncawajas ca. Nin
jawas, Cristo ca Dios pjü ma'ayas,
Dios jupj Popay. Pjü way jupj jyü'ta,
jupj ca jupj Popay ma'ayas, mpes
Dios ca pjü jis müjü'tüs nsem. Püna
tjüjütütj, yupj ma müjü'tücj nsem,
Cristo la mijis mpes. Jepapan, ma
jepapan nsemquinam, Cristo lamijis
mpes. Noypan ma ca 'ücj la mijicj
yupj jisas jinwá.

25 Quina Cristo newa jyü'ta pjü
way; nin jos Dios. Jupj ca la mpa'nas
jupj enemigopan jis lal. Jupj ca la
mijis jupj enemigopan pjü way jupj
tsjom 'alá jatja jinwá. Nin la tjiji na,
jupj Popay Dios ca müjü'tüs niswá.
26 Nin tepyala na, p'a casá mpalas
Cristo mpes. Gente ma nca'lin ̈ ca

niswá jupj mpes. Gente cya'lin̈ pasal
malala Cristo lal, ne ma nin mpalas
quinam. 27Dios Popel vele: “Dios pjü
tsjom 'alá tepya'ta. Cristo jyü'ta pjü
jilal.” Popel vele pjü way tsjom 'alá
tepya'ta. Selecj Dios ma tepya'ta jupj
p'iyá Cristo tsjom 'alá. Jupj tepya'ta la
p'a pjü way Cristo tsjom 'alá. 28 Dios
tecyawaja tepya'ta na, jupj Jatjam ca
mveles jupj lal, ca mveles jupj jos
jupj Popay müjü'tüs jupj lal. Dios
nin liji pjü way jupj Jatjam tsjom 'alá
majatjum. T'üc' way Dios jusapj ca
müjü'tüs pjü jilal.

29 Napj selé nepénowa japon
tecya'lin̈ ma sin müjünsücj jis la
püt'üs niswá. ¿Ncu solejé tsjan mpes
nepénowa bautizar se palá tecya'lin̈
mpes? T'üc' way tecya'lin̈ ca sin
müjünsücj niswá, mpatjam niswá;
ninmpes nin lajay yupj mpes.

30 Gente nepénowa lovin ma jisas
ncupj, quelel qjuesé 'ünan. Newa nin,
lovin velecj Dios tjevelá. T'üc' way
tecya'lin̈ ca sin müjünsücj, mpatjam
niswá; mpes nin lijicj. 31Natjampan,
napj pasal 'ücj najas nun Jesucristo
so con ̈có mpes. Jupj cupj qjuis Jepa
Püné. Newa nin, pjü ts'ac' jawas
nepénowa quelel na 'ünan. 32 Napj
tjevelé Efeso po'ó Dios tjevelá. Gente
pasal pülücj ts'a 'intsja ne'aj, malala
quelel la najaytsja. Yupj pü'á ts'i
'inyá jinwatsja. Newa nin, napj lovin
tjevelé Dios tjevelá. T'emelma quelel
t'e'etsja tjevelé na. T'üc'way tecya'lin̈
ca sin müjünsücj, mpatjam niswá;
nin mpes tjevelé napj. Nepénowa
javelepj ma ca nin mpalas. Ma nin
mpalas, “más 'ücj lyajacj, myüsiquecj
p'in. Yaya nca'lequecj, ncawajas
ca cupj la p'in, mpes más 'ücj 'ücj
qjuisas quinam.” 33 Nenéyawa gente
javelepj tecya'lin̈ ma sin müjünsücj.
Ma mponé nun yupj jilal. Ma jis
capj ncon̈có yupj. Yom 'üsüs se con ̈ca
na yom malala, p'a jawas malala
nsem wa jupj. 34Nujola t'as Dios jos
jinwá. Malala la tjüjí. Ma nin la müjí
niswá. T'üc' way nepénowa ne'aj ma
sin tji'yüsa Dios po'ó custjay. Mpes

najas ca numaycas nun.

Pablo tepyaca 'onin ne nin sin
müjünsücj tecya'lin̈.

35 Ca nacj nepénowa ca la mü'üyacj:
“¿'Onin ne nin sin müjünsücj tecya'lin̈
na lapüt'üsmpesniswá? Yupj jis p'üy,
¿tsjan jin yustapj?” ca la mü'üyacj ca
nacj. 36Ma yola jinwá yupj, ne la 'üy
yupj. Napj ca mvelé tsjan mpes ca
jus nlayé tecya'lin̈ ca sin müjünsücj
jis la püt'üs. Gente jis p'üy setel
jinwá. Setel to'á, mwalá way siná
niná. Setel tepe'e jinwá, 'amá toqué
nun. Nin la tjüjí na, nt'ünüs ca, jun
'yüna jupj. 37 Setel siná setel p'in jupj,
trigo ca nacj, p'a ca nacj. T'yüna na,
p'a wa jupj. Setel tulucj, p'a casá
justa jupj. 'Üsüs justa quinam. Nin
p'iyá yom jüp'üy lal. Mwalá way pe'e
jupj. Tepe'ena, jasmüjünsüs,mpü'üm
niswá. Ninana p'iyá tulucj, p'a wa
jüp'üy jinwá justa nsem jupj. 38 Setel
p'a casá justa nsem, Dios nin liji. Jupj
jos jin ca nsem. Pülücj jay setel. Pjü
p'a casá yustapj nsem yupj, Dios liji.
Pjü nin yustapj Dios jos jin. 39 Nin
p'iyá, pülücj jis p'üy. Nin p'iyá tulucj
yupj. Gente jis p'üy animal jis p'üy
jin tulucj. Animal jis p'üy tsipyaya jis
p'üy jin tulucj. Tsipyaya jis p'üy cjul
jis p'üy jin tulucj.

40 Pülücj jis p'üy qui casá. Pasal
pülücj p'a casá jatja tsjun po'ó. Ne'aj
jatja pasal 'üsüs way jin yustapj. Qui
casá nin p'iyá 'üsüs jin yustapj. Qui
casá jatja, tsjun po'o jatja jin tu-
lucj. 41Lots'ac' 'üsüs jin justa, mümüy
'ots'ipj, pjulacj 'ots'ipj. Nin p'iyá tu-
lucj yupj. Pasal pülücj jatja pjulacj.
'Üsüs jin yustapj, pjü way. Mop'in nin
p'iyá tulucj yupj.

42Nin p'iyá nsem Dios tecya'lin̈ sin
müjünsüs na. Yom jüp'üy 'amá toc na,
jupj jüp'üy cyawaja. Dios si jünsa na,
p'a wa nsem jupj. Niná ma ncawajas
ca, lovin mpü'üm ca jupj. 43 Yom
jüp'üy toc na, malala justa. Jas tji-
jyünsa na, 'üsüs justa nsem. Yom
jüp'üy toc na, liji secj. Jas tjijyünsa na,
ca püné 'ücj la mijis. 44 Yom jüp'üy

'amá toc na, 'amá popa jupj. Jas tji-
jyünsa na, jupj tsjun popa nsem. T'üc'
way jüp'üy 'amá popa nin pü'ü. Mpes
t'üc' way jüp'üy p'a wa tsjun popa
nsem jupj.

45 Dios Popel niná vele wa. Vele:
“Yom mwalá waytsja Adán, Dios la
tjiji jupj. Jupj jüp'üy 'amá pópatsja,
nyucunutsja jupj.” Püs naya p'a wa
yom pǘ'ütsja jupj. Cristo jupj. Cjües
jupj. Adán mpes, pjü malala nyuca
lajay, pjü cya'lin̈. Cristo mpes, gente
'ücj mpatjam lovin. 46 Cupj ca mpat-
jaquecj lovin.
Qjuis p'üy lovin ca mpatjaquecj

mpes, cjuwá quinam. Mwalá way
cupj qjuis p'üy 'amá popa mpes pyat-
jaquecj. P'a jawas qjuis p'üy la p'a ca
nta'acj, ne yupj mpes ca lovin mpat-
jaquecj cupj.

47 Yom mwalá way 'amá pópatsja.
Dios la tjiji jupj 'üpjü ́ mpes. Yom p'a
tsjun popa, Cristo jupj. 48Yommwalá
way jinwáncupj, Dios la tjiji jupj 'üpjǘ
mpes. Cupj 'üpjü ́ popa 'ots'ipj. Cupj
popa pülücj ca nlaca Dios pü'ü nt'a.
Cristo jüp'üy jinwá nsem cupj qjuis
p'üy, jupj tsjun popé. 49 Quina yom
mwalá way jinwá ncupj qui'á, jupj
'üpjǘ pópatsja. P'a jawas tsjun po'o
popa jinwá custapj nsem cupj.

50 Natjampan, nun jilal velé 'amá
popa ncupj. Pis p'in cupj, 'as p'in.
Pis niná, 'as niná,ma polel patja Dios
jyü'ta nt'a. Dios ma la mijis mpatjam
ne'aj. Qjuis p'üy 'amá popa, mpes
ncawajas ca. Ma lovin polel patja.

51 'Üsüsnusin tjü'üsüsnapj campac
mpes. Ca mpac, gente lovin ma sale-
jeptsja yupj. Pülücj nca'lin̈ ca qui'á
mop'in ma ca pjü nca'lin̈ yupj. Dios
la p'a jis p'üy jis ma'ayas ca pjü ji-
lal. 52 Nasa trompeta la pjaní la
tjipjyusa pjac na, nin ca mpalas. La
pjaní jun si tsicyaca na, len̈ way nin
pyala. Nin p'iyá, pasal len̈ way Dios
ca la p'a jis p'üy jis ma'ayas pjü jilal.
Trompeta la tjipjyusa pjac na, Dios
ca sinmüjünsüs tecya'lin̈, campatjam
niswá. Jis p'üy ca nta'acj, lovin ma jis
ncawajas ca. Cupj ma tecya'lequecj,

nin p'iyá, qjuis p'üy p'a casá mpalas.
53Qjuis p'üy quina pyatjaquecj mpes,
jis ncawajas ca. Nca'lin̈ ca. Mpes Dios
ca qjuis ma'ayas la p'a qjuis p'üy. Ma
jis ncawajas ca yupj. Lovin mpatjam
ca yupj. 54 Nin tepyala na, cupj ca
nucucj nin tepyala Dios Popel vele
jin. Vele:
“Cupj ma tecya'lequecj jin nsem.

Lovin campatjaquecj ncupj Dios
la tjiji mpes.

55Qjuis p'üyma tecya'lin̈ jin ca nsem.
Ca sinmüjünsüs,mpatjamniswá.

Pajal vyájatsja tecya'lin̈ mpes.
Mop'in ma nin ca mpalas
quinam”,

Dios Popel nin vele. 56 Malala jis
tepyala tecya'lin̈ na, malala la tjajay
mpes. Nun jilal velé 'onin ne malala
la tjajay yupj. Sin tji'yüsaMoisés tepy-
acá, newamapolel lajaytsja pjü tepy-
acá. 57 Quina wi'iquecj Dios lal cupj
lovin ca mpatjaquecj jupj lal. Nin ca
nsem Jesucristo la tjiji mpes, jupj ne
cupj qjuis Jepa Püné.

58Mpes lovin nujisas t'as qjuis Jepa
Jesucristo. Nunnapjmpülücpan,napj
quelel la nusejay. Lovin toponé Dios
tjevelá. Lovin pajal tsji' la müjí qjuis
Jepa Jesucristo mpes. Najas nun ca
jus nlayé pasal 'üsüs ca mpalas, nun
tsji' lojí na jupj mpes.

16
Dios ts'uyupj Corinto po'o patja

t'emel tja'ayapjDios ts'uyupj Jerusalén
po'o patjampes.

1 Nun solejé napj la tjemyon Dios
ts'uyupj t'emelma'ayacjDios ts'uyupj
mpes Jerusalén po'ó. Jilal tjevelé
'onin la cüjay ne la 'ayas niná. Nin
tjevelé Dios ts'uyupj pjü way jilal
Galacia po'ó. Najas nin p'iyá lojí nun.
2 Domingo pjü way najas pjü way
witjacj nun na'aj 'onsó t'emel so 'oyá
mpes. Nun sin popa t'emel pülücj
jat'anquepj, 'in püné ja'onsopj najas.
Tsjicj way jat'anquepj, más tsjicj way
ja'onsopj 'ücj. Mpes nun nt'a tjum
na, nun ca nta'á t'emel jis la 'ayas.
Nun nt'a tjum na, ma najas niswa

t'emel lo moná nun 'a nu myula na.
3Najas nun ca la nt'a nepenowá, yupj
ca nt'acj t'emel niná Jerusalén nt'a
Dios ts'uyupj mpes. Nun nt'a tjum
na, napj ca sinmajam niná t'emel lal.
Napj ca jis papel ma'ayá, mpes Dios
ts'uyupj Jerusalén po'o ca jus nlayecj
pjacj niná. 4Más 'ücj napj jum wa ca
nacj. Jum, 'ücj ncapj jacon̈.

Pablo tepyaca nin lamijis mpes.
5Mwalá way napj ca mis Macedo-

nia nt'a. Ne'aj tjum na, ne'as ca mis
nun nt'a. 6 Ts'ac' pülücj ca mpü'üs ca
nacj nun jis lal. Jive na ca mpü'üs
ca nacj nun jilal. Mpes 'ücj ca polel
no 'oyá, ne ca 'ücj polel mis p'a gente
nt'a. Ma selé custjay ca'aj mis. 7Ma
quelel jumquinamnun nt'a; püsway
mapolel pü'üsne'aj quinam. Püsway
quelel pü'üs nun nt'a. Qjuis Jepa Dios
jos jin ca nsem. 8 Qui'á ca mpü'üs
quinam Efeso po'ó. Judiopan len̈
way ca 'a jis mulus fiesta mpes, fiesta
niná Pentecostés ló. T'üc' tepyala na,
mis ca napj. 9 Pülücj jilal polel velé
quinam Dios tjevele jin, mpes qui'á
campü'üsquinam. Poquelel pjyacan̈
yupj. Mop'in la p'a pülücj p'a casá
yola. Ts'a 'in yupj napj lal. Yupj jisas
la p'ama sin 'yüsaDios tjevele jin, nin
mpes wa quelel pü'üs qui'á.

10Timoteo camimnunnt'a ca nacj.
Jama na, najas jupj ma lecj meyas
nun jilal. Mpes najas pasal wüi'iqué
nun jupj ne'as jama na. Jupj tsji' liji
wa qjuis Jepa Dios mpes, napj jinwá.
11 Jupj tjamacjas custjay, mop'in 'üsüs
jupj; najas ma malala nujola jupj
mpes. Tja'ayá jupj jos, ne 'ücj polel
ncuwim napj nt'a. Tjowelé 'üsüs
mim. Napj li nuc lo cuwis jupj napj
nt'a p'a wa Dios ts'uyupj jilal.

12Quina ca mpac Apolos po'ó, jupj
cupj qjuis catjam. Po tjevelé jupj lal
más 'ücj jama quinam Dios ts'uyupj
nepénowa jilal nujus la nuc. Newama
quelel jámatsja quinam. Polel jama
na, mim ca.

Pablo tecyawaja tepyaca.
13 'In tjajama ma poné nun la

tsuwilpan jilal. T'üc' way lovin

mponé qjuis Papay Dios po'ó, Cristo
po'ó 'ots'ipj. Gente ca mvelecj más
'ücjma pjo'oqué niná. Mampja'aqué
yupj jilal. Lovin la müjí Dios jos jin.
14Nun pjü way pasal pülücj lojí. Nin
lojí na, lovin quelel lis tjüjí la p'a.

15 Natjampan, ne'aj Acaya po'ó
pülücj way jisas Jesucristo quinam.
Nun solejé Estéfanas, jupj wo nt'a
patja 'ots'ipj, mwalá way jisastsja
Jesucristo ne'aj. Yupj lovin quelel
jis capj jap'actsja Dios ts'uyupj. Nin
la tjajay. 16 Napj najas nun lojí yupj
jisas jin. La p'a wa yupj jin p'iyá
lajay, la müjí wa yupj jisas jin. La p'a
wa nepénowa tsji' lajay yupj jilal Dios
mpes. Lamüjí wa yupj jisas jin.

17 Tsjay 'ücj najas Estéfanas tjac'
napj nt'a. 'Ücj najas wa Fortunato
tjac', Acaico tjac' wa, napj nt'a. Najas
nunnapj lal jotjaquémop'inmapolel
jotjaqué qui'á. Quina yupj tjiquil nun
mpe, mpes tsjay 'ücj najas. 18Napj lal
tjowelepj nun po'ó,mpes 'ücj najas la
tjajay yupj. Napj selé nun pasal 'ücj
jisas wa yupj javelepj mpes. Napj lal
javelepj nun mpes. Najas 'üsüs way
welé nun yupj sin po'ó. La p'a lajay
yupj jinwá. Najas 'üsüswelé wa yupj
sin po'ó.

19 Dios ts'uyupj Asia po'o patja pjü
witjacj süs wa la tjajay nun jilal.
Aquila süs wa la tjiji, Priscila 'ots'ipj;
yupj qjuis Jepa Jesucristo juts'a'á wa,
nun jinwá. Dios ts'uyupj yupj jis wa
nt'a 'a si mulú, süs wa la tjajay yupj.
20 Dios ts'uyupj qui'á jatja, pjü way
süs wa la tjajay yupj. La nüjüsüqué
nanunpopé, la tjalapanánunwá. 'Ücj
nujisas t'asnujus tjunucúnusinpopé.

21Napj Pablo. Niná napj p'in pyac
nunmpes.

22 Nepénowa jatja ne'aj ma quelel
lajay qjuis Jepa Jesucristo ca nacj.
Más 'ücj Dios ca mveles ca malala jis
mpalas yupj.
¡Qjuis Jepa Jesús,was jipj!
23 Najas Jesucristo 'üsüs la nusiji

nun pjü jilal, jupj Jepa Püné.

24 Napj quelel la nusejay nun pjü
way. Cupj pjü witjacj se con̈cocj Jesu-
cristá. Amén.

Papel locopyaya Pablo
tepyaca Corintomo'o

tapatjampes
1 Napj Pablo. Apóstol way napj,

Dios nin tjejyama la veles la p'a jilal
jupj mpes. Jos napj velé Jesucristo
po'ó. Timoteo já'asa napj lal, jupj
cupj qjuis catjam. Nun Dios ts'uyupj
Corinto po'ó. Quina pyaquecj nun
mpes. Niná papel Dios ts'uyupj pjü
way mpes Acaya po'ó. Yupj Dios
juts'a'á 'ots'ipj. 2 Dios cupj qjuis Pa-
pay. Jesucristo cupj qjuis Jepa Püné.
Najas yupj 'üsüsway lajay nunmpes.
Najas nunma nujola nsem pjümpes,
yupj ca nin la nusejay.

Pablo tjüwüi'iDios lal.
3Najas 'üsüswaymvelecj Dios po'ó.

Jupj Jesucristo Dios. Jupj Jesucristo
Popay. Jesucristo cupj qjuis Jepa
Püné. Dios nin p'iyá cupj qjuis Papay
wa. Malala qjuesé palá na, jupj qjuis
capj p'ya'sa. Malala qjuesé palá na,
cupj ma qjuiyola jupj 'üsüs la qjuisiji
mpes. 4 Malala qjuesé palá na, jupj
lovin nin liji ma qjuiyola. Jupj jos
nin p'iyá la mijicj la p'a jilal, malala
se palá na, mpes nin liji jupj cupj
qjuis lal. Nin p'iyá polel lijicj yupj
mpes, Dios la qjuis tjiji jinwá. 5Gente
pasal malala la tjajay Cristo lal. Mpes
nin p'iyá gente pasal malala lajay wa
cupj qjuilal, cupj Cristo juts'a'á mpes.
Newa nin, Dios 'üsüs la qjuisiji ne
ma qjuiyola cupj, cupj Cristo juts'a'á
mpes. Nin mpes pajal 'üsüs pyat-
jaquecj cupj. 6 T'üc' way malala
qjuesé palá. Dios jos cupj 'ücj polel
la nusijicj ne nun ma nujola nsem
malala nu pyala na; nin mpes nin
qjuesé palá. Nun jilal tjevelecj na
Jesucristo po'ó, malala qjuis tepyala.
Mop'in 'üsüs nu tepyala nun; Dios la
tjiji nun 'ücj ca mpatjaqué jupj lal,
nin nu tepyala. T'üc' way Dios nin
liji ma qjuiyola. Dios jos nin p'iyá
la mijicj nun mpes; nin mpes nin

qjuesé palá. Mpes malala nu pyala
na, malala qjuis tepyala jinwá, nun
ma nujola nsem. 7 T'üc' way gente
malala lajay cupj qjuilal. Selecj nin
p'iyá lajay nun jilal. Newa ma qjuiy-
ola Dios 'üsüs la qjuisiji mpes. Selecj
nin p'iyá liji nun jilal, ne ma nujola
nun.

8Natjampan, qjuisas nun jus nlayé
gente malala la tjajay cupj qjuilal
Asia po'ó. Pasal malala la tjajay cupj
qjuilal, ne lovin pasal qjuiyólatsja
ncupj. Qjuiyólatsja nca'lequecj ca.
9Qjuiyólatsja ca qjuis mü'ü'nacj. Dios
jostsja cupj ca la monacj jupj qjuis
capj mp'a'sas, mpes jupj jostsja nin
qjuiyólatsja cupj. Dios jostsja cupj
jus nlayecj cupj ma polel qjuis capj
p'ya'sacj cupj p'iyá. T'üc' way Dios
'ücj polel sin müjünsüs tecya'lin̈,
jis la püt'üs niswá. Jupj 'ücj qjuis
capj p'ya'sa. 10 La p'a wa pasal
malala quelel la qjuis tjajay. Quelel
ja'ünantsja cupj. Mop'in Dios 'üsüs
la tjiji, mpes ma polel qjuis tjü'ünan.
Dios newa 'üsüs la mijis wa, mpes ca
ma polel qjuis mü'ü'nacj yupj. Selecj
Dios lovin ca qjuis capj mp'a'sas ne
yupj lovin ma polel qjuis mü'ü'nacj.
11Qjuisas nunqjuis capj p'o'sáwa. La
tjomoná Dios lal cupj mpes. Pülücj la
tjomon na, pülücj ca mwi'in ̈ Dios lal,
'üsüs la qjuis tjiji mpes.

La miyá Pablo ma polel jámatsja
Corinto nt'a.

12 'Üsüs way la tjijicj nosis casá.
'Üsüs la tjijicj Dios jostsja jin. Ni-
nana Dios jos, ninana p'in quelel
la tjijictsja. Nin la tjijicj nun ji-
lal. Pyonecj t'üc' way nin la tjijicj.
Mpes pasal 'ücj qjuisas. Ma la tji-
jicj cupj p'iyá qjuiyólatsja jin. Dios
qjuis capj tjep'ya'sa. Pasal 'üsüs la tjiji
cupj mpes. 13 Cupj papel tepyaquecj,
'ücj polel mo'o welé nun. 'Ücj polel
nusin 'yüsa. Tsjan pajal costa way
ma tepyaquecj nun mpes. Nun jus
nlayetsja tsjicj way p'in cupj qjuisin
po'ó. Najas nun jus nlayé pjü way
cupj qjuisin po'ó. 14Mpes 'ücj nujisas
nsemcupjmpes Jesucristoniswa tjac'

na, jupj cupj qjuis Jepa Püné. T'üc'
way cupj 'ücj qjuisas nsemnunmpes.

15-16 Napj nólatsja nun 'ücj nujisas
nsem cupj mpes. Mpes Macedonia
nt'a tjacuwis na, quelel jumtsja nun
nt'a. Macedonia mpe jum na, quelel
jumtsja nun nt'a. Ma ca nin nsem.
Po quina más 'ücj ma jum nun nt'a
niswá. Najastsja wa nun ca ma 'ayá
napj lal,mpes 'ücjpolel jumtsja Judea
nt'a. Mpes t'üc' way la miyá quelel
jumtsja nun nt'a la veles Dios tjevele
jin.

17 Newa nin, la miyá ma polel
jum nun nt'a. ¿Ncu toponé napj ma
nólatsja ne'aj la winin? ¿Ncu nujola
napj najas p'in nin lejay? ¿Ncu nujola
napj ma quelel t'üc' lejay napj velé
jin? 18 Dios lovin nin liji jupj tjevele
jin. Nin p'iyá, po quelel lijicj cupj
tjevelecj jin. 19Nun jis walap'a'a tjev-
elecj Dios Jatjam po'ó, Jesucristo jupj.
Napj nin tjevelé nun jilal. Silvano
nin tjevele wa. Timoteo 'ots'ipj. Je-
sucristo tjevele na nin la mijis, la p'a
mpes tulucj quelel líjitsja jupj. Lovin
po la tjiji jupj tjevele jin. 20 Dios
pülücj way tjevele tsjan la mijis. Pjü
nin liji jin tjevelá, Jesucristo mpes.
Jesucristo mpes velecj niná po t'üc'
way. Niná velecj na, 'üsüs nin velecj
Dios po'ó. 21 T'üc' way cupj ca lovin
Cristo cus ncon̈cocj, nun so con̈cówa.
Dios nin liji. Dios qjuis tje'yaya jupj
Cjües, nin polel lijicj Dios jos jin, jupj
Cjüesmpes. 22Cupj lovin Dios juts'a'á
nsem, jupj la tjiji. Qjuis tje'yaya jupj
Cjües, jupj pü'ü quinam qjuisas mo'ó.
Mpes selecj nin lamijis cupj mpes jin
tjevelá.

23 Nun ma la tjüjitsja Dios jostsja
jin. Mop'in ma quelel nucopj tyültsja.
Mpes ma tjum niswá nun nt'a. Dios
selé t'üc' way velé, najas jupj nun jis
wala vele t'üc' way nin velé. 24Najas
ma nujola nsem cupj nin qjuisas nun
jis jepapan nsem cupj. Nin tulucj. Ma
nu jyü'tücjnunmponé caDios tjevele
jin. Cupj selecj nunpoponénasaDios
tjevelá. Nin quelel la nusijicj nun 'ücj
nujisas nsem la p'in.

2
1 Napj po quelel veletsja nun ji-

lal. Newa najastsja ma 'aplijila nu
mpalas napj velémpes. Mpes nólatsja
más 'ücj ma jum nun nt'a niswá.
2Nun 'aplijilana, ¿pjacj lal 'ücjnajas ca
mpalas? Nun 'aplijilana,mapolel lojí
napj 'ücj najas nsem. 3 Mpes quina
nun solejé tsjan mpes napj tepyac
nunmpes. Najastsja lovinma lamüjí
quinam lojitsjé. Mpes ne'aj jum na,
ma ca 'aplijila nsem napj nun mpes.
'Ücjnajas nsemnin lojí,más 'ücj. Napj
selé nun 'ücj jisas wa ca nsem napj
'ücj najas na. 4Nun mpes tepyac na,
pasal nólatsja nun la tjüjitsja mpes.
Pasal 'aplijílatsja napj. La tipiyú napj.
Ma najastsja 'aplijila nsem nun napj
tepyac mpes. Napj najastsja nun jus
nlayé napj po quelel la nusejay.

Yom malala la tjiji popay jats'om
lal, ma nujola t'as quinam la tjijá.

5T'üc'way nun 'aplijila nu tepyala,
yom malala la tjiji mpes ne'aj. Napj
'aplijila ntepaláwa jupjmpes,mop'in
nun pjü way más 'aplijila nu tepyala
napj lal. Nepénowa pasal 'aplijila jis
tepyala, nepénowa 'ots'ots' way. Ma
quelel pülücj velé quinam jupj la tjiji
mpes. 6 Nun 'a mulú nasa t'üc' cus
tülǘ. T'üc' quinam. Ma cus ntülǘ
quinam. 7 Quina najas nun ca per-
donar la müjí jupj. Najas jupj 'ücj jos
nsem la müjí nun. Ma nin lojí, jupj
más 'aplijila nsem ca nacj, lovin ma
polel tsji' la mijis niswá ca nacj Dios
mpes. 8Mpes po najas nunwolawelé
nun quelel lojí jupj custjay.

9 Napj quelel jus nleytsja ncu la
müjí napj tepyac jin; nin mpes wa
tepyac nun mpes. Napj quelel jus
nleytsja ncu la müjí pjü way napj
tepyac jin. 10 Nun perdonar lojí na
nun popa pjaní, malala la tjiji mpes,
napj perdonar lejay wa jupj la tjijá.
Jupjmalala la tjiji ne'aj, napj lal la tjiji
tulucj. Mop'in nin, napj perdonar la
tjejay quinam jupj la tjiji mpes. Na-
jas 'üsüs nu pyala, mpes perdonar la
tjejay jupj. Cristo selé napj perdonar
la tjejay jupj la tjijá. 11 Ma qjuiyola

na, 'üsüs, ne ma nin lijicj Satanás jos
jin. Satanás jos nunnewasu tülü ́ jupj.
Satanás jos jupjma tsji' liji niswáDios
mpes. Cupj selecj Satanás quelel lijá;
malala quelel liji.

Pablo Troas mo'o tüpü'ü na, pasal
jólatsja yupj mpes Corinto po'ó.

12Napj tjumTroasnt'a la veles yupj
jis walap'a'á; tjevelé tsjan niná Jesu-
cristo 'üsüs la tjiji gente mpes. Yupj
po quelel pjyacan ̈tsja niná; qjuis Jepa
Jesucristo nin la tjiji 'üsüs tjepjyacan̈
yupj. 13 Mop'in napj ma jus tjinyuc
Tito ne'aj, jupj ne napj natjam Cristo
mpes; nin mpes pasal nólatsja. Po
najastsja jupj nawala mveles ncu 'ücj
potjaquetsja nun. Mpes napj tjevelé
nasa jum; Macedonia po'o tjacuwis.

Lovin nin pyala Dios jos jin, Cristo
mpes.

14 Lovin pasal wüi'is Dios lal. Jupj
qjuisin jyama tsji' lijicj jupjmpes. Pjü
nin pyala jupj jos jin, Cristo mpes.
Jun ta'á gente sin 'yüsa jupj po'ó cupj
velecj mpes; Dios mpes nin pyala.
Niná yupj sin 'yüsa Cristo po'ó, per-
fume jinwá, pajal 'üsüs cjumsu jinwá;
pajal 'üsüs niná. 15 Cupj nin velecj la
p'a jilal Cristo po'ó. Japon nepenowá,
mpes ca mpatjam Dios lal. Nepénowa
ma japon, ne pajal malala jis mpalas
tecya'lin̈ na. Cupj velecj perfume
jinwáDios lal. Perfume 'üsüs cjumsu,
cupj velecj 'üsüswaywa. 16Nepénowa
ne'aj jil 'awa püné nt'a. Cupj velecj
malala cjumsu jinwá yupj jilal. Ma
jisas cupj velecj. Nca'lin̈ ca yupj.
Mop'in la p'a ne'aj jil Dios nt'a. Cupj
velecj 'üsüs cjumsu jinwá yupj jilal.
Po jisas cupj velecj. Ca mpatjam
yupj. Nun jilal velé pjacj niná Dios
jos 'ücj tsji' lajay jupj mpes. 17 T'üc'
waypülücjnin javelepjDiosvelepo'ó.
Nepénowa t'emel jisas p'in, ne nin la-
jay. Cupj yupj jinwá tulucj nin sin
'yüsa lijicj. Cupj Cristo se con̈cocj.
Qjuisas gente sin 'yüsa t'üc' way p'in.
Dios qjuisin tjejyama ne nin lijicj.
Dios pjoca cupj velecj.

3
Dios seyasa tjevele, niná Pablo

tjevele la p'a jilal.
1 Ca nacj nun popa nepénowa yola

cupj qjuisas nun 'üsüswelé cupj po'ó,
ne nin mpes nin velé napj. Nin tu-
lucj. T'üc' way la p'a nun nt'a jil
nusin 'yüsa lajay mpes. Jil na papel
jat' la p'a tapac. Papel niná nin vele
'üsüswayyupj. Cupjmaqjuisaspapel
t'yacj nun nt'a. Nun mpe leque na,
ma qjuisas wa nun papel poqué cupj
mpes. 2Nun papel jinwá, cupj t'yacj
jinwá. Cupj selecj t'üc'way niná. Pjü
way nujus januc. Yupj salejepj nusin
tji'yüsa la tjijicj cupj. Januc nin lojí
wa quinam, nin lojí nusin tji'yüsa la
tjijicj mpes. Mpes yupj jus nlay 'üsüs
la tjijicj nun jilal. 3Gente nujus januc
nin lojí,mpes jusnlaynin la tjijicjnun
jilal. Mpes nun papel jinwá, nun pa-
pel Cristo tepyaca jinwá. Tinta mpes
tulucj tepyaca. Pe t'em casá tulucj
tepyaca. P'a casá la tjiji. Dios Cjües
tjemey nujisas mo'ó. Jun 'yüna jupj.
Nin mpes 'üsüs quelel lojí quinam,
jupj la tjiji mpes. Gente ma mo'o
javelepj nun lojí mpes; yupj januc
nun lojí.

4 Cupj selecj Dios la tjiji niná,
mpes niná velecj. Cristo qjuis capj
tjep'ya'sa. 5Noypan tulucj cupj. Niná
la tjijicj, selecj ma cusapj nin la tjijicj.
Ninpolel la tjijictsjaDiosmpes. 6Dios
seyasa tjevele. Tjevele gente 'üsüs
Dios lal jis mpalas Cristo 'os mpes.
Niná polel velecj la p'a jilal, Dios la
tjiji. Ma velecj más 'ücj nin lajay
pjü way Moisés tjijyü'tá. Velecj yupj
'üsüs Dios lal jis mpalas, Dios Cjües
liji mpes. Gente yola 'üsüs nsem yupj
Dios lal, nin lajay na Moisés tjijyü'tá.
Mop'in ma polel lajay pjü tjijyü'tá.
Quina gente polel mpatjam Dios lal,
Dios Cjües nin liji mpes.

7 Püna Dios tepyaca pe t'em casá
tsjan niná jupj jostsja israelpan la-
jay. Niná Moisés jis tje'yaya israel-
pan mpes. Yupj yólatsja 'üsüs nsem
yupj Dios lal nin la tjajay na jupj tji-
jyü'tá. Mop'in ma polel la tjajay pjü

way jupj tjijyü'tá. Ma polel pátjatsja
Dios lal, niná la tjajay mpes. Moisés
niná jis tje'yaya na israelpan mpes,
jupj wola po'ó pasal jas jawtsja. Jaw
cyawájatsja, newa la p'a wa ma polel
sanuctsja custjay jupjwolapo'ó. Dios
lal tjá'asatsja, Dios pasal jas jaw jupj,
mpeswaMoiséswola jas jaw tepyala.
Nin mpes pasal 'üsüs waytsja Moisés
tje'yayá yupj mpes. 8 Quina velecj
más 'üsüs; velecj Dios Cjües nin liji
quinam gente jilal. Niná más 'üsüs
way Moisés tje'yaya lal. 9 Pasal 'üsüs
waytsja Moisés tjevelá. Gente yólatsja
'üsüs nsem yupj Dios lal nin la tja-
jaytsja na Moisés tjevelá. Newa ma
polel la tjajaypjü tjevelá. Quinagente
'üsüs Dios lal se palá, Dios Cjües nin
liji. Niná nin velecj gente jis lal,
niná más 'üsüs way Moisés tjevele
lal. 10 T'üc' way pasal 'üsüs wayt-
sja Moisés tjevelá. Pero velecj jupj
tjevelá 'ots'ots'way 'üsüs;quinavelecj
más 'üsüs way. Pasal 'üsüs way Dios
Cjües nin liji mpes. 11 'Üsüs waytsja
Moisés tjevelá, mop'in 'ücj gente ma
lajay quinam pjü tjevelá. 'Ücjma nin
lajay quinam, Dios Cjües liji mpes. Po
quina gente 'üsüs se paláDios lal, jupj
Cjües nin liji. Lovin ca nin la mijis.
Mpes niná pasal 'üsüsway.

12 Selecj Dios Cjües nin liji 'üsüs
way, selecj lovin ca la mijis niná.
Mpes niná po nin velecj la p'a jilal.
Ma lecj jeyacj velecj ne nin. 13 Ma
lijicj Moisés jin. Moisés pülül lal wola
tipi'tje,mpes israelpanmapolelwola
jus tjunuc. Jostsja yupj ma januctsja
wola jas jaw cyawájatsja. Nin tulucj
cupj qjuis lal. Ninana velecj, 'üsüs ca
nsem lovin. Qjuis wala po'o polel yus
januc lovin; newa velecj yupj jilal.
14 Israelpan ma quelel sin 'yǘsatsja
Moisés tjevelá. Mpes ma polel sin
'yü ́satsja, la tjiji Dios. Israelpan mo'o
javelepj custjay Dios Popel, Moisés
tepyaca p'iyá, mop'in ma sin 'yüsa
custjay Dios jos jinwá. Pülül jis wala
po'o japwijitj jinwá. Mpes ma polel
januc jinwá, ma polel sin 'yüsa Dios
Popel. Cristo la tjiji japon na, Cristo

t'e'enca pülül niná, ne 'ücj sin 'yüsa
quinamDios jos jin.

15 Newa pülücj ma japon Cristo la
tjijá. Mpes ma sin 'yüsa custjay mo'o
javelepj na Moisés tepyacá. Pülül
jis wala po'o japwijitj jinwá custjay.
16Yupj sinpopapjaní josnaqjuis Jepa
Dios, Dios pülül niná t'e'enca jinwá
liji. 17Qjuis Jepa Püné,Dios Cjües jupj.
Dios Cjües mpes, 'ücj gente ma lajay
quinam pjü Moisés tjevelá. Quina
yupj 'üsüs se palá Dios lal, jupj Cjües
nin liji.

18 Gente espejo januc na, 'üsüs yus
januc. Nin p'iyá, gente yus januc na
Dios ts'uyupj jilal, 'üsüs januc qjuis
Jepa Jesucristo püné way jupj. Dios
ts'uyupj jis wala po'ó pülül cjuwá
jinwá yupj. Jepa Püné tsjay 'üsüsway
la qjuisiji,mpes lovinmás 'üsüsqjuiy-
ola jupj jinwá, tsjay püné way jupj.
Qjuis Jepa Püné Dios Cjües jupj.

4
'Üsüs polel lajay, Dios liji mpes la

p'in.
1 Cupj tsjay malálatsja, mop'in Dios

tsjay 'üsüs way la tjiji cupj mpes.
Qjuisin tjejyama la veles la p'a ji-
lal, velecj yupj 'üsüs polel nsem Dios
lal, jupj Cjües liji mpes. Mpes ma
'aplijila qjuesé palá gente ma jisas
na cupj velecj. Lovin nin velecj
Dios jos jin. 2 Gente la p'a wa jil
wa nun nt'a, jisas nun poné yupj
javelepj jin. Yupj nepénowa ma t'üc'
way javelepj. Javelepj nin javelepj
Dios tjevele po'ó, newa ma t'üc' way
javelepj Dios tjevele po'ó. Gente ma
salejepj la tsuwil yupj. Mop'in ma la
mijicj ca cupj yupj jinwá. Cupj t'üc'
wayp'invelecj. Cupjqjuiyolanunpjü
witjacj jus nlayé t'üc'way velecj. Dios
pjoca cupj velecj jin.

3Nepénowama sin 'yüsa cupj velecj
jin. Cupj velecj tsjan niná Jesucristo
'üsüs la tjiji gente mpes. Pülül jis
wala po'o japwijitj jinwá, nema polel
januc, ma polel sin 'yüsa. Pülücj
nca'lin̈ ca; yupj ma sin 'yüsa cupj
velecj jin, ne nin. 4 Ma japon, ma

polel sin 'yüsa niná cupj velecj Cristo
po'ó. Cupj velecj tsjan niná Cristo
pajal 'üsüs la tjiji yupj mpes. Cristo
mpes qjuisin 'yüsa Dios po'ó. Yuwal
yupj. Diablo la tjiji Jesucristo lal ma
japon ma polel sin 'yüsa. Diablo no-
sis casá patja jis dios, yupj lajay jupj
jos jin. 5 Ma nin velecj cupj p'iyá
po'ó. Cupj velecj Jesucristo JepaPüné.
Velecj cupj jupj jomozopan, ca nun
'üsüs cüpalas. Jesús jos nin lijicj. 6Dios
nosis la tjiji na, tjevele: “Püste nt'a
majawaques ca”. Cristo ma qjuisas-
tsja na, pǘstetsja jinwá qjuisas mo'ó.
Dios jaw jinwá, ne tjejyawca jinwá
quinam qjuisas mo'ó. Mpes qjuisin
tji'yüsa la tjiji tsjay püné way jupj.
Cristo po'o qjuisin tji'yüsampes selecj
niná.

7 Tsjay 'üsüs way niná cupj qjuisin
tji'yüsa Dios po'ó. Tsjo'oy 'amá p'in
jinwá cupj, malala 'in. Cupj qjuisin
'yüsa p'in pajal 'üsüs. Mpes pa-
jal 'üsüs lijicj na Dios mpes, gente
sin 'yüsa cupj p'iyá ma nin lijicj.
Yupj jus nlay Dios nin liji, jupj ts-
jay püné way mpes. 8 La pülücj ts-
jay malala qjuesé palá. Newa ma
qjuiyola cupj. Nenéyawa ma selecj
tsjan más 'üsüs way la mijicj. Mop'in
nin, selecj Dios ca qjuisin mü'üsüs
la mijicj. 9 Gente tsjay malala la-
jay cupj qjuilal. Newa nin, Dios
lovin qjuis capj cyon ̈ca, qjuis capj lo
p'acj. Yupj qjuisin tjojotj. Mop'in
ma polel qjuis tjü'ünantsja. 10 Gente
lovin po quelel ja'ünantsja Jesús. Nin
p'iyá quelel lajay cupj qjuilal. Mop'in
gente jus nlaymapolel qjuesé ja'ünan
Jesús liji mpes, Jesús jun 'yüna mpes.
11 T'üc'way nyucunucj, mop'in la p'a
wa lovin quelel qjuesé ja'ünan, cupj
Jesús juts'a'ámpes. Qjuis p'üy nca'lin̈,
newa Jesús qjuis capj p'ya'sa; nin
mpes gente qjuiyus januc na, yupj
sin 'yüsa jun 'yüna jupj. 12 Cupj Jesús
mpes tsji' lijictsja, nin mpes gente
quelel qjuesé ja'ünantsja cupj. Nin tu-
lucj nun lal; nun lovin ca mpatjaqué
Dios lal cupj Jesús mpes tsji' la tjijicj
mpes. Nun toponé Jesús po'ó.

13 Dios Popel vele: “Napj tepyon,

mpes napj tjevelé”. Nin p'iyá cupj
qjuis lal. Cupj pyonecj Dios lal, mpes
velecj jupj po'ó. 14 Dios Jesús jas
tjijyünsa niswá, tüpü'ü niswá; Jesús
Jepa Püné jupj. Selecj Dios ca qjuisin
müjünsüswancupj, cupj Jesús juts'a'á
mpes. Jupj ca qjuis ncunus, nu
ncunus wa, jupj nt'a. 15 T'üc' way
gente malala la tjajay cupj qjuilal,
Jesús mpes tsji' la tjijicj mpes. 'Ücj;
ma nin qjuiyola. Nun nin toponé
cupj tjevelecj jin. Mpes ma qjuiyola
yupjmalala la tjajay cupjqjuilal. Dios
pasal 'üsüsway la tjiji gentempes. La
p'a lovin japon niná cupj nin velecj
mpes. Mpes más pülücj ca mwi'in̈
Dios lal, jupj 'üsüs la tjiji mpes. Más
pülücj ca sinmü'üsüs pajal pünéDios.

Pyonecj Dios tjevele jin. Mpes lovin
tsji' lijicj jupj mpes.

16Mpes ma qjuiyola malala qjuesé
palá na. Cupj qjuis p'üy nasa
cyawaja. Newa nin, cupj qjuis qjues
lovin jisas Dios. Yupj lovin más 'üsüs
polel tsji' lajayDiosmpes. Qjuis qjues
lovin ma ncawajas ca. 17 T'üc' way
malala qjuesé palá. Mop'in tsjicj way
p'in nin qjuesé palá; p'a jyawca na
p'a casá ca nsem. Tsji' lijicj na Dios
mpes, gentemalala lajay cupj qjuilal.
MpesDios lovin pasal ca 'üsüs lamijis
cupj qjuilal. Cupj selecj Dios ca pasal
'üsüs la qjuis mijis, mpes ma qjuiyola
gente malala lajay na cupj qjuilal.
18 Ma qjuiyola malala qjuesé palá
quinam. Qjuiyola pasal 'üsüs qjuis
mpalas Dios pü'ü nt'a. Malala qjuesé
palá quinam, ncawajas ca. 'Üsüs
qjuis mpalas Dios pü'ü nt'a, lovin ma
ncawajas ca niná.

5
1Cupj qjuis p'üywosis jinwáwama

pyatjaquecj. Ncawajas ca, ts'epjel
jinwá. Selecj qjuis p'üy seyasa ca
nta'acj Dios pü'ü nt'a, jupj qjuis
ma'ayas ca. Niná ma ncawajas ca.
Dios ca la mijis niná, gente tulucj
la mijicj. 2 T'üc' way costa way la
püt'üs quinam qjuis p'üy po'ó. Pasal
malala se palá. Po qjuisas len̈ way

mpatjaquecj Dios nt'a, qjuisas pasal
len ̈ way qjuis p'üy seyasa ca nta'acj.
Qjuisin nqui'pacj jinwá qjuis p'üy
seyasa jilal. 3 Mpes cupj qjuis qjues
qjuisin pjütpjüt' tulucj ca nsem ne'aj.
Qjuisin nqui'pacj jinwá nsem qjuis
p'üy seyasa mpes. 4 T'üc' way costa
way la püt'üs quinam qjuis p'üy
po'ó. Tsjay malala se palá yupj jilal.
'Aplijila cupj. Qjuis p'üy quina tya'acj
'üsüs. Mop'in qjuisas qjuis p'üy
seyasa, quelel qjuisin nqui'pacj qjuis
p'üy seyasa jilal. Qjuis p'üy quina
tya'acj nca'lin̈ ca. Qjuis p'üy seyasa
qjuisas, lovin ma nca'lin̈ yupj. Qjuis
p'üy quina tya'acj ncawajas ca; qjuis
p'üy seyasa qjuis la t'as. 5Dios la tjiji
cupj, qjuis p'üy seyasa nta'acj mpes.
Mpes selecj jupj ca qjuisma'ayas cupj
qjuis p'üy seyasá. Nasa qjuis tje'yaya
jupj Cjües,mpes selecj niná.

6 Lovin selecj nin ca mpalas. T'üc'
way qjuis p'üy pül mpes lyawiquecj
quinam. Mpes selecj ma polel si
nucucj quinam qjuis Jepa Jesucristo.
7 Ma polel nyucucj qjuis Jepa Püné
já'asa nt'a. Newa pyonecj ca nin qjuis
mpalas Dios tjevelá. Mpes lovin tsji'
lijicj Dios mpes quinam. 8 Lovin se-
lecj ca nin mpalas. Mpes más 'üsüs
napj lal ni pü'í,mp'üympe jum. Mpes
'ücj la püt'üs qjuis Jepa Jesucristo lal.
9 Mpes lovin qjuisas qjuis Jepa Jesu-
cristo 'ücj jos pü'ü cupj lijicj mpes.
Qjuis p'üy pül tya'acj na p'in, qjuisas
jupj 'ücj jos mpü'üm cupj lijicj mpes.
Dios nt'a pyatjaquecj na, qjuisas wa
jupj 'ücj jos nsem cupj qjuilal. 10T'üc'
way Cristo wolap'a'a nlüjüquecj cupj
pjü witjacj. Jupj ca mveles cupj la tji-
jicj mpes. Nepénowa 'üsüs la tjajay jis
p'üy pül po'o játjatsja na. Mpes Cristo
'üsüs ca jisma'ayas. Nepénowamalala
la tjajay jis p'üy po'o játjatsja na. Mpes
jupj 'üsüs tulucj ca jis ma'ayas.

Cupj Dios jomicapan qjuesé palá
Cristompes.

11 Pasal lecj jeyacj qjuis Jepa Dios
polel liji mpes. Mpes po velecj la p'a
jilal Dios tjevele jin; qjuisas nin japon
yupj. Dios selé nin velecj yupj jilal;

qjuisas nin japon yupj, mpes velecj
cupj. Najas nun jus nlayé wa niná
p'in po quelel lijicj. 12Nepénowa yola
ca nacj cupj qjuisas nun welé niswá
'üsüs cupj, ne nin mpes nin velecj
niná. T'üc' tulucj. Qjuisas nun jus
nlayé cupj 'üsüs la tjijicj, nin mpes
nin velecj niná. Nepénowane'aj patja,
jisas yus nucú. Jisas nujola 'üsüs yupj
'üsüs yustapj mpes. Jisas nujola 'üsüs
yupj, 'üsüs javelepj mpes. T'üc' way
yupj ma jisas 'üsüs nu pyala. Más
'ücj yupj lajay Dios jos jin; ma nin
lajay. Nun ca polel mvelé yupj jilal
yupj lajay 'üsüs tulucj. Ca polelmvelé
yupj jilal 'üsüs lijicj cupj. 13Nepénowa
tjowelepj cjay pjucj ts'a 'in jinwá,ma
'üsüs qjuiyola, javelepj. Nin javelepj
cupj tjevelecj mpes. Newa pjü way
nin velecj Dios mpes. La p'a tjow-
elepj cjay pjucj ts'a 'in jinwá tulucj,
'üsüs qjuiyola, javelepj. Javelepj 'üsüs
velecj, 'üsüs sin 'yüsa lijicj. Ninana
velecj, nun mpes velecj. Ninana
nusin 'yüsa lijicj, nin lijicj nun mpes.
14 Cristo pasal quelel la siji gentá.
Cristo quelel la siji, mpes niná p'in
quelel velecj yupj jilal lovin. Mpes
niná ca sin mü'üsüs wa. Cupj selecj
Cristo tepe'e gente pjüwaympes; nin
mpes niná quelel velecj yupj jilal. Pjü
ma polel pátjatsja Dios lal püna p'in.
Quina polel patja jupj lal, Cristo yupj
mpes tepe'empes. 15 Jupj jostsja janu-
cun witjacj ma la mijicj yupj jisas jin;
nin mpes tepe'e jupj pjü mpes. Jupj
jos yupj lajay jupj jos jin; jupj p'iyá
tepe'e yupj mpes, jas tjijyünsa, tüpü'ü
niswá yupj mpes.

16 Yom malala jin justa wine ca
nacj; cjuwá jas tüpwes jupj, püné tu-
lucj jupj. Dios ts'uyupj tulucj malala
nyuca yola jupj po'ó. Cupj ma qjuiy-
ola nin quinampa, Dios ts'uyupj tu-
lucj jinwá. Yas nam nin qjuiyólatsja
Cristo po'ó. Mop'in ma qjuiyola nin
quinampa. 17 Gente Cristo sa con̈
na, la p'a casá jola quinam. Yupj
ma quelel lajay quinam nawaja'a la
tjajay jin. Ma quelel yola quinam
nawaja'a yólatsja jin. La p'a casá

quelel lajay quinam, Dios jos jin.
18 Cupj niná lijicj Dios liji mpes. Cupj
jupj jomicapan qjuis tepyala, nin la
tjiji jupj Cristo mpes. Dios qjuisin
tjejyama la veles la p'a jilal, velecj
'onin lajay ne yupj Dios jomicapan
se palá. 19 Nin jis wala velecj Dios
Cristo jas tjejyama lo mas pjü gente
mpes. Nin la tjiji mpes yupj 'ücj ca
Dios jomicapan nsem. Dios ma jola
nsem malala la tjajay mpes. Qjuisin
tjejyama la veles niná gente jis lal.

20 Mpes nin velecj Cristo mpes.
Dios qjuisin tjejyama la veles nun ji-
lal. Mpes Dios p'iyá vele nun jilal. Po
nujisas t'as Dios jomicapan ca nsem
nun. Cristo nin jos. 21Cristo lovinma
malala la tjiji. Cupj p'in malala; cupj
pjü witjacj la pülücj malala nyuca
la tjijicj. Dios cus tyüla Cristá, cupj
malala nyuca la tjijicj mpes. Dios
'üsüs, ne cupj 'üsüs jupj lal qjuesé
palá, cupj Cristo se con̈cocj na.

6
1 Cupj 'a mulú tsji' lijicj Dios mpes.

Dios pasal 'üsüsway la tjiji nunmpes.
Mpes nun jis wala velecj ma la müjí
quinam püna la tjüjí jinwá. 2 Dios
Popel vele jupj tjevelá. Tjevele:
“'Üsüs quelel la tjejaytsja na gente

mpes, tjapjacas jipj lal.
Najas gente jus nlayecj 'ücj mpat-

jam napj lal. Nin najastsja na,
cyapj tjep'yacj.”

Dios nin tjevele. Po nusin tjü'üsüs
napj pyac. Quina Dios 'üsüs way liji
gente mpes. Gente 'ücj jis la patj jupj
lal, jupj nin liji quinam.

3 Qjuisas gente lovin javelepj ma
malala nyuca lijicj. Mpes 'üsüs
way lovin lijicj. Mpes pjü ma polel
javelepj malala way nin lijicj Dios
mpes. 4 Gente sin 'yüsa t'üc' way
tsji' lijicj Dios mpes, nin lijicj mpes.
Tsjay malala qjuesé palá. Pjü qjuisas
cjuwá. Tsjay malala qjuesé palá, len̈
pjacj qjuis capj p'ya'sá. Newa lijicj
Dios jos jin. 5Gente qjuis süp. Cawilta
mo'o qjuis tjo'onsopj. Nenéyawa
gente pülücj 'a jis tjimyula, ts'a
tji'in cupj qjuilal, yümücj tjowelepj

cupj qjuilal. Lovin ma ts'i 'inyacj.
Pasal yümücj tsji' la tjijicj, ne qjuisin
napnapj qjuis tepyala. Pülücj way
quelel lijictsja Dios mpes, mpes la
pülücj ma tjijinaquecj. Nenéyawa
cjuwatsja qjuis la las. 6 Mop'in ma
malala nyuca qjuiyólatsja. Selectsja
Dios qjuisin tji'yüsa la tjiji. Ma ts'i
tji'inyacj la p'a jilal. 'Üsüs la tjijicj la
p'a jilal.
Dios Cjües jos jin la tjijictsja. Po

quelel lis tjijictsja la p'a. 7 T'üc' way
tjevelectsja. Pajal 'üsüs polel la tjijict-
sja, Dios püné mpes, jupj qjuis capj
tjep'ya'sa mpes. Newa 'üsüstsja cupj
Dios lal, jupj nin la qjuis tjiji mpes.
Nin mpes 'ücj le palanacj diablo lal.
'Ücj lijicj jupj malala la tjijá. Dia-
blo ma polel liji cupj malala la mi-
jicj. 8Nenéyawa gente 'üsüs yola cupj
po'ó. Nenéyawa gente malala yola
cupj po'ó. Nenéyawa gente malala
javelepj cupj po'ó. Nenéyawa gente
'üsüs javelepj cupj po'ó. Nepénowa
javelepj ma t'üc'way velecj cupj Dios
mpes. Mop'in t'üc'wayvelecj. 9Pülücj
ma pjyacan̈ cupj qjuilal, yola noypan
tulucj cupj. Newa nin, pjü way sale-
jepj pjacj cupj. Nepénowa javelepj
len̈ way nca'lequecj ca. Newa nin,
pasal nyucunucj cupj. La p'a qjuis
capj tül. Newamapolelqjuis tjü'ünan.
10 T'üc' way nenéyawa cupj 'aplijila
qjuesé palá. Newa pasal 'ücj qjuisas
Cristo mpes. Cupj cjuwá t'emel.
Mop'in pülücj 'üsüsDios lal jis tepyala
quinam, cupj la tjijicj mpes. Mpes
yupj pasal ca pülücj nta'acj Dios nt'a.
Niná más 'üsüs t'emel lal. Cupj jas
tüpwes cjuwá. Mop'in nin, pjü Dios
juts'a'á, jupj qjuesé 'aya pjü qjuisas.

11 Qjuis catjampan, nasa pülücj
tjevelecj nun jilal cupj po'ó. Más
pülücj tjevelecj nun jilal la p'a jilal
tjevelecj lal. Cupj pasal quelel la
nusijicj, mpes nin tjevelecj nun ji-
lal. 12 Cupj ma malala qjuiyola nun
po'ó. Newa nin, nun malala nujola
'in cupj po'ó, mpes nun ma quelel
la qjuesejay 'in. 13 Quina napj velé
nun jilal, yomvele jinwá jupj ts'uyupj

jilal. Pasal quelel la nusijicj. Mpes
najas nin p'iyá nun pasal quelel la
qjuesejay cupj. Más 'ücj nin lojí.

Cupj Dios wo jinwá, jupj pü'ü cupj
po'ó.

14 La p'a ma japon Jesucristo lal,
po ma newa jis capj ncon̈có. Po ma
tjowayaqué yupj jis lal. Nun 'üsüs
quelel lojí Dios jos jin. Yupj ma lajay
Dios jos jin, nun ma polel nujola nin
p'iyá. Nun jaw nt'a jotjaqué jinwá;
yupj püste nt'a jatja jinwá. Jaw nt'a,
püste tulucj. 15 Cristo ma nin p'iyá
jola diablo lal. Nun Jesucristo lal
poné; yupj ma japon. Mpes ma nin
p'iyá nujola nun yupj yola jin. 16Dios
wo nt'a, cjuwá p'a dios witjacj. Nin
p'iyá, najas nun ma jis capj con̈có
Dios ts'uyupj tulucj jilal. Cupj Dios
wo jinwá. Jupj nyucunú, pü'ü cupj
po'ó. Dios tjevele: “Napj ca mpü'üs
negentepo'ó. Napj camo'os yupj jatja
nt'a. Napj yupj jis Dios nsem. Yupj
napj negente nsem.”
17“Yupjmpe culánun,mampatjaqué

yupj jilal”,
qjuis Jepa Dios nin vele.
“Yupj jis dios witjacj, yupj jatatj wa,

tsjay malala yupj; po ma po la
tjo'ot'é niná.

Nun nin jinwá lojí, napj velé jinwá,
napj ca mwi'is nun napj nt'a
culá na.

18Napj nun jis Papay nsem.
Nun napj natjampan, ncucuspan

nsem,
qjuis Jepa Dios nin vele, jupj ne más

püné pjü jilal.”

7
1 Qjuis catjampan, pajal quelel la

nusijicj. T'üc' way ca Dios la mijis
niná cupj mpes. Mpes más 'ücj ma
malala la mijicj quinam. Malala li-
jicj na, qjuis p'üy malala, qjuis qjues
malala wa. Ma malala lijicj na, cupj
'üsüs Dios lal nin qjuesé palá. Jupj
püné polel qjuis capj tyüla malala li-
jicj mpes; nin mpes más 'ücj locj jeyá
nemamalala lojí.

Pablo 'ücj jostsja.

2 Qjuisas nun quelel la qjuesejay
nun. Pjü nun jilal ma malala la tji-
jicj. Ne'aj nepénowa ma japon t'üc'
way. Mop'in cupj ma la tjijicj ne
nináma japon. T'üc'waynepénowa la
tsuwil nun jilal, nun jis t'emel quelel
jat'anquepj mpes. Cupj ma la tjijicj
yupj jinwá. 3 Nun witjacj nepénowa
nujólatsja malala la tjijicj nun nt'a.
Newanin, napjmanucopj velel. Napj
tepyac nasa cupj pasal quelel la nusi-
jicj. Dios jos, napj lovinquelelmpü'üs
ca nun jilal, quelel ma pats' ca nun
nt'a. Ma jos ca nacj; ma selé. 4 Napj
tepyac Dios jos nun jus nlayé mpes.
Nun 'üsüs lojí quinam, mpes napj
'üsüs velé la p'a jilal nun po'ó. Quina
ma nola nun mpes. T'üc'way malala
qjuesé palá; newa pasal 'ücj najas
nunmpes.

5 Macedonia nt'a tjiquilaca na,
pasal qjuiyólatsja cupj. Pasal malala
lovinqjuis tepyálatsja. Gentema jisas-
tsja cupj tjevelecj, ne malala quelel
la tjajaytsja cupj qjuilal. Mpes pasal
qjuiyólatsja cupj. Pasal qjuiyólatsjawa
nun po'ó. 6 Gente 'aplijila jatja na,
'ücj jisas se palá Dios liji. Nin la tjiji
cupj qjuilal. Tito jas tjejyama cupj
nt'a, ne Tito qjuilal tjevele nun po'ó,
mpes 'ücj qjuisas tepyala jupj tjevele
mpes. 7Pasal 'ücj qjuisas tepyala Tito
tjac' mpes. Jupj 'ücj jos tepyala la
tjüjí nun, jupj nun nt'a tüpü'ü na; nin
mpes wa 'ücj qjuisas tepyala cupj.
Qjuilal tjevele nun pasal quelel nus
nucú. Tjevele nun 'aplijila nu tepyala
malala la tjüjí mpes. Tjevele nun
quelel lojí pjü way napj tjevelé jin.
Mpes pajal 'ücj najas ntepalá nun
mpes.

8T'üc'way nun 'aplijila nu tepyala,
papel jas tjejyam na nun nt'a. Mop'in
'ücj najas niná tepyac. Napj selé
'aplijila nu tepyala mo'o tjowelé na,
mpes 'aplijílatsja napj niná tepyac
mpes. Locopyaya len ̈way jis tji'yü'sa.
9Quina 'ücjnajas niná tepyac. 'Ücjna-
jas, nun 'aplijílatsjampes tulucj. 'Apli-
jila nu tepyala, ne 'üsüs la tjüjí. Mo'o
tjowelé na ma malala quelel la tjüjí
quinam. Mpes 'ücj najas. 'Aplijila nu

tepyala jostsja Dios. Mpes mamalala
la tjijicj nun jilal.

10T'üc'waygentenepénowa 'aplijila
se palá malala la tjajay mpes. Quelel
lajay quinam Dios jos jinwá. Nin jos
Dios. Mpes lamonDios lal jupj caper-
donar lis mijis malala la tjajay mpes.
CampatjamDios lal. Pasal 'ücj jisas se
palá campatjamDios lal. Gente la p'a
'aplijila se palá malala se palá mpes;
ma 'aplijila se palá malala lajay na.
Ma yola Dios po'ó. Yupj ca mal 'awa
püné nt'a. 11 Nin tulucj nun jis lal.
Nun 'aplijila nu tepyalamalala la tjüjí
mpes. Nin jostsja Dios. Mpes najas
nusin 'yüsa nu tepyalá. Po nujólatsja
nunmalala la tjüjitsjampes. Nináma
quelel la tjüjitsja quinam. Yom popay
jats'om tjemya'na na, niná malálatsja
nun jilal. Nun locj tjeyatsja napj
jumtsja ne'aj nucopj velel mpes. Nun
pasal quelel nus nucutsja. Po quelel
la tjüjí pjü napj tjevelé mpes. Malala
la tjiji lal tjowelé, jupj ma polel jama
nun 'a nusí mulú nt'a. Po 'üctsja nun
jilal nin tjowelé. Nun la tjüjí pjü way
napj tepyac jin; yas nammalala lojit-
sja ma lojí quinam.

12 T'üc'way napj tepyac nun mpes.
Niná tepyac, yom malala la tjíjitsja
mpes tulucj. La p'a malala tepyala
mpes tepyac tulucj. Najastsja nun
jus nlayé nun nujisas cupj, nin quelel
lojí wa cupj qjuisas jin; nin mpes nin
tepyac. Dios selé pasal nujisas cupj.
13Mpes 'ücj qjuisas qjuis tepyala.
Mop'in más 'ücj qjuisas qjuis

tepyala Tito tsjay 'ücj jos mpes. Nun
nt'a tjemey na, jupj tjinyuca nun
nin lojitsja cupj qjuisastsja jin, mpes
tsjay 'ücj jos tepyala jupj. 14 'Üsüs
way tjevelé nun po'ó Tito lal. Jupj
jas tji'yüsa t'üc' way tjevelé. Mpes
ma ne mayca tjevelé mpes. Pjü way
tjevelecj nun jilal t'üc' waytsja. Pjü
way tjevelecj Tito lal nun po'ó t'üc'
waytsja wa. 15 Jupj jola pyala nun
nin la tjüjí jupj tjevele jin, mpes
jupj más quelel la nusiji. Nun pasal
quelel lojitsja jupj jostsja jinwá. Locj
tjeyatsja ma la müjí ca nacj pjü way

jupj jostsja jin. 16 Quina selé nun
lovin ca la müjí cupj tepyaquecj jin,
mpes tsjay 'ücj najas napj.

8
Más 'ücjDios ts'uyupj ja'ayapj la p'a

jilal.
1 Natjampan, Dios pasal 'üsüs la

tjiji jupj ts'uyupj pjü jilal Macedo-
nia po'ó. Napj quelel pyac niná
quinam. 2 Pasal malala jis tepyálatsja
Jesucristo sa con̈ mpes, newa 'ücj
jisas tjátjatsja yupj. Mpes po quelel
ja'ayaptsja jis t'emel cjuwá mpes
Judea po'ó. Yupj p'iyá pülücj cjuwat-
sja, newa po quelel ja'ayaptsja. 3T'üc'
way velé. Yupj 'ücj ja'ayaptsja, niná
tja'ayapj yupj. Ma polel ja'ayaptsja,
niná tja'ayapj wa. Yupj quelel nin
lajaytsja, mpes nin la tjajay. 4 Yupj
salejepj pasal 'üsüs ninana lajay.
Quelel ja'ayaptsja Dios ts'uyupj mpes
Judea po'ó. Mpes la tjomon cupj
mvelecj 'ücj se 'ayapj. Po quelel
jis capj jap'actsja yupj. 5 Cupj ma
selectsja yupj ca pülücj jis ma'ayacj.
Mwalá way qjuis Jepa Dios lal tjow-
elepj, tjowelepj nin quelel lajaytsja
jupj jostsja jin. Tjowelepj po quelel
ja'ayaptsja cupj qjuilal, niná ca nt'acj
yupj mpes Judea po'ó. Nin jostsja
Dios. 6 Mpes cupj la tjemyonacj
Tito ca mim nun nt'a. Jupj nucopj
mp'a'sas, nun ncawajas ca jis ma'ayá
nun yupj mpes. Nun nt'a tjá'asa na,
nun jilal tjevele 'üsüsninma'ayá yupj
mpes. 'Üsüs way nin quelel lojí nun.
7 Pjü 'üsüs way lojí nun. Nun poné
pjü Dios tjevelá. Nun t'üc' way polel
welé la p'a jilal. T'üc'way 'üsüs nusin
tji'yüsa. Po quelel lojí Dios jos jin.
Nun po quelel la qjuesejay. Nin p'iyá,
najas nun pasal 'üsüsma'ayáwa yupj
mpes Judea po'ó. Nin lojí na, pasal
'üsüs.

8Napj ma nu jyütütj 'oyá mpes. La
p'a nin tja'ayapj yupj mpes, quelel
la sajay mpes. Sin nin najas nusin
mü'üsüs niná. Nun 'oyá na, napj
ca jus nlayé nun quelel la sojí wa.
9 Nun solejé Jesucristo pasal 'üsüs la

tjiji nun mpes, jupj cupj qjuis Jepa
Püné. Pjü way jupj juts'a'á, mop'in
yom tepyala jupj. Cjuwá tepyala jupj,
tepe'e cruz po'ó nunmpes. Nin la tjiji
mpes nun Dios ts'uyupj nu tepyala,
Dios pülücj nu 'yaya nun.

10Napj camvelénapjnola jin. 'Üsüs
way nin lamüjí niná. Año pjaní nasa,
nun mwalá way quelel 'oyatsja yupj
mpes. Nun mwalá way jis tja'ayá,
newa ma pjü jis tja'ayá, nun quelel
'oyatsja jin. 11Najas cyawajaquinam,
so 'oyá nun. Po quelel lojitsja. Mpes
ncawajas jis ma'ayá quinam. Jis
tja'ayá to'á popé. 12 Quelel 'oyá na,
'üsüs way Dios lal. Quelel 'oyá to'á
popé, 'üsüsway Dios lal. Ma jos la p'a
'oyá.

13 T'üc' way 'üsüs way nin, jis capj
p'o'sá la p'a jilal. Newa ma najas so
'oyá pjü to'á. So 'oyá pjü to'á popé,
cjuwácanumpalasnun jilal. 14Najas
nun to'á nujisas, nin najas wa yupj
jatatj yupj jisas jin. Quina pülücj to'á,
mpes 'ücj polel 'oyá yupj mpes. P'a
jawas yupj ca pülücj nta'acj ca nacj,
nun ca cjuwá nsem ca nacj. Mpes
yupj ca 'ücj polel ma'ayacj nun mpes
ca nacj p'a jawasá. Nin p'iyá ca la
mijicj nun jilal. 'Ücj. 15 Dios Popel
vele: “Pülücj natj, ma pülücj jatatsja
yupj. Tsjicj way natj, pjü jisastsja
jatatsja”, Dios Popel nin vele.

Pablo sin tjejyama Tito, niyom la
p'a 'ots'ipj.

16 Tito pasal quelel la nusiji wa,
jupj jos wa nun lojí Dios jos jin. Jupj
nin jos Dios la tjiji. Mpes wüi'is Dios
lal. 17 Mpes la tjemyonacj Tito ca
mim nun nt'a. Jupj ca la monas
ncawajas ca jis ma'ayá yupj mpes
Judea po'ó. Jupj tjevele jama. Po
quelel jama. La tjemyonacj jupj ca
mim; mop'in mwalá way p'in jupj
p'iyá quelel jámatsja jupj. 18Qjuis cat-
jam p'a wa pü'ü qui'á po vele wa la
p'a jilal pajal 'üsüs tepyala Jesucristo
mpes. Dios ts'uyupj jun ta'á 'üsüs
javelepj jupj po'ó. Se jamacj wa jupj
nun nt'a Tito lal. 19 Pjü witjacj Dios
ts'uyupj Macedonia mpe ne'espan la

t'apj jupj qjuis capj la con̈ cupj leque
na Judea po'ó. Nun tja'ayá, nt'acj
ca cupj. La p'a tja'ayapj, nt'acj wa
ca. Ninana ca ma'ayacj Dios ts'uyupj
mpes Judea po'ó. Qjuisas gente po
'üsüsmvelecj ca qjuis Jepa Jesucristo
po'ó, nin mpes nin lijicj. Ca polel sin
mü'üsüs t'üc' way cupj quelel jis capj
mp'a'sacj yupj.

20 Cupj ca nlaca 'a mulú, mpes pjü
ca jus nlayecj t'üc' way ninana ma
pe'quecj ncupj. Pülücj tja'ayapj, niná
pjü cama'ayacj cjuwá jilal Judeapo'ó.
21T'üc'waycupj 'in jyamacj 'üsüs lijicj
lovin. Qjuisas qjuis Jepa Jesucristo
ca nucus cupj 'üsüs lijicj; qjuisas wa
gente ca nucucj cupj 'üsüs lijicj.

22 La tjemyonacj wa qjuis catjam
p'a lal, jupj ca mim wa yupj jilal nun
nt'a. La pülücj la tjemyonacj jupj la
mijis cupj qjuisas jin. Jupj lovin la
tjiji la tjemyonacj jin. Quinapoquelel
jama nun nt'a. Jupj po pyona 'ücj
ncawajas ca ma'ayá yupj mpes Judea
po'ó.

23 Nepénowa mvelecj ca nacj, pjacj
niná Titá. Jilal tjowelé 'a mulú
tsji' lijicj Dios mpes. Jilal tjowelé
jupj tsji' liji napj lal Dios mpes nun
nt'a. Ca nacj nepénowa ca mvelecj
wa qjuis catjampan sin po'ó,mvelecj
pjacj niná. Tjowelé yupj tjiquil Dios
ts'uyupj mpe Macedonia mpe; Dios
ts'uyupj qui'á jatja jisas yupj nucopj
jap'acj ne'aj. Gente 'üsüs javelepj
Cristo po'ó yupj lajay mpes.

24Mpes niyom nenem nun nt'a tjil
na, po tjüwüi'iqué yupj jilal, 'üsüs la
tjüjí yupj jilal. Mpes yupj ca jus
nlayecj nun pasal quelel la sojí. Mpes
Dios ts'uyupj qui'á jatja ca jus nlayecj
po t'üc' way tjevelecj yupj jilal nun
po'ó. Pasal 'üsüs way jis lal tjevelecj
nun po'ó.

9
1 Nin la tjemyonacj Dios ts'uyupj

jilal ca yupj ma'ayacj Dios ts'uyupj
mpes Judea po'ó. Napj tepyac niná
nun mpes. 'Ücj wa ma nin cüpactsja;
2 napj selé nun nasa quelel 'oyá yupj
mpes, ne nin. Pasal 'üsüs tjevelé

nun po'ó Macedonia po'o patja ji-
lal. Tjevelé nun Acaya po'o potjaqué
quelel 'oyatsja año pjaní nasa. Nun
po quelel 'oyatsja, mpes pülücj wit-
jacj quelel ja'ayaptsja wa qui'á. 3Nin
mpes najas nun nin la müjí cupj tjev-
elecj jin, mpes sin jyam qjuis catjam-
pan nun nt'a. Najas nin ca mpalas
cupj tjevelecj jin nun po'ó. Tjevelecj
nun po quelel 'oyatsja. Mpes ncawa-
jas jis ma'ayá ca, yupj nun nt'a tjil na.
4 Macedonia po'o pü'üs custjay. Ca
nacj yupj sin popa nepénowa ca mal
napj lal, nun nt'a jum na. Yupj jilal
tjevelecj nun po quelel 'oyá, mpes
nun ma tja'ayá, qjuis maycas ca yupj
jis lal. Nun nu maycas wa. Mpes
ncawajas so 'oyá, qjuis catjampan
jil na nun nt'a. 5 Napj nólatsja más
'ücjqjuis catjampan sin jyamquinam
nun nt'a, mvelecj len ̈ way ncawajas
ca,ma'ayánun. Nun tjowelé capülücj
jis ma'ayá. Mpes nun nt'a tjeleque
na, nasa t'üc' tja'ayá nun, 'ücjnt'acj ca
niná yupj mpes Judea po'ó. Mpes la
p'a ca jus nlayecj nun nin tja'ayá sin
nin jisastsja mpes; ma tjijyü'tücj nin
'oyá.

6 Nun siná jinwá ca nsem. Yom
tsjicj way sine na, tsjicj way nta'as
ca. Yom pülücj sine na, pülücj way
nta'as ca. Ninp'iyá,yompülücj se 'aya
na la p'a jilal, Dios ca pülücj ma'ayas
jupj, pülücj nta'as ca. 7Najas 'oyá nun
quelel 'oyá. Tja'ayá na, ma nujola t'as
tja'ayá mpes. Ma nujola nsem cupj
nu jyü'tücj so 'oyá. Manin nu jyü'tücj.
Tja'ayá quelel 'oyá p'in. 'Ücj nujisas
tja'ayá na, Dios quelel la nusiji. 8Dios
ca pasal 'üsüspolel lamijis nunmpes.
Nun nujisas, jupj lovin ca polel nu
ma'ayas. Más pülücj polel ma'ayas
jupj. Mpes nun ca polel 'üsüs la müjí
la p'ampes. Ca polel jisma'ayá. 9Dios
Popel vele:
“Jupj pasal pülücj nin jis tje'yaya

cjuwá jis lal.
Dios ca lovin jola mpalas jupj 'üsüs la

tjiji”,
Dios Popel nin vele. 10 Yom sine na,
Dios 'yaya setel. Niná setel gente jis

la las lamijis, Dios lijimpes. Nun 'oyá
la p'a jilal, setel jinwá. Nun quelel
'oyá na, Dios ca nu ma'ayas la 'ayas
mpes. Más pülücj ca nta'á nun so
'oyá mpes, Dios la mijis. Mpes más
'üsüs ca polel la müjí la p'a mpes,
Dios jos jinwá. 11 Dios pülücj way ca
nu ma'ayas, mpes lovin ca polel jis
ma'ayá la p'a jilal. Nun 'oyá, cupj ca
nt'acj cjuwá nt'a. Pülücj ca mwi'in̈
Dios lal nun tja'ayámpes.

12Dios ts'uyupj ca nta'acj yupj jisas,
nun 'oyá mpes. P'a casá 'üsüs pyala
wa. Yupj pasal ca mwi'in̈ Dios lal; po
'üsüs way. 13 T'üc' way nun toponé
niná cupj velecj Jesucristo po'ó. Nun
toponé Cristo 'üsüs la tjiji nun mpes.
Tja'ayá na Dios gente mpes Judea
po'ó, yupj ca jus nlayecj t'üc'way nin
lojí Cristo tjevele jin. Mpes yupj ca
'üsüsmvelecj Dios po'ó. 'Üsüsmvelecj
Dios po'ó nun pülücj way jis tja'ayá
mpes, la p'a pülücj jis tja'ayá mpes
'ots'ipj. 14 Yupj ca mvelecj Dios lal
nunmpes, ca quelel la numijicj. Dios
tsjay 'üsüs la tjiji nun mpes, nucopj
tjep'ya'sampes 'ücj tja'ayá yupjmpes;
nin mpes ca mvelecj Dios lal nun
mpes. 15Más 'ücj cupj pajal wi'iquecj
Dios lal, jupj 'üsüs lanutjijimpes. Jupj
la nutjiji pasal 'üsüs way, costa way
pjü la veles 'oyn nyuca la tjijá, jupj
pasal pülücjway nin la nutjiji mpes.

10
Dios jas tjejyama Pablo la veles la

p'a jilal jupj mpes.
1 Nepénowa javelepj napj lecj jeyá,

ne ma polel velé nun jilal, nun jilal
'os na. Javelepj napj nola nun ca la
mve'lé napj lal, mpes lecj jeyá napj,
nin javelepj. Javelepj wa napj len̈
na nun jilal, napj po nu jyütütj papel
mpes. Javelepjnapj selénunmapolel
lo velelé napj lal papel se jam na,
mpes nin lejay. Mpes quina pyac nun
mpes, Cristonun jilalmveles ca jinwá
nsem. Cristoma jis capj tjeve'le. 'Üsüs
tjevele la p'a jilal. Nin p'iyá napj nin
pyac quinam nun jilal. 2 Napj 'ücj
polel le velel nun jilal, nun nt'a jum

na. Mop'in ma quelel nin lejay napj.
Mpes napj le mon nunmawelé la p'a
tjowelepj jin. Nepénowane'aj javelepj
cupj lijicj cupj qjuisas p'in. Javelepj
lijicj Dios jos jinwá tulucj. Napj ca
polel jis capj mvelel, nin ca jis capj
mvelel. 3 T'üc' way gente p'in cupj.
Gente nepénowa ma jisas cupj lijicj
jin. Lovin ma ca la mpa'nacj yupj
jilal, gente la palan jinwá. 4 Cupj ma
le palanacj militar jatatj mpes jinwá.
P'a casá lijicj. Dios qjuesé 'aya mpes,
cupj polel lijicj ne nun ma ca mponé
yupj javelepj cupj po'ó. Yupj japon
po t'üc'way nun jilal javelepj. 5 'Üsüs
jinwá javelepj, mpes la p'a yola 'üsüs
way nin javelepj. Yupj yola niná to-
pon mpes pasal 'üsüs way. Javelepj
Dios po'ó,mop'in pjü javelepjma t'üc'
way. Yola t'üc' way topon Dios po'ó,
mop'in ma t'üc' way topon. Cupj li-
jicj mpes gente jus nlay ma t'üc' way
yupj javelepj jin. Mpes gente niná
ma japonquinamyupj javelepjmpes,
nin lijicj cupj. Gente niná nin lajay
quinamCristo jos jin, cupj lijicjmpes.
6Cupj qjuiyola nun nin la müjí Cristo
jos jin. Nepénowama la mijicj custjay
ca nacj, mpes ca jis capj ntülücj cupj.

7 Nun gente yus nucú, nenéyawa
welé yupj 'üsüs, tjunucú mpes.
Mop'in ma polel jus nlayé ncu Dios
ts'uyupj yupj, nucú p'in mpes. Napj
selé nun poné nun Cristo juts'a'á.
Najas pasal nujola nsem niná, najas
nun jus nlayé cupj Cristo juts'a'á
'ots'ipj. 8Qjuis Jepa Jesucristo qjuisin
tjejyama nucopj la p'acj, nun pajal
ca jisas nsem Dios. Qjuisin tjejyama
malala nyuca la nusijicj tulucj. 'Üsüs
tjevelé ca nacj cupj po'ó, qjuis Jepa
Jesucristo qjuisin tjejyama mpes.
Newama nemayca nin tjevelémpes;
cupj ca t'üc' la mijicj pjü way qjuis
Jepa Jesucristo jos jin. 9 Ca nacj nun
nujola najas nun locj jeyá, mpes nin
tepyac nun mpes, nin nujola ca nacj.
Nin tulucj. 10Nepénowa javelepjne'aj:
“Pablo püné qjuisí jütüta pyaca na.
Jepa jinwá pyaca jupj. Nin tulucj
cupj qjuilal já'asa na; ma nin vele

jupj. Ma 'üsüs vele gente 'a si mulú
nt'a, mpes ma pjyacan̈ jupj velá”,
nin javelepj napj nin po'ó. 11 Yupj
salejepj tsjan niná tepyaquecj nun
mpes, 'osos secj p'in nun jilal. Najas
yupj jus nlayecj nin p'iyá ca mvelecj
nun jilal jyatjaquecj na. Cupj ca la
mijicj cupj tepyaquecj jin, nun jilal
jyatjaquecj na.

12 Gente nepénowa javelepj yupj
p'iyá pasal 'üsüs. Cupj velecj cupj
yupj jinwá tulucj. Yupj yola yupj más
'üsüs lajay pjü jilal. Nin lajay na,
javelepj yupj p'iyá pasal 'üsüs. Newa
ma sin 'yüsa 'üsüs jis la jay. 13Dios jos
jin lijicj, nin ca la mijicj la p'in. Dios
jos nucopj p'ya'sacj nun. La tjijicj na
Dios jos jin, ca mvelecj 'üsüs la tjijicj.
La p'a la tjijicj na,ma camvelecj 'üsüs
la tjijicj. 14 T'üc' way Dios jos cupj
nucopj p'ya'sacj. Nun nt'a tjeleque
na, nin la tjijictsja Dios jostsja jin.
Cupj mwalá way tjeleque nun nt'a.
Mwalá way nun jilal tjevelecj pajal
'üsüs tepyala Jesucristo mpes. 15T'üc'
way Dios la p'a wa sin jyama la p'a
nt'a, tsji' lajay jupj mpes ne'aj. Dios
ma qjuisin tjejyama ne'aj. Mpes cupj
ma leque ne'aj, ma velecj yupj Dios
ts'uyupj jis tepyala cupj la tjijicjmpes.
Quelel 'üsüs lijicj nun jilal, más 'üsüs
ca mponé lovin Dios lal; nin qjuisas.
16 Nin tepyala na, p'a jawas ca polel
nlaca ca nacj la p'a nt'a, más campa
nun potjaqué mpe. Jis walap'a'a ca
mvelecj pajal 'üsüs tepyala Jesucristo
mpes. P'a witjacj Dios mpes tsji' lajay
nt'a, ma ne'as ca nlaca cupj. Ma ca
mvelecj gente ne'aj Dios ts'uyupj jis
tepyala la tjijicj cupj. 17DiosPopelnin
vele: “Ma camvelé nun p'iyá 'üsüs; ca
mvelé nun jis Jepa Dios 'üsüs la tjiji
nun mpes”. 18 Cupj p'iyá velecj cupj
'üsüs, ma ca jus nlayecj ncu t'üc' way
'üsüs cupj. Nin tulucj qjuis Jepa Dios
vele na. Jupj vele na cupj 'üsüs, t'üc'
way 'ücj jos jupj cupj qjuis lal.

11
Niyom nepénowa sin 'yüsa lajaytsja

Corinto po'ó; Dios ma sin tjejyama la

veles jupj mpes.
1Yom jupj p'iyá po'o vele, gente p'a

wa yola jupj ma jola jin vele jupj.
Newa najas nun ca jus nlayé Dios
t'üc' way nin tjejyama la veles jupj
po'ó;ninmpesnapjninpo'o camvelé.
Nusin tjü'üsüs napj pyac. Napj selé
nun nasa nusin 'yüsa pjü napj pyac.
2Najas nun nin lojí Dios jos jin, mpes
pasal nola nun mpes. Dios jos napj
nin nola nun mpes. Quina ca mpac
'oyn nyuca lejay napj. Yom 'yaya jupj
jucucus lo wayis jinwá napj. Yom
'yaya jupj jucucus tjamacjas lal lo
wayis. Jucucus lovin ma lal tjemey
yomlal; 'üsüsway jupj. Napj tsjücjüim
popay jin p'iyá; nun tsjücjüimniná jin
p'iyá; Cristo tjamacjas niná jin p'iyá.
Napj nun ma'ayá, nun ca cus ncon̈có
Cristo; pjaní way p'in ca cus ncon̈có.
Mpes najas nin la müjí lovin Dios jos
jin. Mpes nun 'üsüs nsem, napj nun
ma'ayá na Cristo lal. 3 T'üc' way nun
po quelel lojí Cristo jos jin. Ma quelel
lojí p'a casá. Newa nin, napj lecj
jeyá 'in. Nun solejé Eva lal latsj lay
tepyala. Latsj niná la tsyawilí jupj
lal. Latsj seletsja jupj lal ca mveles,
ne mpones ca jupj. Najas nin p'iyá
tulucj nu pyala. T'üc' way gente la
tsuwil nun jilal, jisas nun la p'a poné.
4 T'üc' way Jesús po'o tjevelecj nun
jis walap'a'á. Tjevelecj tsjan niná Je-
sucristo 'üsüs la tjiji gente mpes. La
p'a wa tjil nun nt'a, p'a casá tjow-
elepj Jesús po'ó. Nun nin jisas yupj
javelepj. T'üc' way Dios Cjües po'o
tjevelecj nun jis walap'a'á, ne nun
jisastsja jupj. La p'a wa javelepj la
p'a cjüesmpes, ne nun nin jisas niná.
Nun jis walap'a'a tjevelecj pajal 'üsüs
tepyala Jesucristompes. Yupjma nin
p'iyá javelepj. P'a casá javelepj, ne
nujisas yupj javelepj.

5 Nun jilal javelepj, yupj nin
javelepj Dios sin tjejyama yupj p'iyá
nun nt'a la veles jupj mpes. Napj nun
jilal velé más tsjicj way tulucj napj
yupj jilal. 6Napj ma polel velé 'in ca
nacj, gente 'a si mulú nt'a. Mop'in
pülücj selé napj. Dios pasal pülücj

nin tji'yüsa la tjiji. Cupj lovin nusin
tji'yüsa la tjijictsja, mpes nun solejé
niná t'üc' way. Dios qjuisin tji'yüsa
la tjiji, niná pjü way nusin tji'yüsa la
tjijicj cupj.

7 Napj tjevelé nun jis walap'a'á ts-
jan niná Dios pajal 'üsüs la tjiji nun
mpes. 'Üsüs nun jis wala tjevelé,
newa ma najastsja nun no 'oyatsja la
las, ma najastsja no 'oyatsja ca'aj 'ücj
la jas. Gente la p'a nusin 'yüsa lajay,
javelepj Dios ma nin tjejyama napj.
Napjma t'emel la tjemyon napj la tje-
jaympes, mpes nin javelepj yupj. Ma
püné jin la tjejay napj. Napj p'iyá tsji'
la tjejaynun jilal tüpü'üsna,mpes 'ücj
jaylacj la tjejaytsja la las. Nun Dios
ts'uyupj nu tepyala, nun jilal tjevelé
mpes. Mop'in ma la tjemyon nun
jis t'emel. ¿Ncu nujola malálatsja ma
la tjemyon napj? 8 T'üc' way Dios
ts'uyupj la p'a pjaní ntja'ayapj t'emel,
mpes 'ücj jaylacj la tjejaytsja la las,
nun jilal tüpü'üs na. T'emel niná
netj,mpes 'ücjpolel tjumtsjanunnt'a,
nucopj lo p'acj. 9 Nun jilal tüpü'üs
na, nenéyawa cjuwatsja napj, newa
ma la tjemyon nun jilal la 'ayas napj
mpes. Najastsja ma no 'oyá nun nu-
jisastsjap'iyá. Qjuis catjampan tjiquil
na Macedonia mpe, yupj ntja'ayapj
pjü najastsja. Mpes napj lovin ma
la tjemyon nun jilal. Lovin ma ca
la mon nun jilal. 10 Cristo t'üc' way
tjevele, napj nin p'iyá t'üc' way velé.
T'üc' way najastsja ma no 'oyá, nun
jis lal tjevelé na Dios po'ó. Nun jilal
nusin 'yüsa lajay, yupj jisas gente ma
jus nlay niná napj nin po'ó. Mop'in
ca sin mü'üsüs niná Acaya po'ó jun
ta'á. 11 Napj mvelé ca 'onin ne nin
velénapj. Najasnun jusnlayé canapj
quelel la nusejay,mpes nin velé. Dios
selé t'üc'way napj quelel la nusejay.

12 Lovin ca nin la mejay la p'a nt'a,
nun jilal la tjejay jinwá. Nun jilal
nusin 'yüsa lajay, yupj ca ma polel
mvelecj nin lajay cupj lijicj jin. T'üc'
way yupj javelepj Dios sin tjejyama
yupj, qjuisin tjejyama jinwá. Javelepj
nin lajay cupj jinwá. Quina ma ca

polel mvelecj niná. 13Niná noyomes
jisas la p'a ca yola nsem apostolpan
yupj, jisas yupj yola Cristo sin tje-
jyama yupj, la veles jupj mpes. Nin
tulucj. Cristo ma sin tjejyama. Yupj
la tsuwil nun jilal. Jisas nun nujola
Cristo sin tjejyama yupj, mpes cupj
jinwá lajay yupj, javelepj wa cupj
jinwá. P'a p'in yupj. 14 Cupj jus
nlayecj yupj nin ca la mijicj lovin.
Satanás nin p'iyá liji. Jupj jos gente
yola jupj 'üsüs, Dios angelpan 'üsüs
witjacj jinwá. 15Nun jilal nusin 'yüsa
lajay, jisas nun nujola yupj tsji' la-
jay Dios mpes; nin mpes 'üsüs lajay
nenéyawa Dios jos jin. Selecj 'onin ne
nin lajay. Satanás jomozopan yupj,
ne nin lajay. Mvelé ca tsjan ca jis
mpalas. Dios ca jis capj ntülüs nin la
tjajay mpes. P'a jawas ca nin nsem,
pjümalala lajay jis capj tyüla na.

Pablo tjevele Dios mpes, mpes
pasal malala tepyala jupj lal.

16 Yom jupj p'iyá mpes vele, la p'a
ca yola nsem jupj ma jola jin vele
jupj. Nun jilal tjevelé quinam 'onin
ne nin tjevelé napj. Mpes niswa
velé, najas ma nujola malala velé
napj. Nin nujola nun ca nacj. 'Ücj
nin; mop'in najas nun pjo'oqué napj
velé. Mpes napj ca 'ücj mvelé napj
nin po'ó, ne ca nusin mü'üsüs t'üc'
way Dios nin tjejyama la veles jupj
mpes. 17Nun jilal velé napj nin po'ó.
Quina velé, napj ma velé qjuis Jepa
Jesucristo vele jinwá. Yom ma jola
jinwá velé, napj nin po'o velé na.
Yom jupj p'iyá 'üsüs jin jola jinwá
velé napj. 18 Gente pülücj jatja, 'üsüs
javelepj yupj p'iyá po'ó, jisas la p'a
'üsüs yola nsem yupj mpes. Napj ca
mveléwanapjninpo'ó. 19Nunnujola
Dios nasa nusin tji'yüsa la tjiji; pülücj
solejé jinnujola. Ninmpes 'ücjnun jis
lal nun pjo'oqué gente ma yola jinwá
javelepj. 20 Nenem jil nun nt'a, nu
jajütütj. Nun nin lojí yupj javelepj
mpes. Yupj jisas nun so 'oyá jis la
las, so 'oyá patja, jinan̈. Nin lojí nun.
Yupj la mon nun jilal, ne nun so 'oyá
pjü jisas. Jisas nun nujola püné way

yupj, ne nin nujola nun. Nun jis wala
po'o jatül na,ma nujola. 21Cupjma la
tjijicj ne nin. Lecj tjeyactsja cupj ne
nin la cüjay. ¿Ncu nujola más 'ücj ne
maycama nin la tjijicj? Nun jilal velé
najas ma la tjijicj yupj jinwá.
Yupj 'üsüs javelepj yupj p'iyá po'ó;

nin p'iyá polel velé napj. Ma nola
jinwá velé. 22 Yupj javelepj hebre-
opan yupj. Nin wa napj. Javelepj
israelpan yupj. Nin wa napj. Abra-
ham pajal püna tüpü'ü, yupj javelepj
yupj jupj popa p'iyá. Nin wa napj.
23 Javelepj tsji' lajay Cristo mpes.
Napj más 'üsüs tsji' lejay jupj mpes.
Ma nola jinwá velé napj quinam.
Napj más 'üsüs tsji' la tjejay Cristo
mpes yupj jilal. Ts'ac' más pülücj
tjo'os napj cawilta mo'ó, Cristo mpes
tsji' lejay mpes. Pajal la pülücj na
süptsja yupj napj lal, Cristo mpes tsji'
lejay mpes. Pasal la pülücj quelel ni
pü'itsja napj, Cristo mpes tsji' lejay
mpes. 24 Judiopan la cínquiya napj
mp'üy po'o süptsja. Nin la tjajay na, la
treinta y nueve na süptsja yupj pjoloc'
mpes. 25 La con la p'a ntjasüp barra
mpes. La pjaní la p'a pe nay pjucj
po'ó la ts'i, na 'ünan mpes. La pülücj
napj tjum barco mo'ó. Barco cont'e
malala jis tepyala. Tjelepta ne camp-
wila mo'o tjil. Püste pjaní, ts'ac' pjaní,
'üsüma tjüjüs, 'üsǘ ntjutjilila. 'Üsǘ
pajal yümücj jámatsja, mpes quelel ni
pü'itsja napj.

26 La pülücj tjum campayá. 'Üsǘ
pasal t'yǘnatsja, malala ca ma palas
nin nólatsja. Pequepan lyawun̈tsja,
malala ca ma mpalas nin nólatsja.
Judiopan malala quelel la tjajaytsja
napj lal. Judiopan tulucj malala
quelel la tjajaytsja wa napj lal. Gente
pülücjpatja nt'awitjacjmalala quelel
la tjajaytsja wa napj lal. Gente cjuwá
nt'a, malala ca ma palas nin nólatsja.
Barco mo'o tjum na, malala ca ma
palas nin nólatsja. Gente nepénowa
javelepj Dios ts'uyupj yupj, yupj Dios
ts'uyupj tulucj. Malala quelel la jayt-
sja wa yupj napj lal. 27 Napj pasal
yümücj tsji' la tjejay. Püste pülücj

tsji' la tjejay wa, mpes ma polel tje-
jyá. Pasal ni' ntúlatsja ntepalá. Pasal
vecj ni pü'itsja. Pasal 'üsü ́ nívetsja.
La pülücj cjuwatsja la las. Nenéyawa
cjuwatsja 'in nin quip, mpes tsjojose
ntepalá. 28 T'üc' way pjü niná nin
ntepalá napj. La p'a casá nola wa
napj. Lovin napj nola Dios ts'uyupj
pjü way mpes. Nin quelel selé ncu
nin lajay Dios jos. 29 Nepénowa ma
sin 'yüsa Dios jos jin. Yupj ma la-
jay na Dios jos jin, napj 'aplijila ne
palá. Nepénowa sin napnapj jinwá;
januc na la p'a malala lajay, yupj
malala quelel lajay wa. Pasal nola
yupj mpes. Napj po quelel jis capj
p'yacj, mamalala la mijicj niswá.

30Napjnin tjeveletsjanapjninpo'ó;
nun jilal tjevelé 'onin ne nin tjevelé.
Más 'ücj nin velé ca nacj. Mpes más
'ücj nun jilal velé malala ntepalá.
Malala ntepalá Cristo najas mpes,
'ücj najas nin. 31 Dios selé napj ma
li tsuwil nun jilal. Jupj Jesucristo
Dios. Jupj Jesucristo Popay. Jesu-
cristo cupj qjuis Jepa Püné. Más 'ücj
gente lovin 'üsüs camvelecjDios po'ó.
32 Damasco po'o tüpü'üs na, pülücj
patja nt'a, jepa püné auxiliar pajal
ts'i 'inyatsja napj lal. Jupj auxiliar
waytsja Aretas tjevele mpes, Aretas
jepa pünetsja ne'aj. Sin tjejyamamili-
tarpan tjüwücj jun vilicj nt'a. Tjüwücj
campányatsja pülücj patja nt'a t'asiyú.
Militar la nuctsja ne'aj napj la tjilil.
33 Ts'üequenes p'in. Tjüwücj po'o
jun tsjicj waytsja campanya. Ne'aj
Dios ts'uyupj palá tüpüntüpjnapj 'üpǘ
mpes, quiliyú püné mo'o tjo'os. Mpes
'ücj polel tjumtsja Damasco mpe, ne
militarpanma polel ntjitjililin̈.

12
Pablo tepyaca tjinyuca mpes, Jesu-

cristo jas tji'yüsa la tjiji gente p'in ma
polel januc.

1 Ca nacj nepénowa ca malala yola
nsem napj nin po'ó, napj p'iyá mpes
velé mpes. Newa nola más 'ücj nin
velé. Napj quelel velé napj tjinyuc
mpes, niná polel tjinyuc Dios la tjiji

mpes p'in. Quelel velé tsjan niná
qjuis Jepa Jesucristo nin tji'yüsa la
tjiji. 2 Año catorce nasa Dios ntje-
manú jupj pü'ü nt'a. T'üc' way napj
se con̈ Cristo. Ma selé ncu napjmp'üy
tjemyana. Ma selé ncu neqjues p'in
tjemyana. Jupj selé. 3 Napj selé nt-
jemanú Dios pü'ü nt'a, pasal 'üsüs
way ne'aj. Ma selé ncu napj mp'üy
tjemyana. Ma selé ncu neqjues p'in
tjemyana. Jupj selé. 4 Dios napj
lal tjevele ne'aj mop'in jos la p'a ma
jus nlayecj tsjan tjevelá. Jos la p'a
ma javelepj jupj tjevelá. 5 Niná ma
tepyala p'a lal. Nin cüpalas p'a lal, ca
'üsüs nin polel mvelé jupj po'ó; napj
p'in po'o nin mvelé tulucj. Mop'in
napj ca nin mvelé malala ntepalá
mpes. 6Napj 'üsüswaypolel velénapj
nin po'ó, niná ntepalámpes. Nin velé
na, t'üc' way velé, mpes 'üsüs nola
jinwá velé. Mop'in ma ca mvelé napj
'üsüsway. Napj nin velé napj 'üsüs, la
p'a wa nin p'iyá ca mvelecj napj nin
po'ó. Ma najas nin javelepj. Gente
tjunuc napj la tjejay, tjepjyacan̈ napj
tjevelé. Nin mpes ca jus nlayecj ncu
'üsüs napj.

7 Dios pasal 'üsüs way tjevele napj
lal. Newa nin, jupj jos ma nola püné
waynapj, napj lal tjevelempes. Mpes
napj mp'üy po'o pajal vyaja tepyala,
jam pünémp'üy po'o ton̈ca jinwá. Sa-
tanás nin liji. Lovin vyaja. Mpes
napj nola püné way tulucj napj, Dios
jos nin nola. 8 La con la tjemyon
qjuis Jepa Jesucristo lal, ca mü'ü'süs
niná. 9 Jupj tjevele: “Ma ca la me-
jay niná jipj la tjemyon, mop'in ca
cyapj mp'acj lovin. Jipj ma ca jyas
nsem la p'a. Napj pasal jis capj
p'yacj sin napnapj witjacj. Napj polel
nin lejay yupj mpes, ne yupj ca jus
nlayecj napj püné”, jupj nin tjevele
napj lal. Cristo lovin ncapj ncon ̈cos,
lovin ncapj mp'a'sas, mpes napj velé
'üsüsway vyaja napj. Pasal püné way
jupj. 10Mpes ma nola malala ne palá
na. Napj tsji' lejay Cristo mpes, ne
nin ne palá. Nin mpes nepénowa la
pjüts'ün napj lal. Nin mpes cjuwá

wa napj najas nenéyawa. Nin mpes
nepénowa malala lajay napj lal. Nin
mpeswa pasalmalala ne palá, ne pjü
ma polel ncapj jap'acj. Mop'in ma
nola nin ne palá mpes. Nin ne palá
na, Cristo pajal ncapj p'ya'sa, mpes
napj 'üsüs polel lejay jupj mpes.

Pablo jólatsja Dios ts'uyupj mpes
Corinto po'ó.

11 Napj po'ó nin tjevelé. Yom ma
jola jinwá tjevelé napj. Nunmpes nin
tjevelé. Nun ma toponé apóstol way
napj, ma toponé Dios nin tjejyama la
veles jupj mpes. Más 'ücj 'üsüs welé
nun napj nin po'ó, mop'in ma nin
tjoweletsja. Nusin 'yüsa lajay javelepj
Dios sin tjejyama la veles nun jilal
jupj mpes. T'üc' way napj tsjicj way;
newa nin, napj más tsjicj way tulucj
yupj jilal. 12 Dios yom se jamá na,
Dios se p'a'sa jupj 'üsüs la mijis. Jupj
nin liji mpes, gente jus nlayecj Dios
jas tjejyama jupj. Niná apóstol t'üc'
way. Gente pasal yola jupj liji mpes.
Yomninápajal 'üsüsway liji, yomp'in
ma polel liji jinwá. Nun nt'a tüpü'üs
na, niná la tjejaynapj. Malalantepalá
na, newa nin la tjejay napj nun nt'a.
13Nin la tjejay la p'a Dios ts'uyupj ji-
lal, nin p'iyá la tjejay nunmpes. Pjaní
p'in ma la tjejay. Ma la tjemyon no
'oyá. Najastsja ma no 'oyá nun p'in
nujisastsja. ¿Ncu nujola más 'üctsja la
cümon napj? Najas nun perdonar la
nojí ma la tjemyon napj.

14 La con quelel jumtsja nun nt'a
quinam. Newama ca la mon no 'oyá.
Ma ca la mon no 'oyá nun p'in nu-
jisas. Nun nuts'a'á ma najas. Nujisas
Cristo; nin najas p'in. Napj nun jis
papay jinwá. Tsjictjacj ma ja'ayapj
jis papay jos. Jis papay nin se 'aya
tsjictjacj jisas mpes. 15Nujisas Cristo;
nin najas p'in. Mpes 'ücj napj lal napj
jaylacj lejay lya, jaylacj lejay wa jya,
nun nt'a pü'üs na. Pasal ca yümücj
tsji' la mejay ca nacj. Nin napnapj
nsemnapj canacj. 'Ücj,manola. Napj
pasal quelel la nusejay. ¿Ncu más
tsjicj way lovin ca quelel la nojí napj?

16 Napj ma la tjemyon nun p'in
nujisastsja. Nola nun pjü way wit-
jacj nin solejé. Newa nin, nepénowa
javelepj napj la tsyawil nun jilal.
Javelepj la p'a sin tjejyam napj nun
nt'a, la tjomon cjuwatsja mpes Judea
po'ó. Javelepj napj ca nts'isis t'emel,
napj mpes ca nsem. 17 T'üc' way
qjuis catjampan la p'a sin tjejyam
napj nun nt'a. ¿Ncu nujola napj jis
tjijyütütj la tsuwil nun jilal? Nin tu-
lucj. ¿Ncu nujola t'emel niná napj
najas ca nsem? Nin tulucj. 18 Napj
po la tjemyon Tito lal, jupj ca mim
nun nt'a. Qjuis catjam jas tjejyam
wa jupj lal. ¿Ncu solejé Tito ma la
tjemyona nun nuts'a'á? ¿Ncu solejé
napj la tjejay jinwá, Tito nin p'iyá la
tjiji nun jilal? ¿Ncu solejé napj nólatsja
jinwá, Tito nin p'iyá jólatsja, nun jilal
tepyatjaquecj na?
Ma qjuisastsja nun nuts'a'á.
19 Niná nun mo'o welé na, ca nacj

nujola nsem qjuisas nun mvelé ca
'üsüs cupj. Nin tulucj. Ma qjuisas.
Nin pyaquecj Cristo jos jin, Dios selé
pyaquecj jin. Nin pyaquecjmpes nun
más 'üsüs ca jus nlayecj Dios jos jin,
más 'üsüs ca lamüjí Dios jos jin. Pasal
quelel la nusijicj. 20 Napj nola nun
nt'a tjum na, ca nacj ma nin la müjí
napj najas jin. Mpes nun ma ca jisas
nsem napj ca mvelé mpes nun jilal.
Nun lo velelé ca nacj. Nun jomaqué
ca nacj. Nepénowa len̈ way ts'a 'in ca
nacj, yümücj javelepj. Nepénowa lajay
ne 'üsüs se palá yupj p'iyá jilal la p'in
ca nacj. Nepénowa tin javelepj ca nacj
la p'a lajaympes. Javelepj malala nin
lajay. Nepénowa tin javelepj ca nacj la
p'a lajay mpes, mop'in ma sin tji'yüsa
ncu t'üc' nin la tjajay. Javelepj p'in,
la tsuwil. Nepénowa yola ca nacj yupj
p'iyá püné. Nin tulucj. Ma yuwal
nujola ca nacj, mpes pasal lo velelé.
21 Napj nola nun nt'a jum na, ca ma
maycas nun lojí mpes. Dios ca nin
la ma mijis ca ma maycas. Nepénowa
malala nyuca la tjajay, newama 'apli-
jila jis tepyala malala la tjajay mpes;
nin mpes pasal 'aplijila nsem napj.

Maquelel lajayDios jos jinwá. Niyom
nenem jis tjamanun sejats'om tulucj.
Nequem nenem tjil jis vayum tulucj
jilal. Másmalala la tjajay wa yupj. La
pülücj nin quelel lajay, ne nin lajay.

13
Pablo tecyawaja tepyaca.

1Niswa jum nun nt'a; la con nsem
nun nt'a tjum quinam. Nun nt'a tjum
na, napj ca la mü'üy ncu nepénowa
newa malala nyuca lajay. Yupj
malala lajay, napj ca müjütütj tsjan
ca jis mpalas yupj. Pjaní p'in vele
jupj selé nun popa malala liji, ma
ca nin nola. “Mát'eya javelepj yupj
salejepj jupj malala nyuca liji, 'ücj jis
lapon. Cónt'eya 'ücj jis laponwa.” 2La
mat'e nun nt'a tjum na, malala lajay
jilal tjevelé. Tjevelé ca jis capj ntül
niswa tjacuwis na. Nenem pjü jilal
nin ca la mejay. Napj niná tjevelé
pjü jilal. Nun jilal 'os tulucj quinam
mop'in velé niná niswá. 3 Nin lejay
na, nun ca jus nlayé t'üc' way napj
velé Cristo jos jin. Nun nin jisastsja
püné way nin lejay napj, mpes ca
mponé napj velé Cristo jos jin. Cristo
ma la tjiji yom ma polel jyü'ta jinwá.
Jupj pasal püné jin jyü'ta nun jilal.
4 T'üc' way Cristo yom tepyala jupj.
Yupj tjü'ünan jupj, tjovalapj jupj cruz
po'ó. Jupj jüp'üy jas napnaptsja, pjü
jis p'üy jinwá. Malala tepyala jupj lal.
Nin tulucj quinam. Cristo nyucunú,
Dios nin la tjiji jupj pjü 'ücj liji mpes.
Cupj Cristo juts'a'á. Nin p'iyá cupj
qjuis p'üy sin napnapj way, malala
qjuesé palá. Ma ca nin nsem lovin.
Cupj ca mpatjaquecj Cristo lal, Dios
pajal püné mpes. 'Ücj liji niná nun
mpes.

5Nusin tjü'üsüs ncu poné nun Dios
tjevelá. Po nujola t'as lojí mpes. ¿Ncu
solejé Jesucristo nun po'o pü'ü? Ma
poné ca nacj Dios tjevelá, mpes Je-
sucristo nun po'o ma pü'ü. 6 Cupj
pasal qjuiyólatsja pyonecj mpes. Se-
lecj nin pyonecj Dios tjevelá. Napj
nola nun pjü witjacj ca jus nlayé
nin pyonecj Dios tjevelá. 7 Quina le

monacjDios lal nunmamalalanyuca
la müjí ca. Cupj velecj Cristo jos jin,
ma qjuiyola niná ma jus nlayé ca
nacj. Sin nin qjuisas 'üsüs la müjí
la p'in. Velecj Cristo jos jin, mop'in
maqjuiyola nináma jus nlayé nun ca
nacj. 8 Sin nin qjuisas gente nin lajay
Dios tjevele jin la p'in. Jupj tjevele
t'üc' way. Ninana p'in velecj gente
jis lal. Ma polel velecj la p'a casá.
9 Po najas nin lojí Dios tjevele jin.
Mpes cupj ma nucopj ntülücj, tsjay
'ücj qjuisas nsem. Dios lal le monacj
ca nusin mü'üsüs pjü way Dios jos
jin. Qjuisas nin la müjí pjü way jupj
jos jin. 10Mpes quina napj nin pyac
niná nun mpes. Najas nin ca la müjí
quinam napj tjevelé jin. Mpes nun ji-
lal pü'üs na, ma nucopj ntül ca. Qjuis
Jepa Jesucristo nin tjejyama nucopj
lo p'acj, jupj jos más 'üsüs lojí jupj jos
jin. Nin tjejyama ma malala nyuca
lejay nun jilal. Napj ma ca quelel
nucopj ntül. Nucopj tyül, ca nujola
nsem malala nyuca lejay napj nun
jilal.

11 Natjampan, quina ca ncawajas
mpac. Najas 'ücj nujisas nsem. Nu-
jisas t'as ca pjü la müjí Dios jos jin.
La tjüjí napj tjevelé jin, ne ma nu-
jola nsem pjü mpes. Ma la tjowe'lé
nunwá. Nin p'iyá nujola t'as. Nin
lojí na, Dios ca nucopj ncon̈cos. 'Ücj
quelel la sijicj la p'a, jupj nin liji. Ma
le velelecj, ma le palanacj, jupj nin
liji. 12 La nüjüsüqué na nun popé,
la tjalapaná nunwá. 'Ücj nujisas t'as
nujus tjunucú nusin popé. 13 Dios
ts'uyupj quepé süswa la nutjajay.

14 Najas Jesucristo 'üsüs way la
numijis nun pjü witjacj jilal, cupj
qjuis Jepa Püné jupj. Najas nun
lovin quelel la sojí la p'a wa, Dios
jinwá. Najas Dios Cjües lovin ca nu-
copj ncon̈cos.

Pablo papel tepyaca
Galaciamo'o tapatja

mpes
1 Napj Pablo. Apóstol napj. Je-

sucristo nin tjejyama la veles p'a
jilal jupj mpes. Dios qjuis Papay
nin tjejyama wa. Jesucristo tepe'e
na, Dios jas tjijyünsa jupj, tüpü'ü
niswá. Gente tulucj nin tjajam
napj. Len̈ pjacj tjiquil nin la jam.
Dios p'in, Jesucristo p'in, nin tjajam.
2 Dios ts'uyupj nepénowa jatja napj
lal quinam. Nin pyaquecj nun mpes.
Nun Dios ts'uyupj Galacia po'ó.

3 Dios cupj qjuis Papay. Jesucristo
cupj qjuis Jepa Püné. Qjuisas yupj pa-
jal 'üsüs lajay nun mpes. Qjuisas ma
nujola nun pjü mpes, nin la nusejay.
4 Cupj malala nyuca la tjijicj. Jesu-
cristo ma jostsja malala qjuesé palá
nin la tjijicj mpes; nin mpes 'üctsja
jupj lal la p'a tjü'ünan jupj. Jupj jostsja
Dios si jütüta popé nsem cupj, ne nin
tepyalaquinam. Diablo si jütütapopa
tulucj cupj; diablo jyü'ta nosis po'ó
quinam. Dios jostsja Jesucristo nin
la tjiji cupj mpes, Dios ne cupj qjuis
Papay. 5Napj najas lovin 'üsüs velecj
Dios po'ó. Najas ca ninmpalas.

Toponé Dios tjevelempes la p'in.
6Napj pasal nola nun la tjüjí mpes.

'In lacasana nun jisastsja Dios. Quina
nun ma jisas jupj. Dios nucopj
tjep'ya'sa nu la pon Jesucristo lal. Je-
sucristo pasal 'üsüs la tjiji nun mpes,
jupj quelel la nutjiji mpes. Mop'in
malala nujola quinam. Quina nun
poné la p'a javelepj. Yupj p'a casá
javelepj, ma nin p'iyá javelepj Jesu-
cristo 'üsüs la tjiji po'ó. 7 'Üsüs tulucj,
malala, nin javelepj. Napj selé pasal
nujola yupj javelepj mpes. Nin mpes
napj velé nun jis lal. Dios tjevele
'üsüs qjuis tepyala Jesucristo mpes.
Yupj p'a casá javelepj. 8 Cupj nun jis
walap'a'a tjevelecj 'üsüs qjuis tepyala
Jesucristo mpes. Nepénowa ma nin

p'iyá javelepj Jesucristo po'ó, nun jis
walap'a'a javelepj na. Najas Dios jis
capj ntülüs. Cupj p'iyá p'a casá nun
jis walap'a'a cüvelecj Jesucristo po'ó,
najas wa ca Dios qjuis capj ntülüs.
Angelpan p'a casá nun jis walap'a'a
cüvelecj Jesucristo po'ó, najas wa ca
Dios jis capj ntülüs. 9 Püna tjevelecj
jin p'iyá velé niswá. Nun toponé
Dios tjevelá. Jupj tjevele 'üsüs qjuis
tepyala Jesucristo mpes. Nepénowa
p'a casá javelepj nun jis walap'a'á Je-
sucristo po'ó, najas Dios jis capj tyüla
nin lajaympes.

10Napj ma nola ncu 'ücj jisas gentá
napj velé mpes. Najas Dios 'ücj jos
nsem napj velé mpes. Ma nola ncu
'üsüs yola gentá napj nin po'ó. Najas
'üsüs nsem napj Dios lal. Nin mpes
tsji' lejay napj Jesucristo mpes; napj
jupj jomozo.

Dios la t'ya Pablo tsji' la mijis jupj
mpes.

11 Nun napj natjampan. Nun jis
walap'a'a tjevelé Dios tjevele mpes.
Jupj tjevele tsjanniná Jesucristo 'üsüs
la tjiji nunmpes. Gente p'in tjowelepj
jin tjevelé tulucj. Najas nun ca jus
nlayé niná. 12 Ninana la p'a jilal jis
wala velé, gente p'in ma nin nawala
tjowelepj. Gente tulucj nin tji'yüsa
la tjajay niná, napj velé mpes. Jesu-
cristo nin tji'yüsa la tjiji niná.

13 La p'a nun jis wala tjowelepj
tsjan niná napj la tjejay yas nam.
Napj lovinnin la tjejay judiopan lajay
jinwá. Nusin tji'yüsa tsjay malala la
tjejay Dios ts'uyupan jilal. Napj lovin
ma 'üsüs la tjejay yupj jilal. Najastsja
len̈ nsem pjü. 14 Judiopan püna tap-
atja jin p'iyá la tjejay napj lovin. Napj
tjamacjastsjana, ninámás 'üsüs la tje-
jaytsja napj, la p'a judío tjamacjaspan
jilal. Lovin nin quelel la tjejaytsja
napj, judiopan püna tapatja la tjajay
jinwá. Mpes nin la tjejay napj. Cupj
yupj popap'iyá püsnayapyatjaquecj.

15 Mop'in Dios la ntjet'á, napj p'a
casá la mejay. Napj custjay monuna
secj p'in, la ntjet'á. Jupj jostsja napj
tsji' lejay jupj mpes. Mpes pasal 'üsüs

la tjiji napj mpes. 16 Dios la tjiji ne
napj jus tjinyuc jupj Jatjam. Dios
jostsja napj velé Jesucristo po'ó ju-
diopan tulucj jis walap'a'á, mpes nin
la tjiji jupj napj lal. Nin ntepalá na,
ma len̈ way tjum gente p'a wa nt'a.
Napj ma tjevelé pjü jilal nin ntepalá
mpes. 17 Ma tjum Jerusalén nt'a la
veles apostolpan jilal ne'aj. Apos-
tolpan mwalá waytsja yupj. Quina
apóstol way napj 'ots'ipj. Len ̈ way
tjum Arabia po'ó. Locopyaya Dam-
asco nt'a tjacuwis niswá. 18 Año
cónt'eya tepyala na, tjum Jerusalén
nt'a. Tjumtsja Pedro jus la nuc. Ts'ac'
quince mpes la p'in tüpü'üs jupj lal.
19Apostolpan p'a wa ma yus tjinyuc.
Jacobo p'in jus tjinyuc, qjuis Jepa Je-
sucristo jüpülücj jupj.

20 Napj pyac, t'üc' way. Dios selé
napj pyacmpes. Ma li tsuwil.

21 Jerusalénmpe tjumna, Siria po'o
tjum, Cilicia po'o tjum wa. 22 Tjum
na, Dios ts'uyupj Judea po'o patja ma
nus tjunuc custjay, yupj ne sa con̈
Jesucristo. 23Mop'in nin, la p'a lovin
jis wala tjoweleptsja napj nin po'ó.
Tjowelepj: “Malala la tjiji cupj qjuilal
yas nam. Quina t'üc' way vele p'a jis
walap'a'á Jesucristo po'ó. Yas nam
jupj jostsja len̈ nsem Jesucristo lal
japon. Quina ma nin jos”, nin tjow-
eleptsja. 24 Mpes tsjay 'üsüs tjow-
eleptsja Dios po'ó, Dios la ntjiji mpes.

2
Pablo 'üsüs waytsja la p'a apostol-

pan jilal, nin tepyala.
1 Año catorce tepyala na, niswa

tjum Jerusalén nt'a. Bernabé tjemey
napj lal. Tito lal tjevelé, ne tjemey
wa jupj napj lal. 2 Napj tjum Dios
nin tjejyama mpes. Tjum la veles
Dios ts'uyupj jilal; nepénowa más 'in
'üsüs sin 'yüsa jis lal quelel veletsja.
Jis wala tjevelé tsjan niná napj velé
judiopan tulucj jilal, niná napj jis
walap'a'a velé Jesucristo 'üsüs la tjiji
gente mpes. Niná jis wala tjevelé;
najastsja yupj mvelecj ncu 'üsüs way
napj velé judiopan tulucj jilal. Ma

quelel malala velé, ne napj quelel se-
letsja ncu napj tjevelé t'üc'. Ninmpes
nasapj tjevelé yupj jis lal. 3Tito ncapj
tecyon̈ca, tjac' wa. Judío tulucj jupj.
T'üc' way jepapan Dios ts'uyupj jilal
ma tjüjütütj t'yüjü jupj pjoloc' tsjicj
way t'asiyú, judiopan lajay jinwá.
4 Nepénowa quelel jajütütsja nin la
mijis jupj. Yupj tjowelepj yupj Dios
ts'uyupj, cupj jinwá. Nin tuluctsja
yupj. Yupj tjiquil 'a qjuis tjimyula
na jis la nuc. Jesucristo lal japon
tulucj. Ma nin selectsja cupj. Cupj
Jesucristo se con̈cocj, mpes 'ücj ma
pjüway lijicj judiopan tjüjütütjmpes.
Yupj quelel sin 'yǘsatsja tsjan ma li-
jicj ncupj. Jisastsja pjü way lijicj ju-
diopan tjüjütütj jin p'iyá. 5 Lovin ma
la tjijicj yupj jisastsja jinwá; qjuisas
nun lovin solejé t'üc' way niná nun
jiswala tjevelecj Jesucristo po'ó. Cupj
tjevelecj jupj 'üsüs la tjiji nunmpes.

6 Dios ts'uyupj pülücj sin 'yüsa wit-
jacj ma p'a wa ntjijütütj la veles ju-
diopan tulucj jilal. Püna veletsja
'üsüstsja yupj jilal. Niyom pülücj sin
'yüsa witjacj, yupj pasal noypantsja,
nin tjowelepj la p'a yupj sin po'ó.
Napj ma nola yupj tjowelepj niyom
nenemmpes. Pjü genteninp'iyáDios
lal. 7Niyom nenem jus nlaytsja Dios
nin tjejyama la veles judiopan tulucj
jilal Jesucristo po'ó. Nin velé yupj jis
lal Jesucristo 'üsüs la tjiji gente mpes.
Jus nlaytsja Dios jas tjejyama Pedro
la veles niná judiopan jilal. 8 Tsjay
'üsüs liji Dios judiopan jilal, Pedro jis
wala vele na Jesucristo po'ó. Pedro
apóstol jupj. Tsjay 'üsüs way nin liji
wa Dios judiopan tulucj jilal, napj jis
wala velé na Jesucristo po'ó. 9 Jacobo,
Pedro 'ots'ipj, Juan 'ots'ipj, conas jepa
noypan yupj ne'aj Dios ts'uyupj jilal.
Sin tji'yüsa Dios jostsja napj velé Je-
sucristo mpes judiopan tulucj jilal.
Mpes yupj qjuis mas quelel tji'lin̈tsja
napj lal, Bernabé lal 'ots'ipj. Yupj
yuwal yólatsja cupj qjuilal, mpes nin.
'Üctsja yupj jilal napj jum judiopan
tulucj nt'a. 'Üctsja yupj jilal yupj jil
judiopan nt'a. 10 Pjaní p'in la tjomon

cupj qjuilal. Jisastsja lovin jis capj
p'ya'sacj jis t'emel cjuwá. Lovin nin
quelel lejaytsja napj.

Pablo tepyaca tsjan tjevele jupj Pe-
dro lal Antioquía po'ó.

11 Locopyaya Pedro Antioquía nt'a
tjac' na, wola tjevelé napj. Wola
tjevelé jupj la tjiji malálatsja. 12 Püna
jupj tjelyájatsja judiopan tulucj ji-
lal. 'Üctsja nin. Locopyaya, p'a
jyawcana, Jacobosin tjejyamaniyom
nepenowá Antioquía nt'a Jerusalén
mpe. Tjiquil na, Pedro lecj tjey-
atsja. Jólatsja yupj mvelecj malala
nin líjitsja, mpes ma tjelyaja niswá
judiopan tulucj jilal. Malala nin.
Jacobo mpe tjiquil lovin javelept-
sja más 'ücj judiopan tulucj jat'ǘ jis
pjoloc' tsjicj way t'asiyú, judiopan
lajay jinwá, mpes nin jólatsja Pe-
drú. Judiopan tulucj ma nin la tja-
jay. 13 Judiopan p'a wa Antioquía
nt'a, nin la tjajay Pedro jinwá. Sale-
jeptsja 'ücj jalá judiopan tulucj jilal,
newama nin la tjajay la p'a judiopan
ne'aj játjatsja na. Malala nin. Yupj
mpes Bernabé ma wa quelel lyájatsja
judiopan tulucj jilal. 14Yupj t'üc'way
sin tji'yüsa Jesucristo po'ó. Yupj sale-
jepj niná Dios tjevele Jesucristo 'üsüs
la tjiji mpes. Yupj salejepj tsjan más
'ücj lajay. Newa nin, napj tjinyuc p'a
casá lajaytsja. Mpes 'a jis tjimyula
na, napj tjevelé Pedro lal. Pjü tjepjya-
can ̈. Tjevelé: “Judío jipj,mop'in nin la
tjejaytsja judiopan tulucj lajay jinwá.
Ma nin la tjejaytsja judiopan lajay
jinwá. ¿Tsjan mpes jis wala velen
judiopan tulucj jilal más 'ücj nin lajay
judiopan jinwá? Malala nin velen”,
nin tjevelé napj jupj lal.

Judiopan, judiopan tulucj wa, 'üsüs
Dios lal se palá, Jesucristo jisas na.

15 Cupj qjuis papay, qjuis camay
wa, judiopan waytsja yupj. Mpes
judiopan cupj. Judiopan tulucj jin
tulucj cupj. Judiopan tulucj ma lajay
Moisés tjijyü'ta jin. 16Mop'innin, cupj
selecj gente ma 'üsüs se palá Dios lal
Moisés tjijyü'ta jin lajay mpes. Gente

'üsüs se palá Dios lal Jesucristo po'o
japon na. 'Üsüs se palá Dios lal Jesu-
cristo jisas na. T'üc' way cupj Jesu-
cristo po'o tepyonecj wa. Mpes Dios
la qjuis tjiji cupj 'üsüsquinam jupj lal,
Jesucristo qjuisas mpes. T'üc' way la
tjijicj Moisés tjijyü'ta jin. Nin mpes
tulucj, 'üsüs cupj Dios lal. Gente ma
'üsüs se palá Dios lal, Moisés tjijyü'ta
jin lajaympes.

17 Po qjuisas 'üsüs nsem cupj Dios
lal, Jesucristo lal qjuisasmpes la p'in.
Mop'in nin, malala lamijicj p'a jawas
ca nacj. ¿Ncu nujola Jesucristo vele
'ücj niná nin lijicj? ¡Nin tulucj!

18Napj tjevelé Jesucristo mpes 'ücj
ma lijicj pjü way Moisés tjijyü'tá. Ma
ca mvelé más 'ücj nin lijicj pjü way
Moisés tjijyü'tá. Nin cüvelé, tsjay
malala nsem niná. Ma nin ca mvelé.
19 'Üsüs nin tji'yüsa Moisés tjijyü'tá.
Moisés tjijyü'tampes, nin tji'yüsa cupj
'üsüs tulucj Dios lal, niná nin lijicj
na. Mpes ma nola pjü way Moisés
tjijyü'ta mpes. Dios jostsja pjü le-
jay quinam nin lejay jupj mpes, nin
mpes nin ntepalá. 20 Napj ntipü'í
jinwá Jesucristo lal, jupj tepe'e na
cruz po'ó. Mpes ma najas napj la
tjejay yas nam. T'üc' way napj pü'üs,
mop'in Jesucristo quina pü'ü najas
mo'ó. Po pyon Dios Jatjam lal. Quina
nin 'yüsa liji tsjan más 'ücj lejay, ne
nin lejay. Jupj quelel la niji. Jupj
jostsja 'üsüs ne palá,mpes 'üctsja jupj
lal la p'a tjü'ünan jupj. 21 Pülücj
javelepj custjay gente 'üsüs se palá
Dios lal nin lajay na Moisés tjijyü'ta
jin. Nin javelepj na, javelepj Dios
ma 'üsüs liji cupj qjuilal Jesucristo
mpes. T'üc'way Jesucristo tepe'e cupj
mpes, mpes ma ca nin mvelé napj
yupj javelepj jinwá. Cupj 'üsüs Dios
lal Jesucristo mpes. Gente ma 'üsüs
nsemDios lal Moisés tjijyü'ta jin lajay
na.

3
Nepénowa lajay Moisés tjevele jin.

P'a wa jisas Jesucristo.

1 Ma yola jinwá nun. La p'a
wa nujus tsawil, mpes ma 'üsüs nu-
jola quinam. Ma poné tsjan t'üc'
way. Yas nam 'üsüs nusin tji'yüsa
tsjanmpes Jesucristo tepe'e cruzpo'ó.
2Napj selé nun solejé tsjanmpesDios
Cjües nujisas mo'o tjemey. Solejé
Dios Cjües nujisas mo'o tjemey, t'üc'
way Jesucristo po'o tjapja'aqué na.
Tjapja'aqué toponé na nin tepyala.
Solejé Dios Cjüesmamo'o jama gente
jisas mo'ó yupj lajay na Moisés tji-
jyü'tá. 3 Ma yola jinwá nun. Jesu-
cristo nujisastsja na, nun 'üsüs Dios
lal nu tepyala, jupj Cjües la nutjiji.
¿Tsjanmpes quina lojí Moisés tjijyü'ta
jin? ¿Ncu quina poné 'üsüs nun Dios
la nusiji, lojí na Moisés tjijyü'ta jin?
4T'üc'way Dios Cjües 'üsüs la tjiji nun
mpes. Quina ¿ncu ma nujisas jupj la
tjijá? Nun mpes nin la tjiji na, napj
selé nun solejetsja tsjay 'üsüs nin la
tjiji nun mpes. 5Dios nu tje'yaya jupj
Cjües. Nunnt'a pajal 'üsüs liji. Nin liji,
jupj p'in polel liji. ¿Ncu nujola Dios
nin liji, Moisés tjijyü'ta jin lojí mpes?
Nin tulucj. T'üc' way Jesucristo po'o
tjapja'aqué, toponé,mpesnin liji jupj.

6 Nujola tapalas Abraham po'ó.
Dios Popel vele: “Jupj tepyona Dios
lal. Mpes Dios tjevele jupj 'üsüstsja.”
7Abraham püna tüpü'ü. Gente quina
patja, Abraham popa p'iyá yupj.
Nepénowa Abraham jinwá tulucj
yupj; ma japon Abraham jinwá.
Japon Dios lal, t'üc' way Abraham
jinwá yupj. Najas nun ca jus nlayé
niná. 8 Püna Dios Popel tjevele
judiopan tulucj 'üsüs nsem Dios lal,
tjevele Dios ca nin lamijis yupj topon
na. Dios nin tjevele Abraham lal nin
la mijis jupj. Dios Popel vele jupj
tjevelá. Tjevele: “'Üsüs ca la mejay
pjü gente jis lal jipjmpes”. 9Abraham
tepyona Dios lal. Mpes Dios 'üsüs la
tjiji Abraham mpes. Nin p'iyá pjü
jis lal. Japon Dios lal, nin p'iyá liji
Dios yupj mpes. 'Üsüs liji yupj mpes,
Abraham lal la tjiji jinwá.

10 T'üc' way gente nepénowa lajay
Moisés tjijyü'ta jin p'in. Yolaninmpes

'üsüs nsem yupj Dios lal. Nin tulucj.
Dios ca jis capj ntülüs. Pjü Moisés
tjijyü'tampes, pjü ma polel nin lajay.
Mpes ca Dios jis capj ntülüs. Dios
Popel vele: “Ma lajay pjü Moisés tji-
jyü'ta mpes, Dios ca jis capj ntülüs”.
11Gente lajay na Moisés tjijyü'ta p'in,
selecj yupj ma 'üsüs Dios lal nin lajay
mpes. Dios Popel nin vele: “Gente
japon na Dios lal, 'üsüs yupj jupj lal.
Yupj ca mpatjam Dios lal.” 12Moisés
popel ma nin vele 'oyn nyuca 'ücj la
püt'üs Dios lal, jupj lal poné mpes.
Nin vele: “Niná lajay na pjü way
Moisés tjijyü'tá, 'ücj ca mpatjam Dios
lal”.

13 Ma polel lijicj pjü way Moisés
tjijyü'ta jin. Mop'in Jesucristo 'üsüs la
tjiji mpes, Dios perdonar la qjuisiji,
ne ca 'üsüs nsem cupj jupj lal lovin.
Nin mpes Dios ma ca qjuis capj
ntülüs. Jesucristo jostsja Dios ca cus
ntülüs jupj cupjmalala la tjijicj mpes.
Mpes Dios nin la tjiji. Dios Popel vele:
“Nepénowa cya'lin̈ yo po'o javalapj
mpes. Dios jis capj tyüla, ne nin lajay
yupj jis lal.” 14 Jesucristo la tjiji mpes,
quina Dios 'üsüs liji judiopan tulucj
jilal. Dios nin wola tjevele Abraham
lal 'üsüs lamijis pjü gente jis lal. Mpes
Dios qjuis tje'yaya jupj Cjües, jupj lal
tepyonecj mpes. Tjevele nin ca qjuis
ma'ayas.

Dios newa liji jupj tjeveláAbraham
lal.

15Natjampan, napj quelel velé nun
jilal tsjanmpes ca jus nlayé niná t'üc'
way. Mwalá way, gente lajay mpes
ca mvelé. Niyom mat'e yuwal yola
na yupj lajay mpes, papel japac. Pa-
pel vele 'oyn nyuca la mijicj yupj.
Locopyaya p'a ma polel vele papel
nenem malala. Locopyaya pjü ma
polel p'a casá japac papel nenem
po'ó. 16Najas nusin 'yüsa Dios tjevele
Abraham lal nin la mijis mpes. Abra-
ham ts'uyupj popa p'iyá püs naya
tüpü'ü, pjaní lal tjevele wa Dios.
Ma “nepénowa jilal”, Dios Popel vele.
“Pjaní lal”, vele. Pjaní lal p'in Dios
tjevele. Lal tjevelá Jesucristo waytsja
jupj. 17Najas nusin 'yüsa Dios tjevele

Abraham lal jupj ca la mijis mpes.
Tjevele nin la mijis tjevele mpes. Lo-
copyaya, año cuatrocientos treinta
tepyala na, Dios tjevele Moisés lal.
Tjevele tsjanniná jupj jostsja cagente
la mijicj. Newa nin, Dios ca la mijis
custjay jupj tjevele jin Abraham lal.
18 Gente ma 'üsüs nsem Dios lal, sin
nin lajay naMoisés tjijyü'ta jin. Gente
'üsüs nsem Dios lal, jupj lal japon na,
Dios nin tjevele. Abraham lal Dios
tjevele gente 'üsüs nsem jupj lal jupj
lal japon na. Tjevele ca nin la mijis.
Jupj 'üsüs, ne nin. Mpes t'üc'wayDios
ca nin la mijis, jupj tjevele mpes p'in.

19 Püs tepyala na Dios tjevele
Moisés lal tsjan jostsja judiopan
la mijicj. Jupj jostsja judiopan ca
jus nlayecj yupj lajaytsja malala,
mpes nin tjevele jupj. Dios tjevele
Moisés lal nin jostsja judiopan lajay,
ne ca perdonar lis mijis malala la
tjajay mpes. Jesucristo tjac' na, 'ücj
judiopanma nin la tjajaytsja quinam
pjü way Dios tjevele Moisés lal.
Jesucristo ne Abraham ts'uyupj popa
p'iyá püs naya tüpü'ü. Dios tjevele
'ücj lismijis pjü gente jis lal Jesucristo
mpes. Dios sin tjejyama angelpan jis
la veles Moisés lal. Tjowelepj tsjan
jostsja Dios judiopan ca la mijicj.
Mpes Moisés tjevele judiopan jilal
niná Dios jostsja ca yupj la mijicj.
Dios tjevele, judiopan mpestsja,
pülüctsja yupj. Jas tjejyama Moisés
la veles yupj jilal. 20 Dios Abraham
lal tjevele na, nin tjevele jupj mpes,
pjanitsja jupj. Mpes Dios p'iyá tjevele
Abraham lal. La p'a ma jas tjejyama
laveles jupj lal. Dios tjeveleAbraham
lal nin lamijis, tjevele jupj p'in ca nin
la mijis.

Pablo tepyaca tsjan mpes Dios jas
tjejyamaMoisés la veles judiopan jilal.

21 T'üc' way Dios tjevele Moisés
lal. Tjevele tsjan niná jupj jostsja
gente ca nin la mijicj. Newa nin,
Dios ca la mijis custjay Abraham lal
tjevele jin. Gente ma polel mpat-
jam Dios lal Moisés tjijyü'ta jin lajay
na. Mpes t'üc' way gente ma 'üsüs

nsemDios lal Moisés tjijyü'ta jin lajay
mpes. Ma polel lajay pjü way jupj
tjijyü'tá. 22Dios Popel vele pjümalala
quelel lajay. Mpes nin lajay. 'Üsüs
se palá Jesucristo mpes. Gente japon
na, Dios tjevele mpes Jesucristo po'ó,
'üsüs yupj Dios lal nin se palá, Dios
nin liji. Dios nin tjevele Abraham
lal, gente 'üsüs nsem jupj lal, jupj lal
japon na.

23 Püna Jesucristo ma tjac' custjay.
Mpes gente ma polel japontsja Dios
lal custjay Jesucristo po'ó. Salejept-
sja Moisés tjijyü'ta mpes. Mop'in
nin, yupj ma 'üsüstsja Dios lal, la tja-
jay na Moisés tjevele jin. Cawilta
mo'o jatja jinwá pátjatsja yupj. 'Üsüs
tulucj se palatsja. Locopyaya Jesu-
cristo tjac'. Dios qjuisin tji'yüsa la
tjiji cupj 'üsüs polel nsem jupj lal, py-
onecj na jupj tjevelá Jesucristo po'ó.
24Moisés tjevelempes, qjuisin tji'yüsa
tsjan más 'ücj lijicj. Jupj tjevele mpes,
lovin qjuiyólatsja Dios mpes. Más
'üsüs tepyala Jesucristo mpes. Je-
sucristo tjac' na, 'üsüs cupj Dios lal
qjuis tepyala, Jesucristo po'o tepy-
onecj mpes. 25 'Ücj polel pyonecj
quinam Dios tjevelá Jesucristo po'ó.
Moisés tjevele 'üsüs. Mop'inmás 'üsüs
tya'acj quinam. Quina Jesucristo
qjuisin 'yüsa liji. Más 'ücj nin.

26 Nun pjü way Dios ts'uyupj
quinamDios lal toponémpes. Nin nu
tepyala Jesucristo mpes. 27 Bautizar
nu tepyala. Quina nun Jesucristo
juts'a'á. Nun Jesucristo jinwá nu
tepyala. 28 Quina pjü way Jesu-
cristo juts'a'á nun, mpes pjü nin
p'iyá. Nun nepénowa judiopan. Nun
nepénowa judiopan tulucj. Nun
nepénowa esclavopan. Nunnepénowa
esclavopan tulucj. Nun nepénowa
niyom. Nun nepénowa nequem.
Quina nun pjü way nin p'iyá, nin
nu tepyala Jesucristo mpes. 29 T'üc'
way Abraham ts'uyupj popa p'iyá
püs naya tapatja newa patja. Yupj
sin popa pülücj Abraham jin tulucj
yupj. Nun p'in Abraham jinwá, nun
Jesucristo juts'a'á mpes. Mpes Dios

nin la nusiji Abraham lal tjevele ca
nin la mijis.

4
1 Newa quelel pyac napj. Quelel

nusin 'yüsa lejay, niná pyac mpes.
P'a jawas tsjicj ca nt'anques popay
juts'a'á. Tsjicj na p'in, ma t'e'enca.
T'üc' way p'a jawas popay juts'a'á ca
nt'anques jupj. Tsjicj na, esclavo
jinwá jupj. Ma polel liji jupj p'iyá
jos jin. 2 Tsjicj na, la p'a jajamapj
jupj. Jupj cant'anquesp'a jawas, niná
jajamapj wa. Popay vele tsjan jawas
'ücj nt'anques ca niná, ne jupj juts'a'á
nsem. Nin jawas 'ücj t'e'enca popay
juts'a'á.

3 Nin p'iyá cupj qjuilal. Yas nam
tsjictjacj jinwatsja cupj. Mpes es-
clavopan jinwatsja cupj. Mwalá way
qjuisin tji'yüsa Dios po'ó, ni way ni
p'in qjuisastsja. Mwalá way qjuis
tjüjütütj, ni way ni p'in la tjijicj. La
p'a wa Dios po'o ma qjuisin tji'yüsa.
4 Locopyaya, nin jawas Dios jostsja
na p'in, Jatjam jas tjejyamanosis nt'a.
Tjemya'na, yom tepyala jupj. Judío
waytsja jupj. Mpes jupj la tjiji Moisés
tjijyü'tá. 5 Jupj la tjiji mpes, Dios 'ücj
perdonar la siji gente malala nyuca
la tjajay, ne 'üsüs nsem yupj Dios lal
quinam. Nin mpes 'ücj yupj ma pjü
way lajay quinamMoisés tjijyü'ta jin.
'Ücjmalajaywa judiopan tjüjütütj jin.
Jesucristo la tjiji mpes, Dios ts'uyupj
qjuis tepyala. Dios jostsja cupj jupj
ts'uyupj ca qjuis mpalas; nin mpes
jupj Jesucristo jas tjejyamanosis nt'a.

6 Dios jos t'üc' way solejé nun jupj
ts'uyupj, nin nu tepyala. Mpes jupj
jas tjejyama jupj Cjües cupj qjuisas
mo'ó. Jupj Cjües cupj nt'a jac' jupj
Jatjam mpe. Cupj nin velecj Dios
“qjuis Papay”, Dios Cjües nin liji
mpes. 7Mpes nun esclavopan tulucj
jinwá quinam. Nun Dios ts'uyupj.
Dios la tjiji nun jupj ts'uyupj nu
tepyala, mpes jupj ca nin nu ma'ayas
niná jupj se 'aya jupj ts'uyupj pjüway
mpes.

Pablo jólatsja yupj mpes.

8 T'üc' way yas nam nun ma cus
tocon ̈có Dios. Nun jisastsja p'a wit-
jacj, Dios tulucj yupj. Nun nin la
tjüjitsja yupj jisastsja jin. Nun yupj
jis esclavopan waytsja. 9 Nin tulucj
quinam. Quina Dios so con̈có nun.
Más 'ücj velé, Dios nucopj cyon ̈ca.
Mop'inmalala nujola quinam. Quina
nun esclavopan jinwá, nin nu pyala
niswá. Gente pülücj ma jatatj Dios
Cjües. Nun nin lojí yupj lajay jinwá.
Yupj japon yupj 'üsüs Dios lal yupj
nin lajay mpes. Nin tulucj. ¿'Onin
ne nina way quelel lojí niswá? Nun
ma 'üsüs nsem Dios lal, nin lojí na.
10Nun lowú judiopan 'a si mulú nt'a
sábadona. Ne'aj lowúwa 'a nusímulú
fiesta mpes. Fiesta lajay mes pjü way
mpes. Fiesta lajay wa pjü año mpes.
P'a fiesta lajay wa yupj. Nun lovin
lowú yupj nt'a 'a si mulú na. Nujola
fiesta niná 'üsüs yupj. Nujola Dios ca
mveles nun 'üsüs, ne'aj lowú na yupj
jis fiesta nt'a. Nin tulucj. 11Napj pasal
nin nola nun mpes. Nusin tji'yüsa la
tjejay t'üc'way. Canacj quinanunma
jisas niná nusin tji'yüsa la tjejay.

12 Po le mon nun jilal nun la müjí
napj lejay jinwá. Ma la müjí ju-
diopan lajay jinwá. Nujola tapalas
judíonapj. Mop'in nun jinwá la tjejay
napj, nun ne judiopan tulucj. Nun
jilal tüpü'üs na, nun ma malala la
ntjüjí. 13Nujolapyalamwaláwayp'in
nun jiswalap'a'a tjevelé na Jesucristo
po'ó. Nun jis lal tjevelé tsjan niná Je-
sucristo 'üsüs liji gente mpes. Malala
najastsja mpes napj tüpü'üs nun ji-
lal. 14 Costa waytsja nun ntjajamá
napj, malala najastsja na. Newa nun
ma ts'u tji'inyá, napj nun jilal tüpü'üs
mpes. Nun ma nin tjajamá p'a nt'a.
'Ücj nujisastsja tjacuwis na nun nt'a.
Ángel lal wüi'iqué jinwá tjüwüi'iqué
napj lal, napj tjacuwis na. Jesucristo
lal wüi'iqué jinwá tjüwüi'iqué napj lal,
napj tjacuwis na. 15 Tüpü'üs na nun
jilal, tsjay 'ücj nujisastsja nun. ¿'Onin
ne ma nujisas napj quinam? Nun
jilal tüpü'üs na, nun 'ücj ma'ayatsja
pjü najastsja. 'Üctsja nun jilal cü'ayá

nun jis jun napj mpes. Ma polel nin
lojitsja la p'in. Napj selé niná t'üc'
way. 16 ¿Ncu quina welé napj nun jis
enemigo? ¿Ncununninwelé t'üc'way
velé mpes nun jilal?

17Nepénowane'aj po jisas nunponé
p'in yupj javelepjmpes. T'üc'wayma
quelel nucopj jap'acj. Yupj jisas nun
ma poné napj nun jis wala tjevelé.
Jisas nun lowú yupj 'a si mulú nt'a
la p'in. Yupj jilal p'in poné jisas
yupj. 18 Gente quelel nucopj jap'acj
na, 'ücj jil nun nt'a. 'Ücj nusin 'yüsa
lajay. 'Ücj jil wa nun nt'a napj pü'üs
na nun nt'a. 'Ücj wa jil nun nt'a
napj len ̈ na. Mop'in ma najas malala
javelepj. Nun jis lal tjowelepj, ma
quelel nucopj jap'actsja yupj. 19Nun
napj ts'uyupj jinwá. Pajal nola napj
nun mpes; nun ma nujola Jesucristo
jinwá,nenin. Jesucristo jinwánujola
na, ma ca nola nsem nunmpes. 20Po
quelel 'os quinam nun jilal. Nolamás
'ücj polel velé ne'aj nun jilal. Quina
ma selé tsjanmás 'ücj pyac nunmpes.

Pablo tepyaca Agar po'ó, Sara po'ó
'ots'ipj.

21 Nun sin popa pülücj nin nu-
jola más 'ücj nin lojí Moisés tepy-
aca jin. Nun jis wala quelel velé
napj, ma 'üsüs nusin tji'yüsa jupj
tepyacá. 22 Napj ca mvelé tsjan
mpes ca jus nlayé napj velé t'üc'
way. Moisés tepyaca Abraham mat'e
ts'uyuptsja jupj. Jatjam pjaní jupj
esclavo tjemya'na. Jatjam ma'ajapj
jupj jats'om tjemya'na. 23 Yuwal tu-
lucj yupj. Jatjam pjaní tjac' esclavo
mpes. Jupj tjac' pjü tsjictjacj jiquil
jinwá. Jupj jamay tsjücjüim wayt-
sja, tsjictjacj polel myá'natsja cust-
jay. Jatjam ma'ajapj tjac' Abraham
jats'om mpes. Abraham, jats'om
'ots'ipj, tsjyóncatsja yupj. Jats'om tsjicj
ma polel myá'natsja quinam. Dios
tjevelempes tepyalap'in. Dios tjevele
tsjicj nta'acj ca yupj, cocoy nsem
jupj. Mpes Abraham jats'om tje-
mya'na tsjiquis, cocoy waytsja jupj.

24 Cupj polel qjuisin 'yüsa nin
tepyala mpes. Lama Dios tjevele

tsjan la mijis gente jis lal. Nequem
nenem, yupj Dios tjevele jinwá. La
pjaní Dios tjevele joc' püné nt'a,
joc' niná Sinaí lotsja. Abraham
esclavo, jupj Dios tjevele jinwá
ne'aj. Agar lotsja Abraham esclavo.
Agar ts'uyupj esclavopan waytsja
'ots'ipj. Gente lajay na Dios Sinaí
nt'a tjevele, esclavopan jinwá yupj.
25 Agar esclavo waytsja jupj, mpes
Sinaí jinwá jupj. Sinaí joc' jupj
Arabia mo'ó. Agar Jerusalén jinwá
'ots'ipj. Judiopan Jerusalén mo'o
patja esclavopan jinwá yupj. Newa
lajayDios tjeveláSinaípo'ó. Yupjyola
yupj ma 'üsüs nsem Dios lal ma nin
lajay. Mpes lajay jupj tjevelá. 26 P'a
casá ca nsem Jerusalén seyasa. Cupj
nepé p'iyá. Cupj esclavopan tulucj.
Jerusalén niná qjuis camay jinwá.
27Dios Popel vele:
“Lovin ts'uyupj tuluctsja jipj.

Lovin vyaja tuluctsja jipj,
tsjicj lovinma tjemyanunmpes.

¡'Ücj jyas t'as quinam! ¡Yümücj tjevele
'ücj jyas mpes! Pülücj ca ts'uyupj
nsem.

Quepj p'a wa, voyum jana jupj.
Jipjmás ca pülücj popa nsem jupj
lal.”

Dios Popel nin vele.
28 Natjampan, Dios tjevele Abra-

ham lal jupj jats'om ca ma'nus tsjicj
way; cocoy nsem jupj. Isaac lot-
sja. Nun Isaac jinwá. Dios tjevele
nun Dios ts'uyupj nsem, jupj lal poné
na. Dios tjevele mpes, Abraham
jats'om tjemya'na Isaac. Nin p'iyá
nu tepyala. Dios tjevele mpes, nun
Dios ts'uyupj nu tepyala. 29 Ismael
Abraham jatjamp'awaytsja. Diosma
nin tjevele jamay cama'nus jupj. Jupj
sin nin tjemya'na jupj, pjü tsjictjacj
se jamanun jinwá. Isaac Abraham
jatjam ma'ajapj. Dios Cjües tjevele
jamay ca ma'nus jupj. Ismael po
ma jostsja Isaac, quelel malala líjitsja
jupj lal. Nin p'iyá nin pyala quinam
cupj qjuis lal. Dios Cjües mpes pyat-
jaquecj cupj; nin mpes nepénowa ma
jisas cupj. 30 ¿Ncu solejé Dios Popel
nin vele? Vele: “Jas majaman mim

jipj esclavo, jupj jatjam jas majaman
wa. Malala esclavo jatjam nt'anques
popay juts'a'á. 'Ücj jupj jats'om jatjam
nt'anques jupj juts'a'á”, Dios Popel
nin vele. 31Natjampan, quina solejé
cupj jupj jats'om jatjam jinwá. Cupj
jupj esclavo jatjam jinwá tulucj.

5
Quina cupj esclavopan tulucj

jinwá, Jesucristo la tjiji mpes.
1 Jesucristo mpes 'ücj ma lijicj pjü

wayMoisés tepyaca jin. Mpesma nin
nujola t'as quinam pjü way Moisés
tepyaca mpes. Ma la müjí niswá
esclavopan lajay jinwá. Nun quelel
lojí pjü way Moisés tepyaca jin, es-
clavopan jinwá nun.

2Napj p'iyá nin velé. Nusin tjü'üsüs
napj pyac. Nujisas ca nacj nun jis
pjoloc' tsjicj way t'asiyú jat'ǘ, Moisés
tjevele jin. Mpes ma nin poné 'üsüs
polel nsem nun Dios lal Jesucristo
la tjiji mpes p'in. Niná nin nujola,
t'üc' way ma 'üsüs nsem nun Dios
lal. 3Niná napj pyac nun mpes, t'üc'
way niná. Nun sin popé nepénowa
jisas nun jis pjoloc' tsjicj way t'asiyú
jat'ü ́. Mpes más 'ücj nin lajay pjü way
Moisés tjevelá;DiosPopel velemapjü
way lajay Moisés tjevele jin, ca Dios
jis capj ntülüs. 4Nunma jisas quinam
Jesucristo. Quelel lojí Moisés tjijyü'ta
jin. Nujisas 'üsüs nsem nun Dios lal
nin lojí mpes. Quina ma poné Dios
'üsüs la siji gente jis lal Jesucristo la
tjiji mpes la p'in.

5Nin tulucj cupjqjuis lal. Cupjpopa
pülücj pyonecj Dios lal. Dios Cjües
mpes selecj 'üsüs nsem cupj Dios lal.
Po li nucucj ca nin nsem. 6 Jesucristo
sa con̈ ca 'üsüs nsem Dios lal, Dios
lal japon mpes. Yupj quelel la sajay
la p'a. T'üc' way niyom nepenowá
yupj jis pjoloc' tsjicj way t'asiyú t'ü jis
tepyala. Mop'in yupj ma 'üsüs nsem
Dios lal nin t'ü mpes. Niyom p'a wa
yupj jis pjoloc' tsjicj way t'asiyú t'ü
tulucj. Yupj ma wa 'üsüs nsem Dios
lal jis pjoloc' ma t'ü mpes. Dios lal
japon p'in ca 'üsüs nsem yupj jupj lal.

7 'Üsüs way nusin 'yǘsatsja Jesu-
cristo po'ó. Nusin tji'yüsa t'üc' way.
Po quinamalala nujola la p'in. Quina
ma quelel lojí nusin tji'yüsa mpes.
¿Pjacj la nutjiji ne ma quelel nin lojí?
8 Dios ma nin la nutjiji. Dios la nu
t'ya la püt'üs jupj lal. 9 La p'a malala
javelepj, ne levadura liji jinwá pyala
nun nt'a. Levadura tsjicj way mpes,
pan püm pjü way t'yüna. Nin p'iyá
pyala yom pjaní p'in malala vele
mpes. Jupj nun pjü way jilal ca polel
nujus ntsawilis. 10 Newa nin, napj
selé nun ma ca mponé li tsuwile na.
Napj selé nun ca mponé napj pyon
jinwá. Qjuis Jepa Jesucristompes nin
selé. Ma selé pjacj li tsuwile cuscú.
Mop'in nin, Dios selé; Dios ca cus
ntülüs jupj.

11 Natjampan, nun solejé napj ma
velé gente 'üsüs nsemDios lal yupj jis
pjoloc' tsjicj way t'asiyú jat'ǘ na. Nin
cüvelé, judiopanmamalala la qjuijicj
napj lal. T'üc' way malala la najay.
Mpes jus nlayé niná ma velé napj.
Napj velé gente 'üsüs nsem Dios lal
Jesucristo tepe'empes cruzpo'ó. Yupj
ma japon ca nin cüpalas, ma japon
jepa cüpa'is cruz po'ó. 12 La tsuwil
nun jilal, ne po najas yupj jil; yupj
p'iyá jat'ǘ más 'ücj.

13Natjampan, Dios la nu t'ya, mpes
'ücj ma lojí pjü way Moisés tjevele
jin. T'üc' way 'ücj ma lojí pjü way
Moisés tjevele jin. Mop'in ma nujola
nsem 'ücj polel lojí nun p'iyá nujisas
jinwá. Más 'ücjnunquelel lojí nunwá.
Más 'ücj nucopj p'o'sá nunwá. 14Dios
Popel vele: “Quelel lis mijin ne'aj
patja popa p'iyá. Jipj p'iyá quelel la
'ejay jinwá, ca quelel lis mijin yupj”,
nin tjeveleMoisés. Nin lojí na, lojí pjü
way Moisés tjijyü'tá. 15Ma malala la
müjí nunwá. Mamalala tjowelé lap'a
wapo'ó. Poma ts'imi'inánunwá. Nin
lojí na, nun tsjiyó la lajan jinwá.

Pablo tepyaca Dios Cjües jos 'üsüs
lijicj.

16 Nusin tjü'üsüs napj pyac. Lovin
lamüjí Dios Cjües jos jinwá. Mpesma
ca la müjí Dios ma jisas lajay jinwá.

17Ma jisas Dios, ne yupj malala lajay.
Niná Dios Cjües po ma jos, t'üc' way.
Ma jisas Dios, ne yupj ma jisas Dios
Cjües jos jin. Ma jisas Dios, ne yupj
jisas malala. Dios Cjües jos 'üsüs way
p'in. Mpes lojí na Dios Cjües jos jin,
mapolel lojíDiosma jisas lajay jinwá.
18Lojí na Dios Cjües jos jin, ma nujola
pjü wayMoisés tepyacampes.

19Pjü salejepj 'oyn nyuca lajay Dios
ma jisas. Niyom nenem jamanun
sejats'om tulucj. Nequem nenem jil
jis vayum tulucj jilal. Más malala
quelel lajay wa nequem jilal. Más
malala quelel lajaywaniyom jilal. La
pülücj nin quelel lajay, ne nin lajay.
20Ma quelel lajay Dios. Quelel lajay
p'a dios witjacj. Yupj Dios t'üc' way
tulucj. Yupj lajay mpes lapanenpan
jis capj jap'acj. Po ma jisas gente la
p'a. La velel yupj. Jyamanan ̈ yupj.
Len ̈ way ts'a 'in, ne yümücj javelepj
yupj. Ts'isin̈ yupj. Gente ma yuwal
yola yupj lajaympes. Yupj japonyupj
p'in t'üc' way salejepj. 21 Yupj jisas
la p'a juts'a'á. 'Üsǘ myü'ün̈, se maná
yupj. Fiesta lajay yupj, se maná, ne
yümücj pjac lajay yupj. La p'a wa
malala lajayyupj. Gente lajaynayupj
jinwá,ma ca mal Dios jyü'ta nt'a. Ma
ca mal, Dios la mijis. Yas nam niná
nun jis wala tjevelé. Quina nin p'iyá
pyac nunmpes.

22 Gente lajay na Dios Cjües jos
jinwá,p'a casá lajay. Quelel la sajay la
p'a. 'Ücj jisas yupj. Ma yola pjü mpes.
Ma ts'a 'in la p'a jilal. Malala se palá
na la p'a jis lal, jis capj jap'acj. 'Üsüs
lajay la p'a mpes. Tjowelepj jinwá,
nin lajay yupj. 23Ma sa velel yupj p'a.
Ma lajay yupj p'iyá jisas jinwá; lajay
Dios jos jinwá. Ninana Dios Cjües jos
nin lajay yupj. Jepapan pjüway lovin
ma tjowelepj ninanamalala.

24 Jesucristo juts'a'á ncupj.
Tecya'lequecj jinwá qjuis tepyala
Jesucristo lal, jupj cruz po'o tepe'e
na. Mpes quina ma quelel lijicj püna
la tjijicj jin p'iyá. Püna p'in quelel la
tjijicj, malálatsja. 25 Dios Cjües mpes
quina ma quelel lijicj püna la tjijicj

jinwá. Lap'ap'inquelel lijicj quinam.
Mpesmás 'ücj lovin lamüjí Dios Cjües
jos jin. 26Ma tjowelé nun 'üsüs. Gente
ma ca jisas nsem nun, nin welé na.
Ca la mve'lecj nun jilal. Po ma la
tjajamanaqué la p'a jilal.

6
'Ücj cupj jis capj p'ya'sacj la p'a wa.

1 Natjampan, nenéyawa nun popa
pjaní ca malala la mijis ca nacj. Nun
sin popa pülücj nin lajay Dios Cjües
jos jin. Dios jos nenem cus mp'a'sacj
ne ma malala la mijis malala lijá.
'Üsüs way tjowelé, ma cus tjowe'lé
nun. Mop'in 'in tjajama nun. Ma
jomá, ca nacj nun ca malala quelel la
müjí 'ots'ipj. 2 Nun popa lal malala
pyala na, cus mp'a'sá nun. Nin lojí
na, nin lojí Jesucristo tjijyü'ta jin.
3Nepénowanoypan jin yola yupj p'iyá
ca nacj, mop'in noypan tulucj yupj.
Malala nin. T'üc' way noypan tulucj
yupj. Yus tsuwil yupj p'iyá. 4Pjü way
ne'aj, po nujola t'as nun lojí mpes.
Nin nujola t'as ncu 'ücj lojí. 'Ücj lojí,
'ücj jisas t'as lojí mpes. Mamvelé p'in
nun más 'üsüs malala lajay jilal. Más
'ücjnujola t'as ncu t'üc'waynunp'iyá
'ücj lojí. 5 Dios jos cupj pjü way nin
lijicj jupj jos jin. Nin polel lijicj jupj
jos jin, jupj nin qjuis tje'yaya mpes.
Yuwal tulucj nin lijicj. Newa nin, jupj
jos cupj pjü way nin lijicj jupj jos jin.

6 La p'a wa nusin 'yüsa liji na Dios
Popelmpes,más 'ücjnun 'oyá jupj lal.
Mpes jupj ca nta'as lo las 'ots'ipj.

7 Najas nun ca jus nlayé pjü ma
polel la tsuwil Dios lal. Dios selé
pjü lojí mpes. Malala lajay, Dios ca
jis capj ntülüs. 'Üsüs lajay, Dios ca
'üsüs lis mijis. 8 Gente yupj jisas p'in
lajay na, t'üc'way nca'lin̈ ca, ma Dios
nt'a mpatjam yupj. Gente p'in quelel
lajay, pasal malala niná. Gente lajay
na Dios Cjües jos jin, lovin mpatjam
ca Dios lal, jupj Cjües ca nin lis mijis.
9Mpesmás 'ücj lovin 'üsüs quelel lijicj
cupj. Más 'ücj lovinnin lijicj. Mpesp'a
jawas Dios tsjay 'üsüs ca la mijis cupj
mpes, nin ca mpalas. 10 Mpes 'üsüs

polel lijicj na la p'a jilal, más 'ücj nin
lijicj. 'Üsüs polel lijicj na Dios ts'uyupj
jilal, más 'ücj nin lijicj yupj jilal.

Pablo tecyawaja tepyaca.
11 Quina napj namas mpes pyac.

Letra noypan tjunucú napj nin pyac
mpes. 12 Nepénowa ne'aj nu jajütütj
niyom jat'ǘ mpes, jisas niyom jat'ǘ
jis pjoloc' tsjicj way t'asiyú. Yupj
jisas judiopan 'ücj jisas nsem yupj ji-
lal. Nin mpes nin nu jajütütj. Ma
javelepj gente 'üsüs se palá Dios lal
Jesucristo tepe'empes cruzpo'ó. Jisas
judiopan ma malala lis mijicj yupj ji-
lal,mpesmanin javelepjyupj. 13T'üc'
way nepénowa nun sin popé yupj jis
pjoloc' tsjicj way t'asiyú t'ü jis tepyala
quinam. Yupj p'iyá ma wa lajay pjü
way Moisés tjijyü'ta jin. Newa nin,
jisas nun jis pjoloc' tsjicjway jat'ü ́wa.
Nin tepyala na, ca mvelecj yupj p'iyá
'üsüs. Nun la tjüjí na yupj tjowelepj
jin, ca nin mvelecj. Mpes po ma la
tjüjí yupj javelepj jin.

14 Napj lovin ma mvelé ca napj
'üsüs way. Mop'in ca mvelé po 'üsüs
way Jesucristo tepe'e cruz po'ó, jupj
cupj qjuis JepaPüné. Jesucristo tepe'e
cruz po'ó, mpes napj ntipü'í jinwá
nosis nt'a. Nepénowa ma jisas Dios;
yupj jisas jin p'iyá po ma najas napj.
Napj najas jin p'iyá ma wa jisas yupj.
15 Niyom pülücj yupj jis pjoloc' tsjicj
way t'asiyú t'ü jis tepyala. Ma 'üsüs
yupj Dios lal nin t'ü mpes. Niyom p'a
wa pülücj yupj jis pjoloc' tsjicj way
t'asiyú t'ü tulucj, ma nin jis tepyala.
Mawa 'üsüsyupjDios lalma t'ümpes.
Mop'in gente p'a wa nasa topon Dios
lal. Gente p'a jinwá yupj quinam,
p'a casá quelel lajay quinam, Dios la
tjiji mpes. 16 Najas nijina lajay ma
nin yola pjü mpes; Dios mpes ca nin
nsem. NajasDios lovin jis capj p'ya'sa
yupj, malala se palá na. T'üc' way
nenem israelpanDios lal. Dios lis t'ya
yupj.

17 Ma quelel nola niswá nun lojí
mpes. Mpes najas nun lovin ca la
müjí Dios jos jin. T'üc' way napj
tsji' lejay Jesucristo mpes. T'üc' way

t'yancanan ̈ la tjajay napj mp'üy po'ó,
mpes solejé napj tsji' lejay Jesucristo
mpes.

18 Natjampan, najas Jesucristo
lovin 'üsüs way liji nun mpes. Jupj
cupj qjuis Jepa Püné. Najas nin ca
mpalas. Amén.

Pablo papel tepyaca
Efesomo'o tapatja

mpes
1Napj Pablo. Apóstolnapj. Dios nin

tjejyama la veles jupj mpes. Jos Je-
sucristo po'o velé. Nun Dios ts'uyupj,
ne'aj potjaqué Efeso po'ó. Nun so
con ̈có Jesucristo, ne nin lojí jupj jos
jin. Quina ca mpac nun mpes. 2Dios
cupj qjuis Papay. Jesucristo cupj
qjuis JepaPüné. Najasyupjpajal 'üsüs
lajay nunmpes. Najasmanujola nun
pjümpes, nin la nusejay.

Dios 'üsüs laqjuisijimpes, lovinmás
'üsüs qjuiyola Dios jos jinwá.

3 Najas 'üsüs velecj Dios po'ó.
Jupj Jesucristo Dios. Jupj Jesucristo
Popay. Jesucristo cupj qjuis Jepa
Püné. Cupj se con ̈cocj Jesucristo,
mpes Dios 'üsüs la tjiji cupj mpes.
Mpes ca 'ücj polel qjuiyola nsemDios
jos jinwá. Ca 'ücj nlaca Dios pü'ü nt'a.
4Nosis cjuwatsja na, Dios la qjuis t'ya.
La qjuis t'ya Jesucristo mpes. Mpes
cupjDios juts'a'á. Jupj velemamalala
ncupj. Dios quelel la qjuis tjiji, 5mpes
cupj Dios ts'uyupj qjuis tepyala, jupj
la tjiji. Nin la tjiji nosis cjuwatsja na.
Nin la tjiji Jesucristompes. Ninquelel
la tjíjitsja, ne nin.

6Dios pajal 'üsüs la qjuis tjiji, mpes
más 'ücj 'üsüs velecj jupj po'ó. Jupj la
tjiji po 'üsüs. Pajal quelel líjitsja niná
cupj mpes, ne nin la tjiji. Nin la tjiji
Jesucristo la tjiji mpes. Dios pasal
quelel liji jupj. 7 Jesucristo 'os mpes,
lovin ca 'üsüs nsem cupj Dios lal. Je-
sucristo 'os mpes, Dios perdonar la
qjuisiji malala la tjijicj. Dios pasal
'üsüs la tjiji cupj mpes jupj quelel la
qjuisiji mpes.

8 P'a casá 'üsüs la tjiji wa. Pülücj
qjuisin tji'yüsa, Dios la qjuis tjiji.
Mpes lovin selecj tsjanmás 'üsüsway
la mijicj. 9Qjuisin tji'yüsa la qjuis tjiji
wa tsjan ca la mijis jupj p'a jawasa.
Yas nam pjü ma salejeptsja niná.

Mop'in jupj jostsja cupj nin selecj. Ni-
nana Dios quelel liji, nin la mijis ca
Jesucristo mpes. 10Dios ca ncawajas
lamijis jupj jos jin, pjü nin tepyala na
jupj jos jin. Dios ca la mijis Jesucristo
ca pjü müjü'tüs. Jesucristo ca Jepa
nsem pjü jilal nosis nt'a, Jepa nsem
wa pjü jilal tsjun po'ó, jay la p'a'á nt'a
'ots'ipj.

11 Dios la tjiji cupj jupj gente
quinam Jesucristo mpes. Nin la tjiji
nosis cjuwatsja na, nin quelel líjitsja
mpes. Dios tjevele jupj jos ca nin
mpalas. Pjü nin tjevele, nin liji ca
nin mpalas. 12 Dios jostsja ca cupj
mvelecj püné way jupj, mpes nin la
qjuis tjiji. Cupj mwalá way tepyonecj
ca 'üsüsqjuismpalas Jesucristompes.

13 Nin wa nun jilal. Toponé wa.
La p'a t'üc' way nun jis wala tjow-
elepj. Tjowelepj pasal 'üsüs. Tjow-
elepjmpes, nusin tji'yüsa 'onin ne 'ücj
mpatjaqué Dios lal. T'üc' way Jesu-
cristo po'o toponé. Mpes nun Dios
juts'a'á nu tepyala, nin la tjiji jupj.
Jupj tjevele ca jis ma'ayas jupj Cjües
Jesucristo lal japon jis lal. Jupj nin la
tjiji nun mpes, mpes solejé t'üc' way
nun Dios juts'a'á. 14 Dios tjevele nin
ca lamijis jupj gentempes. Selecj t'üc'
way Dios ca nin la mijis, jupj Cjües
tya'acj mpes. Nin mpes selecj jupj ca
perdonar la qjuis mijis, ne ca lovin
'üsüs nsem cupj jupj lal. Cupj jupj
juts'a'á. Mpes más 'ücj velecj pasal
püné way Dios.

Pablo tjevele Dios lal Efeso mo'o
patjampes.

15-16Dios 'üsüs la nutjiji mpes, lovin
wüi'is Dios lal nun mpes. Napj nin
tji'yüsa nun po poné Jesucristo lal.
Nin tji'yüsa pasal quelel la sojí Dios
ts'uyupj pjü way. Napj velé Dios lal
nun mpes. 17 Napj le mon Dios lal
jupj ca nusin mü'üsüs la mijis. Mpes
lovin ca jus nlayé tsjan jos jupj canun
la müjí. Le mon Dios lal, más pülücj
nusin 'yüsa liji. Mpes más pülücj
ca nusin mü'üsüs Dios po'ó. Dios
cupj qjuis Papay, pasal 'üsüs way,
pasal püné way jupj. Jupj Jesucristo

Dios. Jesucristo cupj qjuis Jepa Püné.
18 Napj le mon Dios lal nun ca 'üsüs
nusin mü'üsüs jupj jos jinwá. Jupj
la nu t'ya, nucopj tjep'ya'sa toponé,
mpes nun jupj ts'uyupj quinam. Nin
mpes pasal 'üsüs ca nu mpalas. Na-
jas nun ca jus nlayé tsjan niná jupj
ca la mijis nun mpes. Ca jus nlayé
pasal 'üsüs ca la mijis nunmpes. Jupj
tjevele nin ca la mijis jupj ts'uyupj
mpes. Jupj pajal pülücj se 'aya, pajal
'üsüs se 'aya jupj. 19 Ca jus nlayé
Dios pjü 'ücj liji cupj mpes, pajal 'üsüs
liji jupj. Pasal püné jupj pjü jis lal.
Nin liji pjü way cupj mpes, Jesucristo
lal pyonecj mpes. Pajal qjuis capj
p'ya'sa jupj. T'üc'wayDiospasalpüné
way jupj, 'ücj pjü lo jütütj. 20 Solejé
pasal 'üsüsway la tjiji Dios Jesucristo
mpes. Jesucristo tepe'e na, Dios jas
tjijyünsa jupj, tüpü'ü niswá. Dios
tjevele 'ücj Jesucristo ma'ajam jupj
pjwel li'inyampe tsjun po'ó,mpes se-
lecj Jesucristo pajal püné way. 21Nin
mpes pajal püné Jesucristo pjü jis
lal. Más püné jupj pjü jepapan jis lal
tsjun po'ó, más püné jupj jay la p'a'a
nt'a jajütütj jis lal 'ots'ipj, nosis nt'a
jajütütj jis lal 'ots'ipj. Más püné jupj
pjü noypan jis lal, pjü jepapan jis lal
wa. Len̈ p'a más püné. Nin quinam.
Lovin ca nin nsem. 22 Jesucristo
jyü'ta pjü jilal. Nin polel liji, Dios
la tjiji. Jesucristo Jepa Dios ts'uyupj
jilal; nin tepyala, Dios la tjiji mpes.
23 Jesucristo pü'ü Dios ts'uyupj jisas
mo'ó, si jütüta yupj; mpes Jesucristo
jüp'üy jinwá yupj. Jesucristo jun ta'á
pü'ü lovin. Jyü'ta pjü jilal.

2
Tecya'lin̈ jinwatsja cupj yas nam.

Nin tulucj quinam Jesucristompes.
1Dios la tjiji nun campatjaqué jupj

lal. Püna nin tuluctsja nun. Yas nam
nun ma la tjüjí Dios jostsja jin. Pasal
malala la tjüjí. Nun ma nujisastsja
Dios, mpes taca'liqué jinwatsja nun
jupj lal. 2 Pasal malala la tjüjí püna
p'in, nosis casá patja lajay jinwá. Nin
la tjüjí diablo tjijyü'ta jin. Diablo

jyü'tamalalapan jay lap'a'á. Jyü'tawa
gentas, yupj ne ma quelel lajay Dios
vele jin. 3 T'üc' way yupj jin p'iyá la
tjijicj pjü way cupj. Cupj qjuisastsja,
nin la tjijicj. Ma la tjijicj Dios jostsja
jin. Gente quelel lajay, pasal malala.
Lovin nin la tjijicj wa cupj. Dios ca
jis capj ntülüs ninana lajay. Yupj
jin p'iyatsja cupj; gente wa cupj, ma
qjuisastsja Dios custjay. Mpes malala
watsja ncupj Dios lal.

4Dios pasal quelel la qjuisiji, mpes
po quelel qjuis capj p'yá'satsja. 5Dios
vele tecya'lequecj jinwatsja cupj; ma
qjuisastsja Dios, ne nin. Ma la tjijicj
Dios jostsja jin. Nin tulucj quinam.
Quina qjuisas Dios. Qjuisas pjü way
jupj velá. Dios la tjiji cupj lovin ca
mpatjaquecj. Jesucristo jas tjijyünsa,
tüpü'ü niswá, mpes nin la qjuis tjiji
Dios. Dios quelel la nutjiji, mpes ca
mpatjaqué jupj lal. 6 Tecya'lequecj
na, ca qjuisin müjünsücj la püt'üs
niswá, Dios nin la tjiji. Jesucristo
jas tjijyünsa, tüpü'ü niswá, mpes nin
la tjiji Dios cupj mpes. Dios nin la
tjiji cupj ca mpatjaquecj Jesucristo
lal tsjun po'ó. Nin la tjiji Jesucristo
se con̈cocj mpes. 7 Dios pasal 'üsüs
la qjuis tjiji Jesucristo mpes. Dios
pjü seyasa liji na, jupj jos pjü ca jus
nlayecj jupj pajal quelel la qjuis tjiji;
nin mpes nin la tjiji jupj.

8 Dios 'üsüs liji nun mpes, jupj
quelel la nusiji mpes; nin mpes ca
mpatjaqué Dios lal. Jesucristo po'o
toponé, mpes nin la nusiji jupj. Nun
p'iyá la tjüjí mpes nin liji tulucj. Nin
la nusiji, jupj jos mpes p'in. 9 Ma
nun p'iyá la tjüjí mpes ca mpatjaqué
lovin Dios lal. Mpes ma polel welé
nun p'iyá la tjüjí mpes ca nin nsem.
10Dios la tjiji mpes nin qjuis tepyala.
Jupj la qjuis tjiji p'a casá lijicj quinam.
Cupj se con̈cocj Jesucristo, mpes nin
lijicj quinam. Dios jostsja cupj 'üsüs la
mijicj la p'a mpes, ne nin la qjuis tjiji
jupj. Püna Dios tjevele nin jostsja ca
cupj la mijicj.

Judiopan nin p'iyá quinam ju-
diopan tulucj jilal.

11 Nujola t'as nun judiopan tulucj.
Nun popay, nun sejamay wa, ju-
diopan tulucj yupj, mpes nin. Ju-
diopan javelepj na nun po'ó, javelepj
nun Dios gente tulucj. Javelepj na
yupj p'iyá po'ó, javelepj yupj Dios
gente. Yupj jat'ü ́ niyom jis pjoloc'
tsjicj way t'asiyú, judiopan püna la
tjajay jinwá, mpes javelepj yupj ne
Dios gente. Nin la tjajay Dios tjevele
mpes. Mop'innin, yupjmaDiosgente
se palá, jis pjoloc' jat'ǘ mpes la p'in.
12Nun judiopan tulucj,mpesyasnam
ma lu nucutsja Yom pjaní ncuwim
nucopj lo p'acj. Najas nin nujola
pyala nun. Dios lis t'ya judiopan. Jupj
tjevele nin la mijis yupj mpes. Niná
ma nun jilal tjevele Dios. Nosis nt'a
potjaqué, newama solejetsja tsjan ca
nu mpalas, taca'liqué na. Dios ma
nucopj cyón̈catsja. 13Nuncampaway
tapatjaqué Dios pü'ü mpe. Quina
nun so con̈có Jesucristo. Mpes ne'aj
way p'in Dios pü'ü mpe potjaqué
quinam. Jesucristo 'os mpes, nun
potjaqué quinam ne'aj way p'in Dios
pü'ümpe.

14 Judiopan tulucj pülücj jisas Jesu-
cristo quinam. Yupj jilal judiopan
'üsüs quinam. Judiopan pülücj jisas
wa Jesucristo quinam. Yupj jilal
judiopan tulucj 'üsüs quinam. Ju-
diopanninp'iyáquinam judiopan tu-
lucj jilal Jesucristo mpes. Jesucristo
mpes, yuwal yola quinam. 15 Quina
'ücj judiopanma lajaypjüwayMoisés
tjijyü'ta jin püná, mpes nin tepyala.
'Ücj ma nin lajay, Jesucristo cruz
po'o tepe'e mpes. Mpes pjü way Je-
sucristo jisas, pjü nenem nin p'iyá
se palá. Nepénowa judiopan wayt-
sja yupj. Nepénowa judiopan tu-
luctsja yupj. Nin tulucj quinam.
Pjü nenem Dios gente quinam. Pjü
yuwal nin yola quinam, nin pyala.
16 Jesucristo tepe'e cruz po'ó, mpes
quina judiopan tulucj nenemma ts'a
'in judiopan jilal. Judiopan nenem
ma wa ts'a 'in yupj judiopan tulucj
jilal. Nin p'iyá yupj, Dios lis tjiji.
Jesucristo tepe'e cruz po'ó, mpes pjü

nenemDios jomicapan quinam, Dios
la tjiji.

17 Jesucristo jos pjü ma ts'a 'in
p'a jilal. Jupj tjac', tjevele tsjan
más 'ücj la mijicj cupj, ne ma ts'i
mi'inacj mpalas. Jis walap'a'a
tjevele judiopan tulucj jilal, yupj ne
campa tapátjatsja Dios pü'ü mpe. Jis
walap'a'a tjevele wa judiopan jilal,
yupj ne Dios pü'ü mpe ne'aj p'in
tapátjatsja. 18 Jesucristo la tjiji mpes,
judiopan pjü, judiopan tulucj wa pjü,
'ücj polel javelepj qjuis Papay lal, ne
pjoca jupj. Dios Cjües já'asa judiopan
jisas mo'ó, já'asa wa judiopan tulucj
jisas mo'ó, mpes nin polel lajay yupj
pjü.

19 Nun judiopan tulucj. Nun Dios
juts'a'á tuluctsja yas nam. Quina nun
Dios juts'a'á, Dios ts'uyupj way nun,
la p'a jinwá. Campatjaqué jupj lal.

20 Judiopan Dios ts'uyupj yupj,
mwalá way nin jis tepyala. Yupj Dios
wo jinwá Dios lal. Apostolpan tjow-
elepj, profetapan tjowelepj wa, 'amá
yumal jinwá niná, wosis la jünsüs.
Woton̈ca 'amáyumalmo'ó. Judiopan
Dios ts'uyupj jis tepyala, toponmpes.
Topon apostolpan tjowelepj, topon
profetapan tjowelepjwa. Yupj ne nin
tjowelepj Dios tjevelá. Jesucristo pe
tsjomis jinwá. Pe wosis pe tsjomis
casá ton̈ca. 21 Jupj wo 'ücj ton ̈ca
tsjomis mpes. Dios ts'uyupj patja
Jesucristo mpes. Dios ts'uyupj Dios
wo yupj, yupj qjuis Jepa Jesucristo
juts'a'á mpes. Lovin más pülücj Dios
ts'uyupj se palá yupj, Jesucristo nin
liji. 22 Nun Dios ts'uyupj nu tepyala
wa, Jesucristo la tjijimpes. Mpesnun,
pjü Dios ts'uyupj jilal, Dios wo nun.
Ne'aj pü'ü Dios Cjües.

3
Pablo Dios mpes tjevele judiopan

tulucj jilal.
1 Nin mpes napj Dios lal velé nun

mpes. Napj cawilta mo'o 'os, Jesu-
cristo mpes tsji' lejay ne. Cawilta
mo'o 'os, napj tjevelé mpes judiopan
tulucj jilal. Nun p'in judiopan tulucj.

2 Napj pyon nun jus nlayé Dios nin
tjejyama nin la veles nun jilal. Dios
nin tjejyama 'üsüs nu lo pal. 3 Dios
nin tji'yüsa la tjiji tsjan quelel líjitsja
jupj. Yasnampjümasalejeptsjaniná.
Quina tsjicj way tepyac niná po'ó.
4Mo'o welé na napj tepyac, ca nusin
mü'üsüs napj nin tji'yüsa jinwá. Napj
nin tji'yüsa tsjan niná Dios gente jis
lal la siji. Jesucristo la tjiji mpes, nin
liji niná. 5 Püna Dios ma sin tji'yüsa
la tjiji pjü jilal tsjan niná jupj quelel
líjitsja. Quina Dios Cjües sin tji'yüsa la
tjiji jupj apostolpan, jupj profetapan
'ots'ipj. Yupj ne jupj juts'a'á.

6Quina campac tsjan niná Dios sin
tji'yüsa la tjiji. Judiopan pülücj topon
quinam Jesucristo lal. Judiopan tu-
lucj pülücj topon wa. Dios 'üsüs jis
ma'ayas ca judiopan jilal yupj topon
na. Nin p'iyá ca jis ma'ayas wa ju-
diopan tulucj jilal. Judiopan nenem
Dios ts'uyupj jis tepyala. Judiopan tu-
lucj Dios ts'uyupj jis tepyala wa yupj
topon na. Yuwal yupj. Dios tjevele ca
'üsüs la mijis judiopan jilal Jesucristo
mpes. Nin p'iyá ca la mijis judiopan
tulucj jilal. 7 Niná Dios sin tji'yüsa
la tjiji apostolpan, profetapan 'ots'ipj.
Dios nin tjejyama niná la veles p'a
jilal. 'Üsüs la tjiji napj lal. Napj la
tjejay mpes tulucj nin tjejyama. Napj
nin polel lejay jupj jos jin, jupj nin la
niji mpes. Pasal püné way jupj.

8 Napj más tsjicj pjü Dios ts'uyupj
jilal; mop'in nin, Dios nin tjejyama
la veles judiopan tulucj jis walap'a'á,
jupj p'iyá jostsja mpes. Nin tjejyama
jis lal la veles Jesucristo po'ó. Pasal
'üsüs way liji Jesucristo yupj mpes,
jupj jisas na. 9 Dios quina quelel
liji, jostsja niná sin 'yüsa lejay napj
pjü gente jis lal. Dios quina quelel
liji, lovin ma sin tji'yüsa la tjiji yas
nam. Dios pjü la tjiji, mpes jatja yupj.
10Dios pü'ü nt'a, angelpan jatja ne'aj,
jajütütj yupj. Angelpan p'a wa jatja
ne'aj, noypan yupj. Yupj pjü way tsji'
lajay Dios mpes. Dios jos yupj januc
jupj pajal 'üsüs liji jupj ts'uyupj jilal.
Jupj angelpan sin 'yüsa liji jupj selé ts-

jan más 'üsüs la mijis. Jupj selé mpes
pajal 'üsüs liji jupj lovin. 11 Püna, pjü
cjuwatsja na, Dios quelel líjitsja niná.
Quina nin liji, ne nin pyala jupj jos
jin, jupj la tjiji mpes Jesucristo lal.
Jesucristo cupj qjuis Jepa Püné. 12 'Ücj
velecj Dios lal, Jesucristo lal pyonecj
mpes. Ma lecj meyacj nin velecj. Se-
lecj ca mpjacam jupj. 13Mpes po na-
jas nun ma 'aplijila nu pyala, cawilta
mo'o 'os mpes. Cawilta mo'o 'os, nun
jis wala tjevelé mpes Jesucristo po'ó.
'Üsüsnupyala, cawiltamo'o 'osmpes.

Jesucristo pasal quelel la qjuisiji.
14 Ntic' jin jünsüs, velé qjuis Papay

lal nun mpes. Ntic' jin jünsüs, jupj
püné mpes. 15 Pjü Dios ts'uyupj Dios
pü'ü nt'a, nosis nt'a 'ots'ipj, yupj jis
pülücpan pjü. Nin jis tepyala qjuis
Papay Dios mpes. 16 Dios tsjay 'üsüs
polel la qjuisiji. Napj le mon jupj lal,
ca jupj po'o nujola nsem lovin. Napj
le mon jupj Cjües ca nucopj mp'a'sas,
mpes nun ca 'ücj nusin la 'üsüs Dios
po'ó. 17 Le mon Dios lal, Jesucristo
lovin ca ma'ajam nujisas mo'ó, jupj
lal poné mpes. Mpes nun pajal 'üsüs
ca quelel lis mijicj la p'a lovin. 18 Le
mon Dios lal, nun ca polel nusin
mü'üsüs Jesucristo pasal quelel la
qjuisiji. Le mon Dios lal jupj ts'uyupj
pjü way ca 'ücj sin mü'üsüs niná.
19 Costa way qjuisin 'yüsa Jesucristo
pasal quelel la qjuisiji. Ma polel nin
qjuisin 'yüsa cusapj. Ninmpes lemon
Dios lal nun ca jus nlayé Jesucristo
pasalquelel laqjuisiji. Niná solejéna,
ca nujola nsem Dios jos jinwá, nin ca
numpalas.

20 Más 'ücj 'üsüs way velecj Dios
po'ó. Le monacj Dios lal; newa
nin, jupj más 'üsüs polel liji cupj le
monacj lal. Más 'üsüs polel liji cupj
qjuiyola lal. Nin polel liji, jupj ts-
jay püné mpes. Tsjay pülücj way
liji cupj mpes. Nin liji, jupj püné
mpes. 21 Dios ts'uyupj sa con̈ Jesu-
cristo; más 'ücj pjü way nenem lovin
tsjay 'üsüs javelepj Dios po'ó. Más 'ücj
nin javelepj lovin. Najas nin pyala.

4
Dios ts'uyupj pjü way jis pülücpan

yupj.
1Qjuis Jepa Jesucristo mpes tsji' le-

jay mpes qui'á 'os cawilta mo'ó. Nun
Dios juts'a'á, nin nu tepyala. Mpes
najas nin la müjí jupj jos jin. Dios
jostsja nin lojí, la nu t'ya na. Jos nin
lojí custjay. 2 Ma noypan jin nujola
t'as nun p'iyá. Ma lo velelé p'a jilal.
Ma ts'u tji'inyá yupj jilal. Nenéyawa
ma nujisas nsem la p'a lajay. Po
ma nujola t'as. Lovin nin quelel lis
müjí yupj. 3 Yuwal nujola t'as lovin,
pjü way nun. Nin mpalas ca, nin
lojí na Dios Cjües jos jin. Nin lojí
na, ma la mve'lé ca nunwá. 4 Cupj
Dios ts'uyupj. Cupj pjü way qjuis
pülücpan. Dios Cjües pjaní p'in, pjü
qjuisas mo'o pü'ü jupj. Nun Dios
ts'uyupj nu tepyala pjü way, Dios la
nu t'yampes. Jupj nin tjevele pjüway
cupj ca nlaca jupj pü'ü nt'a. 5 Cupj
qjuis JepaPüné pjaní p'in. Pjanímpes
p'in gente 'üsüs se palá yupj Dios lal.
Jesucristo lal japon na, 'üsüs nsem
yupj Dios lal. Dios ts'uyupj pjü way
bautizar se palá Jesucristo lal japon
na. Jisas nin se palá, jisas pjü way sin
'yüsa quinam yupj sa con̈ Dios. 6Dios
pjaní p'in. Jupj cupj qjuis Papay. Pjü
cupj jupj ts'uyupj. Jupj si jütüta pjü
way. Jun ta'á wine. Wama jama pjü
waymo'ó.

7 Jesucristo pasal 'üsüs la qjuis tjiji
pjüwaycupjmpes. Mpespjü cupjnin
polel lijicj jupj jos jin. Ninápolel lijicj,
niná qjuesé 'aya mpes. Ma yuwal
lijicj; jupj jos jin lijicj p'in. 8DiosPopel
vele:
“Tsjun casapa tjemey na,

ntjüi'le jilal tjemyana jupj.
Jis tje'yaya gente polel tsji' lajay Dios

mpes.
Niná polel lajay, nin jis tje'yaya.”

Dios Popel nin vele. 9 Dios tjevele
Jesucristo viyá tjemey. Mpes se-
lecj mwalá way la palá tjac'. Selecj
tjuwine nosis nt'a. Dios tjevele viyá
tjemey, mpes selecj nosis mpe tje-
mey. 10Palá tjac' nosis nt'a. Jupj p'iyá

viyá tjemey tsjuncasapant'a. Tjemey
Jepa Püné la 'osos, pjü si jütütampes.

11Ninana cupj polel lijicj, jupj qjuis
tje'yaya niná. Nepénowa 'ücj polel jil
Dios mpes, la veles Jesucristo po'ó.
Nin polel lajay, Dios jis tje'yayampes.
Apostolpan yupj. P'a wa 'ücj polel
javelepj p'a jilal Dios tjevelá mpes.
Nin polel lajay, Dios jis tje'yayampes.
Profetapan yupj. P'a wa 'ücj polel
jil p'a nt'a, sin 'yüsa lajay Jesucristo
po'ó. Nin polel lajay wa, Dios jis
tje'yaya mpes. P'a wa lajay mpes,
Dios ts'uyupj más 'üsüs sa con ̈ Dios.
Nin polel lajay, Dios jis tje'yayampes.
Dios ts'uyupj sin 'yüsa lajay. 12 Dios
jostsja jupj ts'uyupj más 'üsüs polel
tsji' lajay jupjmpes, ne nin jis tje'yaya
yupj 'ücj nin lajay. Nin lajay mpes
Dios ts'uyupj pjü way más 'üsüs ca
cus ncon̈cocj Dios. 13 Pjü cupj nin
p'iyácamponecjDios Jatjampo'ó,nin
ca mpalas. Pjü cupj nin p'iyá ca jus
nlayecjDios Jatjammpes. Caqjuiyola
nsemDios jos jinwá. Ca qjuisas nsem
Dios, Jesucristo jostsja jinwá jupj
Popay Dios. 14Mpes ma ca mponecj
la tsuwilpan javelepj. Pülücj lyawun̈
la tsuwil. Pülücj mpes sin 'yüsa la
sajay. Nepénowa t'üc' way tulucj yola
yupj quinam, la tsuwilpan javelepj
topon mpes. La tsuwilpan nenem
pasal yola tsjan más 'ücj javelepj; po
jisas gente mponecj ca yupj javelepj
mpes. Tsjictjacj len ̈ way japon yupj
javelepj. Mop'in cupj ma ca tsjictjacj
jinwá nsem. Ma ca mponecj cupj la
tsuwilpan jilal. 15 Dios jos t'üc' way
velecj. Nin velecj na p'a jilal, Dios
jos quelel la sijicj yupj. Dios jos cupj
ca nin p'iyá qjuiyola Jesucristo jola
jinwá. Jupj jos ca nin qjuis mpalas
cupj. Jesucristo jyü'ta, mpes jüp'üy
jay pjucj jinwá. 16 Cupj Jesucristo
jüp'üy jinwá, jupj qjuisí jütüta mpes.
Jüp'üy jas tüpwes 'a mulú; pjü way
cupj jupj jüp'üy pjaní jinwá. Newa
nin, Dios ts'uyupj jüp'üy pjaní yupj.
Jüp'üy jas tüpwes 'üsüs na, yupj nin
lajay jay pjucj jyü'ta jin. Mpes jüp'üy
'ücj t'yüna. Jüp'üy jas tüpwesnin liji jay

pjucj jos jin. Nin p'iyá, Dios ts'uyupj
lajay na Jesucristo jyü'ta jin, ca yola
nsem Jesucristo jos jinwá. Pajal ca
quelel lismijicj Dios ts'uyupj pjüway.

Dios jos jupj ts'uyupj nin lajay, nin
p'iyá lamüjí.

17 Mpes nun jis wala velé, po ma
malala la müjí niswá, Dios ma jisas
jinwá. Malala yola yupj. Ma 'üsüs se
palá, malala yola mpes. Qjuis Jepa
Jesucristo jos napj nun jis wala velé
niná. 18 Yupj ma sin 'yüsa Dios po'ó.
Dios lal ca mpatjam tulucj. T'üc'way
ma sin tji'yüsa, mpes nin. Yupj p'iyá
ma quelel sin 'yüsa. 19 Ma se mayca
yupj lajay mpes. Yupj sin nin lajay
yupj jisas jin. Pjü malala, pjü quelel
lajay. Lovin quelel malala nyuca la-
jay yupj.

20 Jesucristo po'o nusin tji'yüsa na,
nusin tji'yüsa jupj jos ma lojí yupj
lajay jinwá. 21 Nun tjapja'aqué Je-
sucristo po'ó. Nun jisastsja Jesu-
cristo. T'üc' way nusin tji'yǘsatsja
Jesucristo po'ó. Jesucristo t'üc' way
tjevele. 22 Nun Jesucristo ma nu-
jisastsja na p'in, lovin malala quelel
la tjüjitsja. Nin la tjüjí nun jisastsja
mpes. Nujólatsja 'ücjnujisas nsemnin
la tjüjí mpes. Nin tulucj. Malala nu
pyálatsja nin la tjüjitsjampes. Ninana
ma la müjí niswá. 23 La p'a mpes nin
nujola t'as quinam. Dios jos p'in, nin
p'iyá nujola t'as nun. 24Quinanujisas
Jesucristo. Mpes Dios ts'uyupj quelel
lajay, nin p'iyá la müjí. Yupj quelel
'üsüs lajay, Dios sin tji'yüsa lis tjiji
mpes. Mpes 'üsüs ca la mijicj, Dios
jinwá. Mamalala quelel la mijicj.

25 Lovin ma la ntsawilí niswá.
Nun sejatjampan pjü way Jesucristo
juts'a'á, mpes lovin t'üc' way tjowelé
yupj jilal. Cupj 'a mulú, jüp'üy pjaní
jinwá ncupj. 26 “Nenéyawa ca ts'i
mi'iná nun. Nin tepyala na, ma
malala la tjüjí.” Len ̈ way nu tjü'ü'süs
la müjí, ts'u 'inyá mpes. Malala way
ts'u 'inyá custjay quelel t'yaja na.
27Ts'u 'inyá na, nun camalala lamüjí
ca nacj diablo jos jin. Mpes len̈ way
nu tjü'ü'süs la müjí, ts'u 'inyá na.

28 Nepénowa tepequen ̈tsja. Po ma
mpe'qué quinampa. Más 'ücj tsji' lojí.
Mpes ca nta'á nujisas mpes. Ca 'ücj
polel ma'ayá wa cjuwá jilal. 29 Po ma
malala tjowelé p'a jilal. P'a jilal welé
na, 'üsüs tjowelé yupj jilal. Mpes 'ücj
jisas ca jis mpalas. Nenéyawa gente
'aplijila jatja, jisas 'üsüs mvelecj yupj
jilal. Nin lijicj na, 'üsüs se palá, velecj
mpes.

30Ma la müjí ne Dios Cjües 'aplijila
mpalas. Dios nu tje'yaya jupj Cjües.
Jupj Cjües nujosmo'o pü'ümpes, nun
solejé nun Dios juts'a'á. Solejé nun
'üsüs quinam Dios lal, jupj perdonar
la nutjiji mpes. Nin mpes p'a jyawca
na campatjaqué jupj lal.

31Ma malala nujola t'as nun sejat-
jampan sin po'ó, yupj la tjajay mpes
nun jilal. Poma ts'u tji'inyá yupj jilal.
Ma jilal la tjowe'lé nun. Ma la ntsaw-
ilí la p'a la tjajay mpes. Ma nujisas
t'as malala se palá yupj. 32 'Üsüs la
tjüjí nun sejatjampan mpes. Malala
se palá na, nujola t'as yupj mpes.
Jesucristo mpes, Dios perdonar la
nutjiji malala nyuca la tjüjí. Nin p'iyá
perdonar lis müjí nun sejatjampan
malala nyuca la nutjajaympes.

5
Jesucristo tjevelá jaw jinwá, jupj

t'üc'way tjevelempes.
1 Dios quelel la nusiji. Nun jupj

ts'uyupj. Mpes más 'ücj Dios jinwá la
müjí nun. 2 Más 'ücj lovin quelel lis
müjí lap'a, Jesucristoquelel laqjuisiji
jinwá. Jupj tje'yaya jupj p'iyá Dios
lal. Jupj jostsja cupj 'üsüs nsem Dios
lal, mpes 'üctsja jupj lal la p'a tjü'ünan
jupj. Tsjay 'ücj jos Dios Jesucristo la
tjiji mpes.

3 Cupj Dios ts'uyupj. Dios jos yom
ma mya'na jats'om tulucj. Dios jos
quepjma jama voyum tulucj lal. Dios
jos ma lojí niná, mpes ma ca nin la
müjí. Ma nujisas t'as la p'a jatatj.
Ma nin mvelé ninana mpes. Nin
welé, nin p'iyá ca quelel la müjí ca
nacj. Pjü way nun lovin la müjí Dios
tjevelá. 4 Ma lapj way mvelé yom

ne'aj mya'na jupj jats'om. Ma mvelé
nun ma yola jinwá. Ma lapj way
mvelé, la p'a jus lo wic'. Dios ts'uyupj
nin javelepj na, pasal malala Dios
lal. Más 'ücj cupj wi'iquecj Dios lal,
jupj la tjiji mpes cupj qjuilal. 5 T'üc'
way niyom nepenowá jamanun se-
jats'om tulucj. T'üc' way nequem
pje'á lyawun ̈ jis vayum tulucj jilal.
T'üc'way gente lyawun̈ma lajay Dios
jos jinwá. T'üc' way gente lyawun ̈,
jisas p'a gente jatatj. Po jisas p'a
yuts'a'á; yola niná más 'üsüs Dios lal.
Pjü nenemma campatjam Jesucristo
jyü'ta nt'a, jupj Popay Dios jyü'ta nt'a
wa. Yupj ma la mijicj malala lajay
mpatjamne'aj. Niná po najas nun jus
nlayé ca.

6Napj nun jis wala tjevelé Dios jos
ma lijicj mpes. Nepénowa ca mvelecj
'ücj nin lojí. La tsuwil yupj. Jisas
nun camponé yupj jis lal. T'üc' tulucj
javelepj. Ma mponé nun. Yupj lajay
mpes, p'a jawasDios ca jis capjntülüs.
Ma lajay Dios tjevelá. 7Po ma jis capj
ncon ̈có nun la tsuwilpan nenem.

8Yas nam nun ma la tjüjí Dios jost-
sja jin. Nun püste nt'a tapatjaquetsja
jinwá. Nin tulucj quinam. Qjuis Jepa
Jesucristo mpes, quina nin lojí Dios
jos jinwá. Jaw nt'a potjaqué jinwá
nun quinam. Nin mpes 'üsüs la müjí
lovin. 9 Jaw nt'a patja jinwá lojí, 'üsüs
lojí la p'a jis lal, 'üsüs nyuca lojí lovin
Dios jos jin, nin welé wa t'üc' way.
10Mpes nusin tjü'üsüs tsjan niná Nu-
jepa Jesucristo jos nun lojí.

11 Malala lajay, püste nt'a patja
jinwá yupj. Ma 'üsüs se palá yupj
lajay mpes. Lovin ma la müjí yupj
lajay jinwá. Más 'ücj sin 'yüsa lojí tsjay
malala niná yupj lajay. 12 Yupj jisas
pjü ma januc yupj lajay. La p'a se
mayca la veles tsjan niná yupj lajay.
13 T'üc' way jaw jinwá. T'üc' mpes,
yupj ca nucucj yupj lajay malala.
T'üc' mpes, yupj ca sin mü'üsüs yupj
lajay malala. Mpes ca nacj ca jisas
nsem Jesucristo tjevelá. Jupj tjevele
t'üc' way. 14 Yom pjaní nin tjevele
püste nt'a lyawun̈ sin po'ó. Tjevele:

“'I tipü'í jinwá jipj. Tsyülümü ́ jipj.
Was jipj tecya'lin̈ patja jinwámpe. Ca
majawaques jipj nt'a, Jesucristo jin
'yüsa la mijis mpes.” Nin tjevele jupj.

15 Mpes lovin 'in tjajama nun lojí
mpes. Ma la müjí ma yola lajay
jinwá. Más 'ücj lojí 'üsüs yola lajay
jinwá. 16 Quina tsjay pülücj lyawun̈,
malala lajay. Mpesmás 'ücj nun lovin
'üsüs lojí. 17 Ma la müjí ma yola la-
jay jinwá. Nusin tjü'üsüs tsjan jos
qjuis Jepa Jesucristo nun ca nin la
müjí. 18 Po ma nu tjomonas nun. Se
maná pasal malala lajay, malala se
palá yupj. Más 'ücj nun jisas Dios
Cjües lovin já'asa nujos mo'ó. Más 'ücj
lovin quelel lojí Dios Cjües nu jyü'ta
jin. 19 Püna Dios mpes tjenejets'en̈
tapac, niná mpes tjowelé nun p'iyá
jilal. Najas nüejets'equé Dios po'ó.
Nin p'iyá tjowelé nun p'iyá jilal. Po
tjünüejets'equé qjuis Jepa Jesucristo
mpes, pjoca jupj. Pasal nujisas t'as ne
nin la müjí. 20 Lovin tjüwüi'iqué Dios
lal pjü mpes. Dios cupj qjuis Papay.
Solejé Dios pjoca nun welé. Pjoca
Jesucristompes. Jesucristo cupj qjuis
Jepa Püné.

Nequem ca nin la mijicj jis vayum
javelepj jin.

21Tsjay 'üsüs nujola nun Jesucristo
po'ó. Mpes jupj jos nucopj p'o'sá
nunwá. Jos nun poné nun más 'üsüs
tulucj la p'a jilal.

22 Nequem, nin la müjí nuvoyum
javelepj jin. T'üc' way nin lojí Nu-
jepa Jesucristo vele jin. Nin p'iyá
la müjí wa nuvoyum javelepj jin.
23 Jesucristo Jepa Dios ts'uyupj mpes.
Jesucristo la tjiji yupj 'ücj ca mpat-
jamDios lal. Nenem Jesucristo jüp'üy
jinwá. Nin p'iyá niná, nun nuvoyum
nun jis jepapan. 24Dios ts'uyupj lajay
Jesucristo vele jin. Nin p'iyá,más 'ücj
nin lojí pjü way, nuvoyum javelepj
jin.

Niyom ca quelel la mijicj yupj se-
jats'om.

25 Niyom, quelel lis müjí nun
sejats'om, Jesucristo Dios ts'uyupj

quelel lis tjiji jinwá. 'Üctsja jupj lal
la p'a tjü'ünan jupj, ca gente Dios
ts'uyupj jis mpalas yupj. 26 Jupj
jostsja Dios ts'uyupj Dios juts'a'á
ca jis mpalas, mpes 'üctsja jupj lal
nin tepyala jupj lal. Dios ma jola
jupj ts'uyupj malala nyuca la tjajay
mpes. Jesucristo tjevelá topon, mpes
nin. Yupj 'üsǘ mpes tje'yas'ün̈ jinwá
yupj. Salá jinwá jis tepyala quinam.
27 Jesucristo jostsjaDios ts'uyupj tsjay
'üsüsnsemyupj,mpes niná nin la tjiji
cupj mpes. Yupj pülül 'üsüs jinwá
nsem. Pülül 'üsüs te tulucj. Ma jus
mulumulú tepyala. Pülül 'üsüs ma
la tücüeme custjay. Nin p'iyá 'üsüs
nsem Dios ts'uyupj. Yupj ca nlüjün̈
Jesucristo lal, jupj p'iyá ca nin la
mijis. Dios juts'a'á nsem yupj. Dios
mamveles camalala yupj.

28 Nin p'iyá más 'ücj nun quelel
la sojí nun sejats'om. Nun p'iyá
quelel lojí jinwá ca quelel lis müjí
yupj. Yom jupj jats'om lal jüp'üypjaní
jinwá yupj, mpes ca quelel lis müjí.
Yom quelel liji na jats'om, jupj quelel
liji wa jupj p'iyá. Jupj, jupj jats'om
lal, jüp'üy pjaní jinwá yupj, ne nin.
29 T'üc' way pjü gente quelel la sajay
yupj p'iyá. Ja'ayapj yupj p'iyá la las.
Jajamapj yupj p'iyá. Yupj lajay jin
p'iyá liji wa Jesucristo Dios ts'uyupj
mpes. 30 Cupj Dios ts'uyupj. Cupj
pjüway Jesucristo jüp'üy jinwá,mpes
jupj jyama cupj. 31 Dios Popel vele:
“Yomcamimpopaympe, jamaympe,
jats'om lal lo püt'üs. Ca quelel lamijis
jupj. Manas ca jüp'üy pjaní jinwá
nsem yupj.” Nin vele Dios Popel.

32 Niná costa way 'in qjuisin 'yüsa.
Mop'in najas nusin 'yüsa niná. Napj
ninpyac Jesucristopo'ó,Dios ts'uyupj
po'ó 'ots'ipj. Dios ts'uyupj Jesucristo
jüp'üy jinwá. 33NinmpesDios josnun
pjü way quelel la sojí nun sejats'om.
Quelel lis müjí nun quelel lojí nun
p'iyá jinwá. Dios jos nequem lovin
yola jis vayum 'üsüs yupj. Jos yupj
lovin lajay jis vayum javelepj jin.

6

Tsjictjacj ca 'üsüs lamijicj 'ots'ipj.
1 Tsjictjacj, nin la müjí nun jis pa-

pay javelepj jin. La müjí nun seja-
may javelepj jin. Nujepa Jesucristo
so con̈có, mpes nin la müjí. Dios
jos nin la müjí. 2 Dios Popel vele:
“'Üsüs la müjí nun jis papay lal, nun
sejamay lal wa. Nujola nsem noy-
pan yupj nun jis lal.” Niná lojí na,
'üsüs ca nu mpalas, Dios nin tjevele.
3Tjevele: “'Üsüs nujola na nun jis pa-
pay mpes, nun sejamaympes 'ots'ipj,
'üsüs mpatjaqué ca. Püs way mpat-
jaqué nosis casá.” Yas nam ma nin
tjevele 'üsüs ca jis mpalas lajay na
jupj tjevele jin.

4 Pülücj way nun, nuts'uyupj
tjanapj. Ma lovin jis capj tjowe'lé
nun. Lovin jis capj velelé, malala.
Tsjictjacj ts'i mi'inacj nin lojí mpes.
Más 'ücj sin tjü'üsüs la müjí, ne lovin
ca jus nlayecj tsjan 'üsüs lajay. Sin
tjü'üsüs la müjí qjuis Jepa Jesucristo
jos mpes.

Esclavopan ca 'üsüs lamijicj wa.
5 Esclavopan, nun tsji' lojí nun jis

patrón mpes nosis casá. Nin la müjí
yupj jajütütj jin. Nujola t'as noy-
pan yupj. Ma lojí na yupj jajütütj,
locj tjeyá nun. Más 'ücj nun quelel
t'üc' la müjí yupj jajütütj jin. Nun
lojí Jesucristo vele jin. Nin p'iyá, la
müjí wa nun jis patrón javelepj jin.
6Esclavopannepénowa yümücj tsji' la-
jay yupj jis jepapan januc na. Ma
yümücj tsji' lajay ma januc na. Ma
la müjí yupj jinwá. Dios jos nun
lovin quelel lojí nun jis patrón wit-
jacj javelepj jin. Nun tsji' lojí Jesu-
cristo mpes, ne ca nin la müjí. 7Nun
jis patrón mpes tsji' lojí na, nujola
t'as Jesucristo mpes tsji' lojí. Mpes
'ücj nujisas t'as tsji' lojí yupj mpes.
8Nun solejé gente 'üsüs lajay na, qjuis
Jepa Jesucristo 'üsüs ca la mijis yupj
mpes. Nin la mijis esclavopan jilal,
esclavopan tulucj jilal 'ots'ipj.

Yupj esclavopan jamanun ca 'üsüs
lamijicj yupj jis lal.

9 Yupj esclavopan jamanun mpes
ca mpac quinam. Nin p'iyá, más 'ücj
'üsüs lojí nun jis esclavopan mpes.
Ma tjowelé malala ca lis müjí malala
lajay na. Nujola t'as, nun jis Jepa
tsjun po'o pü'ü, yupj jis Jepa p'iyá.
Jupj vele nunmás 'üsüs tulucj yupj ji-
lal. Jupj vele nun, nun jis esclavopan
jilal, yuwal p'in.

Dios quelel nu 'yaya, pjü way nt'a.
Mpes diablo ma ca polel malala la nu
mijis.

10Quina ca p'awampac, ne ncawa-
jas ca. Lovin la müjí qjuis Jepa Je-
sucristo jos jinwá. Lovin ma locj
tjeyá nun. Nin polel lojí qjuis Jepa
Jesucristo nu 'yaya mpes. 11Diablo li
tsuwile nun jilal. Jupj jos nin lojí jupj
jos mpes. Dios nu 'yaya, pjü way nt'a
nun, mpes diablo ma ca malala polel
la nu mijis. Mpes ca 'üsüs way polel
la müjí Dios jos jin. Ma ca la müjí
diablo jos jin. 12 T'üc' way la p'a la
palan cupj qjuilal. Gente tulucj niná.
Malalapan lapalancupjqjuilal. Tsjay
malala yupj. Lyawun̈ jay la p'a'á.
Jepapan yupj nepenowá, 'ücj jis la
jütütj. Noypan nepenowá, sin tjiyocj
yupj. Nepénowa jajütütj nosis casá.
Püste jinwá nosis casá quinam yupj
pajal malala lajay mpes. Malalapan
nenem jajütütj qui'á. Yupj la palan
cupj qjuilal; ma jisas 'üsüsquelel lijicj
cupj.

13 Niyom militar la palan na, yupj
p'a casá sin jacüipap. Niná sin
jacüipap mpes, ma malala se palá.
Nin p'iyá niná Dios nu 'yaya lal. Nun
Dios militarpan jinwá,mpes pjü way
nt'anun jupjnu 'yaya. Ninámpes,ma
ca mponé diablo velá. T'üc' way p'a
jawas diablo ncuwim ca la ntsawilis
nun jilal. Mpespjüwaynt'anun,Dios
nu 'yayá. Niná mpes la p'in, ma ca
mponé jupj li tsuwile na. Niná mpes
lap'in, 'ücj capolel lamüjí Dios jos jin.

14Militarpan lapalanna, jis col tan-
tan jatsupapj; pülül tsjoc'malala. Nin
lajay mpes más 'in 'ücj la palan. Nin
p'iyá niná, t'üc' way welé na, nun jis
col tantan tsu'pá jinwá. Mpes ma ca

la müjí diablo jos jinwá. Militarpan
la palan na, yupj jisas suna c'a mpes
japwijitj, mpes la p'a ma polel jatsjac
yupj. Nin p'iyá niná, 'üsüs lojí na Dios
jos jin, nujisas suna c'a mpes pwi'tjí
jinwá. Mpes ma ca la müjí diablo jos
jinwá.

15Militarpan la palan na, jis tsjam
japwijitj,mpesmamalala pyala jis ts-
jam. Ninp'iyániná,más 'ücjnunwelé
p'a jilal tsjan niná Jesucristo 'üsüs liji
gente mpes. Niná japon, 'üsüs nsem
yupj Dios lal. Nin welé na, nun jis
tsjam pwi'tjí jinwá. Mpes ma ca la
müjí diablo jos jinwá.

16 Militarpan la palan na, p'a wa
jatatj yupj. Yupj jat' mpes, yupj jis en-
emigo yo jay ts'ülül palá tinca. Yupj
jat' jas t'ünt'ün, la pjocotj wa, püné
wa. Nin mpes yupj jis enemigo yo
jay ts'ülülma jatsjac yupj jis p'üy. Nin
p'iyá niná, nun poné na pjü way Dios
tjevelá,nun cant'awa yupj jat' jinwá.
Diablo po quelel malala liji nun jis
lal. Yo jay ts'ülülwolaqué jinwá tya'a
jupj, malala la mijis mpes. Newa ma
camalala lamijis nun jis lal nun Dios
lal poné na.

17Militarpan lapalanna, sombrero
c'a sey jatja. Mpes p'a jasüp na yupj
sey pjucj, ma cya'lin̈. Nin p'iyá niná,
nun nujisas na ca Dios lalmpatjaqué,
sombrero c'a nun sey jatja jinwá
niná. Mpes ma ca la müjí diablo jos
jinwá. Militarpan la palan na, polo-
may campa jatatj wa, sey jam yupj,
'ücj la tsjac. Nin p'iyá niná, nun solejé
na Dios tjevelá, polomay to'á jinwá
niná. Mpes 'üsüs ca polel la müjí Dios
mpes, jupj Cjües nin ca la mijis.

18 Lovin tjowelé Dios lal. La
tjomoná pjü nujisas. Dios Cjües
jos jin tjowelé. Nin lojí na, 'in
tjajama. Diablo jos ma welé Dios lal.
Lovin tjowelé Dios lal jupj ts'uyupj
mpes, pjü way yupj mpes tjowelé.
19 Tjowelé Dios lal napj mpes 'ots'ipj.
Dios 'üsüs way liji pjü gente mpes
Jesucristo la tjiji mpes. Niná napj ca
mvelé custjay la p'a jilal. Yas nampjü
ma salejeptsja niná. Najas Dios lovin

nawala mveles tsjan niná jupj jos
napj velé. Ma quelel lecj meyá napj
nin laveles. 20Diosnin tjejyama lap'a
jilal la veles Jesucristo po'ó. Cawilta
mo'o 'osnin tjevelémpes. La tjomoná
Dios lal lovinma lecjmeyá, 'ücjmvelé
ca. Dios jos lovinma lecj jeyá napj.

Pablo tecyawaja tepyaca.
21 Najas jus nlayé tsjan ne palá

quinam. Najas jus nlayé ncu 'ücj
pü'üs. Mpesnapj ca jasmajamTíquico
nun nt'a. Jupj cupj qjuis catjam. Po
quelel lijicj jupj. Jupj lovin pasal tsji'
liji qjuis Jepa Jesucristo mpes. Pjü
way ca nun jis wala mveles. 22Mpes
napj se jam nun nt'a. Najas jus nlayé
ncu 'üsüs pyatjaquecj ncupj. Nun ca
'ücj jisas nsem jupj mveles mpes.

23Dios cupj qjuis Papay. Jesucristo
cupj qjuis Jepa Püné. Le mon yupj
jilal, ma nujola nsem pjü mpes. Le
monwa yupj jilal nun lovin ca quelel
la müjí nunwá. Lemonwa nun lovin
ca mponé Dios lal. 24 Pülücj pasal
quelel lajay Jesucristo. Jupj cupj qjuis
Jepa Püné. Lovin ca quelel la mijicj
jupj. LemonDios lal jupj 'üsüs lamijis
nenem jilal, pjü way.

Pablo papel tepyaca
Filiposmo'o tapatja

mpes
1 Napj Pablo. Timoteo napj lal

pü'ü. Cupj Jesucristo jomozopan.
Nun Dios ts'uyupj, ne'aj potjaqué Fil-
ipos po'ó. Quina pyaquecj nunmpes.
Nun nepénowa pastorpan. Nun mpes
wa pyaquecj. Nun nepénowa jis capj
p'o'sá pastorpan. Nun mpes wa nin
pyaquecj. Nun pjü way so con ̈có Je-
sucristo. 2 Dios cupj qjuis Papay. Je-
sucristo cupj qjuis Jepa Püné. Qjuisas
yupj pajal 'üsüs way lajay nun mpes.
Qjuisas ma nujola nun pjü mpes, nin
la nusejay.

Dios ts'uyupj Filipos nt'a tapatja,
yupj mpes Pablo nin tjevele Dios lal.

3 Nun mpes nola na, lovin wüi'is
Dios lal nun mpes. 4 Lovin pasal
'ücj najas ne palá, Dios lal velé na
nunmpes, 5nunncapj tjap'a'sámpes.
Nun tjowelé wa p'a jilal Jesucristo
po'ó napj jinwá. Nin jis wala tjow-
elé tsjan niná Jesucristo 'üsüs la tjiji
gente mpes. Toponé na nin la tjüjí
nun. Newa nin lojí. 6 Nun quelel
lojí Dios jos jinwá. Dios p'iyá nucopj
p'ya'sa 'üsüs lojí. Napj selé jupj lovin
ca nin lamijis. Pjü way Dios jos ca nu
mpalasnun, nin ca lanumijis jupj. Je-
sucristo tjac' nas ca nin la mijis. 7 'Ücj
nin napj wüi'is Dios lal nun mpes;
napj lovin nola nun mpes, ne nin.
Dios 'üsüs,mpes jostsja napj tsji' lejay
jupj mpes. Nun tsji' la tjüjí napj lal
lovin. Quina, cawilta mo'o pü'üs na,
newa tsji' lojí nun napj lal. Pje'á win-
istsja na, tsji' la tjüjí wa napj lal. La
p'a sin tji'yüsa la tjejaynapj Jesucristo
po'ó. Tjevelé tsjan niná Jesucristo
'üsüs la tjiji gente mpes. Nin p'iyá lojí
wa nun. Pülücj topon Jesucristo lal
quinam. 8Napj po quelel nujus nyuc.
Po quelel la nusejay, Jesucristo quelel
la nusiji jinwá. Dios selé t'üc' way
velé.

9Najas nun lovin más ca quelel lis
müjí lap'a. Najas lovinnusinmü'üsüs
ca Dios jos jinwá. Najas lovin ca jus
nlayé tsjan niná Dios jos ca nun la
müjí. Nin le mon napj Dios lal nun
mpes. 10Mpes ca jus nlayé tsjan más
'ücj la müjí. Mpes Jesucristo niswa
tjac' na, t'üc'way 'üsüswaynsemnun
Dios lal. Jesucristo niswa tjac' na, ma
camvelesp'awitjacjma jisastsja jupj,
nun la tjüjí mpes. Najas p'a wa ca
jisas nsem Jesucristo nun lojí mpes.
11 Pasal 'üsüs ca la müjí nun, Dios jos
jin. Nin polel lamüjí, Jesucristo la nu-
mijis ca. Gente ca 'üsüs mvelecj Dios
po'ó, nun la müjí mpes. Ca mvelecj
pasal püné way jupj.

Cupj pyatjaquecj na p'in, más 'ücj
lovin tsji' lijicj Jesucristompes.

12Nun solejémalala ntepalá. Najas
nun ca jus nlayé gente más pülücj
sin tji'yüsa Jesucristo po'ó, niná
ntepalá mpes. Nin mpes 'ücj velé
yupj jis lal tsjan niná jupj 'üsüs la
tjiji gente mpes. 13 Jepa más püné
pü'ü nt'a, niyom nepénowa jajamapj
ne'aj. Yupjpjüwaysin tji'yüsacawilta
mo'o pü'üs Jesucristo mpes tsji' lejay
mpes. Pjü qui'á patja jus nlay niná.
14 Cawilta mo'o pü'üs, mpes qjuis
catjampan pülücj po quelel javelepj
quinam p'a jilal Dios tjevelá. Mpes
nin javelepj. Yas nam lacj jeyaptsja,
quina ma lacj jeyapj. Qjuis Jepa
Jesucristo mpesma lacj jeyapj.

15 Pasal 'üsüs la tjejay napj Jesu-
cristo mpes, ne t'üc' way nepénowa
jyaman ̈. Yupj más 'üsüs quelel lajay
napj lal. Nin mpes yupj nepénowa
nin javelepj la p'a jis walap'a'á Je-
sucristo po'ó. Nepénowa nin tulucj.
Yupj t'üc' way jisas la p'a sin 'yüsa
Jesucristo po'ó, mpes javelepj yupj.
16Nenem quelel la najay yupj, mpes
nin javelepj yupj. Yupj salejepj Dios
nin tjejyama la veles tsjan mpes 'ücj
jis la pon niná Dios 'üsüs la tjiji gente
mpes Jesucristo la tjiji mpes. 17 La
p'a jis walap'a'a javelepj Cristo po'ó
malala yola mpes p'in. Jisas ca püné
nsem yupj p'iyá, mpes nin lajay. Ma

t'üc'way quelel 'üsüs lajay. Yupj jisas
napj ca 'aplijila nsem qui'á cawilta
mo'ó. 'Aplijila tulucj napj. 18 Ma
nola yupj malala yola mpes. 'Ücj na-
jas p'in nin javelepj p'a jis walap'a'á
Jesucristo po'ó. T'üc' way nepénowa
javelepj p'a jis walap'a'á Jesucristo
po'ó, ne Jesucristo mpes nin javelepj.
P'a wa nin javelepj p'a jis walap'a'á
Jesucristo po'ó, mop'in ma Jesucristo
mpes p'in javelepj yupj. Newa 'ücj
najas pjüway yupj nin javelepj p'a jis
walap'a'á Jesucristo po'ó.
'Ücj najas wa p'a jawasa ca mpalas

mpes. 19 Napj selé yupj ca nin ma-
jamas cawilta mpe. Nun lo moná
Dios lal napj mpes; nin mpes ca nin
mpalas. Jesucristo Cjües ca ncapj
mp'a'sas, mpes ca 'üsüs ma palas.
20 Po najas lovin ca la mejay Jesu-
cristo jos jin. Najas lovin ma ca lecj
meyá la veles Jesucristo po'ó. Najas
gente lovin 'üsüs javelepj Jesucristo
po'ó, napj lejay mpes. Mpü'üs ca, 'ücj.
Ma pats' ca, 'ücj wa. Pjaní p'in najas:
najas gente lovin 'üsüs mvelecj Jesu-
cristo po'ó napj lejay mpes, niná ne
palá mpes wa. 21Napj pü'üs tsji' lejay
Jesucristo mpes. Ni pü'í na, más 'ücj
ca nsem, Jesucristo nt'a jum mpes.
22Newampü'üs ca custjay, Dios jos ca
nacj. Mpes más pülücj ca polel la me-
jay jupj mpes, jupj jos jinwá. Ma selé
ncu más 'ücj pü'üs custjay. Ma selé
ncumás 'ücjni pü'í quinam. 23Manas
nin najas. Po quelel ni pü'í, nemis ca,
mpü'üs Jesucristo lal. Más 'ücj niná
napj lal. 24Mop'in nin, más 'ücj nun
mpes qui'á pü'üs custjay. 25Niná napj
selé. Mpes napj selé napj ca mpü'üs
qui'á custjay, nucopj lo p'acj; Dios jos
nun lovinmás 'üsüs lojí jupj jos jinwá.
Jos wa nun más 'ücj jisas nsem, nun
jupj lal poné mpes. Nin mpes ma ca
mis custjay. 26 Mpes niswa tjum na
nun nt'a, pasal 'üsüs ca mvelé nun
Jesucristo po'ó. Niná ntepalá mpes,
nun ca 'üsüsmvelé jupj po'ó.

27 Nusin tji'yüsa Jesucristo tjevelá.
Jupj tjevele 'üsüs tepyala gente jis lal
Dios mpes. Lovin 'üsüs la müjí nun,

niná toponé mpes. Napj polel jum ca
nacj nujus nyuc. Ma selé ncu polel
jum. Newa najas la p'a nawala mv-
elecj yuwal nujola nunwá, nun newa
poné mpes. Najas nawala mvelecj
nun pjü way nin p'iyá nujisas. Najas
mvelecj nun lovin 'a mulú tsji' lojí
Jesucristo mpes, nun toponé mpes,
niná toponé Jesucristo 'üsüs la tjiji
gente mpes. 28 T'üc' way nepénowa
ma jisas nun tsji' lojí Jesucristompes.
Ma locj tjeyá yupj jilal. Ma locj jeyá
nujus januc na, yupj ca sin mü'üsüs
t'üc' way malala ca jis mpalas. Ca
sin mü'üsüs nun ca mpatjaqué Dios
lal, Dios ca la numijis. 29 T'üc' way
Dios nu tje'yaya ne 'ücj polel poné
Jesucristo lal. Po 'üsüswayniná. T'üc'
way ca malala qjuis mpalas 'ots'ipj,
Dios ts'uyupj tulucj ca nin la qjuis
mijicj. 'Ücj nin. Cupj Jesucristo mpes
tsji' lijicj, mpes nin lajay yupj. Mpes
po 'üsüs. Dios tje'yaya ninana qjuis
mpalas ca. Po 'üsüs way. 30 Tjunucú
malala ntepalá. Quina jus nlayé
malala ne palá custjay. Nin p'iyá nu
pyala. Jesucristompes tsji' lijicj mpes
nin qjuesé palá.

2
Jesucristo jinwá lamüjí. Manujola

t'as noypan nun.
1 Nun so con̈có Jesucristo, mpes

nucopj p'ya'sa. Jesucristo quelel la
nusiji, mpes 'ücj nujisas, ma nujola
nun. Dios Cjües nucopj cyon ̈ca. 'Üsüs
lojí p'a mpes. Malala se palá na p'a ji-
lal, jis capj p'o'sá. 2Mpesponajasnun
pjü way nin p'iyá nujola t'as, nun sey
pjucj pjaní jinwá. Najas nun quelel la
lojí nunwá ne'aj, pjü way. Najas nun
pjü way nin p'iyá nujisas nun. Najas
nun pjü way nin p'iyá nujola. Nin
lojí na, más 'ücj najas nsem ca la ma
müjí nun. 3Ma nuts'isipan t'as nun.
Ts'isipan lajay 'üsüs se palá yupj p'iyá
p'in. Ma nin yola ncu 'üsüs se palá p'a
jilal. Malala nin. Dios jos ma nujola
noypan nun. Lovin nujola t'as la p'a
más 'üsüs nun jilal. 4 Nun nujisas

'üsüs nu pyala nun p'iyá. Nujisas t'as
'üsüs se palá la p'a jilal 'ots'ipj.

5 Nujola t'as Jesucristo jólatsja
jinwá. Nin la müjí jupj la tjiji jinwá.
6T'üc'way Jesucristo lovinDioswayt-

sja jupj 'ots'ipj, Dios qjuis Pa-
pay jinwá.

T'üc' way püné jupj, Popay Dios
jinwá,

mop'in 'üctsja jupj lal ma lovin
'üsüs tepyala jupj p'iyá, jupj pa-
jal pünémpes.

7Mpes jupj tjac' nosis nt'a. Jupj tjac'
mozo jinwá. Nin jostsja, mpes
tjac'.

Tjac' na, yom p'in jinwá tepyala jupj.
Gente jus tjunuc yom jinwá
jústatsja jupj.

8 T'üc' way pünetsja jupj, mop'in ma
noypan jinwá la tjiji. Lyájasa
tjuwine.

Jupj la tjiji Dios jostsja jin. Nin mpes
wa tepe'e.

Cruz po'o tjü'ünan jupj,
malala lajay ja'ünan jinwá.

9 Mpes Jesucristo más püné tepyala
pjü jilal

tsjun po'ó, Dios la tjiji. Len̈ la p'a
más püné.

10 Jesucristo más püné pjü jilal,
mpes pjü Dios nt'a patja ca mv-
elecj

pasal püné way jupj.
Pjü nosis nt'a patja ca mvelecj wa

pasal püné way jupj.
Tecya'lin̈ 'amá 'alá patja ca mv-
elecj wa

pasal püné jupj.
11 Pjü ca mvelecj Jesucristo Jepa más

püné pjü jilal. Nin javelepj na,
t'üc'way 'üsüs javelepjwaDios
po'ó, qjuis Papay jupj.

Nun jaw jinwá nsem, p'a ca nujus
nucucj.

12Mpes najas nin lojí custjay, napj
velé jin. Napj po quelel la nusejay.
Nun jilal tüpü'üs na, lovin nin jin la
tjüjí napj tjevelé jin. Quina ma pü'üs
nun nt'a; newa nin, más 'ücj lovin
nin lojí custjay napj velé jin. Najas
pjü nun po 'üsüs nusin 'yüsa Dios jos

jin. Najas nin lojí jupj jos jin. Nin
la tjüjí na, t'üc' way nin lojí Dios jos
jinwá. Po 'üsüs niná. Ma lojí na
Dios vele jin, más 'ücj tsjay locj jeyá
nun. 13 T'üc' way Dios p'iyá la nusiji
nin la müjí jupj jos jin. Mpes nucopj
p'ya'sa, ne nin quelel lojí jupj jos jin.
Nucopj p'ya'sa, ne nin lojí. 14Nin lojí
na, ma ts'i mi'iná, ma wa la ntsawilí.
Ma ca la mve'lé nun. 15 Mpes la p'a
ca sin mü'üsüs t'üc' way ma malala
lojí nun. Ma polel jis la veles nun
malala. Gente la p'a pasal malala
yola. Pasal malala lajay yupj. Nin
tulucj nun. Nun Dios ts'uyupj. Yupj
ca sin mü'üsüs t'üc' way 'üsüs nun.
Nun jaw jinwá yupj jis lal, nun Dios
po'o nusin 'yüsa mpes. 16 Nun ca jis
wala mvelé 'onin ne nin polel mpat-
jam lovin Dios lal. Mpes po 'ücj najas
nsem nun mpes Jesucristo niswa jac'
na. Po 'ücj najas nsempajal 'üsüsway
la tjüjí, napj nusin tji'yüsa la tjejay
mpes. Costa waytsja napj nusin 'yüsa
la tjejay. Mpes pajal 'ücj najas nsem
nun Dios jos jin lojí na.

17 Ca nacj la p'a ca ma 'ü'nacj, nu-
copj tjep'yacj mpes; nucopj tjep'yacj
toponé Dios lal. Ca ma 'ü'nacj, ani-
mal ja'ünan jinwá. Animal ja'ünan na,
ja'ayapj jupj 'os yupj jis dios witjacj
mpes. Nin ca ma palas ca nacj, newa
po 'ücj najas. Nin ca la mijicj nu-
copj tjep'yacj mpes, nucopj tjep'yacj
toponé Dios po'ó. Mpes más 'ücj nun
'ücj jisas nsem 'ots'ipj Dios po'o poné
mpes quinam. 18 Ca ma 'ü'nacj, nin
mpalas; newa najas lovin 'ücj nujisas
nsem. Ca 'ücj najas nsem, nun 'ücj
nujisas mpes.

Pablo tepyaca Timoteo po'ó,
Epafrodito po'ó 'ots'ipj. Pajal 'üsüs
waytsja yupj.

19Napj nola len̈ way ca jas majam
Timoteo nun nt'a. 'Ücj niná qjuis
Jepa Jesucristo lal, nin ca la mejay.
'Ücj najas ca ma palas, jupj niswa
jac' na, nawala mveles nun po'ó; nin
mpes quelel se jam jupj nun nt'a.
20 Timoteo jola napj jinwá nun po'ó.
P'a len̈. Nin jola ncu 'üsüs potjaqué,

napj jinwá. 21 La p'a pjü way nin
lajay yupj p'iyá jisas jin. Ma lajay
Jesucristo jos. 22 Solejé Timoteo 'üsüs
la tjiji püna p'in. Ncapj tjep'ya'sa, ne
cupj 'a mulú jis wala tjevelecj la p'a
jis lal Jesucristo po'ó. Tjevelecj ts-
jan niná Jesucristo 'üsüs la tjiji gente
mpes. Tsjicj jupjpopaysep'a'sa jinwá
ncapj tjep'ya'sa jupj. 23Mpes len̈ way
quelel se jam jupj nun nt'a. Mwalá
way p'in quelel selé ncu ca nin maja-
macj cawilta mpe. 24Napj nola 'üsüs
qjuis Jepa Jesucristo lal len̈ way napj
ca mis wa nun nt'a.

25 Napj nola más 'ücj napj se jam
Epafrodito nun nt'a quinam. T'üc'
way jupj cupj qjuis catjam. T'üc'way
tsji' la tjiji qui'á napj lal Jesucristo
mpes. P'a malala nyuca tjowelepj na
Jesucristo po'ó, Epafrodito jis wala
tjevele malala tjowelepj. Lovin t'üc'
way jis wala tjevele. Nun Epafrodito
jas tjajamá napj nt'a, ncapj lo p'acj.
'Üsüs nin. 26 Mop'in jupj po quelel
nujus nyuca niswá,mpes napj quelel
jas majam nun nt'a. Jupj wola tjow-
elepj nun jus nlayé jupj malala jost-
sja, mpes po jólatsja jupj. Jupj ma jos
nujola jupj mpes. 27T'üc'waymalala
jostsja, quelel pé'etsja. Mop'in Dios
cus tjep'ya'sa, ne ma tepe'e. Tji'yü'sa.
Pasal 'aplijila ntepalá, malala jostsja
na. Najastsja Epafrodito ma pe'e,
ne t'üc' way ma tepe'e. Mpes Dios
'üsüs la tjiji napj mpes 'ots'ipj, ma
ca 'aplijila ma palas niswá. 28 Najas
nun su nucú niswá, mpes po quelel
se jam nun nt'a. Jus tjunucú na, 'ücj
nujisasnsemnun. Napjmapajalnola
nsem nun po'ó, nun jus tjunucú na.
29 Mpes po tjüwüi'iqué ne'aj tjemey
na; jupj nun sejatjam, qjuis Jepa Je-
sucristo mpes. Po 'üsüs nujola t'as
jupj po'ó. Niyom p'a witjacj 'üsüs la
tjajay wa jupj jinwá, nin p'iyá 'üsüs
nujola t'as yupj sin po'ó. 30 Nin nu-
jola t'as jupj mpes; Epafrodito quelel
pé'etsja tsji' líjitsja na Jesucristo mpes.
Nun ma polel culatsja ncapj lo p'acj;
Epafrodito p'in jas tjajamá napj nt'a
ncapj lo p'acj. Ncapj tjep'ya'sa na,

ma nin jólatsja ncu ca mpa'is ca nacj.
Mpes po 'üsüs nujola t'as jupj po'ó.

3
Jisas Jesucristo, 'üsüswayyupjDios

lal.
1 Quina ca p'a wa mpac. 'Ücj

jisas t'as, qjuis Jepa Jesucristo nu-
copj cyon ̈ca mpes. Yas nam napj
tepyac nun mpes. Nin p'iyá ca mpac
quinam. 'Üsüs way napj lal ne nin la
pac; 'üsüs way niná mo'o welé nun
niswá. 2 'In tjajamá malala nyuca
lajay jilal. Nujola tapalas 'üsüs tulucj
yupj. Yupj tsjiyó malala jinwá. Jat'ǘ
jis p'üy. T'üna, yolaDios juts'a'á nsem
yupj. 3 T'üc' way ma Dios juts'a'á
yupj. Cupj ne t'üc' way Dios juts'a'á;
jupj Cjües qjuis capj p'ya'sa qjuis la
veles jupj lal, qjuiyola jupj püné jupj
Cjües qjuis capj p'ya'sa mpes. Pasal
'ücj qjuisas Jesucristo mpes. Cupj
selecj Jesucristo qjuis capj tjep'ya'sa
mpes Dios juts'a'á cupj; selecj cupj
'üsüs la tjijicj mpes nin tepyala tulucj.
4 Napj polel nola napj Dios juts'a'á
napj la tjejay mpes. Polel nin nola
'üsüs ntepalá mpes. Niyom p'a wa
nin p'iyá polel yola. Mop'in napj más
'üsüs la tjejay yupj jilal. 5 Semana
pjaní tyatsja na, yupj napj mpjoloc'
tsjicj way t'asiyú t'ü, Moisés popel
vele jinwá. Mpapay, namay, israel-
pan waytsja yupj. Mpes nin p'iyá
napj. Benjamín pajal püna tüpü'ü,
jupj popa p'iyá püs naya pü'üs napj.
Hebreo napj. Fariseo napj; napj pjü
la tjejay Moisés tjijyü'tá. 6 Po quelel
lejaytsja Dios jostsja jin. Mpes pasal
malala la tjejay Jesucristo jisas jilal.
Nólatsja niná la tjejay 'üsüstsja Dios
lal. Pjü way Moisés tjijyü'ta ca nin la
mijicj, pjü nin la tjejay napj.

7Ninmpes nólatsja 'üsüs nsem napj
Dios lal. Quina selé 'üsüs napj Dios
lal Jesucristo mpes. 8Más 'üsüs napj
lal Jesucristo najas, ncapj cyon ̈ca
jupj. Jupj napj Nejepa Püné. Napj
'üsüs Dios lal jupj mpes. Nólatsja
pasal pülücj la tjejay Dios mpes,
mop'innapj la tjejaympes tulucj 'üsüs

ntepalá napj Dios lal. T'üc'way pasal
pülücj la tjejay, mop'in napj la tjejay
mpes tulucj 'üsüs ntepalá napj jupj
lal. Ma quelel nola quinam püna la
tjejay mpes. Quina najas Jesucristo,
mpes ma quelel nin nola quinam.
9Napj quelel se con̈ Jesucristo, mpes
ma quelel nin nola. Napj selé 'üsüs
way napj Dios lal napj Jesucristo lal
pyon mpes. La tjejay mpes tulucj
'üsüs way napj Dios lal. Moisés
tjijyü'ta jin la tjejay mpes tulucj
'üsüs way napj Dios lal. Pyonecj na
Jesucristo 'üsüs la tjiji cupj mpes,
'üsüsway cupj Dios lal, nin la qjuisiji
jupj. 10 Nin p'in najas Jesucristo;
najas jupj ncapj cyon̈ca la p'in.
Jesucristo tepe'e, jas tjijyünsa, tüpü'ü
niswá, Dios pjü 'ücj liji mpes. Najas
jupj 'üsüsway liji wa napj mpes, jupj
p'in 'ücj liji jinwá. Jesucristo ncapj
cyon ̈ca mpes wa, malala ne palá jupj
malala tepyala jinwá. 'Ücj nin. Napj
quelel nola jupj jinwá. Jupj tepe'e
napj malala la tjejay mpes, ne ma
quelel malala lejay quinam. 11 Niná
nin najas; najas Dios nin müjünsüs
ca, mpü'üs niswá, ntipü'í na, mpes
nin najas napj.

Pablo quelel líjitsja pjü way Dios jos
jin.

12Ma pjü way la tjejay Dios jos jin,
nin selé napj. Dios quelel liji napj lal,
pjüwayma la tjiji custjay. Mpes lovin
tsji' lejay Dios mpes; najas napj ca
'ücj nola nsem Dios jos jinwá. Najas
jupj ca nin lamijis napj lal. Jesucristo
p'iyá lantjiji napj jupj juts'a'ántepalá,
mpes ca nin la mijis Dios napj mpes.
13 T'üc' way ma 'ücj nola custjay Dios
jos jinwá. P'a jawas ca nin ma palas.
Mpes lovin tsji' lejay Dios mpes. Jupj
'üsüs lamijisnapj lal p'a jawasa, po 'in
len ̈ way nin liji, nin najas. Ma nola
napj nasa 'üsüs la tjejay jupj mpes.
14 Najas napj ca 'ücj nola nsem Dios
jos jinwá; najas jupj ca nin la mijis
napj lal. Nin mpes lovin tsji' lejay
jupj mpes. Jupj nin liji najas napj.
T'üc'way Dios tjevele 'üsüsway pyat-

jaquecj jupj pü'ü nt'a. Jupj nin vele
Jesucristo lal pyonecj mpes.

15Dios ts'uyupjnepenowánin lajay
Dios jos jinwá; najas nin p'iyá nin
yola yupj. Ca nacj nun nepénowa
ma nin nujola. Mpes Dios ca nusin
mü'üsüs la mijis ma nin nujola jupj
jos jinwá. 16 Nasa qjuisin tji'yüsa
Dios jos nin lijicj. Nin la tjijicj cupj
quinam. Lovin nin lijicj más 'ücj.

17Natjampan, najas lovin lojí napj
la tjejay jinwá. T'üc' way nepénowa
nin lajay, nusin tji'yüsa la tjijicj jinwá.
Nusin tji'yüsa pjacj cuscú yupj, ne
nin la müjí yupj jinwá. 18 Selecj ts-
jan mpes Jesucristo tepe'e cruz po'ó.
Mop'in gente pasal pülücj nin p'iyá
japon tulucj. La p'a casá javelepj.
Mpes gente p'a wa ma t'üc' sin 'yüsa,
yupj javelepj mpes. Malala nin. Niná
la pülücj nun jis wala tjevelé. Niswa
nun jis wala velé niná. Pasal 'apli-
jila napj yupj lajay mpes. 19 'Awa
püné nt'a ca mal yupj. Yupj sin nin
yola yupj jisas mpes; ma Dios po'o
yola. Pasal malala nyuca lajay. Newa
yola ninana lajay 'üsüs. Más 'ücj se
mayca lajaympes, newamasemayca
ninana lajay mpes. Dios ma jisas
jinwá quelel lajay p'in. 20 Nin tulucj
cupj qjuis lal. Cupj qjuisas Dios, ca
nlaca Dios nt'a. Po qjuisas Jesucristo
len̈ way jac' Dios pü'ü mpe. Jupj
la tjiji cupj 'ücj ca mpatjaquecj Dios
lal. Jesucristo cupj qjuis Jepa Püné
jupj. 21 Qjuis p'üy nca'lin̈ ca. Mop'in
qjuis p'üy seyasa ca qjuis ma'ayas,
jupj jüp'üy jinwá. Pasal 'üsüs way
niná, lovin ma ca mpa'is. Pasal püné
Jesucristo, ne 'üsüs way liji jupj. Pjü
vele nin pyala. Mpes jupj ca polel
qjuis ma'ayas qjuis p'üy seyasa.

4
'Üsüs lamüjí nusin tji'yüsampes.

1 Nasa tjevelé 'oyn nyuca la müjí,
mpes lovin la müjí qjuis Jepa Jesu-
cristo jos jin. Po quelel la nusejay.
Pasal quelel nujus nyuc. Nun mpes
po 'ücj najas. Lovin p'a jilal velé nun
po'ó.

2Quelel velé Evodia, Síntique, la p'a
p'in nujola nun, ne lo velelé. Yuwal
nujola t'as nun. Ma la tjowe'lé. Qjuis
Jepa Jesucristo jos yuwal nujola, ne
ma lo velelé. 3 Yom pjaní já'asa ne'aj,
pasal 'üsüs way ncapj tjep'ya'sa. Na-
jas jupj mveles ca ma nin p'iyá yola
jilal. Mpes ma ca la mve'lecj quinam
ca nacj. T'üc' way nequem nenem
pasal 'üsüs way ncapj tjap'acj 'ücj la
p'a jilal la veles Jesucristo po'ó. Nin
velé tsjan niná jupj 'üsüs la tjiji gente
mpes. Clemente ncapj tjep'ya'sa wa.
P'a witjacj tsji' la tjajay wa napj lal,
ncapj tjap'acj wa. Dios tepyaca yupj
jis lá papel mo'ó, papel niná nin vele
pjac mpatjam ca Dios lal.

4Najas lovin 'ücj jisas jotjaqué nun
Nujepa Jesucristo so con ̈có mpes.
Niswa velé, 'üsüs nujisas t'as nun.
5 P'a nun jis wala javelepj na, 'üsüs
tjapja'aqué. Ma lovin tjowelé t'üc'
tulucj tjowelepj yupj. Qjuis Jepa Je-
sucristo len̈ way jac'. 6Ma nin nujola
t'as pjü mpes. Más 'ücj lo moná Dios
lal nujisas mpes, Dios lal welé na. Lo
moná na, tjüwüi'iqué jupj lal. 7 Dios
ca la numijis ma ca nujola nsem pjü
mpes. 'Onin ne nin liji, ma qjuisin
'yüsa. Niná selecj p'in: jupj nin liji na,
t'üc' way pjü mpes ma nujola nsem
nun. Jesucristo so con̈có mpes ca nin
nsem.

8Quina p'a wa ca mpac, ne ncawa-
jas ca. Pasal nujola t'as tsjan t'üc'
waympes, 'üsüsnin jolampes 'ots'ipj,
'üsüs way liji mpes 'ots'ipj. Tsjan
malala tulucj, nin p'in pasal nujola
t'as. Pjü way 'ücj quelel la sijicj, niná
mpes wa nujola t'as. Pjü 'üsüs way
velecj, niná mpes wa nujola t'as. Na-
jas nujola nsem 'üsüs mpes la p'in.
'Ücj la veles niná pajal 'üsüs, najas
nun nin nujola.

9 T'üc' way nusin tji'yüsa la tjejay
napj. Napj tjevelé, nusin tji'yüsa.
Nusin tji'yüsa, najas nin lojí. Napj la
tjejay, niná tjunucú nun. Najas nin
p'iyá nin lojí. Mpes Dios ca nucopj
ncon ̈cos. Maqjuiyolansempjümpes,
jupj ca nin la qjuis mijis.

Pablo tjüwüi'i yupj jilal yupj
tja'ayapj mpes.

10 Po 'ücj najas napj. Wüi'is qjuis
Jepa Jesucristo lal nun niswa ncapj
p'o'sá quinam. Pajal püs way ma
polel ntja'ayá. T'üc' way lovin quelel
no 'oyatsja; ma polel nin la tjüjí la
p'in. 11 Ca nacj nepénowa mvelecj ca
napj nin velé pülücj najas mpes. Nin
tulucj. Tyatj mpes, lovin 'ücj najas,
nin ntepalá. 12 T'üc' way nenéyawa
najas napj. Nenéyawa pasal pülücj
tyatj, ne p'a wa ma najas. Mop'in
nin tji'yüsa más 'ücj lovin 'ücj najas
'os. Nin napj lal. Ncol pit'a na, 'ücj
najas 'os. Vecj ni pü'í na, 'ücjnajas 'os.
Pülücj tyatj na, 'ücj najas 'os. Cjuwá
na, 'ücj najas 'os. 13Pjü p'a casá pyala
na napj lal, polel wüi'is Jesucristo lal
nin pyala na. Jesucristo ncapj p'ya'sa
mpes, napj polel wüi'is lovin.

14 Mop'in pasal 'üsüs la tjüjí nun,
ntja'ayá mpes. Malala ntepalá na,
ncapj tjap'a'sá. 'Üsüs nin. 15 Nujola
pyalanapj tjumMacedoniant'apüná.
Tjum la veles ne'aj patja jilal Jesu-
cristo 'üsüs la tjiji gente mpes. Tjum
na Macedonia mpe, nun ntja'ayá
napj cjuwatsja mpes. Dios ts'uyupj
p'a nt'a 'a jis tjimyula ma ntja'ayapj.
Nun p'in ntja'ayá. 16 Tesalónica nt'a
tüpü'üs na, t'üc'way nenéyawa t'emel
jas tjajamá napj mpes. Nin jas tja-
jamá napj cjuwatsja na. 17Ma najast-
sja 'oyá, so jamá napj nt'a. Mop'in
wüi'is napj nun jas tjajamá mpes.
Wüi'isDios ca 'üsüs lamijis nunmpes
p'a jawas, ntja'ayá mpes. Nin mpes
'ücj najas ntja'ayá.

18 Quina pjü najas pjü tyatj. Más
pülücj way tyatj, nun jas tjajamá
mpes. Epafrodito niná ntje'aya nun
jas tjajamá. Nun ntja'ayá Dios mpes
tja'ayá, napj Dios mpes tsji' lejay
mpes. Niná la tjüjí po 'üsüs waytsja
Dios lal. Wüi'i jupj.

19 Dios ca nu ma'ayas pjü nujisas,
nun 'üsüs la tjüjí mpes napj lal. Pasal
pülücj tya'a Dios. Jupj tya'a 'üsüs pa-
jal. Nin mpes 'ücj nu 'yaya nujisas.
Jupj nin ca la mijis nun Jesucristo

so con̈có mpes. 20 Najas lovin 'üsüs
velecj qjuis Dios po'ó. Qjuis Papay
jupj. Ninana pjü way mpalas ca, nin
najas.

Pablo tecyawaja tepyaca.
21 Süs wa la müjí pjü Dios ts'uyupj.

Yupj sa con ̈ Jesucristo. Dios ts'uyupj
nepénowa jatja qui'á napj lal. Süs wa
la tjajay. 22 Dios ts'uyupj pjü way
süs wa la tjajay. Nepénowa tsji' lajay
romanopan jis jepa pü'ü nt'a, süs wa
la tjajay yupj. Quelel la nusejay.

23 Jesucristo cupj qjuis Jepa Püné.
Najas jupj lovin po 'üsüsway liji nun
jilal.

Pablo papel tepyaca
Colosasmo'o tapatja

mpes
1Napj Pablo. Apóstol napj, Dios nin

tjejyama la veles jupj mpes. Jos napj
velé Jesucristo po'ó. Timoteo já'asa
wa napj lal. Jupj cupj qjuis catjam
Jesucristo mpes. 2Nun Dios ts'uyupj,
Colosas nt'a potjaqué. Nun so con̈có
Jesucristo. Nun cupj qjuis catjampan
Jesucristo mpes. Nun lojí jupj jos jin.
Quina ca mpaquecj nun mpes. Dios
cupj qjuis Papay. Qjuisas jupj 'üsüs
liji nun mpes. Qjuisas ma nin nujola
pjümpes, Dios nin la nusiji.

Dios ts'uyupj Colosas nt'a tapatja,
Pablo tjüwüi'iDios lal yupj mpes.

3Dios lal velecj na nunmpes, lovin
wi'iquecj jupj lal nun mpes. Dios Je-
sucristo Popay. Jesucristo cupj qjuis
Jepa Püné. 4 La p'a wa qjuis wala
tjowelepj nun po poné Jesucristo lal.
Tjowelepj nun quelel la sojí Dios
ts'uyupj pjü way. Niná tjowelepj
mpes, lovin wi'iquecj Dios lal. 5Nun
Jesucristo jisas, nun quelel la sojí
Dios ts'uyupj; solejé p'a jawasa Dios
ca 'üsüs la numijis jupj pü'ü nt'a, ne
nin. Nusin tji'yüsa niná tjapja'aqué
na Dios tjevelá. Dios tjevele, t'üc'
way. Jupj tjevele 'üsüs la tjiji gente
jis lal Jesucristo mpes. 6 T'üc' way
nepénowa tjiquil nun nt'a, nun jis
wala tjowelepjDios tjevelá. Ninp'iyá,
nepénowa jun ta'á nin javelepj p'a
jilal Dios tjevelá. Mpes más pülücj
más 'üsüs nin yola Dios jos jinwá, nin
se palá. Más pülücj jisas Jesucristo
quinam. Tjapja'aqué na Dios tjevelá,
toponé wa nun. Mpes nin p'iyá nun
jilal. Más 'üsüs nin nujola Dios jos
jinwá. Nusin tji'yüsa Dios 'üsüs liji
gente mpes. T'üc'way nusin tji'yüsa.

7 Epafrodito mwalá way nusin
tji'yüsa la nutjiji niná. Pasal quelel
lijicj jupj. Jupj tsji' liji wa Jesucristo
mpes. Lovin 'üsüs liji Jesucristo jos
jin. Cupj ma polel léquetsja nun

nt'a. Mpes ma polel nusin tji'yüsa
la nutjijicj. Epafrodito nin la tjiji;
tjemey nun nt'a. Nusin tji'yüsa la tjiji.
'Üsüs nin. 8 Qjuis wala tjevele nun
pasal quelel la sojí Dios ts'uyupj, Dios
Cjües la nutjiji mpes.

9 Mpes niná qjuis wala tjevele na,
tjevelecj Dios lal nun mpes. Lovin
tjevelectsja Dios lal nun mpes. Newa
nin velecj Dios lal custjay. Qjuisas
'üsüs nusin 'yüsa, Dios Cjües nusin
'yüsa liji mpes. Mpes nun ca jus
nlayé pjü way niná Dios jos nun la
müjí. Nin velecj Dios lal nun mpes.
10 Qjuisas lovin nin ca la müjí qjuis
Jepa Jesucristo jos jinwá. Nun jupj
juts'a'á, mpes ca nin la müjí. Qjuisas
jupj lovin 'ücj jos nsemnun lojímpes.
Qjuisas nun pasal 'üsüs lojí la p'a
mpes. Qjuisas lovin más pülücj nusin
'yüsa Dios mpes. Niná nin le monacj
Dios lal nun mpes. 11 Qjuisas nun
'üsüs polel lojí Dios jos jin. Nin polel
lamüjí Diosnucopj p'ya'sampes. Jupj
pasal püné. Mpesmalala nupyalana,
newa ca 'üsüs la müjí Dios jos jin. La
p'a malala lajay na nun jis lal, newa
'üsüs la müjí. Nun 'ücj ca jisas nsem.
12 Ca mwi'iqué qjuis Papay lal. Dios
pasal ca 'üsüs la mijis jupj ts'uyupj
mpes. Dios ts'uyupj jaw nt'a patja
jinwá yupj. Nun Dios ts'uyupj nu
tepyala wa, jupj la tjiji. Mpes 'üsüs ca
la mijis wa nunmpes.

13Yas nam püste nt'a tepyatjaquecj
jinwatsja cupj, ma qjuisin tji'yüsa
mpes. Diablo cupj qjuis jépatsja. Dios
qjuis capj tjep'ya'sa mpes nin tulucj
quinam. Quina Dios Jatjam cupj
qjuis Jepa. Dios pasal quelel liji
jupj. 14 Dios Jatjam 'os mpes, cupj
ca 'üsüs nsem lovin Dios lal. Dios
Jatjam mpes, Dios perdonar la qjuis
tjiji malala nyuca la tjijicj.

Quina cupj 'üsüsDios lal, Jesucristo
nin la qjuis tjiji.

15 Pjü ma jus tjunuc Dios lovin.
Mop'in 'ücj tjinyucucj Jesucristo; Je-
sucristompes 'ücjnyucucj 'oynnyuca
liji Dios. Mpes selecj Dios 'üsüs. Püna,
pjü cjuwatsja na, Jesucristo pǘ'ütsja.

Jupj más püné pjü la tjiji jilal. 16 Pjü
la tjiji jay la p'a'á, tsjun po'ó 'ots'ipj.
Pjü la tjiji nosis nt'a. Pjü nyucucj, pjü
la tjiji. Pjü ma nyucucj, pjü la tjiji
wa. Ángel noypan la tjiji wa. Yupj
nepénowa jepapan yupj. Nepénowa
'ücj jajütütj. Nepénowa auxiliarpan
jinwá. Pjü nenem jupj la tjiji wa.
Pjü la tjiji la p'a ca jus cülayecj jupj
pajal püné. 17 Pjü jatja custjay, Je-
sucristo nin liji. Jesucristo pǘ'ütsja
pjü cjuwatsja na. 18 Jesucristo Jepa
Dios ts'uyupj mpes. Dios ts'uyupj Je-
sucristo jüp'üy jinwá, jupj yupj jisas
mo'o já'asa mpes. Si jütüta jupj. Je-
sucristo la tjiji mpes wa patja yupj.
Jesucristo tepe'e, jas tjijyünsa niswá.
Mwaláway jas tjijyünsa pjü jilal. Dios
jostsja Jesucristo más püné nsem pjü
jilal; ninmpes nin tepyala. Jesucristo
más püné pjü jilal. 19 Jesucristo Dios
watsja jupj, jupj Popay jin p'iyá; jupj
Popay jostsja ca nin nsem. Jesucristo
mpes 'ücjnyucucj 'oynnyuca liji Dios.
20 Dios jostsja pjü way jupj jomica-
pan nsem Jesucristo mpes. Pjü no-
sis nt'a, pjü jay la p'a'a nt'a 'ots'ipj,
jupj jomicapan nsem, jostsja Dios. Je-
sucristo tepe'e cruz po'ó, 'os tepyala
jupj,mpes 'ücjDios jomicapan sepalá
pjü.

21Yas nam 'üsüs tuluctsja nun Dios
lal. Malala nyuca nujólatsjaDios po'ó.
Malala la tjüjí. 22 Mop'in Dios 'üsüs
la tjiji nun mpes. Jesucristo tepe'e,
mpes quina nun Dios jomicapan, nin
la nutjiji. Mpes p'a jawas 'ücj ca
polel nlawú Dios nt'a. Ne'aj nun
Dios juts'a'á nsem. Ne'aj ca 'ücj ma-
jatjaqué. Pjü ma polel mvelecj ca
malala nun. 23 Nin ca nsem nun
newa poné mpes. Nun ca nin p'iyá
nujola Jesucristo po'ó, püna nujólatsja
jinwá. Ma ca p'a casá nujola quinam.
Nun tjapja'aqué Dios pajal 'üsüs ca
la mijis nun mpes p'a jawas. Niná
nusin tji'yüsa la p'a nun jis walap'a'a
tjowelepj na Jesucristo po'ó. Tjow-
elepj tsjan niná jupj 'üsüs la tjiji gente
mpes. Nin p'iyá tjowelepj gente pajal
pülücj jis walap'a'á, p'a nt'a patja jis

walap'a'á 'ots'ipj. Napj ne pjaní wa
nin velé wa gente jis lal. Pablo napj.
Püna ma nin lejaytsja; quina nin le-
jay.

Pablo tepyaca Dios ts'uyupj jilal
jupj líjitsjampes.

24Napj tjevelé judiopan tulucj jilal
Jesucristo mpes. La p'a wa malala
la ntjajay tjevelé mpes. Mop'in 'ücj
najas nin pyala mpes. Pasal malala
tepyala Jesucristo lal. T'üc' way
malala se palá wa Dios ts'uyupj jilal,
Jesucristo lal malala tepyala jinwá.
Dios ts'uyupj Jesucristo jüp'üy jinwá
yupj. P'a jawas ncawajas ca, ma
malala mpalas niswá. Newa ma
tecyawaja custjay, malala se palá
custjay. Nin jawas más len̈ way
mpalas, quina malala pyala mpes.
Mpes po 'ücj najas. 25 Dios nin tje-
jyama jis capj lo p'acj jupj ts'uyupj.
Nin tjejyama 'üsüs nu lo pal. Pjü way
Dios tjevelá nun mpes, nin tjejyama
la veles niná. 26Yas nam pjü ma sale-
jeptsja tsjan quelel líjitsjaDios. Quina
niná sin tji'yüsa la tjiji jupj ts'uyupj.
Nun jupj ts'uyupj, nin nu tepyala.
27Gente jisas na Jesucristo, Jesucristo
ca mpü'üm yupj jisas mo'ó, Dios nin
la siji. P'a jawas ca 'ücj polel mal Dios
nt'a jis la püt'üs. Po 'üsüs way. Niná
gente ma salejeptsja yas nam. Dios
nin quelel sin 'yüsa líjitsja judiopan
tulucj jilal. Nin la tjiji. Judiopan
tulucj nun. Nusin tji'yüsa la tjiji, pasal
'üsüsway niná.

28Nin velecj pjü jis walap'a'á Jesu-
cristo po'ó. Yupj sin 'yüsa lijicj jupj
po'ó. Jis wala velecj más 'ücj yupj
ca jisas nsem Jesucristo. Cupj selecj
tsjan niná Dios jos cupj velecj, ne nin
velecj. Qjuisas yupj ca cus ncon ̈cocj
Jesucristo, mpes nin velecj cupj. Jupj
mpes ca 'ücj mpatjam Dios lal. Ca
yola nsem Dios jos jinwá. 29Najas ca
nin jis mpalas yupj, mpes yümücj tsji'
lejay. 'Üsüs nin polel lejay Jesucristo
mpes. Pasal püné way jupj, pjü way
'ücj liji. Pajal 'üsüs ncapj p'ya'sa jupj.

2
1Najas nun jus nlayé yümücj tsji' la

tjejay nucopj la p'acj. Yümücj tsji' la
tjejay jis capj la p'acj waDios ts'uyupj
Laodicea mo'ó. Dios ts'uyupj pülücj
lovin ma nus tjunuc. Yupj mpes
'ots'ipj yümücj tsji' la tjejay jis capj
la p'acj. 2 Napj najas yupj más 'üsüs
mponecj Dios lal, mpes nin lejay.
Pasal quelel la sajay na yuwá, ca nin
nsem. Najas t'üc'way ca sin mü'üsüs
Dios sin 'yüsa liji. Najas yupj jus
nlay wa t'üc'way sin tji'yüsa quinam.
Mpes ca jus nlayecj tsjan niná Dios
'üsüs liji gente jis lal Jesucristo mpes.
Yas nam Dios ma sin tji'yüsa lis tjiji
niná pjü jilal. 3Dios jos qjuisin 'yüsa,
niná Jesucristo qjuisin 'yüsa liji. Len̈
la p'a qjuisin 'yüsa la qjuijis. Ninana
Dios jos cupj selecj, pajal 'üsüsway.

4 Najas ma mponé la tsuwilpan
javelepj, mpes nun jiswala velé niná.
Yupj 'üsüs jin javelepj, mpes pülücj
len ̈ way japon yupj javelepj. Mop'in
t'üc' tulucj javelepj yupj. 5 Len̈ napj
nun jotjaqué nt'a, mop'in nun mpes
nola napj lovin, mpes nun jis lal 'os
jinwá. La p'a wa nawala tjowelepj
nunpjüwayninp'iyáninnujola, nun
poné Jesucristo tjevelá. 'Üsüs pyala
na, nin p'iyá; malala pyala na, nin
p'iyá. Ninmpes pajal 'ücj najas.

Pjü way la müjí, Jesucristo tjevele
jin.

6 T'üc' way nujisastsja Jesucristo.
Jupj cupj qjuis Jepa Püné. Lovin nu-
jisas t'as jupj. Lovin la müjí jupj jos
jin. 7 Nujisas t'as Jesucristo lovin
nucopj ncon̈cos. Nusin tjü'üsüs tsjan
jos jupj. Ninana jupj jos, niná pjü
la müjí. Po toponé nun, pjü tjevelá.
Nusin tji'yüsa, más 'ücj nin lojí. Po
tjüwüi'iqué Dios lal.

8 Nepénowa la tsuwil yupj. Yupj
javelepj malala, t'üc' tulucj. Püna
tapatja nepenowá sin tji'yüsa la tja-
jay niná. La tsuwilpan quina patja
nin p'iyá sin 'yüsa la sajay. Sin 'yüsa
la sajay, gente javelepj la p'in nosis
mpes. Ma Jesucristo tjevele mpes sin
'yüsa la sajay. 'In tjajama nun, ma

mponé nun. 9 T'üc' way Jesucristo
jüp'üy jana, mop'in jupj t'üc'way nin
p'iyá jupj Popay Dios lal. 10 Jesucristo
mpes nun 'üsüs Dios lal, nin la tjiji
Dios nun mpes. Pjü way Dios nin liji
jupj ts'uyupj mpes, nin p'iyá nin liji
nun mpes. Jesucristo más püné pjü
jajütütj jilal. Jesucristo más püné pjü
noypan jilal.

11 Judiopan niyom jis pjoloc' tsjicj
way t'asiyú jat'ǘ. Nin lajay cocoy
tsjictjacj jilal. Ma nin t'ü nun jilal.
Nun Jesucristo juts'a'á,mpes p'a casá
la tjiji jupj nun mpes. Jupj la tjiji
mpes, nun ma malala quelel lojí
quinam. 12 Bautizar nu tepyala na,
taca'liqué jinwánu tepyala Jesucristo
lal. Mpes quina ma nin lojí püna la
tjüjí jinwá. Taca'liqué jinwá quinam,
mop'in nusin tjijyünsa jinwá nu
tepyala wa, 'üsü ́ mpe nusin tjijyünsa
na. Mpes niswa tapatjaqué jinwá nu
tepyala, Jesucristo lal tepyala jinwá.
Mpes quina nun lojí Jesucristo jos
jin. Nun poné Dios püné, ne pajal
'üsüs liji; ninmpes nin tepyala nun jis
lal. Dios püné, mpes 'ücj jas tjijyünsa
Jesucristo la püt'üs tepe'e na.

13Yas namnun taca'liqué jinwatsja
Dios lal. Lovin ma la tjüjí Dios jostsja
jin,mpesnintsjanun. NunDios gente
popa tuluctsja. Nin tulucj quinam.
Quina nujisas Dios. Jisas pjü jupj
velá. Lovin campatjaqué, Dios nin la
nutjiji. Nin la nutjiji Jesucristo mpes.
Jesucristo jas tjijyünsa, tüpü'ü niswá,
ne nin nu tepyala quinam. Dios per-
donar la qjuis tjiji cupj malala nyuca
la tjijicj. 14Yasnammala tjijicjMoisés
tjijyü'tá. Papel já'asatsja, malala la
tjijicj véletsja jupj. Tsjaymalalanyuca
la tjijicj véletsja. Quina Dios la tjiji
tecyawajapopelses. Mavelequinam.
Ma si nuc. Nin la tjiji Jesucristo cruz
po'o tjovalapj mpes. 15 Dios la tjiji
tsjictjacj jis tepyala lapanenpan jis
jepapan. Püné tulucj jis tepyala yupj.
Dios la tjiji pjü tjunucniná. Jesucristo
cruz po'o tepe'e mpes, Dios la tjiji
yupj pajal tsjictjacj jis tepyala jupj lal.

Nujisas t'as Dios 'yayá.

16 Gente ca mvelecj malala lojí.
Nin ca mvelecj lojá mpes, müsiqué
mpes 'ots'ipj. Yupj ca mvelecj malala
nun ma 'a nusí mulú pjü way ju-
diopan jis fiesta mpes. Nun solejé
fiesta lajay pjü año. Solejé lovin
fiesta lajay mümüy len̈ tepyala na.
T'üc' way gente ca mvelecj malala
lojí wa, nun lojí mpes sábado jawas.
Dios la tjiji püné tulucj tepyala diablú
quinam,mpesmaninnujola t'as yupj
javelepj mpes. 17 Selecj nin tepyala
Jesucristo tjac' na. Dios jostsja ju-
diopan nin lajaytsja Moisés tjijyü'tá;
jostsja ca sin mü'üsüs ca nin mpalas
Jesucristo tjac' na, nin mpes jostsja
niná. Jesucristo nasa tjac'. Mpes
'ücj ma lijicj quinam pjü way Moisés
tjijyü'tá. 18 T'üc' way gente malala
javelepj nun po'ó. Ma nujola t'as.
Yupj jisas la p'a wa mponecj yupj
'üsüs yola, tsjicj jin yola yupj p'iyá,
nin jisas la p'a mponecj. Mop'in po
yola yupj p'iyá noypan. Yupj javelepj
más 'ücj nunwelé angelpan jilal, Dios
lal welé jinwá. Yupj javelepj tjiji-
nan ̈, malala tjunuc. Javelepj 'üsüs
sin tji'yüsa tjunuc mpes. Yola noypan
yupj. T'üc' tulucj. Yupj yola gente
jinwá. Ma Dios mpes nin yola. 19Ma
jisas Jesucristo quinam. Jesucristo
jüp'üy jay pjucj jinwá. Cupj jüp'üy
jinwá. Jüp'üy jos, jay pjucj 'yaya niná.
Jüp'üy 'a mulú jupj jut'um witjacj
mpes, tsjüitsjim witjacj mpes 'ots'ipj.
Jüp'üy 'ücj t'yüna jaypjucjmpes. Mpes
'ücj pyala jüp'üy lal. Nin p'iyá, 'üsüs
qjuesé palá Jesucristo mpes. Dios jos
niná qjuesé palá, mpes nin qjuesé
palá.

20 Jesucristo qjuisastsja na,
tecya'lequecj jinwá Jesucristo lal.
Mpes quina ma pyonecj gente
javelepj na nosis mpes. ¿Tsjan mpes
nin lojí Jesucristo ma jisas jinwá?
¿Tsjan mpes lojí yupj javelepj jin?
21Nun jiswala javelepj tsjanmapolel
la las. Nun jis wala javelepj tsjan
ma sya'ma jis la nuc. Javelepj tsjan
ma polel po lo 'ot'é. ¿Tsjan mpes lojí
niná yupj javelepj jin? 22 Javelepj la

las mpes. Cupj lyajacj ncawajas ca;
tjelyajacj na, cyawaja. Dios la tjiji
ca nin nsem. Gente nenem sin 'yüsa
lajay gente p'awa tjowelepj p'in; Dios
tjevele mpes sin 'yüsa lajay tulucj.
Jajütütj gente p'a wa tjüjütütj mpes;
Dios tjijyü'ta jinwá jajütütj tulucj.
23 Yupj lajay mpes, pülücj japon yupj
la pülücj javelepj Dios lal. Pülücj
japon yupj yola Dios püné. Yupj lajay
mpes, pülücj japon yupj yola yupj
p'iyá tsjicj way. Nin tulucj. Ma tsjicj
jin yola yupj p'iyá. Ma 'üsüs lajay
yupj p'iyá jilal. Mpes pülücj japon
yupj javelepj pasal 'üsüs. Yupj lajay
'üsüs tulucj. Mpes lovin yola gente
p'in yola jinwá. Ma Dios jinwá yola
yupj. Newa nin lajay yupj p'iyá jisas
jin.

3
1 Nun taca'liqué jinwá nu tepyala,

mop'in nusin tjijyünsa jinwá, tapat-
jaqué jinwá, Jesucristo lal tepyala
jinwá. Mpes po nujisas t'as Dios nu
'yayá. Jupj pü'ü tsjunpo'ó. Ne'aj já'asa
Jesucristo, Dios li'inyampe. Ne'aj
já'asa, jupj püné way mpes. 2 Lovin
nujola t'as Dios nu 'yaya po'ó. Ma
nujola t'as Dios ma jisas yola jinwá.
3 Nun taca'liqué jinwá nu tepyala
quinam Jesucristo lal, ne nin. Quina
ma nin lojí püna la tjüjí jinwá. Quina
'a mulú potjaqué Jesucristo lal, jupj
ne Dios lal pü'ü. La p'a ma januc
niná, ma jus nlay nun Jesucristo lal
potjaqué. 4 Jesucristo mpes ca mpat-
jaqué Dios lal. Jesucristo niswa tjac'
na, pjü ca jus nucucj. Nin jawas, pjü
ca nucucj wa nun jupj lal potjaqué.
Ca nucucj jupj pajal 'üsüs, pajal püné;
ca nucucj wa pajal 'üsüs nu tepyala
jupj mpes.

Quina más 'ücj lojí Dios ts'uyupj la-
jay jinwá.

5 Mpes po ma la tjüjí niswá, Dios
ma jisas lajay jinwá. Tecya'lin̈ma nin
lajay. Nun taca'liqué jinwá Jesucristo
lal. Mpes ma la müjí Dios ma jisas la-
jay jinwá. Niyomnenem jamanunse-
jats'om tulucj. Nequem nenem jil jis

vayum tulucj jilal. Lovin pasal quelel
nin lajay. Ninana lajay Dios jos ma la
mijicj niná. Lovinmalala quelel lajay
yupj. Po jisas la p'a jatatj. La p'a jatatj
po jisas; ma jisas Dios. Mpes po ma
quelel la müjí niná niswá, yupj lajay
jinwá. 6 Yupj ninana lajay mpes, p'a
jawas Dios ca jis capj ntülüs. Ma lajay
Dios tjevelá. 7 Yas nam nun la tjüjí
yupj jinwá. Lovin nin la tjüjí.

8 P'a wa Dios jos ma lojí nun
quinam. Ma len̈ way ts'u tji'inyá
nun la p'a jilal. Ma newa ts'u tji'inyá
mpatjaqué. Ma nujisas t'as malala
se palá la p'a jilal. Ma la ntsawilí
nun la p'a la tjajay mpes. Ma lapj
way tjowelé, la p'a jis la wic'. 9 Ma
la ntsawilí nunwá. Taca'liqué jinwá
nu tepyala Jesucristo lal, mpes ma
ca malala la müjí püna la tjüjí jinwá.
Ma quelel nin lojí quinam. 10 Quina
nujisas Jesucristo. Mpes nun quelel
lojí Dios ts'uyupj quelel lajay jinwá.
Dios nin la tjiji nun mpes. Lovin más
'üsüs nujola Dios jinwá, nin pyala,
la nusiji jupj. Mpes lovin más 'üsüs
nusin 'yüsa Dios po'ó.

11 Pjü way Jesucristo jisas, pjü way
nin p'iyá yupj Dios lal. Judiopan
pülücj jisas Jesucristo. Judiopan tu-
lucj pülücj jisas wa jupj. Gente p'a
nt'a patja, p'a jis tin javelepj. Yupj
pülücj jisas wa Jesucristo. Gente
pülücj campa patja. Yupj pülücj
way jisas wa Jesucristo. Esclavopan
pülücj jisas wa jupj. Esclavopan tu-
lucj pülücj wa jisas wa jupj. Pjü
nenem nin p'iyá yupj Dios lal Jesu-
cristo mpes. Yupj pjü waymo'ó já'asa
Jesucristá.

12 Dios la nu t'ya nun. Nun Dios
juts'a'á. Jupj quelel la nusiji. Dios
niná la nutjiji mpes, po jis capj
mp'a'sá la p'a wa, malala se palá na.
La p'a jilal 'üsüs la müjí, jisas na.
Ma nin nujola nsem nun püné. Ma
la tjowe'lé la p'a jilal. Ma len̈ way
ts'u tji'inyá la p'a jilal. 13 Nenéyawa
ma ca nujisas nsem nun sejatjam
lijá. Ma ts'u tji'inyá nun. Najas
nun perdonar lojí jupj. Qjuis Jepa

Jesucristo perdonar la nutjiji malala
nyuca la tjüjí. Mpes perdonar lismüjí
la p'a, malala lajay mpes.

14 Dios jos wa p'a wa lojí nun. Jos
quelel lojí nunwá. Nin lojí na, pasal
yuwal ca nujola nsem, nin mpalas.
Nin jos Dios. 15 Ma nujola t'as pjü
mpes. Jesucristo nin polel la nusiji,
ne ma nujola nsem pjü mpes. Lovin
nujisas t'as Jesucristo nin la nusiji.
Nun pjü way jüp'üy pjaní jinwá. Dios
jos pjü nun ma nin nujola nsem
pjü mpes. Lovin tjüwüi'iqué Dios
lal. 16 Más 'ücj nun lovin po nujisas
nsem Jesucristo tjevelá. Sin tjü'üsüs
lis müjí la p'a wa. Ma nin lajay na
Dios jos jin, jis wala tjowelé. Nusin
tjü'üsüs tsjan niná Dios jos nun welé,
ne nin tjowelé yupj jilal. Püna Dios
mpes tjenejets'en̈ mo'o tapac, niná
tjünüejets'equé nun. Tjünüejets'equé
Diospo'ó. Nüejets'equéna, powüi'iqué
Dios lal. 17 Nun welé na, Jesucristo
mpes tjowelé. Mpes la p'a ca sin
mü'üsüs jupj mpes. Pjü nin lojí, la
müjí niná Jesucristo mpes. Mpes
la p'a ca sin mü'üsüs jupj mpes.
Jesucristo cupj qjuis Jepa Püné.
Tjüwüi'iqué Dios lal, jupj cupj qjuis
Papay. Nujola t'as, Jesucristo mpes
Dios pjoca, jupj lal welé na.

Pablo tepyaca tsjan josDioscupj ca
lamijicj la p'a jilal.

18Nequem,najasnuncanin lamüjí
nuvoyum javelepj jin. Nin jos qjuis
Jepa Jesucristo.

19 Niyom, quelel lis müjí nun se-
jats'om. Ma ts'i mi'iná yupj jilal.

20 Tsjictjacj, lovin la müjí nun jis
papay javelepj jin. Lovin la müjí wa
nun sejamay javelepj jin. Nin lojí na,
'ücj jos pyala qjuis Jepa Jesucristo.

21Niyom,nequem,ma lovin jis capj
tjowe'lé nun jis ts'uyupj jilal. Lovin
jis capj velelé, yupj ca yola nsem yupj
p'in malala.

22 Esclavopan, nun jis patrón wit-
jacj nu jajütütj qui'á, nosis casá. Nin
la müjí pjü way yupj javelepj. Es-
clavopan nepénowa yümücj tsji' lajay
yupj jis patrón witjacj yus januc na.

Ma yümücj tsji' lajay ma yus januc
na. Po ma ca nin la müjí yupj jin
p'iyá. Po jisas t'as nun ca nin la müjí
nun jis patrónwitjacj jisas jinwá. Nin
jos qjuis Jepa Jesucristo. Ma lojí na
jupj jos jin, locj tjeyá nun jupj polel
nucopj tyüla mpes. 23Nun jis patrón
mpes tsji' lojí na, lovin 'üsüs tsji' la
müjí. Nujola t'as nin lojí qjuis Jepa
Jesucristo mpes. 24 Nun solejé qjuis
Jepa Jesucristo tsjay 'üsüs ca la mijis
Dios ts'uyupj mpes. Nun nin lojí jupj
tjevele jin, mpes ca nin la mijis nun
mpes. Jesucristo mpes tsji' lojí. Jupj
nun jis Jepa Püné; Dios jas tjejyama
jupj, qjuis capj la p'acj. 25 Malala
lajay, malala ca jis mpalas, malala la
tjajay mpes. Dios nin p'iyá liji pjü
jilal, mpes nin ca nsem pjü malala
lajay jilal.

4
1 Nun nepénowa patrón witjacj.

'Üsüs la müjí nun jis esclavopan
mpes. Yupj 'üsüs lajay na, ma malala
la müjí yupj jilal. Nujola t'as, nun
jis Jepa nu jyü'ta wa nun. Tsjun po'o
já'asa jupj.

2 Más 'ücj nun pjü way la pülücj
welé Dios lal. Jupj lal welé na, jupj
po'o po nujola t'as. Ma nin nujola
t'as la p'a mpes. Dios lal welé na,
lovin tjüwüi'iqué jupj lal. 3 Tjowelé
Dios lal cupj mpes 'ots'ipj. La moná
ca jupj ca nin lamijis ne cupj lovin ca
polel mvelecj la p'a jilal jupj tjevelá.
Mpes ca polel mvelecj la p'a jilal Dios
tjevelá Jesucristo po'ó. Niná pjü ma
salejeptsja yas nam. Niná la p'a ji-
lal nin jis wala tjevelé, mpes cawilta
mo'o 'os quinam. 4 La moná Dios lal
'üsüs ca nin mvelé la p'a jilal. La
moná ca len̈ way sin mü'üsüs niná.
Nin jos Dios.

5 'Üsüs la müjí wa Dios ts'uyupj tu-
lucj jilal. Mpes yupj ma malala mv-
elecj Dios po'ó nun lojí mpes. Jesu-
cristo po'ó polel welé na, nin mvelé.
6Lovin tülüwaymveléyupj jilal. Dios
jos jinwá mvelé nun yupj jilal. Mpes
yupj quelel sin 'yüsanaDios po'ó,nun

lovin ca jus nlayé tsjan más 'ücj welé
yupj jilal.

Pablo tecyawaja tepyaca.
7 Tíquico nun jis wala mveles tsjan

ne palá qui'á. Jupj cupj qjuis catjam
Jesucristo mpes. Pasal quelel lijicj
jupj. Solejé jupj tsji' liji wa qjuis Jepa
Jesucristompes. Lovin tsjay 'üsüs tsji'
liji qjuis Jepa jos jin. Pjü nin ne palá,
jupj ca nun jis wala mveles. 8 Mpes
se jam jupj nun nt'a. Najas jus nlayé
ncu 'üsüs pyatjaquecj ncupj. Najas
nun ca 'ücj jisas nsem jupj vele mpes.
9Onésimo se jamwa jupj lal. Jupj cupj
qjuis catjam 'ots'ipj. Tsjay 'üsüs way
nin liji wa qjuis Jepa Jesucristo jos
jin. Pasal quelel lijicj wa jupj. Jupj
nun popa p'iyá. Yupj ca nun jis wala
mvelecj 'oyn nyuca pyala qui'á. Pjü
way pyalá ca ninmvelecj yupj.

10 Aristarco cawilta mo'o já'asa wa
napj lal. Süs wa la tjiji jupj. Marcos
süswa la tjiji wa. Jupj Bernabé primo
hermano. Marcos camimnunnt'a ca
nacj. Nun nt'a jama na, tjüwüi'iqué.
Püna p'in nun jis wala tjevelé niná.
11 Jesús süs wa la tjiji wa. Jupj p'a ló
tya'a wa; Justo ló wa. Jupj cupj qjuis
catjam Jesucristo mpes. Aristarco,
Marcos, Justo, conas tsji' lajay wa
napj lal Dios mpes. Salejepj wa ts-
jan niná Dios jyü'tá. Judiopan yupj.
Judiopan p'a wa ma tsji' lajay napj
lal. Pasal 'ücj najas 'os, yupj 'üsüs la
ntjajaympes. 12Epafras süswa la tjiji
wa. Jupj nunpopap'iyá. Jupj lovin Je-
sucristomozo. Jupj lovin veleDios lal
nun mpes. Jupj jos nun lovin nujola
nsem Dios jos jinwá. Jupj jos lovin ca
jus nlayé tsjan josDios canun lamüjí.
Pajal jola jupj nun mpes. 13 Napj
selé t'üc' way jupj lovin po vele Dios
lal nun mpes, Dios ts'uyupj Laodicea
nt'a patja mpes 'ots'ipj, Dios ts'uyupj
Hierápolis nt'a patja mpes 'ots'ipj.

14 Lucas süs wa la tjiji wa, doctor
jupj. Pasal quelel lijicj jupj. Demas
süswa la tjiji wa.

15 Süs wa la müjí Dios ts'uyupj
Laodicea po'ó. Süs wa la müjí wa
Ninfa lal. Dios ts'uyupj ne'aj 'a si

mulú jupj wo nt'a. Süswa la müjí wa
yupj jilal. 16 Papel niná mo'o tjowelé
na, jas majamá Laodicea nt'a, Dios
ts'uyupj ne'aj mo'o jis la veles wa 'a
si mulú na. P'a papel tepyac wa yupj
mpes. Niná yupj ca jas majamacj
nun nt'a. Najas niná mo'o ca mvelé
nun 'a nu tjimyula na. 17 Cupj qjuis
Jepa Jesucristo jos Arquipo tsji' liji
jupj mpes. Wola mvelé Arquipo lal,
más 'ücj jupj ca nin la mijis qjuis Jepa
Jesucristo jos jinwá, pjü way.

18Napj Pablo. Niná napj p'iyá pyac
nunmpes. Najasnujolansemcawilta
mo'o 'os custjay. Najas Dios lovin
'üsüsway liji nunmpes.

Papelmwalá Pablo
tepyaca Tesalónica
mo'o tapatjampes

1 Napj Pablo. Napj lal patja wa
Silvano, Timoteo 'ots'ipj. Nun Dios
ts'uyupj Tesalónica nt'a. Nun Dios
so con̈có, Jesucristo so con ̈có 'ots'ipj.
Dios cupj qjuis Papay, Jesucristo cupj
qjuis Jepa Püné. Papel niná pyaquecj
nun mpes. Najas Dios 'üsüs way la
mijis nun mpes. Najas wa nun ma
nujola nsem pjü mpes, Dios ca nin la
numijis.

Tesalónica po'o patja pasal 'üsüs la-
jaytsja Dios jos jin.

2Lovinwi'iquecjDios lalnunmpes.
Lovinninvelecj Dios lal jupj lal velecj
na. 3 Lovin ma qjuiyo' pe'e nun tsji'
lojí Jesucristo mpes, jupj lal poné
mpes. Nun quelel lojí jupj, mpes
nin lojí. Nun solejé pajal 'üsüs ca
numpalasqjuis Jepa Jesucristompes.
Malala nu pyala na, newa poné nun.
Mpes cupj wi'iquecj qjuis Papay Dios
lal nun mpes. 4 Dios po quelel la
nusiji. Selecj jupj la nu t'ya nun.
5 Nun jilal nin tjevelecj Dios tjevelá.
Jupj tjevele tsjanniná Jesucristo 'üsüs
la tjiji gente mpes. Cupj tjevelecj p'in
tulucj. Niná tjevelecj na, Dios pajal
'üsüs la tjiji, mpes 'üsüs tepyala wa
cupj tjevelecj na, Dios p'in 'ücj liji
jinwá. Dios Cjües qjuis capj tjep'ya'sa
'ücj la veles 'ots'ipj. Cupj selectsja
cupj tjevelecj t'üc' way. Nun p'iyá
solejé wa cupj 'üsüs la tjijicj nun nt'a
lovin. Qjuisastsja ca 'üsüs nu mpalas
nun.

6 Nun nin la tjüjí cupj jinwá. Nin
la tjüjí qjuis Jepa Jesucristo jinwá
'ots'ipj. Dios tjevele toponé na, la p'a
wa malala nyuca la nutjajay. Mop'in
nun 'ücj nujisastsja, Dios Cjües nin
la nutjiji. 7 Dios ts'uyupj Macedonia
nt'a nujus tjunuc nun. Dios ts'uyupj
Acaya nt'a nujus tjunuc wa. Tjunuc
nun lojí Dios jos jinwá. Mpes yupj
'üsüs nin lajay wa quinam Dios jos

jinwá. 8 Nun la tjüjí mpes, gente sin
tji'yüsa Jesucristo po'ó. Macedonia
nt'a p'in tulucj, Acaya nt'a p'in tulucj.
Nun la tjüjí mpes, gente jun ta'á sin
tji'yüsa Jesucristo po'ó. Yupj salejepj
nun toponé Dios lal, ne nin lojí jupj
tjijyü'tá. Mpes 'ücj ma velecj cupj
yupj jilal nun po'ó. Yupj salejepj nun
toponé Dios lal, ne nin lojí jupj tji-
jyü'tá.

9 Yupj p'iyá nin javelepj po 'ücj nu-
jisastsja nun, nun nt'a tjeleque na.
Yupj p'iyá nin javelepj nun quelel
lojí Dios tjevelá, nusin tji'yüsa la tji-
jicj mpes. Yupj javelepj püna p'a
dios witjacj nujisastsja nun; quina
nin lojí Dios tjevelá, nusin tji'yüsa la
tjijicj mpes. Dios ma p'a dios witjacj
jinwá jupj. Dios t'üc' way jupj, pü'ü
jupj. 10 Yupj lovin javelepj pasal lu
nucú Dios Jatjam Jesucristo ncuwim
niswá, tsjun nepé ncuwim. Jesu-
cristo tepe'e na, Dios jas tjijyünsa jupj,
tüpü'ü niswá. Dios po ma jos gente
malala nyuca lajay. Nin mpes ca jis
capj ntülüs p'a jawas. Jesucristo la
tjijimpes, Diosmacaqjuis capjntülüs
cupj, yupj jis capj tyüla na.

2
Pablo tepyaca tsjan la tjiji jupj

Tesalónica po'ó.
1 Qjuis catjampan, nun solejé nun

nt'a tjeleque na, pasal 'üsüs way nu
tepyala. 2 Solejé Filipos nt'a qjuis
süptsjayupj,malala tjowelepjwacupj
qjuilal. Newa nin, cupj tjeleque nun
nt'a. Pülücj nun nt'a patja ma jisas-
tsja cupj tjevelecj Dios tjevelá. Tjev-
elecj tsjan niná Jesucristo 'üsüs la tjiji
gente mpes. Dios mpes ma lecj tjey-
actsja la veles jupj mpes. 3 T'üc' way
nin tjevelecj nun jilal Dios jos jin.
Cupj selecj t'üc' way tjevelectsja. Ma
la tsyawilicj nun jilal. Cupj sin nin
qjuisastsja nun mponé Dios tjevelá.
La p'a ma qjuisastsja. 4 Dios qjuisin
tjejyama la veles jupj tjevelá Jesu-
cristo po'ó. Nin velecj niná Jesucristo
'üsüs la tjiji gente mpes. Dios selé
lovin velecj jupj jos jinwá. Nepénowa

maquelel pjyacan ̈ cupj velecj,manin
qjuiyola. Qjuisas Dios 'ücj jos nsem
cupj velecj mpes. Jupj 'üsüs nyuca
tsjan qjuisas cupj. 5 Nun jilal tjev-
elecj Dios jostsja p'in. Ma tjevelecj
nun pajal 'üsüs; tjevelecj tsjan t'üc'
way. Dios selé, nun nt'a tjeleque na,
ma qjuisastsja nun to'atsja. 6 Nun
solejé apostolpan cupj; Cristo qjuisin
tjejyama nun jilal la veles jupj po'ó.
Cupj pünetsja Dios mpes, mop'in ma
qjuiyólatsja ncu gente 'üsüs tjowelepj
cupj po'ó. Ma qjuiyólatsja ncu nun
'üsüs tjowelé cupj po'ó.

7 Quelel la nusijictsja nun. 'Üsüs
way la tjijicj nun mpes. Quepj po
quelel liji jupj tsjicj. Po 'üsüs nyuca
liji jupj tsjicj mpes. Nin p'iyá la tji-
jicj cupj. Tsjicj jamay jinwá la tjijicj
nun mpes. 8 Po quelel la nusijictsja.
Mpes po quelel velectsja nun jis lal
Dios tjevelá Jesucristo po'ó. Nun jis
lal tjevelecj tsjanniná Jesucristo 'üsüs
la tjiji gente mpes. Ma qjuiyólatsja
la p'a quelel qjuis tjü'ünantsja ca nacj
cupj tjevelecj mpes. Pajal quelel la
nusijictsja, mpes nin.

9 Po quelel velectsja nun jilal Dios
tjevelá. Nujola pyala 'oyn nyuca la
tjijicj, nunnt'a tepyatjaquecj na. Cupj
ma la tjemyonacj nun jis ve. Po tsji'
la tjijicj la p'in. Jaw na tsji' la tjijicj.
Püste na tsji' la tjijicj wa. Nin mpes
'ücj ve jaylacj la tjijicj. Newa tjevelecj
nun jilal Dios tjevelá. Tjevelecj ts-
jan niná Jesucristo 'üsüs la tjiji gente
mpes. 10Nun solejé, Dios selé 'ots'ipj,
cupj la tjijicj Dios jostsja jinwá nun
jilal. Po 'üsüsway la tjijicj nun mpes.
Pjü ma polel javelepj malala nyuca
la tjijicj nun jilal. Malala tulucj la
tjijicj. 11-12 Cupj qjuisas 'ücj jos nsem
Dios nun mpes. Nin mpes po 'üsüs
nusin tji'yüsa la tjijicj, yom jupj popa
si 'üsǘ liji jinwá. Nujun 'asas tjeleque,
tjevelecj niná Dios jos la müjí nun.
Dios po 'üsüs way jupj. Pajal püné
way jupj. La nu t'ya, mpes jupj nun
jis Jepa quinam.

13Dios tjevelá tjevelecj na, nun to-
poné cupj tjevelecj. Solejetsja t'üc'

way tjevelecj Dios tjevelá. Solejetsja
niná tjevelectsja gente p'in tjowelepj
tulucj. Mpes lovin tjuwi'iquecj Dios
lal nun mpes. Dios 'üsüs liji jupj
ts'uyupj jilal, jupj tjevele japonmpes.
14 Ne'aj patjá malala la tjajay nun ji-
lal, toponé mpes. Nin p'iyá judiopan
malala nyuca la tjajay Dios ts'uyupj
jilal Judea nt'a. Dios ts'uyupj sa con̈
Jesucristo. Ninp'iyá tepyalanun jilal.
Yupj nun nt'a 'a mulú patja mo'm
malala nyuca la nutjajay. 15 Judiopan
tjü'ünan Jesucristá, qjuis Jepa Püné
jupj. Tjü'ünanwa profetapan. Malala
nyuca la tjajay wa cupj qjuilal. Yupj
patjampe qjuisin tjajam;ma jisastsja
cupj ne'aj tepyatjaquecj yupj jis lal.
Dios po ma jos yupj lajay. Pjü gente
jis enemigopan yupj. 16Cupj qjuisast-
sja judiopan tulucj 'ücjmpatjam Dios
lal. Mpesyupj jilal tjevelecj Jesucristo
po'ó. Judiopan ma jisastsja cupj mv-
elecj judiopan tulucj jilal Jesucristo
po'ó. Mpes malala nyuca la tjajay
cupj qjuilal. T'üc' way lovin malala
nyuca la tjajay. Newa nin lajay yupj.
Dios po ma jos yupj nin lajay, ne jupj
pajal ca jis capj ntülüs quinam.

Pablo po quelel jámatsja niswá
Tesalónica nt'a.

17-18 Qjuis catjampan, nun jilal
tepyatjaquecj na, qjuis tjüjütütj nun
mpe pje'á qjuis ntüncüs cupj. Malala
nyuca la tjajay cupj qjuilal. Mpes
tjeleque ncupj. Newa nin, qjuiyola
cupj nun mpes. Po quelel léquetsja
nun nt'a nujus la nuc niswá. Napj
la pülücj quelel jumtsja nun nt'a.
Mop'in ma polel léquetsja Satanás la
tjiji mpes. T'üc' way ca nlaca nun
nt'a p'a jawasiyá. 19-20 ¿Ncu solejé
tsjan mpes 'ücj qjuisas cupj? ¿Ncu
solejé tsjanmpes 'ücjqjuisasnsemp'a
jawasa? ¿Ncu solejé tsjanmpes velecj
la p'a jilal 'ücj qjuisas? Nun mpes
tsjay 'ücj qjuisas. Nun mpes selecj
tsjay 'ücjqjuisasnsemqjuis Jepa Jesús
niswa tjac' na.

3
1Quelel pyaquecj niswá, po quelel

léquetsja nun nt'a niswá. Newa ma

polel léquetsja. Mpes quina pyat-
jaquecj Atenas po'ó. 2 Jas tjejyamacj
Timoteo nun nt'a. Nun solejé jupj
cupj qjuis catjam Jesucristo mpes.
Solejé wa jupj tsji' liji cupj qjuilal.
Velecj la p'a jilal tsjan niná Jesucristo
'üsüs la tjiji gente mpes. Qjuisas nun
lovin camponé Jesucristo lal. Qjuisas
nun lovin 'ücj jisas nsem Jesucristo
lal poné mpes. Mpes cupj Timoteo
jas tjejyamacj nun nt'a, nujun 'asas
tjemey. 3 Qjuisas ma nujola nsem
gentemalala nyuca lajay na nun jilal.
Nun Jesucristo jisas. Mpes solejé t'üc'
way gente lovin ca malala nyuca la
mijicj nun jilal. Ma nujola t'as. 4Nun
nt'a tepyatjaquecj na, lovin tjevelecj
nun jilal gente ca malala nyuca la
mijicj nun jilal, cupj qjuilal 'ots'ipj.
Nin tepyala cupj tjevelecj jin; t'üc'
way gente malala nyuca lajay nun
jilal, cupj qjuilal 'ots'ipj, Jesucristo
se con̈cocj mpes. 5 Mpes napj jas
tjejyam Timoteo nun nt'a. Napj po
quelel seletsja ncu poné Jesucristo lal
custjay. Po nólatsja ma poné ca nacj
Jesucristo lal quinam. Nólatsja diablo
tjevele toponé ca nacj. Pajal la pülücj
nusin 'yüsa la tjijicj; newa nólatsjama
nujisastsja Dios quinam ca nacj. T'üc'
way diablo malala vele gente jis lal,
jos malala nyuca lajay.

6 'Ücjnajasmanin tepyala nun jilal.
Quina Timoteo tjac' nun mpe. Po 'ücj
qjuisas jupj qjuis wala tjevele mpes.
Qjuis wala tjevele nun poné Jesu-
cristo lal custjay. Tjevele nun quelel
lojí jupj custjay. Jupj tjevele nun
pasal quelel cus nucú, cupj quelel
nujus nyucucj jinwá. Tjevele nun
lovin nujola cupj po'ó. 7 Mpes 'ücj
qjuisas nun mpes. Quina pjü qjuisas
ma tya'acj ncupj. Gentemalalanyuca
lajay wa cupj qjuilal. Mop'in 'ücj
qjuisas nun mpes. Timoteo qjuis
wala tjevele mpes nun po'ó, po 'ücj
qjuisas tepyala. Nun poné Jesucristo
lal custjay, mpes po 'ücj qjuisas. 8 Po
quelel so con̈có Jesucristo. Mpes ma
nin qjuiyola quinam.

9Nin mpes pajal wi'iquecj Dios lal

nun mpes. Tsjay 'ücj qjuisas nun
poné mpes, ne wi'iquecj Dios lal.
Dios selé pajal 'ücj qjuisas nun mpes.
10Lovin po le monacj Dios lal qjuisin
majamas, nlacanunnt'anujus lanuc.
Mop'in ma qjuisin tjejyama custjay.
Cupj quelel nusin 'yüsa lijicj custjay
Diosmpes. Ma pjü nusin tji'yüsa cust-
jay. 11Mpes lemonacj Dios lal, jupj ne
cupj qjuis Papay. Le monacj wa qjuis
Jepa Jesús lal 'ots'ipj, yupj ca qjuisin
majamacj nun nt'a.

12 Cupj qjuisas nun pajal ca quelel
la müjí nun sejatjampan, gente la p'a
wa 'ots'ipj. Mpes le monacj Jesu-
cristo lal jupj canucopjmp'a'saspajal
ca quelel la müjí quinam püna lal.
Qjuisas nun ca quelel lis müjí yupj,
cupj quelel la nujicj jinwá. 13 Más
'üsüs quelel lojí na, po ca 'üsüs nsem
nun Dios lal. Solejé qjuis Jepa Jesús
ncuwim p'a jawas, pjü Dios ts'uyupj
jilal. Ca mveles ncu 'üsüs nyuca la tji-
jicj. Qui'á 'üsüs lojí na, ma numaycas
Jesucristo lal.

4
Más 'üsüs lamüjí Dios jos jinwá.

1-2 P'a way quelel pyac quinam.
Nun solejé tsjan jos Dios ca nun la
müjí. Mpes jupj jos jin la müjí. Nusin
tji'yüsa la tjijicj tsjan jos jupj. T'üc'
way 'üsüs lojí nunquinam. Newamás
'üsüs la müjí qjuisas. 'In tjajama ca
'üsüs la müjí Dios jos jin. Qjuis Jepa
Jesucristo mpes nin velecj; nin mpes
'ücj nin velecj nun jilal.

3 Lovin 'üsüs la müjí Dios jos jin.
Solejé Dios jos lovin nin lojí. Dios jos
yom ma mya'na jats'om tulucj. Dios
jos quepj ma jama voyum tulucj lal.
4-5 Dios ma jisas lovin quelel lajay
yupj jisas jin. Po malala niná Dios
lal. Dios jos ma lojí yupj jinwá, jos
lovin 'üsüs lojí jupj jos jin. Jupj jos
nunwoyaqué, lowiquénun sejats'om
jilal la p'in. 6 Mpes ma tjalawiqué
la p'a jilal. Yom pjaní yom p'a wa
jats'omne'ajmya'na, pomalala la tjiji
wa yom niná lal. Yom pjaní nin liji
na la p'a jilal, qjuis Jepa Jesucristo ca

cus ntülüs jupj. Nun nasa solejé niná.
Cupj nasa tjevelecj nun jilal ca nin
mpalas malala lajay. 7 Niswa quelel
pyaquecj Dios jos yom ma mya'na la
p'a yom jats'om. Dios jos quepj ma
jamap'a quepj voyum lal. Dios joswa
ma tjewyayin̈ ma jamanun pjü way.
Dios jos cupj nin lijicj jupj jos jinwá.
8Dios jos cupj pajal 'üsüs nsem. Mpes
jupj qjuis tje'yaya jupj Cjües. T'üc'
waynepénowamalajay jupj jos jinwá.
Mpesma jisas Dios.

9 Quina p'a way quelel pyaquecj.
Dios jos quelel lojí nunwá. Nin sole-
jetsja. Nusin tji'yüsa la tjiji Dios. Mpes
nasa quelel la sojí nun sejatjampan.
10 T'üc' way nun quelel lojí nun se-
jatjampan pjü way Macedonia po'ó.
Newa nin, qjuisas más 'üsüs quelel
lojí yupj. 11 Nujola tepyala nin nu
tjijyü'tücj. Nu tjijyü'tücj ma lo velelé
pjü jilal. Nu tjijyü'tücj ma nujola t'as
la p'a lajay mpes. Nu tjijyü'tücj pasal
tsji' lojí. 12 Mpes ca ma jisas ves, la
p'a juts'a'á. Mpes wa la p'a ca jus
nlayecj 'üsüs way nun. Yupj ma sa
con ̈ Jesucristo custjay.

Jesucristo ncuwim niswá.
13 Qjuis catjampan nepénowa

tecya'lin̈. Mop'in ma 'aplijila nu
tapalas. 'Üsüs ca jis mpalas. Qjuisas
ca jus nlayé 'üsüs ca jis mpalas. Qjuis
catjampan tulucj 'aplijila se palá yupj
sin popa cya'lin̈ na. Ma salejepj tsjan
ca jis mpalas. T'üc' way ma 'üsüs
ca jis mpalas yupj. 14 Cupj pyonecj
Jesucristo tepe'e. Pyonecj Dios jas
tjijyünsa jupj, tüpü'ü niswá. Pyonecj
tjemey Dios nt'a, mop'in ncuwim
jupj niswá. Dios ca jis ncunus qjuis
catjampan Jesucristo lal.

15 Nun mpes pyaquecj qjuis Jepa
Jesucristo tjevelá. Jupj niswa tjac' na,
jupj lal japon nepénowa newa mpat-
jam nsem custjay. Mwalá way tulucj
camal yupj Dios nt'a qjuis catjampan
tecya'lin̈ jilal. 16Qjuis Jepa Jesucristo
Dios pü'ü mpe palá ncuwim nosis
nt'a. Jupj jac' na, ángel más püné ca
yümücj pjac mveles. Gente ca mpja-
can ̈ wa Dios trompeta. Dios yümücj

ca müjü'tüs. Nin tepyala na, qjuis
catjampan tecya'lin̈ ca sin müjünsüs,
mpatjam ca niswá. 17Niswa janucun
jis tepyala na, Dios ca 'a jis mulus
patja witjacj yupj jilal mol nt'a. Yupj
ca la müjüsün̈ qjuis Jepa Jesucristo
ne'aj. Lovin ca mpatjam jupj lal.
18 Nunwá 'ücj nujisas la müjí, niná
tepyaquecj mpes.

5
1 Qjuis catjampan, ma ca mpac ts-

jan jawas ncuwim Jesucristá. Ma se-
lecj tsjan jawas ncuwim. 2 Pjü ma
salejepj tsjan jawas ca ncul pweca-
pan. Nin p'iyá pjü ma salejepj tsjan
jawas ncuwim Jesucristá. 3 Gente ca
mvelecj pjü ma la palan, pjü 'üsüs
patja. Niná tjowelepj na, len̈ way
malala ca jis mpalas. T'üc' way len̈
way ca malala jis mpalas. Quepj way
tsjicj quelel mya'na na, len̈ way vyaja
pyala. Nin p'iyá, len ̈way camalala jis
mpalas gente nenem jilal.

4Nun yupj jinwá tulucj. Nun napj
natjampan Jesucristo mpes. Nusin
'yüsa ca nin mpalas. Mpes solejé Je-
sucristo ncuwim niswá. Nun lu nucú
jupj ncuwim. Pecj jac' na jinwá tu-
lucj ca nsem nun jis lal. 5 Nun pjü
way, tjejyawca nt'a potjaqué jinwá,
Dios mpes nusin 'yüsa mpes. 'Üsüs
lojí nun, Dios jos jinwá. Ma püste
nt'a pyatjaquecj jinwá cupj. Ma li-
jicj diablo jos jinwá. 6 Mpes 'in tja-
jamá, más 'ücj lovin ca la nucucj Je-
sucristo ncuwim. La p'a ma nin
la nucucj. Lovin po nujisas t'as Je-
sucristo ncuwim. 7 Nepénowa püste
nt'a patja jinwá; ma yola Jesucristo
ncuwim. Yupj ma lajay Dios jos
jinwá. 8Nin tulucj cupj qjuis lal. Cupj
jawnt'a pyatjaquecj jinwá. Mpesmás
'ücj lovin qjuiyola pyala Jesucristo
ncuwim. Nasa tepyonecj Dios lal.
Nasa quelel lijicj jupj. Pyonecj pajal
'üsüs ca qjuismpalas, campatjaquecj
Dios lal. Niná selecj, mpes ma li-
jicj diablo jos jin. 9 Dios po ma jos
gente malala lajay, ne jupj ca jis capj
ntülüs. Jupj ma jos ca nin nsem cupj
qjuis lal. Jupj josmpatjaquecj jupj lal.

Mpes ca qjuis ncunus jupj nt'a qjuis
Jepa Jesucristo lal tepyonecj mpes.
10 Jesucristo tepe'e cupj mpes. Mpes
ca mpatjaquecj jupj lal p'a jawasiyá.
Tecya'lequecj naya ncuwim ca nacj.
Newa ca cüpatjaquecj custjay ca nacj,
jupj jac' na. Mop'in nin, t'üc' way ca
mpatjaquecj jupj lal. 11Mpes nunwá
'ücj nujisas la müjí. Nunwá nusin
'yüsa lamüjí Dios po'ó. T'üc'way niná
nusin 'yüsa lojí quinam. Najas lovin
nusin 'yüsa lojí niná.

Pablo jostsja yupj ca nin la mijicj
jupj sin tji'yüsa la tjiji jinwá.

12Qjuis catjampan, nepénowa 'üsüs
javelepj tsjan más 'ücj lojí nun. Yupj
nusin 'yüsa lajay Dios jos jinwá. Yupj
pajal nucopj jap'acj nun. Mpes na-
jas nun welé yupj jilal po 'üsüs way
nin lajay. 13 Najas pajal 'üsüs way
lojí yupj mpes. Najas po quelel la
sojí yupj, nin lajay mpes. Po ma la
tjowe'lé nunwá.

14Niná najas nin lojí wa: nepénowa
ne'aj se pjasá. Jis tjüjü'tǘ tsji' la mi-
jicj yupj. Nepénowa nun nt'a 'aplijila
jatja. 'Ücj jisas nsem la müjí nun.
Nepénowa nun nt'a pülücj way tulucj
sin tji'yüsa Dios po'ó. Mpes jis capj
mp'a'sá. La p'a ma 'üsüs lajay na, po
ma ts'u tji'inyá yupj jis lal. 15 T'üc'
way gente camalala lamijis nun jilal.
Po ma malala la müjí nun yupj jilal.
Pasal 'üsüsway la müjí nunwá. 'Üsüs
way la müjí pjü jilal.

16 Lovin 'ücj nujisas t'as nun.
17 Lovin mvelé nun Dios lal.
18 Nenéyawa malala ca nu mpalas.
Newa tjüwüi'iqué Dios lal. Jupj jos
wüi'iqué jupj lal. Dios jos nun nin lojí
napj tjevelé jin, Jesucristo so con̈có
mpes.

19 Ma tjowelé Dios Cjües lal:
“Lyájasa t'as”.

20Nepénowa javelepj Dios velá. Na-
jas mpja'aqué yupj javelepj. 21Nusin
tjü'üsüsncu t'üc'way javelepjDios jos
jin. Nepénowa t'üc' way javelepj Dios
tjevelá. Nin la müjí yupj jajütütj jin.
22 Nepénowa malala javelepj. Mpes
lovinma la müjí yupj jajütütj jin.

Pablo tecyawaja tepyaca.
23 Ma qjuiyola pjü mpes, Dios nin

liji. Najas nun pasal 'üsüs nsem Dios
lal, jupj ca nin la numijis. Najas Dios
lovinmajamas ca nun jis p'üy, nun jis
qjues 'ots'ipj. Najas ma nu maycas
ca Jesucristo niswa tjac' na, jupj ne
cupj qjuis Jepa Püné. 24T'üc'wayDios
la nu t'ya. Mpes t'üc' way nun pasal
'üsüs nsem Dios lal, nin la numijis
jupj. Jupj ca nu majamas nun. Jupj
lovin nin liji jupj tjevele jin.

25Qjuis catjampan, qjuisas Dios lal
mvelé nun cupj mpes. 26 Süs wa la
müjí qjuis catjampan pjü way jilal,
yusnucúna. 'Ücjnujisas t'asyusnucú
na. 27 Napj nu jyütütj nun mo'o ca
mvelé papel niná pjü qjuis catjam-
pan jis la pjac. Qjuis Jepa Jesucristo
jos nun ca nin la müjí, mpes nin velé
napj.

28Najas Jesucristo 'üsüs way la nu-
mijis nun pjü way jilal, jupj ne cupj
qjuis Jepa Püné.

Papel locopyaya Pablo
tepyaca Tesalónica
mo'o tapatjampes

1 Napj Pablo. Napj lal patja wa
Silvano, Timoteo 'ots'ipj. Nun Dios
ts'uyupj Tesalónica nt'a. Papel niná
pyaquecj nun mpes. Nun Dios so
con ̈có, Jesucristo so con ̈có 'ots'ipj.
Dios cupj qjuis Papay, Jesucristo cupj
qjuis Jepa Pünéway jupj. 2Najas yupj
'üsüs ca la mijicj nunmpes. Najas wa
nun ma nujola nsem pjü mpes, yupj
ca nin la numijicj. Dios cupj qjuis Pa-
pay. Jesucristo cupj qjuis Jepa Püné.

Jesucristo jac' na, Dios ca jis capj
ntülüsmalala lajay.

3 Qjuis catjampan, más 'ücj lovin
wi'iquecj Dios lal nun mpes. Nun
lovin más 'üsüs nusin 'yüsa Dios po'ó,
pajal quelel lojí wa nunwá. Püna
'ots'ots' way quelel la tjüjí nunwá;
quina pajal quelel lojí yupj. 4 Mpes
lovin 'üsüs velecj nun po'ó Dios
ts'uyupj 'a si mulú nt'a. Gente malala
lajay nun jilal Jesucristo so con̈có
mpes, nun newa lojí Dios jos jin. T'üc'
way malala nu pyala. Newa 'üsüs
lojí, newa poné Dios nucopj p'ya'sa.
'Ücj qjuisas nin lojí mpes. 5Nin mpes
'ücj jus nlayecj Dios 'ücj nin mveles
nun 'üsüs jupj lal. Nin mpes jupj ca
mveles nun jupj si jütüta popa wa,
ne ca jupj lal mpatjaqué. T'üc' way
malala nu tepyala quinamDios jyü'ta
jin lojí mpes.

6Dios selé pjacj niná malala nyuca
la nutjajay. Mpes Dios ca la mijis
jupj tjevele jin. Malala ca jis mpalas;
Diosnin ca lamijis yupjmalalanyuca
la nutjajay mpes. 7 'Üsüs ca nsem
nun jis lal. Ma malala nu mpalas
ca niswá, Dios ca la mijis. Nin p'iyá
ca la mijis cupj qjuilal. Nin la mijis
Jesucristo jac' na tsjunmpe. Ncuwim
'awa lal, 'awa mwalaquem jupj nt'a,
gente jis capj tyüla mpes. Jesucristo
qjuis Jepa Püné way jupj. Pjü ca jus

nucucj. Ncuwim jupj angelpan jilal;
noypan yupj pajal. 8 Dios ma jisas
ca jis capj ntülüs jupj. Ma jisas Dios
tjevelá Jesucristo po'ó, jis capj tyüla
jupj. Jupj tjevele tsjan 'üsüs liji jupj
gente mpes, qjuis Jepa Jesús la tjiji
mpes. 9 Pajal malala ca jis mpalas,
yupj malala la tjajay mpes. Lovin
ca nin nsem yupj jis lal, lovin ma
'yü'sa. Ma polel patja cupj qjuis Jepa
Jesucristo lal. Yupj lovin ma jus nu-
cucj ca. Ma ca nucucj jupj pajal 'üsüs
way jyü'ta; ma ca nucucj jupj t'üc'
way püné pajal. 10 Dios ca la mijis
ca nin nsem yupj jis lal, Jesucristo
jac' na. T'üc'way p'a jawasa ncuwim
jupj. Nin jawas pajal 'üsüsway nsem.
Tjac' na, Dios ts'uyupj pajal 'üsüsmv-
elecj ca Jesucristo po'ó. Yupj jisastsja
jupj. Pajal 'üsüs Jesucristo, nin ca
yola nsemyupj jupj po'ó. Nun toponé
cupj tjevelecj Jesucristo po'ó,mpes ca
mpatjaqué wa nun Dios ts'uyupj la
p'a wa jilal.

11 Mpes lovin velecj Dios lal nun
mpes. Nun Dios ts'uyupj nu tepyala,
Dios la nu t'ya mpes. Le monacj Dios
lal 'üsüs jos nsem jupj nun lojí mpes.
'Üsüsway quelel lojí. Le monacj Dios
lal lovin ca 'üsüs quelel la müjí, Dios
la mijis ca. Pasal püné way jupj. Nun
poné Jesucristo lal, mpes quelel lojí
jupj jos jin. Le monacj Dios lal lovin
ca lamüjí jupj jos jin. Lemonacj Dios
ca nin la mijis nun mpes. Pajal püné
jupj. 12Qjuisas gente ca 'üsüsmvelecj
Jesucristo po'ó, nun lojí mpes. Jupj
cupj qjuis Jepa Püné. Gente ca 'üsüs
mvelecj nun po'ó Jesucristo mpes.
Cupj qjuis Dios 'üsüs liji nun mpes,
qjuis Jepa Jesucristo 'üsüs liji wa nun
mpes, ne ca ninmpalas.

2
Yommalalancuwim, ca yusntsaw-

ilis nosis casá patjá.
1Natjampan, nun solejé Jesucristo

ncuwim niswá. Jupj cupj qjuis Jepa
Püné. Solejé jupj nt'a ca 'a qjuis mu-
lus. 2 Nepénowa tjowelepj Jesucristo
nasa tjac'. Nepénowa nin tjowelepj

ca nacj Dios ts'uyupj 'a jis tjimyula
nt'a. Yupj nepénowa tjowelepj cupj
p'iyá nin tepyaquecj ca nacj. Yupj
tjowelepj nin tjoweleptsja Dios mpes
ca nacj. Najas ma mponé ca yupj
javelepj. Maninnujola t'as yupj tjow-
elepj mpes. T'üc' way tulucj javelepj
yupj. 3Nepénowa ca la ntsawilicj nun
jilal. Ma mponé yupj jilal. T'üc'
way Jesucristomaniswa tjac' custjay.
Mwalá way pajal malala ca mpalas
qui'á, custjay ma tjac' na p'in. Pasal
pülücj ma ca jisas nsem Dios. Pasal
malala ca mvelecj jupj po'ó. Dios en-
emigo laympalas wa. Jupj ma jos pjü
wayDios tjevelá. Dios ca jasmajamas
jupj 'awa püné nt'a. 4 Dios enemigo
mveles ca jupj más püné pjü dios wit-
jacj jilal. T'üc' way gente jatatj dios
pülücj witjacj, yola yupj jis dios wit-
jacj pajal noypan. Mop'in Dios ene-
migo ca mveles jupj más püné yupj
jis dios witjacj jilal. Ca mveles yupj
jis dios witjacj malala. Dios enemigo
ma'ajam ca Dios wo mo'ó. Mveles ca
Dios t'üc' way jupj. Nin tulucj. 5Nun
nt'a tüpü'üs na, niná tjeveletsja nun
jilal. Napj selé lovin ma nujo' tepe'e
niná.

6 Nun solejé tsjan mpes Dios ene-
migomapolel laypyalaquinam. Dios
ca mveles tsjan jawas 'ücj lay pyala.
7 T'üc' way pasal pülücj tsjay malala
lajay nasa, ne ma lajay Dios jos jin.
Cupj qjuisin tji'yüsa tsjan mpes nin
lajay. Dios qjuisin tji'yüsa la tjiji niná;
jupjma se 'aya pjüway sin 'yüsaniná.
Newa Dios enemigo ma lay tepyala
custjay. Dios enemigo ma polel lay
pyala custjay; pjaní way ma 'yaya
jupj nin liji quinam. Dios jos na, niná
ca mim quepé. Jupj tjemey na, Dios
enemigo 'ücj lay mpalas. 8 Dios nin
tjevele na, lay mpalas ca. Locopyaya
cupj qjuis Jepa Jesucristo ncuwim.
Pajal püné nsem jupj, jac' na. Jupj
ca jus mojos Dios enemigo, mpa'is ca
jupj. Len̈ ca nsem jupj, Jesucristo nin
la mijis ca.

9Dios enemigo jac' na, la pülücj p'a
casá la mijis ca, yom p'in ma polel liji
jinwá. Satanás ca ma'ayas ne püné

nsem jupj. Gente pasal yola nsem
jupj liji mpes. Jupj ca jos nsem yupj
mponecj jupj p'iyá más püné pjü ji-
lal. 10 Nin mpes pajal malala ca jis
mpalas pülücj jilal tecya'lin̈ na. Dios
enemigo ca pasalmalala nyuca lami-
jis, ca yus ntsawilis, mpes ca pülücj
mponecj jupj más püné pjü jilal. Yupj
maquelel sin 'yü ́satsja tsjan t'üc'way,
mpes ca mal 'awa püné mo'ó; Dios lal
mpatjam tulucj yupj. 11Mpes Dios ca
la mijis ne t'üc' way Dios po'o ma ca
polel sin mü'üsüs. Yupj ca mponecj
la tsuwilpan jilal. 12 Mpes Dios ca
mveles yupj pjü way malala nyuca
la tjajay, ne ma ca mpatjam jupj lal.
Yupj ma topon tsjan t'üc' way, mpes
ca ninnsem. Tjuwi'in ̈malala la tjajay
na.

Dios la nu t'ya. Ca mpatjaqué jupj
pü'ü nt'a.

13 Nun malala lajay jinwá tulucj.
Más 'ücj lovin wi'iquecj Dios lal nun
mpes. Nun qjuis catjampan. Qjuis
Jepa Jesucristo quelel la nusiji nun.
Püna, pjü cjuwatsja na, Dios la nu
t'ya. Jupj jostsja nun mpatjaqué
jupj lal, mpes la nu t'ya. Jupj jost-
sja ca nin nsem nun toponé mpes.
Nun toponé t'üc' way Dios po'ó, Je-
sucristo po'ó 'ots'ipj. Jupj jostsja ca
nin nsem wa jupj Cjües mpes. Nun
Dios juts'a'á nu tepyala, jupj Cjües
la tjiji. 14 Nun toponé nun jis wala
tjevelecj na Jesucristo po'ó. Tjev-
elecj tsjan niná jupj 'üsüs la tjiji gente
mpes. Dios nucopj tjep'ya'sa nu la
pon cupj tjevelecj. Jupj jos nun
pajal 'üsüs nsem, pajal püné nsem
wa, qjuis Jepa Jesucristo jinwá. Nin
mpes nucopj tjep'ya'sa jupj. 15Mpes
lovin toponé nusin tji'yüsa la tjijicj
mpes. Cupj p'iyá qjuisin tji'yüsa, niná
p'iyá nusin tji'yüsa la tjijicj. Nun
nt'a tepyatjaquecj na, nusin tji'yüsa
la tjijicj. Papel tepyaquecj wa nun
mpes, nusin tji'yüsa la tjijicj wa papel
nenem mpes. Qjuisas lovin mponé
pjü way nusin tji'yüsa la tjijicj.

16 Jesucristo cupj qjuis Jepa Püné.
Dios cupj qjuis Papay. Dios pasal

'üsüs way la tjiji cupj mpes. Mpes
selecj jupj quelel la qjuisiji. Ma lecj
jeyacj lovin tsji' lijicj Dios mpes. Ma
lecj jeyacj Dios la tjiji. Dios mpes se-
lecj ca 'üsüs qjuis mpalas. Dios pasal
'üsüs la tjiji cupjqjuilal. 17 'Üsüsquelel
lojí Diosmpes. 'Üsüs quelel welé Dios
mpes. Le monacj Dios lal, Jesucristo
lal wa, ma ca locj meyá tsji' lojí na
Dios mpes. Le monacj wa lovin ca
'üsüs polel tsji' la müjí jupj mpes.

3
Tjowelé Dios lal cupj mpes.

1 Quina p'a mpes ca mpac. Cupj
ca mvelecj lovin la p'a jilal Jesucristo
po'ó. Qjuisas pülücj sin mü'üsüs ca
jupj po'ó, mpes qjuisas nun mvelé
Dios lal cupj mpes. Qjuisas p'a
nt'a patja ca mponecj wa; qjuisas
len ̈ way ca nin nsem. Qjuisas yupj
mwi'in ̈Dios lal yupj sin tji'yüsampes.
Nintsja nun jis lal: nun tjüwüi'iqué
tjapja'aqué na Jesucristo po'ó. 2 T'üc'
way gente pasal malala ca malala
quelel la qjuis mijicj. Gente pülücj
way ma japon Jesucristo lal. Qjuisas
gente malala nenem ma ca polel
malala la mijicj cupj qjuilal. Mpes
qjuisasmvelé nunDios lal cupjmpes.

3 T'üc' way qjuis Jepa Jesucristo ca
nu majamas nun. Lovin nin liji jupj
tjevele jinwá. Lovin ca quelel cus
con ̈có Jesucristo, jupj p'iyá ca nin la
numijis. Mamalala canumpalas, nin
la mijis jupj nun mpes. 4 Qjuis Jepa
Jesucristo lal pyonecj, mpes pyonecj
nun nin lojí cupj jyü'tücj jinwá. Cupj
pyonecj nun lovin ca nin la müjí.

5 Velecj Dios lal nun mpes; qjuisas
nun quelel la sojí la p'a, Dios quelel la
siji jinwá. Qjuisas nun newa ca 'üsüs
la müjí malala tepyala na. Qjuisas
lovin 'üsüs la müjí Jesucristo la tjiji
jinwá. Mpes velecj qjuis Jepa Dios lal
nunmpes.

Dios jos jupj ts'uyupj tsji' lajay.
6 Qjuis catjampan nepénowa ma

quelel tsji' lajay. Nin solejé nun.
Yupjma lajay cupj sin tji'yüsa la tjijicj
jinwá. Mpes cupj nu jyü'tücj ma jis

capj ncon̈có. Nin nu jyü'tücj Jesu-
cristompes, jupj cupj qjuis JepaPüné.
7Nun solejé más 'ücj lojí cupj la tjijicj
jinwá. Po tsji' la tjijicj, nun nt'a tepy-
atjaquecj na. 8 La p'a jis ve tjelyajacj
na, jaylacj la tjijicj. Pasal yümücj tsji'
la tjijicj. Jaw na, tsji' la tjijicj. Püste
na, tsji' la tjijicj wa. Mpes t'emel
tya'actsja tsji' la tjijicj mpes. 'Ücj jay-
lacj la tjijictsja nun jis ve tjelyajacj
na. 9 'Üctsja qjuis la mon nun jis
ve, ma jaylacj la qjuijicj. Mop'in ma
nin la tjijicj. Quelel tsji' lijictsja, ne
jaylacj lijictsja cupj tjelyajacj. Más
'ücj nin. Qjuisastsja nun nucú cupj
nin la tjijicj; qjuisastsja nun nin p'iyá
la müjí, mpes nin la tjijicj. 10 Nun
nt'a tepyatjaquecj na, lapülücjnun jis
wala tjevelecj mama'ayá jis la lasma
tsji' lajay jilal.

11 Cupj nasa jus nlayecj nepénowa
ne'aj ma quelel tsji' lajay, mpes ni-
nana pyac napj quinam. Yupj sin
javelepj la p'a lajay mpes. Ma tsji'
lajay. Malala nin. 12 Qjuisas yupj
ca tsji' la mijicj. Si jütütücj tsji' la
mijicj, ne jaylacj la mijicj yupj jis ves.
Si jütütücj ma yola la p'a lajay mpes.
Qjuis Jepa Jesucristo jos nin jyü'tücj.

13Natjampan, qjuisas lovin 'üsüs la
müjí. 14Nepénowama ca quelel la mi-
jicj ca nacj cupj tepyaquecj jin. Nusin
tjü'üsüs pjacj niná, ne ma jis capj
ncon̈có. Mpes ca jis maycas malala
nyuca lajay mpes. 15Newa nin, yupj
nun jis enemigopan tulucj. T'üc'way
yupj nun sejatjampan. Mpes nun ca
mvelé yupj jilalmás 'ücjnin lajay cupj
tepyaquecj jin. Quelel la sojí, ne nin
camvelé nun.

Pablo tecyawaja tepyaca.
16 T'üc' ca mpac quinam. Qjuis

Jepa Jesucristo liji nema qjuiyola pjü
mpes. Qjuisas nun lovin ma nujola
nsempjümpes, ne nin lemonacj jupj
lal ca nin nsem, 'üsüs pyala na 'ots'ipj,
malala pyala na 'ots'ipj. Qjuisas
qjuis Jepa Jesucristo lovin ca nucopj
ncon̈cos.

17 Niná napj p'in pyac nun mpes.
Napj nlá nin pyac. Pjü papel pyac

na, nin p'iyá pyac napj nlá. Mpes
jus nlayé ca t'üc'way napj jas tjejyam
niná.

18Najas Jesucristo 'üsüs way la nu-
mijis nun pjü way jilal, qjuis Jepa
Püné way jupj.

Papelmwalá Pablo
tepyaca Timoteompes

1 Napj Pablo. Dios ntjijütüta napj
mvelé gente jilal jupj mpes. Nin tje-
jyama la veles jupj mpes Jesucristo
po'ó. Apóstol napj. Dios la tjiji cupj
'ücj campatjaquecj jupj lal. Jesucristo
mpes selecj cupj ca mpatjaquecj jupj
lal. 2Timoteo, pülücj jin tji'yüsa la tje-
jay napj Jesucristo po'ó. Nasa tepyon
jipj Jesucristo lal. Po 'üsüs jin tji'yüsa,
tsjicj si 'üsü ́ jinwá, popay si 'üsü ́ liji
na. Jipj mpes nin pyac quinam. Dios
cupj qjuis Papay, Jesucristo cupj qjuis
Jepa Püné. Najas 'üsüsway lajay yupj
jipj mpes. Najas yupj lovin cyapj
mp'a'sacj,malala 'epalána. Najaspjü
mpesma jele nsem, nin lamijicj yupj.

Nepénowa t'üc' tulucj sin 'yüsa lajay.
'In tjejyama yupj mpes.

3-4 Jipj selen nepénowa ne'aj Efeso
po'ó sin 'yüsa lajay t'üc' tulucj. Dios
vele jin tulucj javelepj yupj. Nin
yolapüna tapatja tjowelepjmpesp'in.
Pülücj nin tjowelepj t'üc' tulucj. Ni-
nanasin 'yüsa lajayyupj. Püna tapatja
yupj jis lá mpes sin 'yüsa lajay wa.
Japon Dios qjuisin 'yüsa liji yupj jis lá
mpes. Nin tulucj. Napj quelel jumtsja
na Macedonia nt'a, najastsja jipj ca
jis müjü'tün niyom nenem ma nin
la mijicj yupj lajay jin, mpes napj la
tjemyon jipj ma mim Efeso mpe. Nin
najas custjay, najas ma mim Efeso
mpe, ca nin mvelen niyom nenem
jilal ma nin la mijicj. Yupj la velel sin
'yüsa lajay mpes. Ma lajay Dios jos
jin. Dios jos gente 'üsüs nsem jupj lal
japon na Jesucristo mpes.

5 Najas jipj niná si jütütj mpes pjü
ca quelel lis mijicj la p'a. Dios jos
jupj ts'uyupj jupj jos jin quelel lajay
la p'in. Jos ma yola nsem malala
la tjajay mpes. T'üc' way Dios per-
donar lis tjiji. Jos yupj po japon
jupj tjevelá. Jupj jos jin lajay na,
'ücj quelel la sajay la p'a, jupj jos
jinwá. 6Nepénowa ne'ajma lajay Dios

jos jinwá quinam. Pülücj javelepj,
mop'in gente ma sin 'yüsa Dios jos
jinwá yupj javelepj mpes. 7 Yupj
quelel sin 'yüsa lajay Moisés tjijyü'ta
mpes. Nin javelepj Moisés tjijyü'tá;
newa nin, yupj p'iyá ma 'üsüs sin
tji'yüsa niná. 'Üsüs sin tji'yüsa jinwá
javelepj, mop'in ma 'üsüs sin tji'yüsa
yupj.

8 Cupj selecj Moisés tjijyü'tá 'üsüs
way. Dios jos gente ma lajay, niná
yupj 'ücj sin 'yüsa Moisés tjijyü'ta
mpes. Po 'üsüs way Moisés tjijyü'tá.
9 Selecj Moisés tjijyü'ta gente 'üsüs
mpes tulucj. Niná tjijyü'ta gente
malala lajay mpes. Nepénowa ma
jisas la p'a jajütütj. Nepénowa ma
lajay jepapan tjüjütütj jin. Nepénowa
ma jisas Dios. Nepénowa pülücj
malala lajay p'in. Nepénowa ma
quelel lajay Dios jos jin. Nepénowa
malala javelepj Dios po'ó, la pjüts'ün
p'in. Nepénowa ja'ünan jis papay.
Nepénowa ja'ünan yupj sejamay.
Nepénowa ja'ünan la p'a. Pjü nenem
malala lajay. Yupj mpes Moisés nin
tjijyü'ta. 10 Niyom nepénowa ne'aj
jamanun la p'a sejats'om. Nequem
nepénowa ne'aj jil la p'a jis vayum
jilal. Ma tjewyayin̈, yupj nepénowa
nin p'iyá lajay. Niyomnepénowane'aj
jamanunp'anoyomes, yupj sejats'om
jin yola yupj. Gente nepénowa
pequen ̈ gente la p'a. Nepénowa la
tsuwil. Nepénowa javelepj t'üc' way
ca mvelecj, mop'in la tsuwil p'in.
Pjü nenem malala lajay. Yupj mpes
Moisés tjijyü'tá. T'üc' way gente p'a
nepénowa 'üsüs sin 'yüsa lajay Dios jos
jin. Sin 'yüsa lajay Dios tjevelá. Jupj
tjevele po 'üsüs. Gente ma lajay na
Dios tjevele jin, malala lajay yupj.
Yupj mpes Moisés tjijyü'tá. 11 Dios
nin tjejyama la veles la p'a jilal jupj
tjevelá. Nin velé Dios 'üsüs liji gente
jis lal Jesucristo mpes. Pajal püné
way jupj. 'Üsüs pü'ü jupj lovin.

Dios 'üsüs la tjiji Pablo lal, mpes
Pablo tjüwüi'i jupj lal.

12Qjuis Jepa Jesucristo pajal ncapj
tjep'ya'sa, mpes napj polel lejay jupj



1 TIMOTEO 1:13 396 1 TIMOTEO 2:7

jos jin. 'Üsüstsja jupj lal napj tsji'
lejay jupj mpes, ne wüi'is napj jupj
lal. Wüi'is jupj lal jupj nin tjejyama
tsji' lejay jupj mpes. 13 T'üc' way
pasal malala tjevelé napj Jesucristo
po'ó yas nam. Malala lis tjejay Dios
ts'uyupj jilal. Po malala tjevelé yupj
jilal yupj topon mpes Jesucristo po'ó.
Ma t'üc' way nin tji'yüsa Jesucristo
po'ó, ma seletsja malala la tjejaytsja
napj. Mpes Jesucristo ma malala la
tjiji napj lal. 'Üsüs la ntjiji. 14 Qjuis
Jepa Jesucristo pajal quelel la ntjiji.
Más 'üsüs la tjiji jupj pjü jis lal. Jupj la
tjiji mpes, quina t'üc' way pyon napj
jupj po'ó. Napj ninana pyon jupj jos
jinwá. Jupj la tjiji mpes, napj quelel
la sejay la p'a. Quelel la sejay la p'a,
jupj jos jinwá.

15 Jesucristo tjac' nosis nt'a. Jupj la
tjiji mpes, malala la tjajay 'ücj mpat-
jam Dios lal. Ninana po t'üc' way.
Más 'ücj pjü japon niná. T'üc' way
más malala la tjejay napj pjü jilal.
16Mop'in nin, Jesucristo 'üsüs la ntjiji,
napj malala la tjejay na. Jupj jostsja
pjü ca sin mü'üsüs jupj ma ts'i tji'ina
yom más malala lal, mpes 'üsüs la
ntjiji jupj. Jupj jostsja la p'a canucucj,
ca mponecj wa jupj lal. Topon na,
mpatjamca lovinDios lal. 17Diosmás
püné pjü jilal. Lovin más püné nsem
jupj pjü jilal. Lovinmampa'is ca jupj.
Pjü ma polel sa nuc. Jupj pjaní Dios.
Najas pjü lovin yola nsem jupj más
püné pjü jilal. Najas pjü lovin 'üsüs
javelepj jupj po'ó. Amén.

18 Timoteo, niswa quelel velé 'üsüs
jin tji'yüsa tjevelé mpes, way tsjicj
way si 'üsü ́ jinwá, popay si 'üsü ́ liji
na. Quina 'i jütütj, ninana najas ca
nin la mijin. Jele pyala püna p'in
nepénowa tjowelepj 'üsüs ca tsji' lami-
jin Jesucristo mpes. Niná tjowelepj
Diosmpes. Mpesniná 'i jütütj jin lejay
na, 'üsüs lejay jipj Jesucristo mpes.
Jesucristo mpes 'üsüs lejay na, mili-
tar 'üsüs jinwá nsem jipj jupj mpes.
19Lovin lamijin Jesucristo jos jin. Nin
lejay na, najas jipj ca jus nlayen 'üsüs
way nin lejay. Nepénowa salejeptsja

'üsüs la tjajaytsja, mop'in p'a jawasa
malalaquelel la jaytsjaniswá. Malala
nin. Quinama lajay Jesucristo jos jin.
20 Yupj pjaní Himeneo. P'a wa Ale-
jandro. Napj tjijyütütj yupj ma mal
Dios ts'uyupj 'a si mulú nt'a. Tjevelé
'ücj Satanásmalala la siji. Mpes ca sin
mü'üsüs más 'ücj ma malala javelepj
Dios po'ó.

2
Más 'ücj Dios ts'uyupj javelepj Dios

lal pjümpes.
1 Tsjan najas napj ca Dios ts'uyupj

nin la mijicj, niná ca mpac jipj mpes
quinam. Najas yupj javelepj Dios
lal pjü mpes. Najas yupj la mon
wa la p'a jisas mpes. Najas yupj
wi'in ̈ Dios lal jupj liji mpes la p'a ji-
lal. 2 Najas javelepj wa Dios lal jepa
noypan mpes. Najas javelepj Dios
lal pjü jepapan mpes. Ca la monacj
ma la mpa'nacj la p'a nt'a patja ji-
lal. Mpes cupj ca polel la mijicj Dios
jos jinwá; ma ca nin qjuiyola ncu ca
malala mpalas. Cupj ca 'üsüs polel
la mijicj lovin la p'a mpes. 3 Dios
lal javelepj na la p'a mpes, 'ücj niná
Dios lal. 'Ücj jos pyala jupj. Dios
la tjiji cupj 'ücj ca mpatjaquecj jupj
lal. 4 Dios jos pjü ca mpatjam jupj
lal. Jupj jos pjü sin 'yüsa t'üc' way,
ne 'ücj mpatjam yupj jupj lal. 5 Dios
pjaní jupj. Gente 'üsüs polel nsem
Dios lal Jesucristo mpes la p'in. La
p'a mpes tulucj. Jesucristo gente jupj
cupj jinwá. 6 Jupj tepe'e pjü mpes, ne
pjü 'ücj polel mpatjam Dios lal. Jupj
tepe'e Dios jostsja na. Dios jostsja pjü
ca sin mü'üsüs t'üc' way jupj jos pjü
mpatjam jupj lal; nin mpes tepe'e Je-
sucristo. 7Ninana velé napj judiopan
tulucj jilal. Dios nin tjejyama ninana
la veles judiopan tulucj jis walap'a'á.
Nin tjejyamaninana sin 'yüsa la sejay.
Apóstol way napj. T'üc' way velé jipj
lal. Li tsuwil tulucj. Napj se con̈
Jesucristo. Nin tjejyama t'üc'way sin
la 'üsüs lejay. Nin tjejyama sin la 'üsüs
lejay 'ücjpolelmpatjam lovinDios lal,
Jesucristo lal japon na.

8 Dios ts'uyupj 'a si mulú na, najas
niyom javelepj Dios lal. Najas ma
pjüway noyomes javelepj. Nepénowa
lovin lajay Dios jos jin; najas yupj
mvelecj Dios lal ne'aj. Najas yupj jis
mas sin jajünsüpj. Najas ma ts'a 'in
nsem yupj la p'a jilal, ma la mve'lecj
la p'a jilal.

9 T'üc' way nequem nepénowa sin
jacüipap pülül pülücj jaylactsja mpes,
pülül pasal 'üsüs. Jisas la p'a januc
yupj sin quip. Nequem Dios ts'uyupj
'a si mulú nt'a, p'a casá ca la mijicj.
Najas sin jacüipap Dios jos jinwá. Na-
jas ma pülücj sey patja. Najas ma
pülücj jis men jatsupapj jatjam. Na-
jas pülül ma pülücj jaylacj mpes sin
jacüipap. Mpes la p'a ca ma yus nu-
cucj yupj jis pülül mpes. 10 Más 'ücj
'üsüs lajay la p'a jilal. Yupj quelel
lajay Dios, t'üc' way 'üsüs nin lajay la
p'a jilal. Malala la pülücj yola pülül
'üsüsmpes, sey patja mpes wa.

11Dios ts'uyupj 'a simulúnt'a, najas
nequem lyájasa jatja pjyacan̈ na.
Najas 'üsüs sin 'yüsa niyom javelepj
mpes. 12Napj jyütütj nequem nenem
ma sin 'yüsa lajay niyom jilal. Napj
jyütütj nequem nenem ma jajütütj
niyom jilal. Najas lyájasa jatja.
13 ¿Tsjan mpes nin najas? Dios
mwalá way la tjiji Adán, Adán yom
waytsja jupj. P'a jawasa la tjiji Evá,
quepj waytsja jupj. 14 Diablo ma
tjemey Adán nt'a, ma la tsyawilí jupj
lal. Tjemey Eva nt'a, quepj waytsja
jupj. Diablo la tsyawilí jupj lal.
Quepj tepyona jupj lal. La tjiji jupj
jostsja jin. Malala nin. 15 Mop'in
nin, nequem 'ücj mpatjam Dios lal,
Jesucristo po'o lovin japon na. 'Ücj
mpatjam Dios lal, la p'a wa lovin
quelel la sajay na. 'Ücjmpatjam Dios
lal, Dios jos jinwá lovin lajay na.
Ninana 'ücj polel lajay, 'ücj jisas na
nequem way yupj. Ninana 'ücj polel
lajay, jisas na ma niyom jinwá nsem
yupj. Ninana lajay na, Dios jos sin
jacüipap jupj jos jinwá. Mpes la p'a ca
ma yus nucucj yupj jis pülülmpes.

3
Pablo sin tji'yüsa la tjiji pastorpan

sin po'ó.
1 Nepénowa po jisas pastorpan

nsem yupj. Pastorpan 'üsüs lajay.
Ninana t'üc' way. 2 Dios jos pastor
lovin 'üsüs liji. Mpes la p'a ma ca
polel malala mvelecj jupj po'ó. Dios
jos pastor pjaní jats'om p'in. Jupj jos
pastor 'in jyama, ne ma malala liji.
Dios jos pastor nin p'iyá liji lovin.
Dios jos pjü jilal 'üsüs la siji, mpes
yupj ca yola nsem 'üsüs jupj. Gente
campa jiquil na, Dios jos jupj se 'aya
jinan̈ jupj wo nt'a, se 'aya wa jis la
las. Dios jos pastor 'ücj sin 'yüsa la
siji la p'a wa. 3 Dios jos ma myona
jupj. Dios jos jupj lovin ma le palana
la p'a jilal. Dios jos 'üsüs vele la p'a
jilal. Dios jos lovin ma le velele la p'a
jilal. Dios jos jupj lovin ma jos t'emel
pülücj. 4 Dios jos pastor 'üsüs jyü'ta
jupj ts'uyupj jilal, jats'om lal wa. Dios
jos jupj 'üsüs se jamá yupj. Dios jos
pastor la siji mpes, jupj ts'uyupj 'üsüs
quelel lajay jupj velá. Pastor 'üsüs
nsem yupj jilal, nin jos Dios. 5Niyom
nepénowa ma 'üsüs jajütütj yupj jis
ts'uyupj jilal, sejats'om jilal wa, ne
yupj 'ücj jisas tulucj niyom nenem
jajütütjmpes. Niyomnenemma 'üsüs
jajamapj yupj. Mpes yupj pastorpan
tulucjnsem,nin josDios; t'üc'wayma
wa ca 'üsüsmajamacj Dios ts'uyupj.

6Nepénowa 'in lacasana jisastsja Je-
sucristo. Yupj pastorpan tulucj nsem,
nin jos Dios. Pastor jis cüpalas, ca
yola nsemnoypan yupj ca nacj. Mpes
Dios ca jis capj ntülüs, jupj diablo cus
tyüla jinwá. Mpes más 'ücj pastorpan
tulucj nsem yupj.

7 Más 'ücj pastor 'üsüs nsem jupj
Dios ts'uyupj tulucj jilal, ne ca 'üsüs
mvelecj yupj jupj po'ó. Nin jos Dios.
Diablo jos malala javelepj jupj po'ó;
ma nin ca mvelecj pastor 'üsüs na
yupj jilal.

Pablo sin tji'yüsa la tjiji pastorpan
sa p'acj sin po'ó.

8 Niyom nepénowa pastor sa p'acj.
Dios jos yupj 'üsüs nsem pjü jilal. Jos

lovin t'üc' way javelepj. Dios jos ma
se maná yupj. Jos ma la tsuwil t'emel
la t'anques mpes. 9 Dios jos yupj
t'üc' way japon lovin. Püna gente ma
salejeptsja, niná Dios qjuisin tji'yüsa
la tjiji quinam. Más 'ücj yupj ca jus
nlayecj 'ücj jis la pon niná. 10 Pastor
quelel sa p'acj, más 'ücj Dios ts'uyupj
mwalá way sin 'yüsa ncu t'üc' way
lajayDios jos jinwá. Ninana lajay, 'ücj
sa p'acj pastor.

11Nin p'iyá Dios jos yupj sejats'om
'üsüs nsem pjü jilal. Jos ma javelepj
la p'a lajay mpes, ma javelepj malala
lajay. Jos 'in jajamapj ne ma malala
lajay. Jos t'üc' way javelepj, jos wa
yupj lovin lajay yupj tjowelepj jin.

12 Pastor sa p'acj, Dios jos yupj
pjaní jats'om p'in. Dios jos yupj 'üsüs
jajütütj yupj jis ts'uyupj jilal, jis wa
nt'a patja jilal 'ots'ipj. Dios jos yupj
'üsüs jajamapj yupj pjü way. 13 'Üsüs
cus tjap'acj na pastor, t'üc' way más
'üsüs nsem yupj pjü jilal. Japonmpes
Jesucristo po'ó, po ma lacj meyacj la
veles la p'a jilal.

Pablo tjevele tsjan mpes nin tepy-
aca.

14 Len̈ way quelel jum jipj nt'a la
nuc. Quina papel niná pyac jipj mpes
la p'in; 15 len̈ way ma polel jum ca
nacj. Najas jipj ca jus nlayen tsjan
más 'ücj lajay Dios ts'uyupj, yupj 'a si
mulú na; nin mpes pyac niná. Dios
mpes 'a si mulú, jupj ne pü'ü lovin.
Dios ts'uyupj lovin t'üc' way ca sin
mü'üsüs qjuis Papay Dios po'ó, Jesu-
cristo po'ó 'ots'ipj. Niná mvelecj wa
la p'a jis walap'a'á. 16 Cupj lijicj Dios
jos jin. Jesucristompesnin lijicj. T'üc'
way püné jupj. Dios ts'uyupj tulucj
ma polel sin 'yüsa Jesucristo po'ó.
Jupj tüpü'ü Dios nt'a mo'm tjac' nosis

nt'a. Tjemya'na, jüp'üy jana
tepyala.

Dios Cjüesmpes gente sin tji'yüsa
t'üc'way jupj Dios Jatjam.

Angelpan jus tjunuc.
P'a nt'a patja nt'a Dios ts'uyupj jis

walap'a'a tjowelepj jupj po'ó.

Nosis nt'a pülücj topon yupj tjow-
elepj.

Dios jupj tjemyana jupj pü'ü nt'a.

4
P'a jawasa pülücj ca mvelecj ma

quelel pjyacan̈ t'üc' way Jesucristo
po'ó.

1 T'üc' way Dios Cjües vele tsjan ca
mvelecj gente pülücj p'a jawasa. Ma
ca jisasnsemt'üc'way Jesucristopo'ó.
Ca mponecj lapanenpan sin 'yüsa la-
jay mpes. T'üc' way lapanenpan la
tsuwil. 2 La p'a gente ca sin mü'üsüs
la mijicj yupj. Gente nenem ca sin
mü'üsüs la mijicj lapanenpan jisas
jinwá. Gente nenemmaca yola nsem
la tsuwil. Yupj ca mponecj t'üc' way
javelepj. 3 Ca sin mü'üsüs lis mijicj
malala gente wyayin̈. Ca sin mü'üsüs
la mijicj tsjan 'ücj jalá, tsjan ma polel
jalá. Dios pjü niná la tjiji jis la las,
mpes pjü way 'üsüs. Jupj lal japon
mpes nin lis tjiji. T'üc' way salejepj
yupj. Dios jos yupj wi'in ̈ pjü jalá
mpes, ne nin jalá. 4 Pjü Dios la tjiji
pasal 'üsüs. Más 'ücjwi'iquecj jupj lal
jupj la tjiji mpes, más 'ücj nin qjuisas
jupj la tjijá. 5 Pjü la las 'üsüs Dios
tjevele mpes. Dios lal wi'iquecj na
qjuis la las mpes, 'ücj Dios lal niná
lyajacj.

Pablo tepyaca tsjan más 'ücj Timo-
teo ca lamijis.

6 Najas ninana sin 'yüsa la sejay
Dios ts'uyupj jilal. Niná lejay na, t'üc'
way 'üsüs tsji' lejay Jesucristo mpes.
T'üc' way 'üsüs tepyon Dios tjevelá.
Gente 'üsüs jin tji'yüsa la tjajay, ne
t'üc' way jipj nin lejay yupj tjowelepj
jin. 7 Nepénowa malala sin 'yüsa la-
jay. Yupj javelepj t'üc' tulucj. Yupj
javelepjmalalaDios lal. Najas jipjma
pjoc' yupj jilal. Más 'ücj lovin po lejay
Dios jos jinwá. 8 T'üc' way nepénowa
sin tjiyocj se palá jisas. Mpes pasal
tsji' lajay, ne sin tjiyocj se palá. 'Ücj
nin. Mop'in más 'ücj pasal tsji' lajay
Dios mpes. Mpes yupj pasal 'üsüs
nsem Dios lal, nin jis mpalas ca. Yupj
'üsüs na Dios lal, más 'üsüs ca jis



1 TIMOTEO 4:9 399 1 TIMOTEO 5:9

mpalas lovin. Más 'üsüs ca jis mpalas
quinam, más 'üsüs ca jis mpalas wa
Dios lal jatja na. 9 T'üc' way niná.
Más 'ücj pjü japon niná. 10Cupj selecj
t'üc' way niná. Mpes pajal tsji' lijicj
Diosmpes. Nenéyawa gente camalala
mvelecj cupj po'ó;newa tsji' lijicj Dios
mpes, jupj tjevele tepyonecj mpes.
Lovin nin camponecj. T'üc'way Dios
pü'ü. Jupj jos pjü mpatjam lovin jupj
lal. Jupj la tjiji mpes, Jesucristo lal
japon 'ücj campatjam jupj lal.

11 Najas ninana sin 'yüsa lejay. Jis
tjijyü'ta yupj la mijicj napj tjevelé jin.
12Tjamacjasway jipj, mpes nepénowa
ma jisas jipj sin 'yüsa lejay. Mpes
pajal 'üsüs la mijin jipj. Lovin 'üsüs
mvelen Dios jos jinwá. Lovin lamijin
Dios jos jinwá. Lovin quelel lis mijin
la p'a. Lovin tepyona Dios tjevelá.
Lovin ma malala nyuca la mijin. Ni-
nana najas nin lejay jipj. Mpes Dios
ts'uyupj ca jis nucucj, ca sin mü'üsüs
tsjan más 'ücj la mijicj yupj. 13 Jipj
nt'a quelel jum p'a jawasa, quina ma
polel jum. Mpes najas ne'aj püt' cust-
jay, ma mim. Lovin mo'o mvelen
Dios Popel Dios ts'uyupj 'a simulúna.
Lovin sin 'yüsa lis mijin Dios Popel
mpes. Jis wala mvelen Dios jos jin la
mijicj. 14 Jipj selenDios 'e tje'aya tsjan
mpes 'ücj tsji' lejay jupj mpes. Niná 'e
tje'aya yom pjaní tjevele na jipj po'ó
Dios tjevelá. Jupj tjevele jupj 'e 'aya
ca 'ücj nin la mijin. Nin tjevele jupj,
co'müypan Dios lal tjowelepj na jipj
mpes, jey pjucj po la tjo'otj na yupj.
Mpes lovin nin la mijin niná Dios 'e
tje'aya 'ücj nin lejay.

15 Najas po jele niná mpes. Najas
po lejay wyala velé jin. Mpes pjü ca
jis nucucj lovinmás 'ücj lejay, Dios jos
jinwá. 16 'In tjejyama lejay mpes. 'In
tjejyama sin 'yüsa lejay mpes. Nin la
mijin wyala velé jin, ne ca mpü'üm
Dios lal. Nin la mijin wyala velé jin,
ne jipj tjevelen tjepjyacan̈ ca mpat-
jamwa Dios lal.

5
1 Yom co'müy malala liji na, ma

cus tjeve'le jipj. Najas mvelen jupj

lal, pyapay lal velen jinwá. Tjamac-
jaspan malala lajay na, najas mve-
len yupj jilal jetjam lal velen jinwá.
2Nequemco'müymalala lajayna, na-
jas mvelen yupj jilal jemay lal velen
jinwá. Tsjücjüimpan malala lajay na,
najas mvelen yupj jilal te'e lal velen
jinwá. Po ma malala nyuca jele t'as
yupj sin po'ó.

Pablo tepyaca jis vayum tulucj sin
po'ó.

3 Nepénowa ne'aj jis vayum jis
tecya'lin̈. Len̈ quinam jis vayum.
Nepénowa yupj pülücj cjuwá. 'Üsüs la
mijin yupj mpes. 4 Jis vayum tulucj
nepenowá jis ts'uyupj patja, jis quicj
patjawa ca nacj. Más 'ücj yupjmwalá
way 'üsüs lajay sejamay mpes, jis
mümüy mpes wa. Más 'ücj yupj ca
sin mü'üsüs Dios jos yupj nin lajay.
Dios jos yupj ja'ayapj sejamay jos,
jis mümüy jos wa. Püna p'in yupj
sejamay, jis mümüywa, pajal 'üsüs la
tjajay yupj mpes. 'Üsüs Dios lal yupj
ja'ayapj quinam sejamay mpes, jis
mümüympes wa.

5 Jis vayum tulucj nepénowa t'üc'
way jis pülücj cjuwá. Yusapj patja.
Jis ts'uyupj tulucj. Jis quicj tulucj.
Yupj salejepj Dios jyama yupj. Lovin
javelepj Dios lal, la mon jis capj
mp'a'sas. 6 Mop'in yupj nepénowa
malala. Nepénowa pajal pülücj jisas.
Quelel lajay yupj jisas jin, ma quelel
lajay Dios jos jin. Patja na p'in
tecya'lin̈ jinwá yupj Dios lal.

7 Napj velé jis vayum tulucj mpes,
nin p'iyá mvelen pjü jilal. Mpes yupj
ca jus nlayecj tsjan más 'ücj la mijicj,
ne la p'a ma malala polel mvelecj ca
yupj sin po'ó.

8Nun popa pjaní ma quelel se 'aya
ca nacj cocjam lal, jomapj lal, primo
hermano lal; malala nin. Ma quelel
se 'aya ca nacj popay lal, jamay lal,
cocoy lal, jümümüy lal; más malala
niná. Mpes jupj ma liji Dios jos jin.
Más malala jupj Dios ts'uyupj tulucj
jilal.

9 Ma pjü way jis vayum tulucj jis
lá mpaqué nun jis papel po'ó. Jis lá

mpaqué, ma'ayá yupj jisas. Quina
wyala velé pjacj jis lá ca mpaqué. Jis
vayum tulucj nepénowa año sesenta
jatatj, año más pülücj jatatj ca nacj.
La pjaní tjewyayin̈tsja. 10Lovin 'üsüs
lajay la p'a mpes. Pjü nin javelepj
yupj sin po'ó. 'Üsüs jis tjejyama jis
ts'uyupj. Gente campa tjiquil na, yupj
jis tja'ayapj ca'aj 'ücj jis la jas, jis
tja'ayapj wa jis la las. Dios ts'uyupj jis
tsjam jis tapatsj. Malala jis tepyala na
la p'a jilal, jis capj tjap'acj. Lovin 'üsüs
quelel lajaytsja la p'a mpes. Lovin
nin la tjajay. Mpes jis vayum tulucj
nenem jis lá 'ücj ca mpaqué nun jis
papel po'ó. 'Ücj jis ma'ayá yupj jisas.

11 La p'a jis vayum tulucj año
sesenta tulucj custjay. Ca yola nsem
niswá niyom mpes ca nacj, ca quelel
mwayin̈ niswá. Nin mpes ma ca
'üsüs tsji' la mijicj Dios ts'uyupj mpes
ca nacj. 12 Mpes ma ca la mijicj
yupj tjowelepj jin. La p'a ca mvelecj
malala lajay yupj. Nin mpes ma ca
mpaqué yupj jis lá papel mo'ó. 13 Jis
vayum tulucj nenemma pülücj lajay,
nin pyala. Malala nin. Más malala
lajay wa. Lovin jil la p'a jis wa nt'a,
javelepj la p'a lajay mpes. Quelel
salejepj pjü lajay mpes. Ninana
javelepj más 'ücj lovin ma javelepj.
14Mpes jis vayum tulucj año sesenta
tulucj custjay, najas ca mwayin̈.
Yupj 'ücj tsjicj jamanun ca nacj.
Mpes najas tsjicj ca ma'nucj yupj.
Najas 'üsüs lajay jis vayum mpes, jis
ts'uyupj mpes wa. Nin lajay na, pjü
ma polel javelepj malala lajay. 15 Jis
vayumtulucj nepénowamaJesucristo
jos jinwá lajay quinam. Yupj lajay
Satanás jos jinwá.

16T'üc'waynequemnepénowa jatja
ne'aj, Dios ts'uyupj yupj. Sejamay
nepénowa jis vayum tulucj. Jis
mümüy nepénowa jis vayum tulucj.
Sejamapj nepénowa jis vayum tulucj.
Najas nequem nenem jis capj jap'acj
jis vayum tulucj nenem. Mpes Dios
ts'uyupj la p'a ma ca yola nsem yupj
mpes. 'Ücj polel jis capj jap'acj la p'a
jis vayum tulucj. Jis vayum tulucj

nenem yusapj patja, len̈ pjacj jis capj
la p'acj.

Pablo tepyaca co'müypan po'ó.
17 Co'müypan nepénowa 'üsüs

jajütütj Dios ts'uyupj. Najas Dios
ts'uyupj 'üsüs lajay yupj mpes.
Nepénowa yupj la pülücj javelepj Dios
ts'uyupj jilal Dios tjevele mpes. La
pülücjpajal sin 'yüsa lajayDios tjevele
mpes. Po najas Dios ts'uyupj pajal
'üsüs lajay yupj mpes. Ca yola nsem
yupj 'üsüs. 18 Dios Popel vele: “Buey
tsji' liji na, malala mwicj tsyu'pa. 'Ücj
lyaja.” Selecj wa: “Yom pjaní tsji' la
tjiji na, 'ücj t'e'enca t'emel tsji' la tjiji
mpes”.

19 Nenéyawa nun popa pjaní t'ya
vele malala la tjiji Dios ts'uyupj
co'müy. Pjaní p'in nin vele, ma
mpjacam jupj velá. Mát'eya javelepj
yupj salejepj jupjmalala la tjiji, 'ücj jis
lapon. Cónt'eya 'ücj jis laponwa. 20Ca
nacj co'müy niná ca malala quelel la
mijis custjay. Mpes Dios ts'uyupj 'a si
mulú na, jipj ca mvelen jupj lal jupj
malala la tjiji. Mvelen más 'ücj ma
liji niná niswá. La p'a co'müypan ca
mpjacan̈ wa, ca lacj meyacj, nema ca
malala quelel la mijicj, jupj jinwá.

21La p'a javelepj na co'müymalala
la tjiji, jin tjü'üsüs ncu t'üc' way
malala la tjiji. Nin p'iyá la mijin yupj
pjü way mpes. Niswa velé, nin p'iyá
la mijin yupj pjü way mpes. Dios jos
napj nin 'i jütütj. Jesucristo nin jos
wa. Jupj angelpan nin jisas wa, lovin
mamalala la tjajay yupj.

22 Ma len̈ way la nt'an la p'a, jupj
ca majamas Dios ts'uyupj. Ma se-
len ncu t'üc' way quelel tsji' liji Jesu-
cristo mpes. Len̈ way la t'yan jupj,
jupj malala nyuca la mijis p'a jawas
ca nacj. Jipj la tjejay mpes ca nin
mpalas, len̈ way la t'yanmpes. Poma
la mijin niná. Najas lovin ma malala
la mijin.

23 La pülücj malala jyas jipj. Mpes
ma 'üsü ́ p'in mü'üm jipj. Vino tsjicj
way ca mü'üm. Vino 'üsüs cyol ts'yuc
mpes. 'Üsüs lo müsmalala jyas na.

24 Nepénowa malala lajay, ne pjü
nin salejepj yupj nin lajay. Mpes
jipj ca jus nlayen más 'ücj yupj ma
tsji' lajay Jesucristo mpes. Nepénowa
malala lajay, ne pjü ma salejepj yupj
malala lajay. Jis wala velen na, jin
mü'üsüs malala lajay yupj. Mpes
mvelen wa yupj jilal más 'ücj ma tsji'
lajay Jesucristo mpes. 25 Nin p'iyá,
nepénowa 'üsüs lajay, ne pjü nin sale-
jepj yupj lajay mpes. La p'a wa 'üsüs
lajay, ne pjü ma salejepj ca nacj 'üsüs
lajay. Jis wala velen na, jin mü'üsüs
'üsüs lajay.

6
Pablo tepyaca esclavopan po'ó.

1 Dios ts'uyupj pülücj esclavopan
yupj. Najas lovin yola nsem yupj jis
patrón noypan yupj jis lal. Ca yola
nsem 'ücj la veles niná lovin. Na-
jas yupj lajay yupj jis patrón jajütütj
jin. Najas lovin 'üsüs javelepj yupj
sin po'ó. Yupj ca nin la mijicj, la p'a
ma malala mvelecj ca Dios po'ó yupj
lajaympes, mawa camalala mvelecj
cupj sin 'yüsa lijicj po'ó. 2Esclavopan
nenem nepénowa, yupj jis patrónwit-
jacj Jesucristo lal japon, yupj jinwá.
Mpes jis patrónwitjacj yupj sejatjam-
pan. Najas mamalala nsem yupj jilal
yupj sejatjampan yupj jis patrónwit-
jacj. Najas más 'üsüs lajay yupj jilal,
Dios ts'uyupj mpes tsji' lajay mpes;
najas pasal quelel la sajay Jesucristo
lal japonmpes.

Pablo tepyaca malala sin 'yüsa la-
jay po'ó.
Sin tjü'üsüs la mijin napj pyac jin.

Jis tjijyü'ta yupj ca nin la mijicj niná.
3Nepénowap'a casá sinmü'üsüs lami-
jicj. Yupj ma japon Jesucristo tjevelá.
Jesucristo cupj qjuis Jepa Püné. T'üc'
way tjevele jupj. Cupj qjuisin tji'yüsa
Dios jos jinwá. Cupj selecj Dios jos jin
lijicj. Newa yupjma jisas cupj qjuisin
tji'yüsa jin. 4 Yupj yola pajal noypan
yupj. Mop'in ma t'üc' way salejepj.
Lovin quelel la velel pülücj mpes la
p'a jilal. Malala nin, quelel la velel.
La velel na, yupj nepénowa jyaman̈ la

p'a mpes, nin se palá. Mpes pajal la
velel yupj jilal. Malala javelepj yupj
sin po'ó. Po ma japon yupj javelepj.
5Lovin lavelelp'in. Ma 'üsüsyola; nin
jis tepyala. Quina t'üc' way ma sale-
jepj. Japon nin lajay Dios jos jinwá,
mpes t'emel ca nt'anquecj, nin japon
yupj. Nin tulucj.

6T'üc'way 'üsüs ca jismpalas gente
jis lal, lajay na Dios jos jinwá. 'Üsüs
ca jis mpalas, 'ücj jisas na jatatj mpes.
7 Cupj qjuis tjamanun na, cjuwat-
sja cupj. Tecya'lequecj na, ma polel
nt'acj ca. 8Mpes más 'ücj 'ücj qjuisas
nsem qjuis la las mpes la p'in, pülül
mpes la p'in. Más 'ücj ma qjuisas
nsem p'a. 9 Nepénowa t'emel pülücj
jisas. Malala quelel lajay t'emel la
t'anques mpes. Lovin nin quelel la-
jay, mpes ma polel 'üsüs lajay. Niná
yupj quelel lajay malala yupj mpes;
ma 'üsüs se palá yupj nin lajay mpes.
Ma yola jinwá lajay. Niná jisas mpes
newa malala yupj Dios lal. Tecya'lin̈
na, ca mal 'awa püné nt'a, ca pjü
malala jis mpalas yupj. 10 Gente
t'emel pülücj po jisas na, pülücj way
malala lajay. T'emel po jisas, mpes
quinama jisas Dios,mawa jisas Jesu-
cristo. Pasal yola jis tepyala, la tjajay
mpes.

Pablo tepyaca niswá tsjan más 'ücj
Timoteo lamijis.

11Najasma lamijin yupj jinwá. Jipj
Dios juts'a'á. Lovin 'üsüs la mijin.
Lovin la mijin Dios jos jinwá. Lovin
mponen Dios tjevelá. Lovin quelel lis
mijin la p'a. Malala 'e palá na, newa
'üsüs la mijin Dios jos jinwá. Gente
malala la 'ajay na, ma ca ts'i mi'inan
yupj jis lal. 12 Nenéyawa costa way
nin lejay ca nacj Dios jos jin; mop'in
nin la mijin. Más 'ücj lovin nin lejay.
Ca lovin mpü'üm jipj Dios lal; jupj
ca mya 'as ca nin nsem. Dios jost-
sja lovin mpü'üm jupj lal. Tjevelen
jyas Jesucristo. Tjevelen jipj pyon
jupj tjevelá. Pülücj tjepjyacan̈ ninana
tjevelen. 13Napj quelel 'i jütütj jipj ca
nin la mijin Dios tjevele jin. Dios jos
napj nin 'i jütütj, jupj nepjüwaypatja

liji. Jesucristo jos wa 'i jütütj niná,
jupj ne t'üc' way tjevele jupj p'iyá
po'ó Poncio Pilato lal. Jupj tjevele
'üsüstsja. 14 Pjü Dios tjevelá t'üc' la
mijin. Mpes pjü ma ca polel mv-
elecj malala lejay jipj. Jipj selen qjuis
Jepa Jesucristo ncuwim niswá. Ma
tjac' custjay. Mpes lovin la mijin jupj
tjevelá jinwá. 15Dios ca mveles tsjan
jawas 'ücj jac' jupj. Dios po 'ücj já'asa,
ma malala se palá. Dios pjü si jütüta.
Len ̈ p'a. Jupj pjü jepapan jis Jepa.
Jupj pajal püné pjü jis lal. 16Dios p'in
pü'ü lovin, jupjp'in liji lap'ampatjam
wa jupj jinwá. Pasal jaw Dios pü'ü
nt'a. Pjü ma polel januc ne'aj, pasal
jaw mpes. Gente lovin ma jus tjunuc
Dios. Yupj ma polel januc jupj. Najas
pjü lovinyolansem jupjmáspünépjü
jilal. Najas jupj lovin si jütüta pjü.
Najas ca nin nsem lovin.

17 T'üc' way nepénowa pülücj jatatj
qui'á, nosis nt'a. Jis wala mvelen
más 'ücjma yola nsem yupj más 'üsüs
way la p'a jilal. Jis wala mvelen
más 'ücj ma japon yupj lovin 'üsüs
mpatjam yupj pülücj jatatj mpes. Pjü
jatatj len ̈ way polel ncawajas ca. Jis
wala mvelen más 'ücj lovin japon
Dios mpes p'in ca 'ücj mpatjam. Pjü
tya'acj, Dios qjuis tje'yaya. Pasal
pülücj qjuesé 'aya. Niná qjuesé 'aya,
'ücj qjuisas qjuis la püt'üs. 18 Jis
müjü'tün 'üsüs way la mijicj. Jis
müjü'tün la pülücj 'üsüs la mijicj la
p'a mpes. Jis müjü'tün la pülücj ca
ma'ayacj la p'a jilal. Ca mvelen 'üsüs
way nin, yupj quelel ma'ayacj la p'a
jilal. 19 Nin la tjajay na, tsjan más
'üsüs ca jis ma'ayas Dios. T'üc' way
p'a jawasa lovin 'üsüs mpatjam ca.
Lovinmpatjam ca Dios lal, Dios ca jis
ma'ayas. Más 'ücj ne'aj.

Pablo tecyawaja tepyaca.
20Pasal pülücj jin tji'yüsa Dios po'ó,

Jesucristo po'ó 'ots'ipj, Dios la tjiji. Jin
tji'yüsa mpes, nin p'iyá mvelen ca la
p'a jilal. Nepénowa la pülücj javelepj,
mop'in yupj javelepj mpes gente ma
sin 'yüsa Dios jos jinwá. Javelepj Dios
ts'uyupj japon t'üc' way tulucj. Ma

mpjacan̈ yupj javelepj. Yupj javelepj
yupj sin tji'yüsá más 'üsüs nun nusin
tji'yüsa lal. Nin tulucj. 21Dios ts'uyupj
nepénowa japon yupj jilal. Quina ma
lajay Dios jos jinwá, nin jis tepyala.
Malala nin.
Najas Dios 'üsüs way la mijis jan-

macj jipj mpes.

Papel locopyaya Pablo
tepyaca Timoteompes

1 Napj Pablo. Apóstol way napj,
Dios nin tjejyama la veles la p'a jilal
jupj mpes. Jupj jos napj velé Jesu-
cristo po'ó. Dios tjevele gente 'ücj
mpatjam jupj lal, Jesucristo sa con̈
na. 2 Timoteo, jipj po 'üsüs jin tji'yüsa
napj tjevelé, tsjicj si 'üsǘ jinwá, popay
si 'üsü ́ liji na. Jipj mpes nin pyac
quinam. Dios cupj qjuis Papay. Je-
sucristo cupj qjuis Jepa Püné. Na-
jas 'üsüs way lajay jipj mpes. Na-
jas yupj lovin cyapj jap'acj, malala 'e
palá na. Najas ma nin jele nsem pjü
waympes; nin la 'ajay najas.

Pablo jostsja Timoteo lovin 'ücj
mveles la p'a jilal Jesucristo po'ó.

3 Napj tsji' lejay Dios mpes. Ju-
diopan püna tapatja Dios mpes tsji'
lajaytsja; nin p'iyá lejay napj. Napj
selé napj nin lejay Dios jos. Dios
lal velé na, lovin le mon jipj mpes.
Napj wüi'is Dios lal jipj mpes. 4 Po
quelel jis nyuc. Jis tjinyuc na, ca 'ücj
najas nsem. Napj selé jipj po quelel
nus nyuc 'ots'ipj. Napj nola pyala
jipj mpe tjum na, po 'aplijílatsja jipj.
5 Napj selé jipj t'üc' way pyon Jesu-
cristo lal. Mwalá way jipj myümüy,
Loida, nin p'iyá pyónatsja Jesucristo
lal. Jipj jemay, Eunice, nin p'iyá py-
ona watsja Jesucristo lal. Napj selé
t'üc' way pyon wa jipj Jesucristo lal,
yupj jinwá.

6 Jey pjucj po la tje'yotj na, Dios 'e
tje'aya ne 'üsüs polel jis capj p'yacj la
p'a, Dios jos jinwá. T'üc' way jipj nin
lejay jupj jos jinwá. Nin mpes napj 'i
jütütj ca 'in majaman, ca nin la mijin
Dios jos jinwá. 7 Dios qjuis tje'yaya
jupj Cjües. Jupj mpes ma lecj jeyacj la
p'a jilal. 'Ücj pjü lijicj jupj jos jinwá.
Jupj mpes wa quelel la sijicj la p'a.
Jupj mpes wa lovin selecj tsjan más
'ücj la mijicj. 8Mpes po ma 'e mayca
t'as la veles la p'a jilal qjuis Jepa Je-
sucristo po'ó. Ma wa 'e mayca t'as

nin la veles napj jipj jemica. Cawilta
mo'o pü'üs Jesucristo mpes, jupj po'ó
tjevelé mpes. Jesucristo po'o velen
na, nepénowa ca malala nyuca la mi-
jicj wa jipj lal, napj lal la tjajay jinwá.
Ma nin jele t'as. Dios cyapj cyon ̈ca.
Dios cyapj p'ya'sa.

9Dios 'üsüs quelel la tjiji cupjmpes.
La qjuis t'ya püná, nosis cjuwat-
sja na. La qjuis t'ya, cupj ca jupj
juts'a'á nsem. Niná la tjiji cupj la
tjijicj mpes tulucj. La qjuis t'ya Je-
sucristo la tjiji mpes. P'a jawas ca
mpatjaquecj Dios lal Jesucristo la tjiji
mpes. Dios jos 'üsüs la mijicj jupj
jos jinwá. 10 Jesucristo tjac' quinam
nosis nt'a. Mpes quina qjuisin tji'yüsa
Dios pasal 'üsüs la tjiji cupj mpes.
Jesucristo la tjiji cupj 'ücj ca mpat-
jaquecj Dios lal. Jesucristo mpes ma
lecj jeyacj la mas. Ca mpatjaquecj
janmacj Dios lal Jesucristo po'o tepy-
onecjmpes. Niná qjuisin tji'yüsaDios
tjevele mpes. Tjevele jupj pajal 'üsüs
la tjiji gente jis lal Jesucristo mpes.

11 Dios la ntjet'á napj, apóstol
nsem napj. Nin tjejyama la veles
judiopan tulucj jilal jupj mpes. Nin
tjejyama la veles Jesucristo po'ó yupj
jis walap'a'á. Nin tjejyama sin 'yüsa
lejay Jesucristo po'ó. 12 Pülücj ma
jisas napj nin velé. Mpes malala
nyuca la najay. Newa nin, ma lecj
jeyá la veles Jesucristo po'ó. T'üc'
way tepyonnapj jupj lal. Gentepülücj
Dios ts'uyupj jis tepyalaquinam; napj
selé Jesucristo lovin jis capj ncon ̈cos,
jupj tjac' nas. 'Üsüs ca lis mijis, niswa
tjac' na.

13Napj jin tji'yüsa la tjejay. Ninana
sin 'yüsa lis mijin, napj jinwá. Mpes
ca jus nlayen jipj sin 'yüsa lejay Dios
jos jinwá. Lovin mponen t'üc' way
Jesucristo po'ó. Jipj Jesucristo se con̈,
mpes quelel la mijin Dios janmacj.
Quelel lis mijin wa Dios ts'uyupj jan-
macj. 14 Dios jos jipj sin mü'üsüs la
mijin jupj tjevelá. Pasal 'üsüs way
jupj tjevelá. Mpes 'in majaman 'üsüs
way lamijin jupj jos jin. Dios Cjües ca
cyapj mp'a'sas. Jupj pü'ü cupj qjuisas

mo'ó.
15 Jipj selen Figelo tjemey,

Hermógenes tjemeywanapjmpe. Pjü
way qjuis pülücpan Asia po'o patja
tjil wa napj mpe. Najastsja ma mal,
mop'in tjil yupj. 16-17 Onesíforo ma
nin la tjiji yupj jinwá. Napj pü'üs
cawilta mo'ó; mop'in nin, jupj tjac'
qui'á, Roma nt'a. Po la tepyala napj
mpes, quelel nus nyúcatsja jupj. Ma
jólatsja yupj ca malala nyuca la mijicj
jupj lal canacj. Lapülücj 'ücjnajastsja
la ntjiji jupj. Mpes najas qjuis Jepa
Jesucristo ca pajal jis capj mp'a'sas
Onesíforo ts'uyupj. 18 Selen la pülücj
ncapj tjep'ya'sa tüpü'üs na Efeso
mo'ó. Mpes qjuis Jepa Jesucristo
niswá tjac' na, najas pasal 'üsüs la
mijis Onesíforompes.

2
Militar jinwá la mijin jipj Jesu-

cristompes.
1 Natjam, nin la mijin Dios jos

jinwá. Jesucristo cyapj p'ya'sa, mpes
nin polel lejay Dios jos jinwá. 2 Jipj
tjapjac' napj sin tji'yüsa la tjejay
pülücj jis la pjac nt'a. Najas nin p'iyá
sin 'yüsa la mijin niyom nepenowá.
Niyom nepénowa 'üsüs way polel sin
'yüsa lajay la p'a. Niná ca sin 'yüsa la
mijin jipj. Yupj ca la mijicj Dios jos
jin. Jipj nin lejay mpes, yupj ca 'ücj
sin mü'üsüs lis mijicj la p'a witjacj
Dios po'ó p'a jawas. 3 Militar lovin
nin liji jupj jepa jos jin. Malala pyala
jupj lal ca nacj; newa nin, jupj nin
liji jupj jepa jos jin. Najas jipj p'iyá
militar jinwá nsem Jesucristo mpes.
Ca malala mya palas ca nacj; newa
nin la mijin jupj jos jin. 4Militar ma
tsji' liji la p'ampes. Nin liji jepa jos jin
la p'in. Jupj jos jupj jepa 'ücj jos nsem
jupj la tjiji mpes. Nin p'iyá ca lamijin
jipj.

5 Nin p'iyá pelota jyatsja lal. Jupj
ma liji jupj p'iyá quelel liji jinwá.
Pelota jajatsj jajütütj 'oyn nyuca la
jatsj. Yom pjaní pelota jyatsja na, ma
polel p'a casá liji yupj jajütütj lal. Jupj
quelel ganar liji, mpes yupj jajütütj

jinwá jyatsja p'in. Najas jipj la mijin
yompelota jyatsja jinwá. Nin lamijin
Jesucristo jyü'ta jinwá, jupj mpes tsji'
lejay na. Mpes p'a jawas jupj po 'üsüs
la mijis ca jipj mpes.

6Najas yompülücj sine jinwá nsem
wa jipj. Yom pülücj sine na, pülücj ca
mvalas. Mpes pülücj ca nta'as pajal
tsji' la tjiji mpes. Najas jipj la mijin
yom niná jinwá. Po tsji' la mijin Je-
sucristo mpes. Mpes p'a jawas jupj
pasal 'üsüs la mijis jipj mpes.

7 Pajal jele t'as napj tepyac mpes.
Qjuis Jepa Jesucristo ca jinmü'üsüs la
mijis, mpes ca jin mü'üsüs niná.

8 Jele tapalas Jesucristo po'ó jan-
macj. Jesucristo tepe'e na, jas tji-
jyünsa, tüpü'ü niswá. David pajal
püna tüpü'ü popa p'iyá Jesucristá.
Nin velé la p'a jis lal jupj po'ó velé
na. Napj velé Dios 'üsüs la tjiji gente
jis lal Jesucristo mpes. 9-10 Nin jis
wala tjevelé pülücj jilal Dios po'ó. Nin
mpes nepénowa malala nyuca la tja-
jay napj lal. Cawilta mo'o tjo'onsopj
napj, yom malala jinwá. Ma pajal
nin nola nin la tjajay mpes. Yupj ma
polel ja'onsopj Dios tjevelá cawilta
mo'ó. Napj selé pülücj nin javelepj
jupj tjevelá,mpes la p'a pülücj ca jisas
nsem Jesucristo. Dios lis t'ya yupj. P'a
jawasa ca mpatjam Dios lal. Po 'üsüs
way ne'aj; lovin mpatjam ca ne'aj.
11Ninana t'üc'way:
“Tecya'lequecj jinwá Jesucristo lal,

mpes gentemalala la qjuis mijicj
wa.

Nin mpes wa mpatjaquecj ca
cupj jupj lal

p'a jawas.
12Gente malala la qjuesejay na,

más 'ücjma qjuiyola.
Más 'ücj newa tsji' lijicj Jesucristo

mpes.
Mpes p'a jawas cupj 'a mulú
ca jis majamacj la p'a wa.

Cupj tsyüpünücj cupj jupj gente,
nin p'iyá ca mveles jupj cupj
qjuisin po'ó.

13Nenéyawamalijicj Jesucristo jos jin,
mop'in jupj ca nin la mijis jupj
tjevele jin.

Ma li tsuwile jupj.”

'Üsüs tsji' lamijin Diosmpes, ne 'ücj
ca nsem jipj jupj lal.

14 Pülücj way tjevelé jipj lal. Najas
nin p'iyá mvelen ca qjuis catjampan
jilal ne'aj. Jilal mvelen ma la velel
ma jisas na la p'a tjowelepj. Ma 'üsüs
pyala la velel na. Ninana pjyacan̈ ma
ca jisas nsem Dios. 15 Po 'üsüs tsji' la
mijin Dios mpes, ne ca 'ücj nsem jipj
Dios lal. Ma ca mya maycas jupj lal.
Pasal 'üsüs jin tjü'üsüs Dios tjevelá.
Jupj tjevelá t'üc' way. Niná 'üsüs sin
'yüsa la mijin la p'a jilal. 16 Pülücjma
'üsüs sin 'yüsa Dios tjevelá. Najas jipj
manijina sin 'yüsa lejay, yupj sin 'yüsa
lajay jinwá. Najasmanin p'iyá velen,
yupj javelepj jinwá. Gente yo' pe'e
Dios yupj javelepj mpes. 17Gente len̈
way yo' pe'e Dios yupj javelepj mpes.
Yupj javelepj pasal malala, püts'ey
pje'á tinca jinwá. Yupj popa pjaní
Himeneo ló. Fileto ló p'a wa. 18 T'üc'
way salejeptsja yas nam. Mop'in
malala yola quinam. Yupj javelepj
nasa t'üc' Dios sin tjijyünsa tecya'lin̈,
jis la püt'üs niswá. Mpes nepénowa
t'üc' way ma japon quinam, yupj
javelepj mpes. 19 Newa selecj pasal
pülücj t'üc' way japon custjay. Lovin
ca t'üc' way mponecj. Dios lovin ca
jis majamas yupj. Püna yom pjaní
tepyaca Dios mpes: “Dios selé pjacj
ne jupj juts'a'á”. Tepyaca wa: “Pülücj
javelepj yupj sa con̈ Dios. Dios jos
yupj mamalala nyuca lajay niswá.”

20 Najas pajal 'üsüs nsem nun,
pocillo 'üsüs jinwá. Wa püné nt'a,
yom pocillo pülücj tya'a. Nepénowa
pasal 'üsüs way, oro mpes yupj ca
nacj, plata mpes yupj ca nacj. Pocillo
p'a witjacj 'ots'ots' way 'üsüs; yo
mpes yupj nepenowá, 'amá mpes
nepenowá. Gente noypan jiquil na,
wo mpe 'esepj jos jupj pocillo 'üsüs
witjacj yupj jis la müsmpes. Myayca
jupj pocillo malala la 'ayas jis la müs.
21 Dios jos gente ma malala lajay.
'Üsüs lajay na, pocillo 'üsüs jinwá
nsemyupj, 'üsüs capolel lamijicjDios

mpes. Dios ca jos nsem yupj. Ca jos
nsem yupj tsji' la mijicj jupj mpes.

22 Ma malala la mijin, p'a tjamac-
jaspan lajay jinwá. Lovin 'üsüs la
mijinDios jos jin. LovinmponenDios
tjevelá. Lovin quelel lis mijin pjü.
Pjü jilal ma ts'i tji'ina jipj. Ma wa la
tjeve'le p'a lal. Najas nin lamijin Dios
sa con̈ jinwá. Yupj pjaní p'in jisas;
yupj quelel lajay Dios jos jin. Yupj
la mon qjuis Jepa Jesucristo jis capj
mp'a'sas. 23 La p'a nepenowá lovin
javelepj yupj ma salejepj po'ó. Dios
tjevele mpes tulucj javelepj yupj. Ma
yola jinwá yupj, yupj ne nin mpes
javelepj. Nepénowa la velel yupj jilal,
yupj javelepj mpes. Po ma ninwa
la mijin jipj. Po ma mve'lé Dios ma
tjevele po'ó. 24 Qjuis Jepa Jesucristo
jos jupj jomozopan ma la velel la p'a
jis lal. Jos jupj jomozopan 'üsüs way
javelepj pjü jilal. Jupj jos yupj 'üsüs
sin 'yüsa lajay. Jos yupj ma ca ts'i
mi'inacj la p'a malala lajay na yupj
jis lal. 25 Pülücj ma salejepj t'üc' way.
Quelel la velel Jesucristo lal japon
jilal canacj. Dios jos jupj ts'uyupj t'üc'
way jiswala javelepj. Nin javelepj na,
jupj jos jupj ts'uyupj ma ts'i mi'inacj
ca. Quelel lis mijicj la p'in, mpes
Dios ca jis capj mp'a'sas mponecj ca
nacj. Ca 'aplijila nsem malala nyuca
la tjajay mpes, ne 'üsüs ca quelel la
mijicj quinam Dios jos jinwá. T'üc'
way ca jus nlayecj ca nacj. 26 Diablo
li tsuwile yupj jilal. Nin la tjajaytsja
diablo jostsja jin, jupj yus tsyawilí.
Yupj yólatsja 'üsüs la tjajaytsja. Quina
t'üc' way ca jus nlayecj. Ca 'üsüs la
mijicj quinamDios jos jin.

3
Gente tsjay malala nyuca la mijicj,

nosis cyawaja na.
1 Jipj selen nosis ncawajas ca.

Quelel cyawaja na, costa way nsem
cus ncon̈cocj ca Dios. Najas nin jus
nlayen niná. 2 Gente ca nts'isin̈. Ca
jisas nsem t'emel pülücj. 'Üsüs ca
mvelecj yupj p'iyá sin po'ó. Yupj ca
noypan jin yola yupj p'iyá. Malala ca

mvelecj Dios lal, la p'a jilal 'ots'ipj. Ca
ma la mijicj yupj jis papay, sejamay
javelepj jin. La p'a 'üsüs way lajay
na yupj jilal, ma ca mwi'in̈ yupj.
Lovin ma ca la mijicj Dios jos jinwá.
3 Pjü ma ca quelel la mijicj. Ma ca
perdonar la mijicj la p'a. Ca quelel
tin mvelecj. Yupj jisas jin ca la mijicj
la p'in. Gente la p'a 'aplijila ca jis
mpalas, yupj la mijicj mpes. Ma 'üsüs
la mijicj yupj. Ma ca jisas nsem la p'a
'üsüs lajay. 4Yupj ca jis capj mp'a'sacj
gente enemigopan malala la mijicj
yupj jilal. Yupj lajay, len̈ way nin
lajay, ma yola ncu 'üsüs lajay. Yupj
ca yola nsem pjü salejepj yupj. Ma
ca quelel la mijicj Dios. Ca jisas nsem
yupj p'iyá 'ücj jisas mpatjam. 5 Yupj
ca jisas nsem la p'a japon yupj quelel
lajay Dios. Mop'in jisas Dios ma jis
capj cyon ̈ca. Ma quelel lajay Dios jos
jin. 'In tjejyama. Ma najas yupj jipj
jemicapan nsem.

6-7 Yupj nepénowa jil la p'a jis wa
nt'a, javelepj nequem jis lal. Nequem
nenem len ̈ way japon la p'a wa
javelepj. Nequem nenem pasal
malala nyuca la tjajay. Newa malala
quelel lajay, mpes nin lajay. Lovin
pülücj sin 'yüsa, mop'in ma polel sin
'yüsa tsjan t'üc'way. Yupj japon la p'a
wa javelepj, mpes niyom nenem jil
yupj jis wa nt'a jis la veles yupj jis lal.

8 Gente nenem ma jisas la p'a ca
jus nlayecj tsjan t'üc' way. Yupj p'iyá
ma salejepj tsjan t'üc' way. Malala
nyuca yola yupj. Ma japon Dios
tjevelá. Yupj jisas la p'a mponecj
yupj Dios ts'uyupj; Dios ts'uyupj tu-
lucj yupj. Yupj Janes jinwá, Jambres
jinwá 'ots'ipj. Janes, Jambres 'ots'ipj,
ma jisastsja Moisés tjevelá. Moisés
tjevele Dios tjevelá. 9 La p'a wa len̈
way sin tji'yüsa Janes ma jola jinwá
tjevele jupj. Nin p'iyá sin tji'yüsa Jam-
bres po'ó. Nin jinwá ca nsem gente
nenem jis lal. La p'a wa ca len̈ way
sin mü'üsüs wa yupj ma yola jinwá
javelepj.

Pablo jostsja Timoteo lovin lamijis
jupj jas tji'yüsa la tjiji jinwá.

10 Timoteo, jipj selen tsjan sin
tji'yüsa la tjejay napj. Selen tsjan la
tjejay napj. Selen napj quelel lejay
Dios jos jin. Selen pajal pyon napj
Dios lal. Pülücj ma jisas napj velé,
newa napj ma ts'i 'in yupj jilal. Selen
napj quelel la sejay pjü. Nepénowa
malala lajay napj lal, newa 'üsüs lejay
napj Dios jos jin. 11 Jipj selen t'üc'
way gente malala nyuca la tjajay
napj lal. Selen pasal malala ntepalá.
Selen tsjan ntepalá Antioquía po'ó,
Iconio po'ó 'ots'ipj, Listra po'ó 'ots'ipj.
Pajal malala la ntjajay. Nin tepyala
na, qjuis Jepa Jesucristo lovin ncapj
tjep'ya'sa, ne 'ücj pü'üs napj. 12 Nin
p'iyá pjü jilal. Jesucristo jos jin quelel
lajay, la p'a wa ca malala nyuca la
mijicj yupj jilal. 13 Gente malala
pülücj lyawun ̈. La p'a wa pülücj
japon yupj javelepj. Mop'in t'üc'way
tulucj javelepj. Más malala la mijicj
yupj, nin ca mpalas. La p'a wa yus
ntsawilicj wa yupj.

14 Timoteo, lovin mponen jipj, jin
tji'yüsa la tjijicj p'in. Selen ninana
jin tji'yüsa la tjijicj t'üc' way. Selen
ma la tsyawilicj. 15 Jipj tsjictsja na,
nin p'iyá jin tji'yüsa la tjajay jipj wya
nepé. Jin tji'yüsa Dios Popel, pasal
'üsüs way niná. Dios Popel mpes jin
tji'yüsa gente japon na Jesucristo lal,
'ücj campatjam Dios lal.

16 Dios tjijyü'ta niyom nepenowá
jis la pac Dios Popel. Mpes Dios
jostsja jinwá tapac yupj. Dios t'üc'
way qjuisin 'yüsa liji jupj Popel mpes.
Malalanyuca lijicj na, Dios qjuiswala
vele niná jupj Popel mpes. Dios jos
cupj ma lijicj, jupj qjuis wala vele
niná jupj Popel mpes. Jupj jos cupj
la mijicj, qjuis wala vele wa niná jupj
Popel mpes. 17Dios Popel mpes, Dios
ts'uyupj sin 'yüsa tsjan más 'ücj la mi-
jicj. Mpes 'ücj ca polel la mijicj pjü
way Dios jos jin.

4
1 P'a jawasa Jesucristo ncuwim

niswá, müjü'tüs ca nosis mo'ó. P'a
jawasa jupj ca mveles patja jilal ncu
'üsüs nyuca la tjajay. Tecya'lin̈ ca

mpatjam wa niswá, Jesucristo nin
ca lis mijis. Ca mveles wa yupj
jilal ncu 'üsüs nyuca la tjajay. Mpes
napj 'i jütütj mvelen la p'a jilal Dios
Popel mpes. Dios pjoca napj 'i jütütj.
Jesucristo pjoca 'ots'ipj. 2 Lovin
mvelen la p'a jis walap'a'á Dios
Popel mpes. Nenéyawa gente ca ma
quelel mpjacan̈ jipj velen. Newa nin
mvelen. 'Üsüsway sin 'yüsa lis mijin.
Mpes pülücj ca jisas nsem Jesucristo.
La p'a malala nyuca lajay na, jis wala
mvelen. Yun 'asas mim, ne pülücj ca
la mijicj Dios jos jin. Pülücj way ma
len ̈ way sin mü'üsüs jipj velen mpes.
Mop'in ma ts'i tji'ina yupj jilal. Ca la
nucun ca sinmü'üsüs.

3 P'a jawasa Dios ts'uyupj t'üc' way
sin 'yüsa lajay na, gente pülücj ma ca
mpjacan ̈ yupj javelepj. La p'a p'in ca
quelel mpjacan ̈. Ca la mpalacj la p'a
wa sin 'yüsa la mijicj. 4 Yupj ma ca
jisas nsem Dios tjevelá. Jupj tjevelá
t'üc' way. Ca jisas nsem la tsuwilpan
tjowelepj. Cuentop'in tjowelepj yupj.

5Timoteo, gente ca malala la mijicj
jipj lal. Mop'in ma lecj meyá jipj.
Lovin mvelen la p'a jilal Jesucristo
po'ó. Pasal 'üsüs way niná. Najas
la mijin pjü way Dios jos jin. 'In
tjejyama. Ma lamijin jipj jyas jin. Nin
la mijin Dios jos jin.

6 Quina pyac, 'e 'a, len̈ way yupj
ma 'ü'nacj ca napj. Len̈ way mis
Dios nt'a. 7 Po 'üsüs way tsji' la tje-
jay napj Dios mpes. Tecyawaja jis
wala tjevelé. Lovin tepyon napj Dios
tjevelá. 8Qjuis Jepa Jesucristo niswa
tjac' na, camveles gente jilalncu 'üsüs
nyuca la tjajay Dios jos jin. Qjuis Jepa
Jesucristo pasal 'üsüs way. Napj selé
pasal 'üsüs la mijis napj lal. Pajal
pülücj la nuc jupj ncuwim niswá. Po
jisas jupj. Pasal 'üsüs la mijis wa jupj
yupj jilal.

Pablo jostsja Timoteo len ̈ way
ncuwim jupj nt'a.

9 Najas jipj len̈ way ncuwim napj
nt'a. 10Demas tjemey napj mpe. Tje-
mey Tesalónica nt'a. Jupj po quelel
pǘ'ütsja nosis nt'a. Ma quelel pe'e

napj lal. Len ̈ wa Crescente; tjemey
jupj quinam Galacia nt'a. Tito Dal-
macia nt'a tjemey jupj. 11-12 Napj
jas tjejyam Tíquico Efeso nt'a, mpes
len̈ wa jupj. Lucas p'in pü'ü napj
lal quinam. Cuy na, la tepyala Mar-
cos, jupj lal ncuwim. Jupj 'ücj ncapj
mp'a'sas qui'á; cupj cjayamaya tsji' la
mijicj Dios mpes. 13 Cuy na, napj nin
quip pje'apa nca'an ma 'en. Carpo
tya'a niná Troas po'ó. Napj libro wit-
jacj nca'an ma 'en 'ots'ipj. Po najas
papel ma'ajapj 'ots'ipj.

14 Alejandro po'o jele jipj, jupj ne
acero syüpa. Pasal malala la ntjiji.
Qjuis Jepa Jesucristo ca cus ntülüs,
jupj malala la tjiji mpes. 15 'In tje-
jyama jupj lal. Jupj poma jostsja cupj
tjevelecj Dios po'ó.

16 Yupj jepa nt'a nin tjaman na,
najamicapan pjü way ma tjil ncapj
la p'acj. Pjü tjo'os tjil napj mpe.
Najas Dios ma jola yupj nin la tja-
jay. 17 Qjuis Jepa Jesucristo ncapj
tecyon̈ca, ncapj tjep'ya'sa. Mpes napj
'ücj tjevelé pjüway jupj jostsja jin. Ju-
diopan tulucj pjüway nin tjepjyacan̈.
Qjuis Jepa Jesucristo la tjiji mpes,
jepapan ne'aj ma ntjü'ünan napj.

18 T'üc' way nepénowa ca malala
quelel la mijicj napj lal. Newa nin,
Jesucristo ncapj cyon ̈ca lovin. T'üc'
way jupj camamanus Dios pü'ü nt'a.
Mpes najas gente lovin 'üsüs pjacmv-
elecj Dios po'ó. Amén.

Pablo tecyawaja tepyaca.
19 Süs wa la mijin Priscila, Aquila

'ots'ipj. Süs wa la mijin wa pjü jilal
Onesíforo wo nt'a. 20 Erasto ma tjac'
napj lal. Corinto mo'o pü'ü. Mileto
po'o tüpü'üs na, Trófimo malala jos
tepyala. Mpes ma tjac' napj lal. Ne'aj
pü'ü custjay. 21Len̈ way majawus ca,
mpes najas len ̈way ncuwim. Eubulo
süswa la tjiji jipj lal. Pudente süswa
la tjiji wa. Lino, Claudia 'ots'ipj, süs
wa la tjajay. Qjuis catjampan pjüway
süs wa la tjajay. 22 Najas qjuis Jepa
Jesucristo lovin cyapj cyon ̈ca jipj. Na-
jas jupj 'üsüs way la mijis janmacj
nunmpes.

Pablo papel tepyaca
Titompes

1 Napj Pablo. Napj Dios jomozo.
Apóstol way napj; Dios nin tjejyama
la veles la p'a jilal jupj mpes Jesu-
cristo po'ó. Dios lis t'ya nt'a nin tje-
jyama; jupj jos yupj ca mponecj jupj
tjevelá. Jupj jos t'üc' way sin 'yüsa.
Niná sin 'yüsa na, ca 'ücj la mijicj Dios
jos jinwá. 2Ca jus nlayecj campatjam
lovin Dios lal. Püna, nosis cjuwatsja
na, Dios tjevele gente 'ücj polel mpat-
jam ca lovin jupj lal. Ma li tsuwile
jupj. 3 'Üctsja na cupj niná qjuis la
pjac, ninana qjuis wala tjevele. Dios
jostsja napj jum, ninana la veles la
p'a jis walap'a'á. Nin lejay jupj nin
tjijyü'tampes. Dios la tjiji cupj 'ücj ca
mpatjaquecj jupj lal.

4Tito, jipj mpes pyac niná quinam.
Pülücj jin tji'yüsa la tjejay napj Jesu-
cristo po'ó. Po 'üsüs jin tji'yüsa, tsjicj
si 'üsü ́ jinwá, jupj popay si 'üsǘ liji
na. Cupj pyonecj nin p'iyá Jesucristo
po'ó. Dios cupj qjuis Papay. Jesu-
cristo la tjiji cupj 'ücj ca mpatjaquecj
Dios lal. Najas yupj 'üsüs ca la mijicj
jipj mpes. Najas yupj lovin ca cyapj
mp'a'sacj,malala 'epalána. Najas jipj
ma jele nsempjümpes, yupj ca nin la
mijicj jipj mpes.

Pablo tepyaca tsjan niná jupj jost-
sja Tito ca lamijis Creta po'ó.

5 Creta po'o tüpü'üstsja na, napj lis
t'yatsja niyom nepenowá, yupj ca jis
majamacj Dios ts'uyupj. Ma polel
tecyawaja la tjejayniná. Mpesnajast-
sja jipj ma camimnepé; najastsja jipj
ca la nt'an niyom nenem, ncawajas
ca la mijin napj ma t'üc' la tjejay. Na-
jastsja jipj la nt'an ca co'müypan Dios
ts'uyupj jilal, pjü way pülücj patja
nt'a. Nasa tjevelé jipj lal pjacj cuscú la
nt'an. 6Dios jos co'müypan pasal 'üsüs
nsem yupj, la p'a ma malala mvelecj
ca yupj sin po'ó. Dios jos co'müypan
pjaní pjaní la p'in sejats'om yupj. Jos
yupj jis ts'uyupj japon wa Jesucristo

po'ó. Dios jos yupj jis ts'uyupj ma
lajay pjü way yupj p'iyá quelel lajay
jinwá. Jos wa yupj jis ts'uyupj nin
lajay jis papay javelepj jin.

7 Pastor tsji' liji Dios mpes. Jepa
jupj Dios ts'uyupj mpes. Mpes Dios
jos pajal 'üsüs nsem jupj, la p'a ma
malala mvelecj ca jupj po'ó. Dios jos
jupj ma jola jupj p'iyámás 'üsüs la p'a
jilal. Gente nepénowa len ̈ way ts'a 'in
se palá. Dios jos pastormayupj jinwá
nsem. Dios jos pastor ma myona. Jos
jupj lovin ma quelel le palana la p'a
jilal. Dios jos jupj ma li tsuwile t'emel
la t'anques. 8 La p'a wa campa jiquil
na, Dios jos pastor se 'aya jinan̈ jupj
wo nt'a, se 'aya wa jis la las. Dios
jos pastor lovin 'üsüs quelel liji la p'a
mpes. Jos pastor lovin selé tsjan más
'ücj liji, ne nin lamijis jupj. Jos pastor
lovin 'üsüs nsem jupj. Dios jos pastor
lovinnin liji Dios jos jinwá. Jos pastor
ma liji jupj p'iyá quelel liji jinwá. Más
'ücj liji Dios jos jinwá. 9Dios jospastor
lovin ca mpones t'üc' way Dios po'ó,
Jesucristo po'ó 'ots'ipj. Napj nasa sin
tji'yüsa la tjejay niná. Dios jos pastor
ninana jos lovin. Jupj jos ninana pjü
way pyona lovin. Mpes pastor ca jus
nlayes tsjan t'üc' way. Mpes 'ücj ca
polel mveles la p'a jilal tsjan más 'ücj
lamijicj yupj. 'Ücj ca sin 'yüsa lamijis,
t'üc'wayma jisas jilal. Nenemmalala
javelepj t'üc' way po'ó, mop'in ca sin
mü'üsüsmalala nin javelepj.

10 Niyom nepénowa jajamapj Dios
ts'uyupj, mop'in Dios ts'uyupj pülücj
ma lajay yupj javelepj jinwá. Ma la-
jay Dios tjevelá. Ma yola jin javelepj;
la p'a wa ma 'ücj sin 'yüsa yupj
javelepj mpes. La tsuwil yupj. Pülücj
way ninana lajay ne judiopan yupj.
11 Más 'ücj yupj ma javelepj niswá;
más 'ücj cupj nin lijicj ne ma mvelecj
yupj niswá. Sin 'yüsa lajay malala.
Ma sin 'yüsa lajay más 'ücj. Nepénowa
jis wa nt'a, pjü way yupj jis wa nt'a
patja ma jisas quinam tsjan t'üc'way
Dios po'ó;nin jis tepyala yupj javelepj
mpes. Nin javelepj t'emel la t'anques.
Malala nin. 12 Püna yupj popa pjaní

tjevele Creta mo'o patja mpes. Creta
mo'o patja tjowelepj jupj 'ücj polel
véletsja tsjan mpalas ca p'a jawasa.
Tjevele: “Creta mo'o patja lovin la
tsuwil. Pajal malala nyuca lajay. Ma
quelel tsji' lajay; pülücj jalá la p'in”,
nin tjevele. 13 T'üc' way nin tjevele.
Mpes ca mvelen yupj jilal yupj jin
lajay pasal malala. Sin mü'üsüs lis
mijin Dios jos jinwá. Mpes t'üc' way
ca mponecj yupj. 14Ma ca jisas nsem
cuento p'in judiopan püna tjowelepj.
Pülücjway tjowelepj t'üc'way tulucj.
Jipj sin 'yüsa lejay na, yupj ma ca
quelel la mijicj niyom p'in tjüjütütj
jin. Niyom nenemma quelel salejepj
tsjan t'üc'way.

15Nepénowamamalala nyuca yola.
'Üsüs p'in yola yupj pjü mpes. P'a
witjacj malala nyuca yola. Ma japon
Jesucristo lal. Mop'inmalala yola pjü
mpes. Ma salejepj yupj tsjan 'üsüs,
tsjan malala. Malala lajay na, ma
yola. 16 Yupj javelepj yupj sin 'yüsa
t'üc' way Dios po'ó. Nin tulucj. Yupj
malala lajay mpes, selecj yupj ma
salejepj t'üc'wayDiospo'ó. Yupjpajal
malala Dios lal. Ma lajay Dios tjevelá.
Tsjan 'üsüswayma polel lajay yupj.

2
Pablo jostsja Tito ca sin mü'üsüs la

mijis Dios jos jinwá.
1Tito, najas jipj sin 'yüsa lejay tsjan

t'üc'way; Dios jos sin 'yüsa lijicj niná.
2 Dios jos niyom tsjyoncapan ma se
maná yupj. Jos yupj 'üsüs way nsem
pjü jilal. Jos wa yupj lovin salejepj
tsjan más 'ücj la mijicj, ne ca nin la
mijicj yupj. Dios jos yupj japon tsjan
t'üc' way jupj po'ó. Jos wa yupj ca
quelel lis mijicj la p'a. Jupj jos yupj
newa ca 'üsüs la mijicj, malala pyala
na. Niná sin 'yüsa la mijin.

3 Nin p'iyá, sin 'yüsa lis mijin
nequem tsjyoncapan. Dios jos yupj
'üsüs lajay, mpes la p'a ca jus nlayecj
yupj po jisas Dios. Dios jos wa yupj
ma tin javelepj. Jupj jos ma se
maná. Jos wa yupj sin 'yüsa lis mijicj
la p'a wa tsjan 'üsüs way. 4 Mpes

tsjücjüimpan ca sin mü'üsüs Dios jos
yupj ca quelel lis mijicj jis vayum, jis
ts'uyupj 'ots'ipj. 5Ca sinmü'üsüs tsjan
más 'ücj lajay, ne canin lamijicj lovin.
Ca sin mü'üsüs Dios jos yupj ma ca
mal la p'a niyom jilal. Ca sin mü'üsüs
Dios jos yupj jis wa jajamapj. Ca sin
mü'üsüsDios josyupj 'üsüs ca lamijicj
jis vayum witjacj mpes, jis ts'uyupj
mpes wa. Ca sin mü'üsüs Dios jos
yupj lajay jis vayum vele jin. Ninana
pjü way ca nin la mijicj, la p'a wa ma
camalala mvelecj Dios tjevelá po'ó.

6 Nin p'iyá, sin 'yüsa lis mijin tja-
macjaspan jilal. Yupj jilal mvelen
Dios jos yupj lovin ca jus nlayecj tsjan
más 'ücj la mijicj, ne ca nin la mijicj
yupj. 7Najas jipj lovin 'üsüs la mijin;
lap'a ca jisnucucj, ca sinmü'üsüsmás
'ücj nin p'iyá lajay yupj. Sin tjü'üsüs
lis mijin tsjan t'üc' way. Ma ca p'a
casá mvelen; najas yupj jis januc, ca
sin mü'üsüs más 'ücj nin p'iyá mv-
elecj yupj la p'a jilal. 8Dios jos jinwá
mvelen. Mpes la p'a ma ca polel la
mve'lecj jipj lal jipj tjevelenmpes. Ma
jisas jipj, jis maycas ca. Ma ca malala
polel mvelecj cupj po'ó; nin ca nsem
Dios jos jinwá tjevelenmpes.

9 Ca mvelen esclavopan jilal Dios
jos yupj lovin lajay yupj jis patrón
jajütütj jinwá. Dios jos yupj nin yola
'oyn nyuca 'üsüs la mijicj, mpes yupj
jis patrón 'ücj jisas nsem yupj jis lal.
Dios jos yupj ma la velel yupj jis pa-
trón jis lal. 10 Dios jos ma pequen̈ jis
patrón yuts'a'á. Jos wa lovin ca 'üsüs
lamijicj jis patrónmpes, ne jis patrón
ca jus nlayecj lovin 'üsüs lajay; ma
la tsuwil. La p'a ca nucucj pjü way
niná 'üsüs lajay, mpes ca sin mü'üsüs
po 'üsüs way sin 'yüsa lijicj Dios po'ó.
Dios la tjiji cupj 'ücj ca mpatjaquecj
jupj lal.

11 Dios pajal 'üsüs la tjiji gente
mpes. Jupj la tjijimpes, gente ca polel
mpatjam jupj lal. Pjü gente mpes
nin la tjiji jupj. 12 Dios jos qjuisin
'yüsa 'oyn nyuca 'üsüs la mijicj jupj
jos jinwá; nin mpes nin la tjiji. Jupj
ma jos tsjan malala, jupj jos cupj ma

wa ca qjuisas nsem niná. Pülücj ma
quelel 'üsüs lajay Dios jos jinwá. Yupj
lajay gente p'in quelel lajay jinwá
p'in. Malala lajay. Dios jos cupj ma
quelel lijicj yupj lajay jinwá. Jupj jos
cupj lovin ca jus nlayecj tsjanmás 'ücj
la mijicj, ne ca nin la mijicj. Jos lovin
'üsüs lijicj, nosis casá pyatjaquecj na.
Jupj jos lovin lijicj jupj jos jinwá.
13 Dios jos cupj po qjuisas Jesucristo
len ̈ way jac'. Jesucristo cupj qjuis
Dios, pasal püné jupj. Jupj la tjiji cupj
'ücj campatjaquecj jupj lal. Jesucristo
mpes selecj cupj campatjaquecj Dios
lal. Mpes 'ücj qjuisas ncupj. Cupj ca
nucucj pasal püné Jesucristo; jac' na
nin ca nucucj. 14 'Üctsja Jesucristo lal
jupj p'iyá tepe'e cupj mpes. Nin la
tjiji ca Dios perdonar la qjuis mijis,
ca 'üsüs nsem cupj jupj lal. Jupj la
tjiji 'ücjma ca malala nyuca la mijicj.
Jupj la tjiji ca 'üsüs nsem cupj, malala
tulucj. Jupj jostsja cupj jupj juts'a'á
nsem. Jostsja cupj ca 'üsüs la mijicj,
niná po qjuisas mpes.

15 Ninana pjü way sin tjü'üsüs lis
mijin. Newa jis wala mvelen más 'ücj
ninana nin lajay. Dios jos nin lajay.
Mpes jis tjijyü'ta ninana la mijicj. Ma
nin lajay na, jis wala mvelen malala
nin lajay. Napj tjevelé jin la mijin
jipj. Mpes pjüma camvelecj jipj 'üsüs
lejay tulucj.

3
Pablo tepyaca tsjan jos Dios jupj

ts'uyupj ca nin lamijicj.
1 Niswa mvelen Dios ts'uyupj jilal,

Dios jos yupj yola yupj jis jepapan
noypan, 'ücj jis la jütütj. Dios jos
yupjnin lajayyupj jis jepapan jajütütj
jinwá. Dios ts'uyupj polel 'üsüs lajay
na, Dios jos nin lajay yupj. 2 Niswa
mvelenDios ts'uyupj jilal, Dios josma
malalanyuca javelepj lap'awampes.
Jupj jos lovin ma la velel. Jos lovin
'üsüs javelepj la p'a jilal, ma ca ts'i
mi'inacj. La p'a jilal javelepj na, ma
wa ca ts'imi'inacj yupj javelepjmpes.

3 Jele mpalas cupj p'iyá ma qjuiy-
ola jin lijictsja yas nam. Ma la tjijicj

Dios tjevelá. Tepyonecj la tsuwilpan
tjowelepj. Lovin la tjijicj cupj qjuisas-
tsja jin. Ma la tjijicj Dios jostsja
jin. Cupj la tjijicj mpes 'ücj qjuisas
tepyala; lovin nin la tjijicj. Ninana
cupj la tjijicj malálatsja. Lovin malala
la tjijicj. Lovin la tjejyamaquecj la
p'a mpes. Gente la p'a wa ma jisast-
sja ncupj. Cupj ma wa qjuisastsja la
p'a, ts'i 'inyactsja yupj jilal. 4Mop'in
Dios pasal 'üsüs la tjiji gente mpes.
Pajal quelel lis tjiji gentá. 5 Mpes
jupj la tjiji 'ücj ca mpatjaquecj jupj
lal. Cupj 'üsüs la tjijicj mpes tulucj
ca nin nsem. Dios p'iyá jostsja 'üsüs
qjuesé palá, nin mpes p'in ca mpat-
jaquecj Dios lal. Ca mpatjaquecj jupj
lal bautizar qjuis tepyala mpes, Dios
ts'uyupj qjuis tepyala mpes. Niná
qjuis tepyala Dios Cjües 'üsüs la qjuis
tjiji mpes. 6 Dios qjuis tje'yaya jupj
Cjües, Jesucristo la tjiji mpes. Ts'üise
tulucj jupj. Jesucristo la tjiji cupj 'ücj
campatjaquecjDios lal. 7Diosp'iyá la
tjiji mpes, 'üsüs cupj quinam Dios lal.
'Üsüsquelel líjitsja jupj cupjmpes. Nin
mpes nin la tjiji cupj ca mpatjaquecj
lovin jupj lal. Selecj ca nin nsem.
8Ninana po t'üc'way.

Najas la pülücj ninana po'omvelen
yupj jilal. Poma lecj tjeyánin laveles.
Más 'ücj nin mvelen, mpes Dios lal
japon ca 'üsüs quelel lajay, Dios jos
jin. Ninana po 'üsüs way. Nin lajay
na, 'üsüs se palá gentá. 9 T'üc' way
nepénowa quelel la velel yupj p'a casá
yola mpes. Dios ma jos yupj javelepj
niná. Nenéyawa javelepj püna tapatja
jis lá mpes. Japon Dios qjuisin 'yüsa
liji jis lá mpes. Nin tulucj. Nenéyawa
la velel Moisés tjevelá mpes. Ts'a
'in se palá la p'a wa p'a casá yola
mpes. Niyana mpes quelel javelepj
na, más 'ücjmamvelen yupj jilal. Ma
'üsüs se palá niná javelepj na. La
p'a wa t'üc' way tulucj sin 'yüsa, niná
javelepj mpes. 10Yupj javelepj mpes,
Dios ts'uyupj nepénowama japon t'üc'
way quinam. Nin mpes la pjaní jis
wala mvelen, lama ca nacj, ca mve-
len malala nin lajay. Newa nin ca

malalaquelel lamijicj custjaycanacj;
ma 'üsüs quelel lajay, jis walamvelen
ma ncul ca niswá Dios ts'uyupj 'a si
mulú na. 11 Najas jipj ca jus nlayen
yupj ma lajay Dios jos jinwá. Malala
lajay. Yupj p'iyá salejepj wa malala
nin lajay.

Pablo tecyawaja tepyaca.
12 Napj ca jas majam Artemas jipj

nt'a ca nacj. Ma selé. Tíquico jas
majam ca nacj. Ma selé custjay cana
cuscú. Pjaní ca jas majam. Jipj nt'a
tjemey na, najas jipj len̈ way ncuwim
napj nt'a Nicópolis po'ó. Ne'aj quelel
pü'üs jivena, yümücj si lapjünanawa.
13Cusmp'a'san Apolos, Zenas 'ots'ipj.
Zenas po selé judiopan tjüjütütj po'ó.
Jis tje'yaya yupj jisas, ca 'ücj polelmal
niswá. Jipj 'ücj polel lejay, nin ca
la mijin yupj mpes. 14 Dios jos jupj
ts'uyupj sin 'yüsa más 'ücj lovin 'üsüs
lajay la p'a mpes. La p'a cjuwá jis
tepyala na, más 'ücj Dios ts'uyupj jis
capj jap'acj. 'Üsüs sepalá lap'awitjacj
Dios ts'uyupj lajay mpes, 'üsüs way
niná.

15Pjüwaynapj lal jatja, pjüway süs
wa la tjajay. Jipj nt'a patja nepénowa
japonwa Jesucristo lal, quelel laqjue-
sejay yupj. Süswa lis mijin yupj jilal.
Najas Dios 'üsüsway ca lamijis jan-

macj nunmpes.

Papel tepyaca Pablo
Filemónmpes

1 Napj Pablo. Timoteo já'asa wa
qui'á. Jupj cupj qjuis catjam. Napj
'os cawilta mo'ó Jesucristo mpes tsji'
lejay ne.
Filemón, papel niná pyaquecj jipj

mpes. Jipj cupj qjuis catjam. Pasal
quelel la 'ijicj. Jipj tsji' lejay wa cupj
qjuilal Jesucristo mpes. 2 Papel niná
pyaquecj wa Apia mpes. Jupj cupj
qjuis ta'a, Jesucristo lal pyona mpes.
Pyaquecj wa Arquipo mpes. La p'a
wamalala javelepj na Jesucristo po'ó,
jupj jis wala vele malala javelepj.
Dios ts'uyupj 'a si mulú wya nt'a.
Pyaquecj wa yupj mpes.

3 Dios cupj qjuis Papay. Jesucristo
cupj qjuis Jepa Püné way jupj. Najas
'üsüsway lajay nun mpes. Najas nun
ma nujola nsem pjü waympes; najas
yupj ca nin la mijicj nunmpes.

Pablo tjüwüi'i Dios lal Filemón
mpes.

4 Lovin wüi'is Dios lal jipj mpes.
Lovin velé Dios lal jipj mpes. 5La p'a
wa nawala tjowelepj jipj pajal quelel
lejay Jesucristo. Tjowelepj jipj pyon
Jesucristo tjevelá. Tjowelepj wa jipj
poquelel la sejayDios ts'uyupj. 6Napj
velé Dios lal jipj mpes. Najas lovin
mvelen la p'a jilal Jesucristo mpes.
Najas ca 'üsüs mpalas velen mpes.
Nin tepyala na, jipj ca jus nlayen tsjay
'üsüs qjuis tepyala Jesucristo mpes.
7 Jipj po quelel lis tjejay Dios ts'uyupj.
Po 'ücj najas ntepalá jipj quelel la se-
jaympes. Po 'üsüspü'üsntepalá. Dios
ts'uyupj po 'ücj jisas jis tepyala, jipj la
tjejay mpes.

Pablo tepyaca Onésimo po'ó.
8 Filemón, Jesucristo mpes napj

polel 'i jütütj. Nin mpes polel 'i jütütj
tsjan más 'ücj la mijin. 9Mop'in napj
quelel la 'e jay, mpes ma quelel 'i
jütütj. Nin p'in najas jipj ca la mi-
jin napj najas jinwá napj najas mpes

p'in. Co'müy napj quinam. Caw-
iltamo'o pü'üs Jesucristompes tsji' la
tjejay mpes. 10 Najas 'üsüs la mijin
Onésimompes. Qui'á napj tjevelé jupj
lal Jesucristo po'ó, ne jupj tepyona
napj tjevelé. Pajal 'üsüs jas tji'yüsa,
tsjicj si 'üsǘ jinwá popay si 'üsǘ liji
na. 11 Püna p'in Onésimo ma 'üsüs
tsji' la tjiji jipj mpes, nin selé napj.
Nin tulucj ca nsem quinam. Quina
po 'üsüs ca la mijis jipj mpes, napj
mpes 'ots'ipj. 12 Napj po quelel le-
jay Onésimo. Mop'in nin, napj se
jam jupj jipj nt'a. 13 Najastsja jupj
newámpü'üm napj lal. Najastsja jupj
ca ncapj mp'a'sas qui'á cawilta nt'a,
jipj len̈ mpes. Qui'á 'os la p'a jis lal
tjevelé mpes. Nin tjevelé tsjan niná
Jesucristo 'üsüs la tjiji gente mpes.
14Najastsja jupj ca ncapjmp'a'sas jipj
p'iyá jyas mpes. Custjay ma tjevelen
ncu 'ücj jupj ca mpü'üm napj lal. Ma
selen jupj pü'ü qui'á. Mpes napj se
jam jupj jipj nt'a quinam. Jipj 'üsüs
lejay na, najas jipj p'iyá jyas mpes ca
nin la mijin. Jipj ma polel lejay jipj
jyas jinwá,malala nin.

15 T'üc' way Onésimo tjemey jipj
mpe. Tsjicj way mpes p'in len̈tsja
jupj jipj püt' nt'a. Mop'in pajal 'üsüs
tepyala jupj lal, tjemey mpes. Quina
lovin ca mpü'üm jipj lal. 16 T'üc' way
Onésimo jipj esclavo custjay. Mop'in
jupj más 'üsüs quinam esclavo lal.
Jupj cupj qjuis catjam. Quelel lijicj
jupj. Napj quelel lejay jupj; quina
más 'ücj jipj pajal quelel la mijin jupj
'ots'ipj. Jupj jipj esclavo, jupj jipj jet-
jam 'ots'ipj quinam qjuis Jepa Jesu-
cristo mpes.

17 Filemón, t'üc' way napj jipj jet-
jam. Napj cüwinis jipj nt'a, tsjay 'üsüs
jyas nsem. Selé napj niná. Najas
tsjay 'ücj jyas nsem wa Onésimo ne'aj
jamana jipj nt'a, napj p'iyá ne'aj tjum
jinwá. 18 Onésimo malala nyuca la
tjiji ca nacj jipj lal. Level la 'iji ca
nacj. Mvelen napj lal nol level la
'iji, ne napj ca jaylacj la mejay jupj
mpes. 19 Napj Pablo. Napj p'iyá nin
pyac niná. T'üc'way ca jaylacj la me-

jay jupj mpes. Mop'in najas jipj jele
mpalas jipj Dios popa 'e tepalá napj
tjevelé mpes jipj lal. Mpes napj nola
ma ca jyas nsem napj niná jaylacj la
mejay.

20 Natjam, cupj nin pyonecj Jesu-
cristo tjevelá. Jipj se con̈ Jesucristo
'ots'ipj. Mpes po najas jipj ca la mijin
napj najas jinwá. Nin lejay na, tsjay
'ücj najas nsem.

21 Napj selé nin ca la mijin napj
najas jinwá. Selé más 'in 'üsüs ca la
mijin wa napj tjevelé lal. Mpes niná
nin pyac jipj mpes. 22 Po quelel jum
jipj nt'a. Mpes Dios lal la monan len̈
way 'ücj ca mis. 'Ücj la mijin la püt'üs
napj ne'aj.

Pablo tecyawaja tepyaca.
23 Epafras süs wa la tjiji jipj mpes.

Selen jupj pü'ü napj lal cawilta mo'ó
Jesucristo mpes tsji' la tjiji mpes
wa. 24 Marcos 'ots'ipj süs wa la tjiji,
Aristarco 'ots'ipj. Demas süswa la tjiji
wa, Lucas 'ots'ipj. Yupj tsji' lajay wa
napj lal Jesucristo mpes. 25Najas Je-
sucristo 'üsüsway la numijis nun pjü
way jilal, jupj qjuis Jepa Püné way.

Papel niná Hebreopan
mpes

Dios jupj Jatjam jas tjejyama la ve-
les cupj qjuilal.

1 Püna Dios tjevele profetapan jilal
tsjan la veles judiopan jilal. Tjevele
yupj jilal tsjan niná jupj jostsja ju-
diopanca jusnlayecj. Nin tjevelepro-
fetapanpülücj jilal. La pülücjwaynin
tjevele yupj jilal. 2 Nasa tecyawaja
tjevele quinam yupj jilal. Quina p'a
casá la tjiji. Jupj Jatjam lal tjevele
jupj la veles cupj qjuilal. Jupj Jatjam
cupj qjuilal tjevele jupj Popay Dios
jostsja jin. Jupj Jatjam mpes, pjü
way la tjiji nosis casá. Pjü la tjiji wa
tsjun po'ó. Dios la t'ya Jatjam, ca pjü
way jupj juts'a'á nsem. 3 Cupj selecj
lots'ac' pajal jaw; nosis casá jyawca
lots'ac' mpes. Nin p'iyá, cupj selecj
Dios pasal püné; jus tjinyucucj jupj
Jatjam, püné way jupj. Dios Jatjam,
jupj Popay jin p'iyá jupj. Pjü way
'ücj patja nosis casá Dios Jatjam nin
liji mpes. Nin p'iyá tsjun po'ó. Püné
jyü'ta ne pjü nin pyala. 'Ücj Dios per-
donar la qjuisiji cupj malala la tjijicj,
jupj Jatjam la tjiji mpes. Nin la tjiji
na, 'etjele jupj Dios li'inyampe tsjun
po'ó. Dios pasal püné; jupj Jatjam
ne'aj já'asa jupj li'inyampe, jupj püné
wampes.

Dios Jatjam más püné angelpan ji-
lal.

4Cupj selecj angelpanpajal noypan
yupj. Dios Jatjammás püné angelpan
jilal, nin la tjiji Dios. Dios Jatjam
way jupj, nin vele Dios. Mpes qjuisin
'yüsa jupj más püné way angelpan ji-
lal. 5 Selecj Dios Jatjam más püné an-
gelpan jilal Dios jupj lal tjevelempes:
“Jipj napj Natjam.
Yacjaj jipj Pyapay ntepalá napj.”
Nin tjevele Jatjam lal. Niná angelpan
jilal tjevele tulucj. Tjevele wa:
“Jupj Popay ca nsem napj.
Jupj napj Natjam nsem.”

Niná angelpan po'o tjevele tulucj.
6Dios jas tjejyama jupj Jatjammwalá
way nosis nt'a. Jas tjejyama na,
tjevele:
“Najas napj angelpan pjü way

nin javelepj jupj püné way”,
nin tjevele Dios.

7Dios tjevele wa angelpan sin po'ó.
Tjevele:
“Lüpjü ́way jac', jamawa.

'Awa campanya wolaqué,
wotaqué wa.

Nin p'iyá niná, angelpan jiquil, len̈
way jil,

mop'in tsji' lajay napj mpes,
nin lajay napj najas jin”,

nin tjevele jupj. 8 P'a casá tjevele
Jatjam po'ó. Tjevele:
“Jipj ne Dios. Camüjü'tün lovin.

Jyütütj ne 'üsüs.
9 Jipj jyas 'üsüs p'in napj najas jin.

Jipj lovinmamalala lejay.
Mpes napj la 'e tjet'á la jütütj. Napj ne

jipj Dios.
Jipj más 'ücj jyas nsem cyapj ja-
con̈ jilal.”

Dios nin tjevele.
10Tjevele wa:

“Jepa Pünéway jipj. Pjü cjuwatsja na,
nosis la tjejay jipj.

Myasmpespjünin la tjejay tsjunpo'ó,
jay la p'a'á nt'a 'ots'ipj.

11 P'a wa jyawca na, ncawajas ca no-
sis.

Ncawajas ca wa pjü way tsjun
po'ó.

Nin tulucj jipj lal. Jipj lovin ca
mpü'üm.

Pülül pülway pyala.
Nin p'iyá, nosis pülway nsem.
Pjü way tsjun po'ó pülway nsem
wa.

12 Yom jupj pülül pül way pyala na,
ma jos niná.

P'a pülülmpes ca jas nqui'pas.
Nin p'iyá campalas nosis lal,

pjü way jilal wa tsjun po'ó. Pül
way nsem.

Mpes nosis seyasa ca la mijin.
Seyasa way ca la mijin wa tsjun
po'ó.

Jipj p'iyá pül jinwá tulucj. Jipj lovin
nin p'iyá.

Tsjyonca way 'e palá tulucj.
Lovin campü'üm.”
Dios nin tjevele Jatjam lal.

13Tjevele wa jupj lal:
“Nt'i'isa jipj napj li'inyampe.
Jipj ca müjü'tün napj lal.

Napj ca la mpalan jipj ene-
migopan jis lal.

Napj ca la mejay jipj enemigopan
tsjyam 'alá jatja jinwá.

Nin ca lamejay jipjmpes, jipj napj lal
jac' na.”

Niná angelpan jilal tjevele tulucj.
14Angelpan cjüeswitjacj yupj, tsji' la-
jay yupj Dios mpes. Gente nepénowa
ca mpatjam Dios lal, Dios nin liji ca
nin nsem. Dios jupj angelpan sin
jyama yupj nt'a jis capj la p'acj nosis
casá.

2
Más 'ücj qjuisin 'yüsa Dios Jatjam

tjevelá.
1 Cupj nasa tjepjya'aquecj Dios Jat-

jam tjevelá. Dios Jatjam pajal püné
way, mpes 'ücj más 'ücj qjuisin 'yüsa
jupj tjevelá. Ma 'üsüs qjuisin 'yüsa,
p'a jawas ca mponecj la p'a velá ca
nacj, ne ma ca mponecj t'üc' way
Dios Jatjam po'ó. 2 Püna angelpan
tjowelepj Moisés lal. Tjowelepj ts-
jan niná Dios jostsja judiopan ca nin
la mijicj. Mpes Moisés niná tjevele
judiopan jilal. Angelpan tjowelepj
tsjan ca mpalas p'a jawas. T'üc' way
nin tepyala p'a jawasá. Gente ma la
tjajay na yupj tjowelepj jinwá, Dios
lovin jis capj tyüla. 3 Mpes t'üc' way
nin ca mpalas wa qjuis Jepa Jesu-
cristo tjevele jinwá; jupj más püné
angelpan jilal. Jupj tjevele cupj 'ücj ca
mpatjaquecj Dios lal jupj la tjiji mpes
la p'in. Niná ma qjuiyola na, t'üc'
way Dios ca qjuis capj ntülüs. Qjuis
Jepa Jesucristomwaláwaysin tji'yüsa
la tjiji 'ücj mpatjaquecj Dios lal jupj
la tjiji mpes la p'in. La p'a wa nin
tjepjyacan̈ jupj tjevelá, p'a jawas yupj
qjuisin tji'yüsa la tjajay wa t'üc' way
niná jupj tjevelá. 4 Qjuilal tjowelepj

na, Dios qjuisin tji'yüsa la tjiji yupj
t'üc' tjowelepj. Jupj jis capj tjep'ya'sa
mpes pajal 'üsüs way polel lajaytsja,
niyomp'inma polel lajay jinwá. Yupj
nin la tjajay qjuisin 'yüsa la tjajay t'üc'
way tjowelepj. Pasal qjuiyólatsja yupj
la tjajay mpes. Dios jis capj tjep'ya'sa
jupj Cjües la tjiji mpes wa. Jupj Cjües
jis capj tjep'ya'sa 'ücj tsji' la tjajay jupj
mpes.

Dios Jatjam mpes, cupj 'ücj mpat-
jaquecj lovin Dios lal.

5 P'a jawas pjü way pajal 'üsüsway
nsem nosis casá. Niná mpes nin
pyac. Dios Jatjam ca müjü'tüs qui'á,
nin tjevele Dios. Angelpan ca nosis
müjü'tücj tulucj. 6Dios Popel nin vele
yom pjaní tjevelá. Tjevele:
“Dios, jipj ne pajal püné. Gente, gente

p'in yupj.
¿Tsjanmpes jele jipj yupj mpes?
¿Tsjanmpes jipj jyaman yupj?

7Quina yupj más 'in tsjicj way angel-
pan jilal,

nin la tjejay jipj.
Newa nin, yupj más 'in noypan pjü

way jilal nosis casá,
nin la tjejay jipj.
Jipj pajal 'üsüs la tjejay yupj
mpes.

Pjüway jatja, nin la tjejay jipj. Mop'in
nin jis tje'yaya ne gente 'ücj polel
jajütütj

pjü way niná.
8 Nin jis tje'yaya ne yupj 'ücj polel

jajütütj pjü.”
Dios Popel nin vele yompjaní tjevelá.
Dios tjevele gente 'ücj polel jajütütj
pjü. Pjü 'ücj jajütütj,Dios la tjiji. Newa
nyucucj ma pjü way jajütütj custjay.

9Mop'in ma nin qjuiyola. Cupj se-
lecj Jesúsmpes tjevele niná. Mpes se-
lecj t'üc' way niná jupj tepyacá, niná
ne Dios Popel. Jesús tjac' na, jupj
más tsjicj waytsja angelpan jilal, Dios
la tjiji. Jupj jostsja Jesús mpa'is pjü
mpes, ne nin la tjiji jupj. Dios quelel
la qjuisiji, ne nin. Malala tepyala
Jesús lal, tepe'e, mpes Dios la tjiji jupj
pajal püné tepyala, tjevele wa jupj
pajal 'üsüs.

10Nin jostsja Dios. Dios la tjiji pjü;
pjü la tjiji jupj p'iyámpes. Dios quelel
se manú jupj ts'uyupj jupj pü'ü nt'a,
jupj ts'uyupj pülücj way. Mpes 'üsüs
way malala tepyala Jesús lal. Malala
tepyala jupj lal,mpes gente 'ücjmpat-
jam ca Dios lal, Dios nin la tjiji. Jesús
mpes gente 'ücj ca mpatjam Dios lal.
11 Yupj Dios juts'a'á ca jis mpalas,
Jesúsnin liji. Dios yupj jis Papay. Dios
Jesús Popay 'ots'ipj. Mpes Jesús ma
myayca la veles yupj jupj pülücpan.
12 Selecj Dios Popel po'ó jupj tjevele
yupj jupj pülücpan. Tjevele Dios lal:
“Napj ca mvelé napj mpülücpan jilal

jipj po'ó.
Jipj mpes 'a si mulú na,

napj 'üsüs ca mvelé jipj po'ó yupj
jilal”,

jupj nin tjevele Dios lal.
13Tjevele wa:

“Napj ca mpon Dios ncapj p'ya'sa”.
Tjevele wa:
“Qui'á pü'üs Dios ts'uyupj jilal.

Dios ntje'aya yupj; jupj jos napj
jyamá yupj.”

14 Jesús jüp'üy jánatsja wa, gente
jinwá. Yom waytsja jupj yupj jinwá.
Dios jostsja ca nin nsem; jostsja Jesús
tepe'e, jostsja Jesús jas tjijyünsa la
püt'üs niswá. Nin tepyala mpes, di-
ablo tsjicj way tepyala. Diablo mpes
p'in gente cya'lin̈. 15 Gente lovin
lacj jeyaptsja cya'lin̈ mpes. Nin tu-
lucj quinam. Jesús yom tepyala jupj,
tepe'e, jas tjijyünsa, tüpü'ü niswá.
Dios ts'uyupj ma lacj jeyapj cya'lin̈
quinam, jupj la tjiji mpes.

16 Jesús tjac' gente jis capj la p'acj.
Jupj tjac' angelpan jis capj la p'acj
tulucj. Mpes jupj ángel tepyala tu-
lucj. Cupj 'ücj jus nlayecj Jesús quelel
jis capj p'yá'satsja gentá, mpes yom
tepyala jupj. Abraham pajal püna
tüpü'ü, gente pülücj jupj popa p'iyá
tapatja, püs tepyala na. Jesús más
quelel jis capj tjep'yá'satsja yupj pjü
jilal. 17 Mpes más 'üctsja Jesús yom
tepyala jupj, cupj jinwá. Cupj jupj
pülücpan ne nin. Cupj jinwatsja
jupj, mpes 'üctsja sacerdote más püné

tepyala jupj cupjmpes; jupj polel vele
Dios lal cupjmpes. Nin liji jupj Popay
Dios nt'a. Newa ca qjuis capjmp'a'sas
lovin. Po jola cupj mpes. Dios per-
donar la qjuisiji malala la tjijicj, Jesús
la tjiji mpes. 18 Nenéyawa diablo jac'
cupjnt'a,malalaqjuis lal vele; jupj jos
ma lijicj Dios jos jin. Jesús 'ücj qjuis
capj p'ya'sa, ne ma malala lijicj. Nin
p'iyá tepyala jupj lal, mpes 'ücj qjuis
capj p'ya'sa. Diablomalala tjevelewa
jupj lal, jostsja jupj ma la mijis Dios
jos jin. Pajal malala tepyala Jesús lal.
Mop'in Jesús ma la tjiji diablo jostsja
jin.

3
Jesúsmás pünéMoisés lal.

1Natjampan, nunDios juts'a'á. Jupj
la nu t'ya nun. Pjü way napj tjevelé
Jesús po'ó, pjü way nujola t'as lovin.
Dios jas tjejyama jupj cupj nt'a la ve-
les Dios po'ó. Jesús sacerdote más
püné way jupj; jupj jama Dios nt'a
la veles cupj mpes. Niná pyonecj
jupj po'ó. 2 Dios la t'ya Jesús, ne
Jesús la tjiji pjü way Dios jostsja jin.
Jesús nin p'iyá la tjiji Moisés la tjiji
jinwá, Moisés ne tsjay püna tüpü'ü
jupj. Moisés la tjiji wa Dios jostsja
jin Dios gente jis lal. 3 Mop'in Jesús
más 'üsüs Moisés lal. Napj ca mpac
tsjanmpes ca jus nlayémás 'üsüs jupj
Moisés lal. Yom wa si jünsamás 'üsüs
way wosis lal; jupj p'iyá la tjiji wosis.
Nin p'iyá, Jesús más 'üsüs Moisés lal.
4Wosis p'iyá jupj sin nin jas tjijyünsa
tulucj. Gente sin jajünsüpj yupj jis
wa. Nin p'iyá niná, gente yupj sin nin
patja tulucj. Dios lis tjiji. Dios lis tjiji
pjü way.

5Moisés pjü way la tjiji Dios jostsja
jin Dios lal japon jis lal. Moisés yupj
jilal tjevele tsjan ca sin mü'üsüs la
mijis Dios p'a jawas. Moisés 'üsüs tsji'
la tjiji Dios mpes; newa mozo way
p'intsja jupj. 6 Cristo la tjiji wa pjü
Dios jostsja jin Dios lal japon jis lal.
Ninp'inmás 'üsüsway jupjMoisés lal.
Cristo Dios Jatjam jupj, mozo tulucj
jupj. Moisésmozop'intsja jupj. Cristo

se jamá Dios ts'uyupj pjü way. Cupj
pyonecj Dios po'ó, Cristo po'ó 'ots'ipj;
velecj la p'a jilal pyonecj mpes. Dios
jos lovin nin lijicj. Selecj p'a jawas
'üsüs ca qjuismpalas Diosmpes. Dios
jos lovin 'ücj qjuisas nsemninámpes.
Lijicj na jupj jos jinwá, t'üc'way cupj
jupj gentá.

Dios lal japon campatjamDios lal.
7 Nujola tapalas Dios Cjües tjevelá

Dios Popel po'ó. Tjevele:
“Yacjaj, niná pjo'oqué na Dios velá,

8 nusin tjü'üsüs niná, la müjí wa
jupj vele jin.

Judiopan püna tapatja ma nin la tja-
jay

tjelyawun̈ na wa cjuwá nt'a.
Yupj ma quelel la tjajaytsja Dios

tjevele jinwá.
Dios jay pjucj tjevyaja jinwá
tepyala la tjajay yupj.”

9Dios tjevele:
“Nun solejé tsjan la tjajay yupj.

Nenem püna tapatjá, nun yupj
sin popa p'iyá püs naya pot-
jaqué.

Año cuarenta mpes yupj tjunuc
pajal 'üsüs la tjejay napj yupj
mpes.

Newa nin, malala la tjajaytsja,
yólatsjanapjma jis capj ntül yupj.
Nay pjucj tjevyaja jinwatsja yupj
mpes.

10Poma najastsja yupj la tjajay.
Napj tjevelé:

‘Yupj lovin ma jisas napj najas
jinwá.

La p'a wa quelel lajay p'in.
Ma quelel sin 'yü ́satsja tsjan na-
jastsja napj.’

11 Po ma najastsja yupj malala la tja-
jay.

Mpes napj nin tjevelé tsjan ca la
mejay.

Tjevelé:
‘Püs way mpes pajal malala jis
tepyálatsjawosis cjuwá nt'a.

Napj quelel se 'atsja momas, 'ücj
jis la püt'üs ne'aj.

Quina yupj ma polel ne'as jil
'amá niná nt'a, nin ca la mejay
napj.’ ”

Dios nin tjevele jupj Popel po'ó.
12 Natjampan, 'in tjajama. Ma la

müjí yupj la tjajay jinwá; pajalmalala
la tjajay yupj. Lovin mponé Dios lal,
jupj ne pü'ü lovin. Ma poné Dios
lal, ma so con ̈có jupj. 13 Lovin nin
mvelé niná nunwá. Lovin la müjí
Dios jos jinwá. Nin polel lojí custjay,
Cristo ma niswa tjac' na p'in. Mpes
malala lojí na, ca jus nlayé 'üsüs tu-
lucj nu mpalas nin la tjüjí mpes, ne
ma malala ca quelel la müjí niswá.
14Püna qjuisastsja na Cristá, t'üc'way
pajal tepyonecj jupj po'ó. Más 'ücj
lovin nin pyonecj. Mpes nin ca qjuis
mpalas pjü way Dios tjevelá. Nin ca
qjuis mpalas Cristo se con̈cocj mpes.

15Dios Popel vele:
“Yacjaj, niná pjo'oqué na Dios velá,

nusin tjü'üsüs niná, la müjí wa
jupj vele jin.

Judiopan püna tapatja ma nin la tja-
jay,

tjelyawun̈ na wa cjuwá nt'a.
Dios jay pjucj tjevyaja jinwá tepyala

la tjajay yupj.”
16 Nun solejé pjacj ma quelel la tja-
jaytsja Dios jostsja jin, Dios lal tjepjy-
acan ̈ na. Moisés jis ticyuna Egipto
mpe, yupj p'iyá pjü way ma quelel
la tjajaytsja Dios jostsja jin. 17 Año
cuarenta mpes nin la tjajay Dios ma
jostsja jin. Nun solejé pjacj cuscú ni-
natsja. Yupj ne niná malala la tjajay
wosis cjuwá nt'a. Yupj tecya'lin̈ ne'aj.
18Dios tjevele:
“Püs way mpes pajal malala jis

tepyálatsja
wosis cjuwá nt'a.
Napj quelel se 'atsja momas, 'ücj
jis la püt'üs ne'aj.

Mop'in yupj ma polel ne'as jil 'amá
niná nt'a,

nin ca la mejay napj.”
Nun solejé pjacj jilal Dios nin tjevele
niná. Ma la tjajay jupj tjevele jin, yupj
jilal nin tjevele. 19Mpes qjuisin 'yüsa

ninmpesma polel tjil 'amá niná nt'a,
Dios lal ma toponmpes.

4
1 Dios tjevele cupj 'ücj polel jyat-

jaquecj wa, la mijis jupj. Nin p'iyá
custjay, püna tjevele jinwá. Más
'ücj 'in jyamacj cupj, lovin mponecj
Dios lal. Mpes t'üc' way 'üsüs ma-
jatjaquecj ca cupj, nin ca la qjuis
mijis. 2 La p'a wa tjowelepj cupj
qjuis walap'a'á Dios tjevelá. Jupj
tjevelá pajal 'üsüs. Judiopan püna
tjelyawun ̈tsja wosis cjuwá nt'a, nin
p'iyá tjepjyacan̈. Tjepjyacan̈, newa
ma 'üsüs jis tepyala, yupj ma topon
mpes. 3Nin tulucj cupj qjuilal. Cupj
tepyonecj, mpes cupj 'üsüs ca majat-
jaquecj, Dios ca la qjuis mijis. Wa
cjuwá nt'a tjelyawun ̈ witjacj, malala
jis tepyala. Dios tjevele yupj sin po'ó.
Tjevele:
“Po ma najastsja yupj malala lajayt-

sja.
Mpes napj tjevelé tsjan ca la me-
jaytsja.

Tjevelé:
‘Püs way mpes pajal malala jis
tepyálatsjawosis cjuwá nt'a.

Napj quelel se 'atsja momas, 'ücj
jis la püt'üs ne'aj.

Mop'in yupj ma polel ne'as jil
'amá niná nt'a, nin ca la mejay
napj.’ ”

Dios nin tjevele jupj Popel po'ó. Tsjay
püna Dios nosis t'üc' la tjiji na, jupj
seletsja ca nin quelel la mijis yupj
mpes. Jostsja yupj ca mal 'amá niná
nt'a. Yupj p'iyá ma topon, mpes ma
polel tjil 'amá niná nt'a, nin la tjiji
Dios.

4Dios Popel po'ó yom pjaní tjevele
sábadompes, ts'ac' niná semanapjaní
cyawaja na. Tjevele: “Dios pjü la tjiji.
T'üc' la tjiji na, 'etjele jupj. Semana
tecyawaja na, 'etjele.” 5 Jupj Popel
vele wa:
“Napj quelel se 'atsja momas, 'ücj jis

la püt'üs ne'aj.
Mop'in yupj ma polel ne'as jil 'amá

niná nt'a,
nin ca la mejay napj.”

Wa cjuwá nt'a tjelyawün̈ sin po'ó nin
tjevele.

6 Yupj tjepjyacan̈ Dios tjevelá, jupj
tjevelá pajal 'üsüs, newa ma polel tjil
'amá niná nt'a; ma la tjajay Dios tji-
jyü'ta jinwá. P'a casá ca nsem la p'a
jilal. Dios ca mveles ca 'ücj polel mal
jupj pü'ü nt'a, 'ücj majatjum ne'aj.
7Selecj niná t'üc'way. Jupj tjevele p'a
jawasa jyawcampes. Locopyaya, año
pülücj tepyala na, Dios tjevele David
lal jupj jostsja jupj ca mpaques nin
jawas po'ó. Napj nasa tepyac jupj
tepyacá. Tepyaca:
“Yacjaj, niná pjo'oqué na Dios velá,

nusin tjü'üsüs niná, la müjí wa
jupj vele jin”.

Nin mpes jus nlayecj jupj tjevele yac-
jaj polel leque jupj pü'ünt'a, 'ücjpolel
majatjaquecj ne'aj. 8 Josué jis tje-
myana israelpan yupj jis 'amá nt'a,
newa ma 'üsüs játjatsja ne'aj. Mpes
locopyaya Dios tjevele p'a jawasa
jyawca mpes; tjevele gente ca mal
jupj nt'a, majatjum yupj. 9Newa nin
quinam. Dios gente polel majatjum
ca custjay. Majatjum ca Dios nt'a,
Dios tjá'asatsja jinwá pjü way t'üc' la
tjiji na. 10Gente jil na Dios pü'ü nt'a,
ca majatjum yupj. Tsji' la tjajaytsja
Dios mpes; quina 'ücj majatjum ca.
Majatjum Dios tjá'asatsja jinwá, pjü
way t'üc' la tjiji na. 11 Mpes más
'ücj lovin pyonecj Dios lal; más 'ücj
lovin lijicj jupj jos jin, mpes 'ücj ca
nlaca Dios pü'ü nt'a, majatjaquecj.
Wa cjuwá nt'a tjelyawun̈tsja ma la
tjajay Dios jostsja jin. Mpes ma polel
tjil yupj jis 'amánt'a,ma polel játjatsja
ne'aj. Ma ca nin la müjí nun yupj la
tjajay jinwá.

12 Lovin nin pyala Dios vele jinwá.
Jupj jos ca nin mpalas, nin pyala
jupj nin vele mpes p'in. Dios tjevelá
polomay pjoye jinwá. Polomay t'em
manas cjyo'la, pajal pjoye jupj, más
'in len̈ way mo'o jama jupj tsjyaca
nt'a. Dios tjevelá mo'o jama jinwá
liji qjuisas mo'ó. Mo'o jama jinwá
qjuisqjuesmo'ó. NinqjuesépaláDios
velá pjya'aquecj na. Mpes selecj ncu

'üsüs qjuiyola, selecj wa ncu malala
qjuiyola. Dios tjevelempes selecj ncu
t'üc'way quelel 'üsüs lijicj. 13Pjü way
ma polel mpja'nen̈ Dios lal. Pjü jatja,
pjü la tjiji Dios, ne pjü way yus nyuca
jupj. Jupj selé pjü way cupj lijicj. Jupj
pjü way selé cupj qjuiyola. P'a jawas
camvelecj Dios lal cupj la tjijicjmpes,
ca mvelecj wa cupj qjuiyólatsja mpes
'ots'ipj.

Jesús sacerdote más püné cupj
mpes.

14 T'üc' way pjü way niná. Po 'üsüs
way Jesús. Sacerdote más püné way
jupj cupj mpes. Nasa tjemey Dios
pü'ü nt'a. Ne'aj vele Dios lal cupj
mpes. Jupj Dios Jatjam. Mpes más
'ücj lovin qjuisas nsem Jesús. Cupj
t'üc' way pyonecj Jesús po'ó, niná
velecj wa la p'a jilal. 15 La pülücj
malala nyuca quelel lijicj, ne nin li-
jicj. Malala quelel lijicj na, Jesús po
jola cupj mpes; jupj selé costa way
nin lijicj Dios jos jin. Diablo malala
tjevele wa Jesús lal, jostsja malala la
mijis. Mop'in Jesúsmamalala la tjiji.
Jesús cupj qjuis sacerdote más püné,
veleDios lal cupjmpes. 16Más 'ücjma
lecj jeyacj la veles Dios lal. Jupj 'üsüs
la mijis cupj qjuilal. Cupj selecj jupj
perdonar la qjuis mijis malala nyuca
la tjijicj, nin le monacj na jupj lal. Se-
lecj wa jupj ca qjuis capjmp'a'sas,ma
malala la mijicj. Qjuis capj mp'a'sas
nin qjuisas na.

5
1 Cupj selecj judiopan jis sacerdote

más püné witjacj gente popa p'iyá
yupj. Dios jos yupj javelepj jupj lal
gente mpes. Gente ja'ayapj na Dios
mpes, niná ja'ayapj sacerdotepan
nenem jilal, yupj ca ma'ayacj niná
Dios mpes. Gente animal jacuman
naDiosmpes, ja'ayapj yupj sacerdote
nenem jilal. Sacerdote nenem sa
'ünan, sin ja'üm animal witjacj. Nin
lajay na, Dios perdonar la siji gente
nenem malala nyuca la tjajay yupj.
2Nenéyawa gente ma salejepj malala
nyuca lajay. Sacerdote más püné
witjacj 'üsüs polel javelepj yupj jilal,

ma jis capj javelel; sacerdote más
püné witjacj gente p'in wa yupj,
mpes yupj p'iyá malala quelel lajay
wa neneyawá. T'üc' way malala
lajay yupj neneyawá. Mpes yupj
salejepj tsjan mpes gente malala
lajay. 3 Sacerdote más püné witjacj
t'üc'waymalala nyuca la tjajaywa, la
p'a jinwá. Mpes Dios jos yupj animal
ja'ayapj, ja'üm wa. Nin la tjajay na,
Dios perdonar ca lis mijis malala
nyuca la tjajay. Dios jyü'ta yupj nin
lajay yupj p'iyá mpes, gente la p'a
mpes 'ots'ipj.

4 Sacerdotepan más püné witjacj
ma la t'apj yupj p'iyá. Dios lis
t'ya yupj, sacerdote más püné witjacj
nsem yupj. Aarón la t'ya jinwá püná,
nin p'iyá lis t'ya yupj. 5 Nin tepyala
Cristo lal. Jupj ma la t'ya jupj p'iyá.
Jupj p'iyá ma tjevele jupj sacerdote
más püné, ne ca püné nsem jupj. Dios
la t'ya jupj. Dios p'in tjevele jupj lal:
“Jipj napj Natjam.

Yacjaj jipj Pyapay ntepalá napj.”
6 P'a wa tjevele wa Dios jupj lal, nin
qjuisin 'yüsa wa Dios Popel mpes.
Tjevele:
“Napj la 'e tjet'á jipj, sacerdote nsem

lovin.
Jipj sacerdote Melquisedec jinwá,

pajal püné waytsja jupj.”
Dios nin tjevele Cristo lal.

7 Jesús yom tepyala jupj, tüpü'ü
nosis casá. Jupj tjevele jupj Popay
Dios lal. Pajal jólatsja, la tjemyona
jupj lal jupj ca cus mp'a'sas quelel
pé'etsja na. Yümücj pjac la tjemy-
ona, la tipiya wa. Jesús seletsja jupj
Popay Dios püné jupj, mpes 'ücj polel
cus mp'a'sas, mampa'is, gente quelel
ja'ünantsja na jupj. Dios 'üsüs way
tjapjaca jupj. Jesús lovin t'üc' la tjiji
Dios tjevelá, mpes jupj Popay Dios
tjapjaca jupj. 8 T'üc' way jupj Dios
Jatjam. Newa nin, Dios jostsja Jesús
ca nin la mijis wa jupj Popay Dios
jostsja jin. Malala tepyala na, newa
nin la tjiji Jesús. Tsjay 'üsüsway la tjiji
Dios jostsja jin. 9 Jupj pjü way la tjiji
Dios jostsja jinwá. Mpes jupj mpes
gente 'ücjmpatjam lovin Dios lal, nin

lajay na jupj jos jin. Gente lajay na
Jesús jos jin, yupj pjüwaympatjamca
Dios lal. 10Dios la t'ya jupj sacerdote
más püné ma'ajam jupj, ne nin mpes
Jesús vele Dios lal cupjmpes quinam.
Jupj sacerdote waytsja, Melquisedec
sacerdote jinwatsja püná; pünéwayt-
sja jupj.

'In tjajama, lovinmponé Dios lal.
11 Pülücj quelel velecj nun jilal

niná mpes. Mop'in pajal costa way
nusin 'yüsa lijicj; nun ma 'üsüs quelel
nusin 'yüsa, nin nu tepyala. 12 Nun
Dios ts'uyupj; püna nin nu tepyala.
Más 'ücj nun nepenowá sin 'yüsa lojí
quinam la p'a wa Dios tjevelá mpes.
Newamanin tepyala. Nunma quelel
sin 'yüsa lojí la p'a wa; nun p'iyá
ma 'üsüs nusin tji'yüsa Dios tjevelá.
Nusin tji'yüsa Dios po'ó püná, niná
más 'ücj la p'a nusin 'yüsa lajay niswá.
Nun tsjictjacj jinwá, nun tso'ó jinwá
custjay. Ma polel lojá jinwá cust-
jay. 13 Nusin tji'yüsa püná, niná
tsots' jinwá, costa tulucj. Ninana
nujisas custjay, nun tsjictjacj jinwá
custjay. Mpes nun ma polel nusin
tji'yü ́satsja la p'a wa Dios po'ó. Nun
ma polel nusin tji'yü ́satsja tsjan t'üc'
way 'üsüs. 14 Tsjictjacj si t'ünǘ na,
ve jalá. Najas nin jinwá ca nsem
nun jilal. Nepénowa pülücj sin tji'yüsa
Dios po'ó. Lovin 'ücj sin 'yüsa Dios
tjevelá. Mpesyupj lovin salejepj tsjan
niná Dios jos, tsjan niná Dios ma jos
'ots'ipj. Najas nin jinwá nsem nun.

6
1 Mpes más 'ücj qjuisin 'yüsa la

p'a wa Dios tjevelá. Mpes ca qjuiy-
ola nsem Dios jos jinwá. Mwalá
way qjuisin tji'yüsa Cristo po'ó püná,
'üsüstsja niná. Newa ma pjü qjuisin
tji'yüsa. Quina más 'ücj cupj p'a
qjuisin 'yüsa Cristo po'ó. Napj ca
mpac tsjan niná qjuisin tji'yüsa püná.
Qjuisin tji'yüsa tsjan la tjijicj Dios ma
jos. Nin lijicj na, cupj ma 'üsüs qjuesé
palá Dios lal. Más 'ücj cupj 'aplijila
nsem, nin la tjijicj mpes; más 'ücj
lijicj quinam Dios jos jinwá. Más

'ücj pyonecj Dios tjevelá. 2 Qjuisin
tji'yüsa 'üsüs way bautizar qjuesé
palá. Qjuisin tji'yüsamás 'ücj la p'awa
sey pjucj po le 'et'ecj, velecj Dios lal
yupj mpes. Qjuisin tji'yüsa tecya'lin̈
ca sin müjünsücj, mpatjam niswá.
Qjuisin tji'yüsa wa Dios ca mveles
pjacj 'ücj ca mal jupj nt'a, ca mpat-
jam ne'aj lovin. Qjuisin tji'yüsa wa
Dios camveles pjacj camal 'awapüné
nt'a. Yupj ne'aj ca mpatjam lovin.
3 'Üsüswayninásin 'yüsa lijicj. Mop'in
'üsüs wa la p'a sin 'yüsa lijicj 'ots'ipj.
Más 'ücj sin 'yüsa lijicj la p'a wa Dios
tjevelá. Dios qjuis capj p'ya'sa, nin ca
la mijicj.

4T'üc'way gente nepénowa jisastsja
Jesús yas nam; quina ma jisas jupj.
Len̈ pjacj ca 'ücj la qjuijis ne yupj
niswa ca quelel la mijicj jupj. T'üc'
way yas nam yupj jus nlaytsja Dios
tjevelá t'üc' way. Dios pajal 'üsüs la
tjiji yupj mpes. Dios jis tje'yaya jupj
Cjües. 5 Yupj jus nlaytsja Dios tjevelá
pajal 'üsüs. P'a jyawca na Dios Cjües
pajal 'üsüs la mijis ca, jupj pjü 'ücj liji
mpes. Gente nenem nasa sin tji'yüsa
tsjay püné way Dios Cjües. 'Üsüs way
la tjiji wa yupj mpes. 6 Locopyaya
malala yola jis tepyala. Quina ma
jisas Dios Jatjam. Len̈ pjacj ca 'ücj
la qjuijis ne yupj niswa ca quelel la
mijicj jupj. Yupj ma jisas Dios Jatjam,
mpes yupj niswa cruz po'o tjü'ünan
jupj jinwá la tjajay. Yupj lajay mpes
gente la p'a malala javelepj jupj po'ó.

7Malala ca jis mpalas malala lajay.
Nasa campac 'oyn nyuca pyala gente
jis lal. 'Amá jinwá yupj. Yom sine
'amá nt'a. Jive na, 'üsǘ mo'o jama,
'its'its' pyala. Jupj sine si t'ünǘ. Mpes
p'a jawas 'amá nt'a vyala la las. Dios
'üsüs la tjiji ninámomasmpes. Gente
nepénowa niná 'amá jinwá. Pjyacan̈
Dios tjevelá. Dios tjevelá yupj jisas
mo'o jama jinwá. Yupj yola Dios
jos jinwá. Mpes Dios tsjay 'üsüs liji
yupj mpes. 8 P'a 'amá nt'a jül p'in
lejen ̈,malalane'aj. Niná 'amámalala.
Mpes jupj moma jac', 'yüma jülün.
Gentenepénowa 'amániná jinwá. Pjy-

acan ̈Dios tjevelá. Mop'inDios tjevelá
yupj jisas mo'o ma jama jinwá yupj.
'Amá jül p'in vyala jinwá yupj. Mpes
Dios ca jis capj ntülüs.

9Qjuis catjampan, gente nepénowa
ma jisas Dios Jatjam. Nin tepyaquecj
tsjan ca jis mpalas. Ma ca nin nsem
nun jis lal. Cupj pyonecj nun ma
nujola nsem yupj jinwá. Cupj py-
onecj nun más 'üsüs nujola Dios jos
jinwá. 'Üsüs way lojí; t'üc' way nun
ca mpatjaqué Dios lal, mpes nin lojí.
10Nun po tsji' la tjüjí Dios mpes. Nun
quelel la tjüjitsja jupj. Dios 'üsüs. Niná
la tjüjí lovin ma ca jo' mpa'is jupj.
Nun jis capj tjap'a'sá la p'a wa Dios
ts'uyupj. Nin lojí custjay; quelel lojí
jupj custjay, mpes nin lojí. Niná Dios
ma ca jo' mpa'is. 11 Nun solejé 'üsüs
ca nu mpalas taca'liqué na, jupj nt'a
lowú na. Mpes lovin la müjí niná la
tjüjitsja jinwá,mpes t'üc'way niná ca
nu mpalas. Nin qjuisas ncupj. 12Ma
nupjyasa jinwá t'as. 'Üsüs lajay jinwá
t'as. T'üc' way gente nepénowa japon
Dios tjevelá. Malala se palá na, newa
'üsüs lajay Dios jos jin. Ninmpes Dios
pjü ca lamijis yupjmpes pjüway jupj
tjevelá. Lovin nin la müjí nun, yupj
lajay jinwá.

T'üc' way nin ca mpalas Dios
tjevelá.

13 Abraham la tjiji jinwá la müjí
nun. Jupj lovin seletsja Dios ca nin la
mijis jupj tjevelá jinwá. Dios tjevele
Abraham lal tsjan ca la mijis jupj.
Tjevele t'üc'way ca la mijis.
Gente javelepjnayupj ca t'üc' lami-

jicj yupj javelepj, nenéyawa javelepj
Dios pjoca. Jisas la p'a ca jus nlayecj
t'üc' way ca nin la mijicj. Dios más
püné pjü jilal, mpes javelepj jupj ló.
Dios p'iyá tjevele Abraham lal jupj
ca nin la mijis. Len̈ pjacj püné Dios
jinwá. Mpes jupj tjevele jupj p'iyá
Dios, ne ca nin la mijis jupj tjevelá.
MpesAbrahamseletsja t'üc'wayDios
ca lamijis jupj tjevelá. 14Dios tjevele:
“T'üc'way pajal 'üsüs ca la mejay jipj
lal. Jipj ts'uyupj popa p'iyá püs naya

patja, tsjay pülücj nsem, nin ca lame-
jay jipj mpes.” Dios nin tjevele Abra-
ham lal. 15 Abraham seletsja Dios
ca la mijis jupj tjevele jinwá. Mpes
la tjinyuca Dios ca nin la mijis. Ma
jólatsja Dios ma ca nin la mijis. Mpes
t'üc' way nin tepyala jupj lal, Dios
tjevele jinwá.

16Nenéyawa gente mát'eya la velel.
Pjaní ma quelel le velele quinam ca
nacj. Mpes vele: “T'üc' way velé,
Dios selé”. Dios más püné jupj lal
mpes jupj vele Dios ló. Jupj jos la p'a
mpones jupj lal. Jos la p'ama le velele
quinam. 17 Nin p'iyá, Dios tjevele
'üsüs ca la mijis gente mpes. Jos yupj
ca jus nlayecj t'üc' way tjevéletsja.
Mpes tjevele: “Napj neDios, len ̈ la p'a
püné. T'üc' way velé, t'üc' way ca la
mejay napj tjevelé jinwá.” Jupj jostsja
yupj ca mponecj jupj nin ca la mijis
jupj tjevelá,mpes nin tjevele jupj.

18 Dios tjevele 'üsüs ca la mijis
gente mpes. Tjevele wa t'üc' way
tjevéletsja. Jupj jos cupj 'ücj qjuisas
ca qjuis mpalas, mpes nin tjevele
manas. T'üc'way la mijis jupj tjevele
jinwá. Ma polel li tsuwile jupj. Cupj
nasa tjevelecj jupj lal qjuisas jupj ca
qjuismajamas. Jupj tjevele ca 'üsüs la
qjuismijis, mpes selecj nin ca lamijis
jupj.

19 Selecj Dios 'üsüs ca la mijis cupj
mpes, ne ma qjuiyola. Cupj selecj
'üsüs ca qjuismpalas. Nin selecj Jesús
mpes. Jesús nin p'iyá liji quinam
cupj mpes, sacerdote más püné liji
jinwá. Sacerdote más püné jama
Dios wo mo'ó, pülül jala na'aj po'ó,
ne'aj vele Dios lal gente mpes. Jesús
nin p'iyá liji. Jupj tjemey Dios nt'a
tsjun po'ó, ne'aj vele Dios lal cupj
mpes. 20 Nasa tjemey jupj. Mpes
p'a jyawca na, cupj 'ücj ca nlaca Dios
nt'a Jesús mpes. Jesús sacerdote más
püné tepyala cupj mpes. Sacerdote
más püné nsem janmacj cupj mpes.
Vele Dios lal cupj mpes. Jupj sacer-
dotemáspünéMelquisedec jinwatsja
püná.

7
Melquisedec sacerdote waytsja

jupj Diosmpes.
1 Melquisedec püna tüpü'ü, jepa

pünetsja jupj Salem nt'a, pülücj
pátjatsja nt'a. Sacerdote watsja jupj,
tsji' la tjiji Dios mpes, Dios ne más
püné pjü jilal. Melquisedec tjevele
Dios lal gentempes. Nujola tapalas la
p'a wa jepapan la tapalan Abraham
lal, newa Abraham más 'üsüs la
tepya'na yupj jilal. Melquisedec tje-
mey la nüjüsü Abraham, jupj jactsja
na la tepya'na mpe. Melquisedec
tjevele Dios lal Abraham mpes, la
tjemyona Dios 'üsüs la mijis Abra-
ham lal. 2 Abraham más 'üsüs la
tepya'na la p'a jepapan jilal, mpes
yupj yuts'a'á nt'ya teque'e jupj. Lovin
nin la tjajaytsja püna tapatjá. Pjü
diez popé jupj teque'e popé, pjaní
tje'yaya Melquisedec lal Dios mpes.
Melquisedec ló “Lovin 'üsüs la tjiji”,
nin velecj cupj qjuis tin. Jupj jépatsja
wa Salem po'ó. “Salem” tjowelepj
yupj jis tin. Cupj velecj: “Pjü 'ücj
patja, ma ts'a 'in la p'a jilal”. Nin
velecj “Salem”mpes. Ninmpes selecj
jupj pajal 'üsüstsja.

3Cupj velecjMelquisedec lovin sac-
erdote nsem. Pjü ma salejepj pjacj
ne jupj popaytsja, pjü ma salejepj
wa pjacj ne jupj jamaytsja. Pjü ma
salejepj tsjan yupj jis lá püna tapatjá,
neMelquisedec yupj sin pópatsja, püs
naya tüpü ́'ütsja. Pjü ma wa salejepj
'ona tjemya'na, ma wa salejepj 'ona
tepe'e. Mpes cupj velecj jupj lovin
sacerdote nsem. Jupj Dios Jatjam jin-
watsja, sacerdote ca nsem jupj lovin.

4Najas nun ca jus nlayé pajal püné
waytsja Melquisedec. Nun solejé
Abraham püné waytsja. Judíomwalá
waytsja jupj. Mop'in Abraham
tequé'etsja popé tje'yaya jupj. Pjü
diez popé, pjaní tje'yayaMelquisedec
mpes. Tje'yaya tsjan más 'üsüs way.
Melquisedec más püné waytsja jupj
lal, mpes tje'yaya niná. 5 Abraham
popa p'iyá püs naya tüpü'ü waytsja
Leví. Leví ts'uyupj popa p'iyá püs

naya tapatja way sacerdotepan. Yupj
judiopan. Sacerdotepan jat'anquepj
la p'a wa judiopan ja'ayapj. Pjü diez
popé judiopan jatatj sin popé, pjaní
jat'anquepj. Judiopan pjü way Abra-
ham ts'uyupj popa p'iyá püs naya
patja. Sacerdotepan jat'anquepj yupj
ja'ayapj Moisés popel nin tjijyü'ta
mpes. 6 Melquisedec Leví ts'uyupj
popa p'iyá tulucj. Melquisedec
mwalá way tüpü'ü Leví lal. Mop'in
qjuisin 'yüsa pajal püné waytsja jupj;
jupj nt'ya Abraham juts'a'á Dios
mpes. Pjü diez popé, pjaní nt'ya jupj.
Mpes qjuisin 'yüsapajal pünéwaytsja
Melquisedec.
Dios nasa tjevele Abraham lal jupj

'üsüs ca la mijis. Mop'in Melquisedec
más pünetsja Abraham lal. Jupj
tjevele Dios lal Abraham mpes, la
tjemyona Dios 'üsüs la mijis jupj
lal. 7 Gente javelepj na niná la p'a
mpes, selecj yupj más püné la p'a
lal. Niná t'üc' way. Mpes qjuisin
'yüsa Melquisedec más püné waytsja
Abraham lal, Abraham p'iyá ne püné
way watsja jupj.

8 Sacerdotepan jat'anquepj gente
ja'ayapj Dios mpes. Pjü diez
popé, pjaní jat'anquepj. Pjü way
sacerdotepan nenem, nca'lin̈ ca.
Melquisedec pjü diez popé, pjaní
nt'ya wa jupj Dios mpes. Mop'in Dios
Popel ma vele tepe'e jupj. Mpes 'ücj
la veles newa pü'ü jupj. Mpes wa
qjuisin 'yüsa Melquisedec más püné
waytsja pjü sacerdotepan jilal.

9 Leví nt'ya gente tja'ayapj, sac-
erdotepan natsja wa gente tja'ayapj
Dios mpes; pjü diez popé, pjaní way
tja'ayapj gentas. Mop'in Leví tje'yaya
wa, sacerdotepan tja'ayapj wa yupj
yuts'a'á Melquisedec lal; pjü diez
popé, pjaní way tja'ayapj wa jinwá la
tjajay yupj. Yupj Abraham ts'uyupj
popa p'iyá püs naya tapatja yupj,
ne nin. Abraham nin la tjiji, mpes
yupj nin la tjajay jinwatsja. Abra-
ham pjaní tje'yaya pjü diez popé
Melquisedec lal. 10 Melquisedec la
nüjüsü na Abraham, t'üc' way Leví

len ̈tsja custjay, ma tjemya'na cust-
jay. Sacerdotepan len̈ waytsja wa
custjay. Po 'in püs way tepyala
na, jis tjamanun yupj. Abraham
popap'iyá püsway tepyala na tapatja
yupj. Mpes yupj tja'ayapj wa jin-
watsja Melquisedec lal. Mpes qjuisin
'yüsa Melquisedec más püné Abra-
hamlal, Leví lal 'ots'ipj, sacerdotepan
jilal 'ots'ipj.

11 Moisés tjevele gente jilal ts-
jan niná Dios jostsja yupj ca nin
la mijicj. Ninana Dios tjijyü'tá.
Yupj jilal tjevele na, pülücj tjevele
sacerdotepan mpes. Dios jostsja
sacerdotepan pajal 'üsüs la mijicj
gente mpes. Yupj Leví popa p'iyá
püsnaya tapatja. 'Üsüstsja yupj; newa
nin, yupj ma polel la tjajay ne gente
'üsüstsja janmacj Dios lal. Nin mpes
más 'üctsja sacerdote p'a wa tjac';
sacerdote seyasa waytsja jupj, jupj
sacerdote Melquisedec jinwatsja.
Aarón Leví popa p'iyatsja püs naya
tüpü'ü, sacerdote pajal püné waytsja
jupj. Niná sacerdote seyasa way,
Aarón jin tulucj. Más püné way jupj
Aarón lal. 12 Sacerdote seyasa tjac',
Melquisedec jinwá jupj, mpes Dios
quina jos la p'a sacerdotepan ma
lajay quinam püna la tjajay jinwá.
Yas nam Moisés jis tjijyü'ta gente
nin lajay, 'ücj Dios lal ma nin lajay
quinam. P'a casá tepyala quinam.

13-14 Dios Popel sacerdote seyasa
po'ó vele. Niná sacerdote seyasa
ne cupj qjuis Jepa Jesucristo. Leví
ts'uyupj popa p'iyá tulucj jupj. Judá
ts'uyupj popa p'iyá püs naya tüpü'ü
jupj, niná pjü nin salejepj. Judá
ts'uyupj sin popa p'iyá püs naya tap-
atja sacerdote tuluctsja yupj lovin.
Moisés lovinma tjevele sacerdotepan
nsem yupj.

T'üc' way sacerdote niná já'asa,
Melquisedec jinwá jupj.

15Yas namMoisés jis tjijyü'ta gente
ca nin lamijicj, 'ücjDios lalma nin la-
jay quinam. Niná más 'in 'ücj qjuisin

'yüsa sacerdote seyasa tjac' mpes. Ni-
nana sacerdote Melquisedec jinwat-
sja. 16 Sacerdote tepyala jupj, Moisés
popel tjevele jinwá tulucj. Jupj popel
tjevele locopyaya patja Leví sin popa
p'iyá sacerdotepan nsem yupj. Nin
tuluctsja Jesucristo lal. Jupj sacer-
dote tepyala jupj lovinma pe'empes;
pjü 'ücj liji jupj, mpes nin. 17 Dios
Popel vele:
“Napj la 'e tjet'á jipj, sacerdote nsem

lovin.
Jipj sacerdote Melquisedec jinwá,

pajal püné waytsja jupj.”
18-19 Moisés tjijyü'ta sacerdotepan

mpes. Yas nam Moisés jis tjijyü'ta
tsjan niná gente ca nin la mijicj; 'ücj
Dios lal ma nin lajay quinam. Sac-
erdotepan ma polel lajay ne gente
'üsüs nsem Dios lal. P'a casá tepyala.
Más 'üsüs way tepyala. Niná sacer-
dote seyasampes, selecj 'üsüs ca qjuis
mpalas. Jupj mpes cupj 'ücj polel
leque ne'aj p'in Dios nt'a.

20 Cupj velecj jupj sacerdote; Dios
p'iyá tjevele wa sacerdote nsem jupj.
Dios tjevele t'üc' way nin ca mpalas.
Niná ma nin tjevele p'a sacerdote
po'ó. 21 La p'a sacerdotepan Leví
ts'uyupj popa p'iyá püs naya tap-
atja yupj, nin mpes sacerdotepan jis
tepyala yupj. Jesús sacerdote tepyala
Dios tjevele mpes. Dios tjevele sacer-
dote nsem jupj. Tjevele Jesús lal:
“Qjuis Jepa Dios tjevele nin la mijis

jupj,
tjevele t'üc'way nin ca la mijis.

Ma ca p'a casámveles p'a jyawca na.
Tjevele:

‘Napj la 'e tjet'á jipj, sacerdote
nsem lovin’.”

Dios nin tjevele Jesús lal.
22 Yas nam Dios tjevele judiopan

'üsüs se palá Dios lal, nin la tjajaytsja
na Moisés lal tjevele jinwá. Quina
tjevele gente 'üsüs se palá jupj lal
Jesúsmpes. Ninana más 'üsüs. Selecj
niná t'üc' way ca nin mpalas Jesús
mpes. Dios tjevele Jesús lovin ca sac-
erdote nsem.

23 Yas nam sacerdotepan pülücj
way tjelyawun̈tsja. Yupj lovin

tecya'lin̈tsja, mpes gente lovin la p'a
sacerdotepan jisastsja. 24 Nin tulucj
Jesús lal; jupj pü'ü lovin. Ma pe'e.
Mpes jupj lovin ca sacerdote nsem.
25 Jesús polel jis capj p'ya'sa gentá,
yupj lovin ca 'üsüsnsemDios lal. Yupj
quelel jil ne'aj p'in Dios nt'a, 'ücj ne'aj
jil Jesúsmpes. Jesús nin polel liji jupj
lovinma pe'e mpes. Jupj vele Dios lal
yupj mpes lovin, ne nin.

26 Cupj qjuisastsja Jesús cupj qjuis
sacerdote más püné nsem jupj. Jupj
Dios juts'a'á. Cus tüpwes ma la pjaní
way malala la tjiji. Lovin 'üsüs
la tjíjitsja p'in. Dios tjemyana jupj
malala lajaympe, tjemyana jupj pü'ü
nt'a. 27 La p'a sacerdote más püné
witjacj tja'ayapj animal witjacj Dios
mpes pjü jyawca na; jis tjü'üm yupj.
Nin jostsja Dios, mpes perdonar lis
tjiji malala nyuca la tjajay. Nin
la tjajay yupj p'iyá malala la tjajay
mpes. Nin la tjajay na, Dios per-
donar lis tjiji malala la tjajay. Pjü
jyawca na nin p'iyá la tjajaywa gente
mpes, yupj malala la tjajay mpes
wa. Mop'in Jesús la tjiji ne sacer-
dotepan 'ücj ma ja'ayapj animal wit-
jacj quinam Dios mpes. 'Ücj ma
ja'ayapj quinam Jesús nasa tje'yaya
mpes. Jesús jupj p'iyá tje'yaya Dios
mpes, ma tje'yaya animal witjacj.
'Üctsja jupj lal yupj tjü'ünan jupj;
jupj jostsja Dios lovin ca perdonar
lis mijis gente malala nyuca la tja-
jay. 28 Moisés tjijyü'ta mpes, niyom
nepénowa sacerdotemás pünéwitjacj
jis tepyala. Newa nin, pjü way niná
malala nyuca la tjajay neneyawá. P'a
casá tepyala quinam. P'a jyawca na
Dios la t'ya jupj Jatjam, ca sacerdote
nsem jupj. Jupj sacerdote tepyala,
Moisés tjevele mpes tulucj. Dios
tjevele jupj lovin ca sacerdote nsem.
Tjevele t'üc' ca nin mpalas. Jupj Jat-
jam lovin ma malala la tjiji. Lovin ca
la mijis pjü way Dios jos jinwá.

8
T'üc'way Jesús cupj qjuis sacerdote

más püné.

1 Napj nin tepyactsja nun mpes.
Quina ca mpac tsjan niná napj najas
nusin 'yüsa. Cupj selecj cupj qjuis
sacerdote más püné pü'ü. Jupj 'et-
jele Dios li'inyampe, Dios já'asa nt'a
tsjun po'ó. Dios pajal püné. Cupj
qjuis sacerdote más püné já'asa Dios
li'inyampe, jupj p'iyá pajal püné wa
mpes. 2 Ne'aj cupj qjuis sacerdote
más püné vele Dios lal cupj mpes.
T'üc' way Dios já'asa ne'aj. Ne'aj
t'üc' way ton ̈ca Dios wo. Dios la tjiji
wosis niná; gente ma nin la tjajay.
Cupj qjuis sacerdotemás püné nin liji
sacerdote más püné witjacj la tjajay
jinwá yas nam.

3 Dios jostsja la p'a sacerdote más
püné witjacj natj gente tucutj, jost-
sja niná ma'ayacj jupj mpes. Dios
jostsja yupj natj animalwitjacj, gente
animal witjacj tucuman na. Jostsja
jis tjü'ünan, jis tjü'üm. Nin la tjajay
na, Dios perdonar lis tjiji yupj malala
nyuca la tjajay. Dios jostsja cupj qjuis
sacerdote más püné 'yaya wa jupj
mpes.

4 Sacerdote más püné niná tsjun
po'o já'asa. Ma polel sacerdote já'asa
jupj nosis casá; p'a wa niyom patja
qui'á sacerdote way yupj, yupj Dios
mpes ja'ayapj gente jacutj. Nin lajay
Moisés tjijyü'ta jinwá. 5 Cupj nyucucj
sacerdotepan nin lajay qui'á, mpes
cupj 'ots'ots' way qjuisin 'yüsa tsjan
niná Jesús lijá tsjun po'ó cupj mpes.
Püna Dios tjevele Moisés lal wosis la
mijicj, ne'aj sacerdotepan 'ücj jis la
veles Dios lal gente mpes. Wa niná
Moisés quelel si jü ́nsatsja na, Dios
tjevele jupj lal: “'In tjejyama. Niná
t'üc'way 'üsüs la mijin, jipj lal tjevelé
jinwá, jipj lal tjevelé na joc' mo'ó.”
Dios nin tjevele Moisés lal. Jupj wo
niná, wo tsjun po'o ton̈ca jinwatsja,
qjuisin 'yüsa. Nyucucj tsjan niná sac-
erdotepan lajay ne'aj, mpes 'ots'ots'
way qjuisin 'yüsa tsjan niná Jesús nin
liji cupj mpes tsjun po'ó. 6 Mop'in
Jesús más 'üsüs liji cupj mpes; Dios
tje'yaya nin polel liji jupj. Quina Dios
tjevele gente 'üsüs nsem jupj lal; nin
se palá Jesús mpes. Niná más 'üsüs

way; niná Dios tjevele mpes, más
'üsüs qjuesé palá.

7T'üc'wayma 'üsüs jis tepyala Dios
lal, nin la tjajay na Moisés tjevelá.
Ma polel la tjajay pjü way Moisés
tjevelá. Mpes 'üctsja Dios p'a casá la
tjiji; 8 gentemalálatsja custjay jupj lal,
ne nin. Püna Dios tjevele ca 'üsüs la
mijis yupj mpes. Tjevele:
“P'a jyawca na,
p'a casá ca la mejay, mpes israelpan,

judiopan 'ots'ipj,
'üsüsnsemyupjnapj lal, nin ca jis
mpalas.

9 Jipj jele pyala tsjan tjevelé napj ne-
gente jilal

jis tjemyan na Egipto mpe.
Ma ca nin p'iyá mvelé napj quinam.

Yupj ma la tjajay napj tjevelé jin.
Mpes tjum yupj mpe.

10Mpes p'a jyawca na, p'a casá ca la
mejay israelpanmpes.

Quina ca mvelé tsjan quelel le-
jay.

Yupj lovin ca yola nsem napj tjevelé
mpes,

nin ca la mejay.
Yupj 'ücj jisas nsem napj tjevelé

mpes,
nin ca la mejay.

Ca pajal jisas nsem napj tjevelé,
ca la mejay napj.

Napj yupj jis Dios nsem.
Yupj napj negente nsem.

11 Mpes p'a jawas yupj pjü way ca
mvelecj

napj ne yupj jis Dios.
Ne'aj p'in patja jilal ma camvelecj

nusin tjü'üsüs jupj ne Dios jupj.
Jis pülücpan jilal ma wa ca mvelecj

niná.
Yupj pjü way nin camvelecj

napj ne yupj jis Dios, ne nin.
Tsjictjacj nin camvelecj,

noypan nin p'iyá camvelecj.
12Napjmanolansemmalalanyuca la

tjajay.
Lovin ma ca nola nsem niná
mpes.”

Dios nin tjevele.
13 Yas nam Dios tjevele gente 'üsüs

se palá jupj lal, nin lajay na pjü

Moisés tjevelá. Nin tulucj quinam.
Quina 'ücj ma lijicj pjü way Moisés
tjevelá. Dios tjevele p'a casá ca la mi-
jis. Tjevele gente 'üsüs nsem jupj lal
Jesúsmpes. Mpesquina 'ücjmaqjuiy-
ola pjü wayMoisés tjijyü'tampes.

9
SacerdotepantjowelepjDios lalno-

sis casá. Cristo vele Dios lal tsjun po'ó.
1Tsjicjwayquelel pyacDiosMoisés

lal tjevelá mpes. Lal tjevele tsjan
niná jupj jostsja gente la mijicj, ne
yupj ca cus ncon̈cocj Dios. Jis tjijyü'ta
yupjwosismüjünsücjpülülp'omp'om
mpes, ne'aj ca mvelecj Dios lal. Niná
Dios wo lotsja. 2Mpes wo pülül niná
jas tjüjünsüpj. Cuartomát'eya tyá'atsja
jupj. Cuartomwaláway nt'a tja'ayapj
Dios mpes, jupj pajal püné way
mpes. Niná cuarto po'ó, yam casá
lejen ̈ tón̈catsja, mesa ton ̈ca watsja.
Sacerdotepan pansas tja'ayapj na
Dios mpes, tjo'onsopj pansas niná
mesa casá. 3 Wa culupwen nt'a,
pülül p'omp'om jálatsja, mpes cuarto
mat'e tepyala. Cuarto ma'ajapj Dios
mpestsja la p'in, jupj pajal püné way
mpes. 4 Niná cuarto po'ó, tsjo'oy
jinwá tón̈catsja, oro jas tjocjolol
waytsja jupj. Tsjo'oy mo'ó ts'ülüc'
tüpüntüpj 'üsüs cjúmsutsja, 'yü ́matsja.
P'a wa já'asatsja niná cuarto po'ó.
Cajón tabla mpes la tjajay, ne'aj
já'asatsja, oro jas tjocjolol watsja jupj
pje'á. Niná cajónmpes, judiopan yola
jis tepyala Dios tjevele jin ca la mijis
jupj yupj mpes. Niná cajón mo'ó,
maná tsjicj way já'asatsja jarro mo'ó,
jarro niná oro watsja jupj. Aarón
tjacjaj cajón wa mo'ó pü'ü watsja.
Nujola tapalas tjacjaj niná pjwel
popa le cojon ̈tsja. Wa mo'ó pe t'em
patja watsja, casá tepyácatsja Dios
tjijyü'tácagente lamijicj. 5Cajón casá
ángel jin yustapj tjelejen ̈, mát'etsja
yupj, ne'aj tjelejen ̈tsja. Oro mpes
watsja yupj. Querubines jis latsja
yupj. Jis pam jana, la pactsja cajón
casá. Querubines mpes, gente sale-
jeptsja Dios já'asatsja yupj jilal. Gente

tjowelepj: “Ne'aj Dios perdonar la siji
gente malala nyuca la tjajay”. Nun
solejé niná popé. Ma quelel pülücj
pyacninámpes; p'ampesquelel pyac
quinam.

6 Pjü way niná tjo'onsopj wa pülül
mo'ó. T'üc' tjo'onsopj na, pjü jyawca
na sacerdotepan wama tjil cuarto
mwalá way mo'ó. Ne'aj nin la tjajay
Dios tjevele jinwá; yupj p'in nin polel
la tjajaytsja. 7Mop'in nin, ma wama
tjil cuartoma'ajapj nt'a. Pjü año na la
pjaní p'in, sacerdote más püné jusapj
wama tjemey cuarto ma'ajapj mo'ó.
Jupj t'ya animal 'osis. 'Os niná cajón
casá la t'yu. Solejé tsjan mpes la
tjiji. Nenéyawa sacerdote más püné,
la p'a wa gente 'ots'ipj, ma salejept-
sja malala nyuca la tjajay. Dios ma
nin jólatsja niná la tjajay, sacerdote
máspüné la tjijimpes cuartoma'ajapj
nt'a. 8Dios Cjües qjuisin 'yüsa liji yupj
mapolelwama jiltsja cuartoma'ajapj
mo'ó, ne'aj Dios já'asatsja nt'a, cuarto
mwalá way jatatsja na p'in. 9 'Ücj
qjuisin la 'üsüs niná. T'üc' way gente
quina patja nin p'iyá lajay. Ma ne'as
jil Dios já'asa nt'a nin lajay na. Yupj
jacutj, ja'ayapj Dios mpes. Animal
witjacj jacuman, ca mü'ümücj sacer-
dotepan. Newa nin, yupj lovin yola
malala nyuca la tjajay mpes. Lovin
nintsja gente tja'ayapj na Dios lal.
10 Nin lajay, yupj jis p'üy mpes p'in
nin lajay. Nin lajay na, newa ma
'üsüs yola yupj Dios jos jinwá. Püna
tapatja jis tjüjütütj tsjan 'ücj jis la las,
tsjan 'ücj jis lamüs 'ots'ipj. Jis tjüjütütj
'onin ne yupj p'iyá jis la patsj. Nin
p'in. T'üc' way yupj nin la tjajay,
mop'in p'a jawas Dios p'a casá la tjiji,
ne 'ücj nináma lajay quinam püna jis
tjüjütütj jinwá.

11 T'üc' way Cristo tjac'. Sacer-
dote más püné jupj. Jupj mpes tsjay
'üsüs ca qjuis mpalas p'a jyawca na.
Dios wo nosis casá ton̈ca p'in tulucj,
ne'aj wama tjemey. Jupj wama tje-
mey tsjun po'ó. Niná t'üc' way Dios
wo. Ninana más 'üsüs way, ninana
gentema nin la tjajay,ma ton̈ca nosis

casá. 12 Cabro 'os mpes tulucj 'ücj
wama tjemey, vaca tsjicj 'os mpes tu-
lucj, jupj 'ücj wama tjemey Dios pü'ü
nt'a. 'Ücjwama tjemey Dios pü'ü nt'a
jupj p'iyá tepe'e mpes, jupj p'iyá 'os
tepyalampes. La pjaní wama tjemey,
ne'aj já'asa custjay. Cristo mpes Dios
perdonar la qjuisiji malala nyuca la
tjijicj, ne ca 'üsüs nsem cupj lovin
jupj lal. 13Nun solejé nenéyawa gente
jis p'üy te jinwá Dios lal yupj malala
la tjajay mpes. Mpes nenéyawa sac-
erdotepan cabro 'os la t'upj yupj jis
capá nt'a. Nenéyawa vaca cocoy 'os la
t'upj wa yupj jis capá nt'a. Nenéyawa
vaca tsjicj ja'üm. 'Üpjǘ tepyala na,
yupj jis capá nt'a la coy 'üpjǘ niná.
Nin mpes 'üsüs se palá yupj Dios
lal niswá, yupj jis p'üy salá jinwá.
14 Quina más 'üsüs pyala Cristo 'os
mpes. Pajal 'üsüs waytsja jupj, lovin
ma malala la tjiji. Cristo tje'yaya jupj
p'iyá Dios lal la mas, jupj 'os tepyala
cupjmpes. Dios Cjües, lovinpü'ü jupj,
cus tjep'ya'sa, mpes Cristo nin polel
la tjíjitsja. Cristo 'os mpes selecj Dios
perdonar la qjuisiji malala la tjijicj.
Mpes cupj lovin cama qjuiyola nsem
malala la tjijicj, ne cupj 'ücj polel li-
jicj quinam Dios jos jin, Dios ne pü'ü
lovin. Nin qjuis tepyala animal 'os
mpes tulucj.

15 Solejé Dios tjevele jupj ca seyasa
la mijis, mpes gente 'ücj ca 'üsüs jis
mpalas jupj lal. Cristo mpes Dios nin
liji jupj tjevele jin. Dios lis t'ya gente
nepénowa, ne jis capj tjep'ya'sa jis la
pon jupj lal. Jupj nin liji yupj lovin ca
mpatjam jupj lal. Nin ca mpalas jupj
tjevele mpes. Püna p'in Dios tjevele
gente 'üsüs nsem jupj lal nin la tjajay
na Moisés lal tjevelá. Mop'in gente
ma la tjajay jupj tjijyü'ta jin. Dios
lis t'ya witjacj, nin p'iyá ma nin la
tjajay yupj. Locopyaya 'üsüs lis tjiji.
Cristo tepe'e, mpes Dios perdonar la
siji malala la tjajay, ne ca 'üsüs nsem
yupj lovin jupj lal.

16 Quina ca mpac tsjan mpes nin
velé. Yom jos jupj juts'a'á nt'anques
jatjam, yom niná tepe'e na. Mpes

jupj pü'ü na, papel pyaca jupj nin
jos mpes. Tepe'e na, jupj juts'a'atsja
jatjamnt'anques ca. 17Yomninápü'ü
na, jupj jatjamma ca nt'anques. Yom
tepe'e na p'in, nin campalas jupj jost-
sja jin. Mpes qjuisin 'yüsa tsjan mpes
'üsüsqjuis tepyala Cristo tepe'empes.

18 Püna, nin p'iyá tepyala Dios
tjevele na Moisés lal. Dios tjevele
tsjan la mijis ca gente mpes, yupj
nin lajay na jupj tjevele jin. Moisés
tepyaca na niná, casá la t'yu animal
'osis. Animal tepe'e mpes, Dios t'üc'
la tjiji jupj tjevelá. 19 Nujola pyala
Moisés tjevele gente jis lal. Tjevele
pjü way Dios jostsja yupj ca la mijicj.
Niná t'üc' tjevele na, jupj nt'ya yo
pjwel, hisopo lotsja, oveja ts'üilin
je way 'ots'ipj. Vaca tsjicj 'os tazón
mo'o tón̈catsja, cabro 'os mo'o ton ̈ca
watsja, 'üsǘ lal la süpjütj. Hisopomo'o
ts'yuca, oveja ts'üilinmo'o ts'yucawa,
la t'yu tepyacá casá. Gente sey pjucj
pjü way mo'o la t'yu wa. 20 Tjevele:
“Niná 'os mpes, solejé t'üc' way Dios
ca lamijis jupj tjevelá, nin lojí na jupj
tjijyü'ta jinwá”. Moisés nin tjevele
gente jis lal. 21Nin p'iyá,Moisés 'os la
t'yu wo pülül casá, niná Dios wotsja
jupj. Mo'o játjatsja sacerdotepan
jisastsjaDiosmpes tsji' la tjajaympes;
niná la t'yu wa. Ninana jisastsja
tjowelepj na Dios lal gente mpes.
22Dios tjeveleMoisés lal tsjan tjijyü'ta
jupj. Jupj tjevele mpes, cupj polel
velecj nasa way pjü way salá jinwá
jis tepyala 'os mpes. 'Üsüs jis tepyala
Dos lal 'os mpes. Mpes sacerdotepan
'ücj tjoweleptsja ne'aj Dios lal gente
mpes. 'Os cjuwá, 'üsüs tulucj jis
tepyala Dios lal. 'Os cjuwá, Dios ca
jola nsem custjay gente malala la
tjajay. Yupj malala nsem custjay.

Cristo tepe'e, mpes 'ücj mpat-
jaquecj Dios nt'a.

23 Qjuisin 'yüsa Dios jostsja nin la-
jaytsja jupj wo lal, jupj womo'o já'asa
lal 'ots'ipj, ca salá jinwá jis cüpalas
Dios lal. Jupj wo nosis nt'a ton̈ca jupj
wo tsjun po'o ton̈ca jinwá 'in. Nin
mpes nin lajaytsja. Tsjun po'o jatja

salá jinwá jis tepyala Dios lal Jesu-
cristo más 'üsüs way tje'yaya mpes.
Jupj tje'yaya jupj 'osis.

24Wapülülnosis casá,niyomp'in la
tjajay; Cristo ma wama tjemey ne'aj.
Wo niná Dios pü'ü nt'a ton ̈ca jinwat-
sja jupj, nin p'in Dios wo lata tsjun
po'o ton ̈ca p'in. Ne'aj wama tjemey
Cristo. Ne'aj ton̈ca Dios wolap'a'á,
vele jupj lal cupj mpes. 25 Sacerdote
más püné pjü año na la pjaní wama
tjemey cuarto pjyapja mo'ó wo pülül
mo'ó. Cuarto niná Dios mpestsja la
p'in, jupj pajal püné way mpes. Sac-
erdote t'ya animal 'osis ne'aj tjemey
na. Cristoma liji niná. Lapjaníwama
tjemey Dios já'asa nt'a. La pjaní jupj
p'iyá tje'yaya Dios lal la mas; jupj 'os
p'iyá tepyala. Nin tepyala na jupj
'ücj wama tjemeytsja Dios já'asa nt'a.
26Mpes 'ücjmampa'is niswá, 'ücj jupj
'os ma pyala niswá. Püna Dios no-
sis la tjiji. Püna pajal. Mop'in nin,
'ücj Cristo ma la pülücj tepe'e. Cristo
nasa tjac' la pjaní 'ücj lo mas, jupj 'os
tepyala. Nin la tjiji quinam, nosis
quelel cyawaja na. Wama tjemey
Dios já'asa nt'a. Jupj 'os mpes, Dios
perdonar la qjuisiji malala la tjijicj.

27 T'üc' way wa gente pjü way la
pjaní nca'lin̈. Nin tepyala na, t'üc'
way wa Dios ca mveles yupj jilal ncu
'üsüs yupj jupj lal. 28Nin p'iyá, Cristo
la pjaní tepe'e wa. Jupj tje'yaya jupj
p'iyá Dios lal la mas, mpes Dios ca
perdonar lismijismalala la tjajay pa-
jal pülücj. Cristo ca ncuwim niswá.
Ncuwim, niswa mpa'is mpes tulucj.
Ncuwim pülücj jis manus, yupj ca
mpatjam jupj lal. T'üc'way nepénowa
la nuc jupj ncuwim. Yupj ca jis
manus jupj.

10
1 'Üsüs way gente nin la tjajay

Moisés tjijyü'ta jinwá. Mop'in nin,
gente ma polel 'üsüs nsem Dios lal
nin lajay mpes. Pjü año gente jiquil
Dios wo nt'a. Sacerdote más püné
'yü'na animalwitjacj, li t'e 'osis. Newa
nin, gente ma lovin 'üsüstsja Dios lal;
yupj lovin malala nyuca la tjajay, ne

nin. Sacerdotepan 'ots'ots' way la
tjajay Cristo la mijis jinwá. Nin la tja-
jay 'üsüs waytsja; mop'in nin, Cristo
la tjiji pajal 'üsüs way yupj la tjajay
lal. Gente lovin 'üsüs Dios lal se palá
Cristo la tjiji mpes. 2 Nin tulucj sac-
erdotepan la jaympes. Sacerdotepan
pjü año nin la tjajay. Gente ma 'üsüs
jis tepyala Dios lal sacerdotepan la
tjajay mpes, ne lovin nin la tjajay
yupj. Lovin pajal yólatsja custjay
malala nyuca la tjajay mpes. 3 Nasa
sacerdotepan nin la tjajay na, gente
yola tepyala malala nyuca la tjajay.
Jus nlaytsja yupj 'üsüs tuluctsja Dios
lal. 4Gente ma 'üsüs Dios lal se palá,
vaca cocoy 'os mpes, cabro 'os mpes
wa.

5 Mpes Cristo tjac' na nosis nt'a,
tjevele Dios lal:
“Gente jacuman animal witjacj jipj

mpes,
yupj jis 'as se palá.
Ma jyas jipj niná.

La p'a way jacutj wa jipj mpes.
Mawa jyas jipj.

Mpes jipj napj mp'üy la tjejay.
Mp'üympa'is, na'as mpalas.

Na'as mpesma jele nsem
pjü way malala nyuca la tjajay
gentá.

6Quina gente se jacuman animalwit-
jacj jipj mpes,

yupj jis 'as pyala,
yupj jas tüpwes sa 'ümanimalwit-
jacj.

Jisas jipj ma jele nsem malala nyuca
la tjajay.

Mop'in jipj ma 'ücj jyas 'e tepalá
yupj lajay mpes.

7Mpes napj tjevelé:
‘Dios, qui'á 'os.
Jipj jyas jinwá ca la mejay napj.
Jipj Pyapel vele jin ca la mejay
napj.

T'üc'way ca la mejay napj.’ ”
8Nin tjevele Cristá. Tjevele: “Gente

jacumananimalwitjacj jipjmpes, an-
imal jis 'as se palá. La p'a way jacutj
wa jipj mpes. Animal jas tüpwes sa
'üm, jisas jipj ma jele nsem malala
nyuca la tjajay. Nináma jyas jipj. Jipj

ma 'ücj jyas tepyala yupj lajaympes.”
Nin tjevele Cristá. T'üc'way nin lajay
Moisés tjijyü'ta jin lajay, mop'in Dios
ma 'ücj jos tepyala nin la tjajay na.
9 Niná Cristo t'üc' tjevele na, tjevele:
“Qui'á 'os. Jipj jyas jinwá ca la me-
jay napj”, nin tjevele Popay Dios lal.
Cristo mpes, 'ücj ma ja'ünan quinam
animal witjacj. Dios quina perdonar
la siji gente malala nyuca la tjajay,
Cristo tjü'ünan mpes. 10 Jesucristo
tje'yaya jupj jüp'üy p'iyá la mas, jupj
'os tepyala, mpes cupj lovin Dios
juts'a'á nsem. Ninana Cristo la pjaní
la tjiji, cupj lovin ca 'üsüs nsem Dios
lal. Nin jos Dios.

11 Pjü jyawca sacerdotepan pjü
way lejen ̈ yupj animal ja'ayapj nt'a
Dios mpes. Pjü jyawca gente animal
witjacj se jacuman sacerdotepan
nt'a, ja'ayapj Dios mpes. Nin p'iyá
lajay pjü jyawca. Newa nin, gente
ma 'üsüs se palá Dios lal nin lajay
mpes. 12 Cristo mpes p'in 'üsüs se
palá. Cristo tje'yaya jupj p'iyá Dios lal
la mas, jupj 'os tepyala. La pjaní p'in
nin la tjiji. Jupj la tjijimpesDios lovin
ma nin jola mpalas gente malala
nyuca la tjajay. Cristo nin la tjiji na,
'etjele Dios li'inyampe. 13Ne'aj Cristo
já'asa. Pülücj po ma jisas jupj. Jupj li
nucú jupj Popay Dios ca la mpa'nas
jupj enemigopan jis lal. Jupj ca la
mijis Jesús enemigopan jupj tsjom
'alá jatja jinwá.

14 Qjuisin 'yüsa Cristo la pjaní
tje'yaya jupj p'iyá Dios lal la mas, 'os
tepyala. Qjuisin 'yüsa cupj lovin 'üsüs
Dios lal, jupj la tjiji mpes. Nin p'iyá
Dios juts'a'á sin popé pjü way.

15Ninana t'üc' way nin selecj, Dios
Cjües ninana qjuisin 'yüsa liji mpes.
Jupj mwalá way tjevele:
16 “Jipj lal nin camvelé

tsjan niná napj ca la mejay yupj
mpes.

T'üc' way, p'a jyawca na ca nin la
mejay.

Yupj ca jisas nsem napj tjevelé mpes,
nin ca la mejay.

Ca 'ücj jisas nsem napj tjevelé mpes,
nin ca la mejay.

Lovin ca yola nsem napj tjevelé
mpes,

nin ca la mejay.”
Dios Cjües nin tjevele. Niná tjevele
na, tjevele:
17 “Lovin ma ca nola nsem yupj la

tjajay mpes.
Pajal malala nyuca la tjajay,
ma la tjajay napj tjijyütütj jin.”

Dios Cjües nin tjevele.
18 Mpes qjuisin 'yüsa 'ücj sacer-

dotepan animal ma ja'ayapj niswá.
'Ücj yupj jis 'asma se palá niswá;Dios
nasa perdonar la qjuis tjiji, ma jola
lovin, malala nyuca la tjijicj mpes.

'Ücj se con̈cocj Dios quinam.
19Natjampan, Jesús tepe'e, jupj 'os

tepyala. Nin mpes ma lecj jeyacj
la veles Dios lal. Niná lijicj, jupj
wo mo'ó leque jinwá Dios pü'ü nt'a.
20 Yas nam, Dios wo pülül nt'a, pülül
p'omp'om jálatsja, mpes cuarto mat'e
tepyala. Gente ma polel tjiltsja pülül
na'aj po'ó Dios já'asatsja nt'a. Sacer-
dote más püné p'in 'ücj polel jámatsja
ne'aj pjü way año na la pjaní. La
p'a casá tepyala quinam. Cupj pjü
way Dios pü'ü nt'a wama polel leque
jinwá, Jesús tepe'e mpes. Quina jupj
pü'ü niswá. 21 Jupj sacerdote más
püné Dios ts'uyupj pjü waympes.

22 Mpes más 'ücj se con ̈cocj Dios.
Nin lijicj na, más 'ücj Dios qjuisas la
p'in. Más 'ücj pyonecj Dios ca pjü
la mijis jupj tjevelá. Cupj 'üsüs Dios
lal quinam, salá jinwá, Cristo la tjiji
mpes. Püna selectsja cupj malala
nyuca la tjijicj; quina selecj cupj 'üsüs
Dios lal. Bautizar qjuis tepyala na, la
p'a sin tji'yüsa lis tjijicj cupj salá jinwá
quinam Dios lal. 23 Selecj ca 'üsüs
qjuismpalas, Dios ca nin lamijis, jupj
tjevele jinwá. Nin pyonecj, nin velecj
niná p'a jilal. Más 'ücj niná lovin nin
pyonecj. Dios lovin nin liji jupj vele
jinwá. 24 Más 'ücj lovin quelel lijicj
cupj qjuisin popa, cupj ne Jesucristo
lal pyonecj. Más 'ücj lovin 'üsüs lijicj
yupj jilal. Mpes nusin tjü'üsüs 'oyn
nyuca 'üsüs way welé cupj qjuisin
popa Jesucristo lal japon witjacj jis

lal, ne niná la müjí. 25Lovin 'a nu tju-
mulus nun. Malala ma 'a nusí mulú.
Nun popa nepénowa ma quelel 'a si
mulú. Nun 'a nusímulú na, nun p'iyá
pajal ca jisas nsemDios, ca jisas nsem
Jesús;ninnupyala 'anusímulúmpes.
Más 'ücj lovin nin lijicj quinam, Jesús
len̈ way ncuwimmpes.

26Nusin tji'yüsa t'üc'way Jesúspo'ó;
nasa nujisas Jesús. Mop'in nin, ca
nacj nun nepénowamalala quelel lojí
niswá. Solejé malala niná nin lojí,
newa nin lojí. Ma p'a wa mpa'is
nun mpes. Dios ca jola nsem malala
nyuca la tjüjí. 27 Más 'ücj nun ca jus
nlayé p'a jawasmalala ca numpalas.
Más 'ücj ca locj meyá Dios ca mveles
gente jis lal ncu 'üsüs way yupj jupj
lal. Ma jisas Dios, ca mal 'awa püné
nt'a.

28Nun solejé pülücj way ma la tja-
jay Moisés tjevelá. Nun solejé tsjan
tepyala yupj jilal. Jepapan jis tjü'ünan
yupj. Niyom mat'e, cont'e ca nacj,
tjowelepj na la p'a ma la tjiji Moisés
tjevelá, jepapan tjü'ünan jupj. Lovin
ma tjowelepj ma nujola t'as malala
la tjüjí, lowa. 29 Selecj malala jis
tepyalama la tjajaynaMoisés tjevelá.
Mop'in más malala ca mpalas la p'a
jilal. T'üc' way pülücj jisastsja Dios
Jatjam, quinama jisas jupj. Mpesmás
malala ca jis mpalas. Lovin po ma
jisas quinam Dios Jatjam. T'üc' way
yupj Dios juts'a'á jis tepyala, Jesús
tepe'e mpes, jupj 'os tepyala mpes.
Dios tjevele gente 'üsüs jupj lal se palá
Jesús 'os mpes. Mop'in nenem quina
ma japon, quina ma jisas Jesús 'os
tepyala yupj mpes. Dios Cjües tsjay
'üsüs la tjiji yupjmpes. Yupj sinninpo
ma jisas jupj quinam. Mpes Dios pa-
jal yümücj ca jis capj ntülüs. 30 Selecj
Dios tjevelá. Tjevele: “Malala la tja-
jay, mpes malala ca jis mpalas; nin
ca la mejay napj. Napj p'iyá ca nin
la mejay.” Dios nin tjevele. Selecj
p'a wa tjevele wa jupj. Tjevele: “Nun
jis Jepa Dios ca mveles jupj gente jis
lal. Ca mveles cana 'üsüs witjacj,
canamalala witjacj”, nin tjevele jupj.
31Más 'ücjniná ca jusnlayecj. Más 'ücj

ca lacj meyacj Dios polel nin la mijis
mpes yupj jilal. Dios pü'ü, pajal püné
way jupj.

32 Nujola pyala t'üc' way nusin
tji'yüsa na Jesús po'ó. Nujola pyala
tsjan nu tepyala. Nenéyawa costa
waytsja cus tocon̈cotsja Jesús,malala
nu tepyálatsja mpes, nun Dios
ts'uyupj mpes. Newa nin, lovin cus
tocon ̈có Jesús, lovin nujisastsja jupj.
33 Nenéyawa gente la tjüpjüts'ün nun
jilal, nun Jesús jisastsja mpes. Pülücj
nin tjepjyacan̈ yupj la tjüpjüts'ün nun
jilal. Yupj malala la tjajay wa nun
jilal. Nenéyawa nin p'iyá tepyala wa
la p'a wa Dios ts'uyupj jilal. Nin
jis tepyálatsja na, po nujólatsja nun.
34 Dios ts'uyupj nepenowá cawilta
po'o tjátjatsja, Jesús jisas mpes. Nin
p'iyá, nun pajal nujólatsja yupj mpes,
jis capj tjap'a'sá. Nujisas Jesús,
mpes nenéyawa gente la p'a natj nun
nuts'a'á. Nin la tjajayna, nun 'ücj jisas
tapatjaquetsja lovin; nun solejé más
'üsüsway canta'á ne'aj Dios pü'ünt'a.
Ne'aj nta'á ma ca ncawajas.

35 T'üc' way Dios nin tjevele ca nu
ma'ayas niná. Najas lovin mponé
niná cama'ayas. Ninponé,Dios canu
ma'ayas tsjan pasal 'üsüsway. 36Más
'ücj newa 'üsüs lojí malala pyala na.
Nin jos Dios. Mpes Dios jos jin la tjüjí
na, jupj ca nin la mijis nunmpes jupj
tjevele jin.

37 Más 'ücj lovin nin la müjí. Dios
Popel vele:
“Yompjaní se jamnapj, pajal len̈ way

ncuwim.
T'üc'way len ̈way ncuwim jupj.

38Gente japon na napj tjevelé,
yupj 'üsüs napj lal nin se palá.
Campatjam napj lal japonmpes.

Gente la p'a quina ma quelel japon
napj lal.

Yas nam nin topon.
Pajal malala way napj lal ma nin
japon quinam.”

Dios nin tjevele. 39 T'üc' way
nepénowa ma quelel japon quinam
Dios lal. Yas nam topon jupj lal. Cupj
yupj sin popa tulucj. Yupj len ̈ ca
nsem, Dios ca lamijis. 'Awa püné nt'a

camal. Lap'a japonDios tjevelá. Cupj
yupj sin popa, mpes ca mpatjaquecj
Dios lal.

11
Püna pülüctsja topon Dios lal.

1 Dios tjevele tsjan ca la mijis cupj
mpes. Dios lal pyonecj na, selecj nin
ca mpalas jupj tjevelá. Ma tjinyucucj
nin ca mpalas; nin p'in selecj nin ca
mpalas cupj pyonecj mpes. 2 Cupj
selecj püna way gente pülücj 'üsüstsja
Dios lal, Dios lal topon mpes. Napj
quelel pyac yupj nepénowa sin po'ó.

3Cupj pyonecj Dios lal. Dios tjevele
jupj la tjiji nosis. Tjevele pjü la tjiji
tsjun po'ó. Jupj sin nin tjevele na,
nin tepyala. Selecj nin tepyala jupj
tjevele jin, mpes qjuisin 'yüsa tsjan
tepyala nosis casá. Ma nyucucj niná
tsjan mpes Dios la tjiji nosis, tsjan
mpes pjü way la tjiji wa tsjun po'ó.

4 Pajal püna Abel tepyona Dios lal.
Abel ticyuna tsjan la 'ayas Dios. Caín
teque'e wa tsjan la 'ayas Dios. Abel
tje'yaya más 'üsüstsja; jupj tepyona
Dios tjevelá, ne nin. Caín ma la tjiji
jupj jinwá. Abel tepyona Dios lal,
ne Dios 'ücj jos tepyala tje'yayampes.
Mpes Dios tjevele Abel 'üsüstsja jupj
lal. Abel püna tepe'e; newa qjuisin
'yüsa Dios po'ó jupj la tjiji mpes.

5 Locopyaya Enoc po tepyona Dios
lal, mpes jupj ma tepe'e. Dios tje-
myana jupj tsjun po'ó, nyucunú tje-
mey jupj. Len̈tsja jupj nosis casá Dios
tjemyana mpes. Dios Popel vele jupj
tüpü'ü na nosis casá, Dios 'ücj jostsja
jupj lal. 6Gente ma japon na Dios lal,
Dios 'ücj jos tulucj yupj jilal. Napj ca
mpac pjacj ne 'ücj sa con̈ Dios. Japon
Dios pü'ü, 'ücj sa con̈ Dios. JaponDios
'üsüs liji gentempes, yupj poquelel sa
con̈ na jupj, 'ücj yupj sa con̈ Dios.

7 Locopyaya Noé tepyona wa Dios
lal. Dios tjevele jupj lal tsjan ca
mpalas p'a jawas. (Tjevele 'üsü ́ lal
mpit'as nosis jas tüpwes, ca la mijis
jupj, pjü nca'lin̈ ca.) Noé ma polel
tjinyúcatsja nin ca mpalas. Nin p'in
tepyona Dios lal, po 'üsüsway jólatsja

jupj po'ó. Mpes jupj la tjiji Dios
tjevelá. Barco püné la tjiji, 'üsü ́ cas-
apa la winin. Mpes jupj ma tepe'e;
jupj jats'om 'ots'ipj, jupj jatjampan
'ots'ipj, jupj nuerapan 'ots'ipj, ma wa
tecya'lin̈ yupj. Jupj la tjiji mpes,
qjuisin 'yüsa t'üc' way gente la p'a
'üsüs tuluctsja Dios lal. Noé p'in 'üsüs
Dios lal tepyala; Dios nin la tjiji jupj
mpes, jupj Dios lal tepyonampes.

8 Locopyaya Abraham tepyona wa
Dios lal. Dios tjevele jupj lal jupj ca
mim la p'a 'amá nt'a. Dios tjevele
niná 'amá p'a jawas ca ma'ayas jupj.
Abraham la tjiji Dios tjevelá. Pje'á
tjemey tüpü'ümpe; newama seletsja
ca'aj jámatsja. 9 Abraham ne'aj tje-
mey Dios jostsja nt'a. Ne'aj tüpü ́'ütsja
Dios lal tepyona mpes. Yas nam
Dios tjevele t'üc' way niná 'amá ca
ma'ayas jupj. Niná tjevele na, p'a
wa gente pátjatsja ne'aj. Niná 'amá
yupj yuts'a'atsja custjay, Abraham
juts'a'atsja tulucj. Abrahamwo pülül
mo'o tüpü'ü, nin p'iyá tapatja jupj
sa con̈tsja witjacj, jis wa pülül p'in
tapátjatsja yupj. 'Üctsja jupj lal Dios
lal tepyona mpes. Locopyaya Isaac
tüpü'ü custjay wo pülül mo'ó. Isaac
Abraham jatjam waytsja jupj. Lo-
copyaya Jacob tüpü'ü wa custjay wa
pülül mo'ó. Jacob Abraham cüicj
waytsja jupj. Dios tjevele Abraham
lal tsjan ca lamijis jupjmpes. Tjevele
nin p'iyá la mijis wa Isaac mpes,
Jacob mpes 'ots'ipj. Abraham ma
jólatsja wa pülül mo'o tüpü'ü la p'in;
10 seletsja p'a jawas ne'aj ca mim,
mpü'ümDios lal, ne'ajwapülücj lejen̈
nt'a. Jis wa ne'aj Dios p'in sin tji-
jyünsa. Ne'aj Dios la tjiji. Ne'aj ma ca
ncawajas.

11 Sara tepyona Dios lal, mpes
'ücj way tsjicj tecyálatsja. Pajal
co'müytsja jupj. Jupj voyum, Abra-
ham, co'müytsja 'ots'ipj. Newa
nin, Sara seletsja Dios ca la mijis
jupj tjevelá. Nin mpes jupj jatjam
pjaní tjemya'na. 12 Abraham pajal
co'müytsja, mop'in ma juts'uyupj
cyálatsja. Tepyona mpes p'in, p'a

jawas jupj popa pjaní tepyala. Mpes
quina gente pülücj patja, yupj ne
Abraham popa p'iyá, püs naya patja.
Pajal pülücj way yupj, pjulacj pülücj
tsjun po'o jatja jinwá. Pajal pülücj
way yupj, sus pe tsjicj way pajal
pülücj way jatja jinwá. Pajal pülücj
way yupj, ma polel sin la pac.

13Abraham tüpü'ü na, Isaac, Jacob,
tapatja watsja na, lovin topontsja
yupj Dios lal. Yupj p'iyá tapatja
na, pjü way ma nin tepyala Dios
tjevelá. Nin p'in, janmacj salejeptsja
p'a jawas Dios la mijis ca pjü way
jupj tjevelá; 'ücj jisastsjaDios canin la
mijis mpes. Nin tjowelepj la p'a jilal
'amá cjuwatsja yupj, jis wa cjuwat-
sja nosis casá. Tjowelepj nosis nt'a
patja sin popa p'in tuluctsja yupj. Ma
yólatsjaninámpes. 14Gente newa nin
javelepj na, t'üc'way yupj salejepj p'a
jawas ca mpatjam la p'a nt'a. Yupj
salejepj p'a nt'a yupj yuts'a'á nsem.
15 Abraham seletsja jupj ma jámatsja
la püt'üs püna tüpü'ü nt'a. Isaac, Ja-
cob, salejeptsja wa, ne'aj ma mpat-
jam ca. 'Üctsja jis la winin jis la patj
ne'aj, mop'in ma tjil. Salejeptsja la
p'a nt'a mpatjam ca yupj. 16 Yupj po
quelel pátjatsja más 'üsüs nt'a. Sale-
jeptsja mpatjam ca tsjun po'ó. Mpes
Dios ma myayca yupj jilal. 'Ücj Dios
lal jupj yupj jis Dios. Dios 'ücj la tjiji
tsjunpo'ó yupj 'ücj jis la patj ne'aj. Wa
pülücj la tjiji ne'aj.

17Abraham p'a casá la tjiji wa Dios
lal tepyonampes. Tepyona Dios ca la
mijis püna tjevele jinwá. Dios nasa
tjevele jupj lal Abraham popa p'iyá
püs naya patja pülücjway nsem yupj.
Locopyaya Dios tjevele Abraham lal
jupj jostsja Abraham ma'ayas ca jupj
jatjam Isaac jupj lal, sacerdote ani-
mal 'yaya jinwá. Dios quelel seletsja
ncu t'üc' way Abraham ca la mijis
jupj tjevelá. Abraham tepyona Dios
lal, mpes 'üsüs waytsja jupj lal jupj
jatjam ma'ayas Dios mpes, jupj jat-
jam pjaní waytsja p'in. Nujola pyala
Dios tjevele Abraham lal tsjan ca la
mijis. 18Pünanasa tjevele: “Gente jipj

popa p'iyá püs naya mpatjam Isaac
mpes. Yupj la p'in jipj popa p'iyá
nsem.” 19 Abraham seletsja Dios 'ücj
polel si jünsa tepe'á, mpü'üm niswá.
Jupj jólatsja Isaac mpa'is ca. Mop'in
ma tepe'e. Isaac jas tjijyünsa jinwá,
niswa tüpü'ü jinwá jin jólatsja Abra-
ham.

20 Locopyaya Isaac tepyona wa
Dios lal. Mpes tjevele jupj jatjam
Jacob lal, jupj jatjamEsaú lalwa, Dios
'üsüs lamijis ca yupjmpes p'a jyawca
na.

21 Locopyaya Jacob tepyona wa
Dios lal. Mpes nasa quelel pé'etsja
na, tjevele cüicpan jilal; José jat-
jampan waytsja yupj. Manas jilal
tjevele ca 'üsüs la mijis Dios yupj
mpes. Tón̈catsja tjacjaj lal, jupj
co'müytsja mpes, ne palá nipí'tjetsja
Dios wolap'a'á, tjevele Dios pajal
püné. Seletsja Dios ca la mijis jupj
tjevelá.

22Locopyaya José tepyona wa Dios
lal. Nasa quelel pé'etsja na, tjevele
t'üc' way Dios 'üsüs la mijis ca jupj
gentempes, ca jismanus Egiptompe.
Tjevele tsjan niná jupj jostsja yupj ca
la mijicj jupj cjüele jilal nepé tjil na.

23 Locopyaya Moisés jamay, popay
wa, topon wa Dios lal. Jepa püné
Egipto po'ó tjijyü'ta jis la 'ünan pjü
way israelpan niyom tsjictjacj, nasa
jis tjamanun na. Moisés jamay,
popay wa, ma nin la tjajay. Salejept-
sja Dios ca jis capj mp'a'sas. Mpesma
lacj tjeyapj jepa püné tjijyü'ta mpes.
Moisés tjemya'nana, yupj jusnlaytsja
'üsüs way jústatsja jupj. Mpes yupj
tjapjalen Moisés mes cont'e mpes
Dios lal toponmpes.

24 Locopyaya Moisés tepyona wa
Dios lal. Mpes jupj t'yüna na, jupj
ma jostsja gente mvelecj jupj ne
jepa püné jucucus jatjam. 'Üsüs
tepyálatsja jupj lal, jupj jepa püné
jucucus jatjam waytsja mpes. Newa
ma jostsja jupj niná. Jupj seletsja
israelpan pópatsja jupj, jostsja yupj
sin popa pjaní nsem jupj. 25 Pajal
malala jis tepyálatsja yupj jis lal,
yupj ne Dios gente. Mop'in nin,

Moisés quelel jis capj tecyón̈catsja.
Ma jólatsja malala tepyala wa jupj
lal. Ma quelel tüpǘ'ütsja quinam
Dios gente tulucj tapatja nt'a. Dios
gente tulucj 'ücj jisas tapatja malala
la tjajay mpes. Moisés ma jostsja
niná. Tsjicj way mpes wa ma quelel
pǘ'ütsja ne'aj. Más 'üctsja jupj lal
lovin malala pyálatsja jupj lal, Dios
gente se cón̈catsja mpes. Seletsja
malálatsjaDios lal jis capj cyon ̈caDios
gente tulucj, mpes tjemey. 26Malala
tepyala Cristo lal Dios jostsja jinwá la
tjiji mpes. Nin p'iyá tepyala Moisés
lal. Malala tepyala Dios jostsja jinwá
la tjiji mpes, mop'in 'üsüs waytsja
niná jupj lal. Egipto po'o patja pasal
pülücj way tatsja; Moisés ma jólatsja
niná. Jupj seletsja Dios tsjan 'üsüs
way ma'ayas ca jupj p'a jyawca na.
Moisés nin jostsja jupj.

27 Moisés tepyona Dios lal. Mpes
tjemey Egipto mpe. Jepa püné ts'i
tji'ínatsjaMoisés lal; newa nin, Moisés
ma lecj tjeyatsja. Pjü ma polel januc
Dios, mop'in Moisés seletsja Dios cus
tecyón̈catsja. Mpes lovin la tjíjitsja
Dios jostsja jinwá. 28Moisés p'a casá
la tjiji wa Dios lal tepyonampes. Dios
tjevele jupj lal jupj ca jas majamas
ángel pjaní la 'ünan egiptopan sejat-
jampan mwalá way witjacj. Dios
tjevele jupj jostsja israelpan oveja
'os ca la nt'ucj yupj jis wa jun vilicj
t'asiyú. Tjevele yupj nin la tjajay na,
ángel niná yupj jis capa nipj ca mim,
maca jismü'ü'nas israelpan sejatjam-
panmwaláway. Moisés tepyonaDios
lal, mpes ninana tjevele israelpan jis
lal. Mpes yupj la tjajay Dios jostsja
jinwá. Ma tecya'lin̈.

29 Selecj israelpan topon wa Dios
lal yupj la tjajay mpes p'a jawasa.
Egipto mpe tjil na, ne'as tjil Mar Rojo
nt'a. 'Üsü ́mo'ó jümücj tjapjaja tepyala
la tjiji Dios, yupj 'ücj jis la winin.
Nin mpes yupj polel 'üsǘ na'aj po'ó
tjil topon mpes. Egiptopan quelel
la nyüjüsün̈tsja yupj, jis la tjilil yupj.
'Üsǘ niswa jun t'yo'na, ne yupj pjü
way jis qjues t'anca, tecya'lin̈.

30 P'a jawas israelpan p'a casá la
tjajay wa, mpes selecj topon Dios
lal, tjelejen ̈tsja na Jericó po'ó, pülücj
pátjatsja nt'a. Pjü jyawca na Jericó
po'o tapatja t'asiyú tjil Dios jis tjijyü'ta
jinwá. Ts'ac' siéteya tepyala na, yupj
tapatja nt'a t'asiyú tjüwücj tyüla jupj,
ne israelpan wama polel jiltsja. Yupj
nin la tjajay Dios tjevelá toponmpes.

31 Rahab tüpǘ'ütsja Jericó po'ó,
tepyona wa Dios lal. Nujola pyala
Rahab tjuwine niyom pülücj jilal yas
nam, yupj jaylacj la tjajay jupj nin la
tjiji mpes. Nujola pyala wa israelpan
mát'eya tjil Jericó nt'a sin la 'üsüs
'onin ne israelpan 'ücj ca la mpa'nacj
ne'aj pátjatsja jilal. Rahab 'üsüs la
tjiji israelpan jis lal, tjevele wama
culá. Jis capj tjep'ya'sa, jis tjepjya'na,
mpes Jericó po'o pátjatsja ma polel
jis tjü'ünan. Jericó po'o pátjatsja lovin
ma la tjajaytsja Dios jostsja jin. Yupj
tapatja nt'a t'asiyú tjüwücj tyüla na,
israelpan tjü'ünanpjüway Jericó po'o
pátjatsja. Mop'in ma tjü'ünan Rahab,
jupj Dios lal tepyonampes.

32Napj ca 'ücjmpac gente pülücj sin
po'ó, yupj topon wa Dios lal. Nin la
cüjay, püs way naya ca cüpac. Mpes
ma nin ca mpac tsjan la tjajay yupj
pjü way. Gedeón tepyona wa Dios
lal, Barac 'ots'ipj, Sansón 'ots'ipj, Jefté
'ots'ipj. David tepyona wa Dios lal,
Samuel 'ots'ipj. Profetapan topon wa
Dios lal. 33 Nenem pjü way topon
Dios lal, mpes polel la tjajaytsja Dios
tjevele jinwá. Nepénowa la tapalan
la p'a nt'a tapatja jilal. Más 'ücj la
tapalantsja,mpes jis tjüjütütj tepyala.
Nepénowa pajal 'üsüsway jis tjüjütütj
la p'a jilal. Dios tjevele nepénowa jilal
tsjan ca la mijis yupj mpes, ne nin la
tjiji yupj topon mpes. Jepapan la ts'i
yupj nepenowá león tjelyawun̈ nt'a,
león jis la las. León ma polel tjalá
yupj, Dios lal toponmpes. 34 Jepapan
'awamo'o la ts'i nepenowá jis la 'ünan.
Ma tecya'lin̈ yupj; 'ücj pje'á tjil, ma te-
pen ̈ yupj. Yupj jis enemigopan quelel
jis tjü'ünannepenowápolomaympes.
Dios lal topon 'ücj polel tjil. Nepénowa

pajal 'üsüs polel la tjajay, yupj yusapj
ma polel lajaytsja jinwá. Nepénowa
'üsüs way polel la tapalan yupj jis
enemigo militarpan jilal. Yupj jis en-
emigopan ts'equenen̈ yupj mpe. Pjü
way niná nin tepyala Dios lal topon
mpes.

35 P'a wa tepyala wa yupj topon
mpes. Pajal 'üsüs way jis tepyala
nequem nepenowá jis lal. Yupj se-
jatjam tecya'lin̈ na, sin tjüjünsüpj,
tapatja niswá; nequem nenem nin
tjunuc.
Malala jis tepyala nepenowá jilal,

Dios lal topon mpes. Gente yümücj
mo'o süptsja yupj. Tjowelepj: “Nun
poné malala. Ma mponé niná, ne
'ücj nlawú.” Newa ma la tjajay yupj
tjowelepj. Mpes yümücj mo'o süptsja,
tecya'lin̈. Ma nin yólatsja cya'lin̈ ca
nacj; salejeptsja sin müjünsücj jis la
püt'üs niswá, ca mal Dios nt'a. Más
'üsüs ne'aj.

36 Malala jis tepyala wa la p'a ji-
lal, Dios lal topon mpes. Gente
la tjüpjüts'ün nepenowá jilal, mo'o
süptsja yupj. Tsupaptsja yupj cadena
mpes, tjo'onsopj yupj cawilta mo'ó.
37 Gente pe püné la ts'i nepenowá
jis capá nt'a, tecya'lin̈ yupj. Jis
tiquilil nepenowá, tecya'lin̈. Pa-
jal malala la tjajay nepénowa jilal,
jisastsja yupj mvelecj ma jisas Dios
quinam. Polomay mpes jis tjü'ünan
nepenowá. Nepénowa ts'equenen̈ la
p'a pajal malala lis tjajay mpes. Yupj
t'emel cjuwatsja. Oveja pjoloc' mpes
p'in sin tücüipap, cabro pjoloc' mpes
'ots'ipj. Gente pajal malala la tjajay
yupj jilal, yupj Dios lal topon mpes
p'in. 38 Yupj cjuwatsja ca'aj 'ücj jis
la püt'üs. Yupj sin nin tjelyawun̈tsja
jis wa cjuwá nt'a, joc' mo'ó 'ots'ipj.
Tjijinan ̈ jomwen jul mo'ó, 'amá jul
mo'ó 'ots'ipj. Yupj más 'üsüs waytsja
gente la p'a wa jilal nosis casá.

39 Pajal 'üsüs waytsja Dios lal yupj
topon jupj lal. Newa nin, yupj tapatja
na nosis casá, Dios ma pjü way la tjiji
custjay yupj jilal, jupj tjevele jinwá.
40Locopyaya quelel líjitsja, locopyaya
más 'üsüs la mijis. Yupj lovin 'üsüs



HEBREOS 12:1 434 HEBREOS 12:11

nsem Dios lal, nin ca la mijis jupj,
nin p'iyá la qjuis mijis na. Nin jostsja
Dios. Dios ma jostsja yupj yusapj
'üsüs nsem jupj lal. Cupj 'a mulú pjü
way lovin 'üsüsnsemDios lal, jupjnin
la qjuis mijis.

12
Más 'ücj lovin qjuiyola Jesús po'ó.

1Qjuisin 'yüsa pülücj topon Dios lal
püná. Qjuisin 'yüsa yupj pajal 'üsüs
topon jupj lal. Mpes más 'ücj cupj
lovin nin lijicj pjüway Dios jos jinwá,
yupj la tjajay jinwá. Nenéyawa p'a
casá lijicj canacj,manin lijicj Dios jos
jinwá. Ma nin la müjí nun. Nenéyawa
malala lijicj ca nacj, lovin nin quelel
lijicj ca nacj. Ma nin lijicj Dios jos
jinwá. Ma nin la müjí nun. Lovin
'üsüs la müjí Dios jos jin. Lovin 'üsüs
la mijicj cupj pjü way Dios jos jin.
Malala pyala na, newa ca 'üsüs la
müjí. 2 Más 'ücj lovin qjuiyola Jesús
po'ó. Jupj la tjiji tepyonecj Dios po'ó.
Jupj lamijiswa lovin camponecjDios
lal, jupj jos jinwá. Yupj jupj cruz
po'o tjovalapj na la mas, 'üctsja jupj
lal yupj nin la tjajay, jupj Popay Dios
nin jostsja mpes. Yom javalapj na
cruz po'ó, malala javelepj jupj po'ó.
Jesús ma nin jólatsja nin tjowelepj
mpes jupj po'ó. Seletsja t'üc' tepyala
na 'ücj jos nsem jupj, pajal 'üsüs way
ca mpalas mpes. T'üc' tepyala na,
ne'as tjemey jupj Popay Dios nt'a. 'Et-
jele Dios jyü'ta nt'a, Dios li'inyampe.
T'üc' way Dios la tjiji pajal püné way
tepyala jupj, mpes 'etjele jupj ne'aj.

3 Nujola tapalas tsjan la tjiji Jesús,
malala tepyala na jupj lal. T'üc' way
pülücj ma jisastsja jupj. Pajal malala
la tjajay jupj lal, newa ma jólatsja.
Mpes malala nu pyala na, ma 'apli-
jila t'as nun. Mop'in mponé Dios
'üsüs. 4 Jesús lal tepyala jinwá ma nu
tepyala custjay. Yupj tjü'ünan jupj.
Yupj ma tjü'ünan nun custjay. Nun
ma malala quelel lojí. Po quelel lojí
Dios jos jinwá. Mop'in nin la müjí.
5Nun Dios ts'uyupj. ¿Ncu nujo' tepe'e
DiosPopelvelá? DiosPopelnunmpes

nin vele. Vele mpes ma nujola nsem
malala nu pyala na. Vele:
“Natjam, nenéyawama lejay

qjuis Jepa Dios jos jinwá.
Mpes jupj cyapj tyüla,
jupj ca jin mü'üsüs la mijis jupj
jos jinwá.

'Ücj jyas t'as jupj nin liji.
Ma 'aplijila t'as jipj,
jupj jin 'yüsa liji jipj malala la
tjejay.

6 Jupj quelel la 'iji,
mpes jin 'yüsa lijimalala la tjejay.

T'üc'way jipj jupj popa p'iyá
mpes cyapj tyüla jupj.”

Dios Popel nin vele.
7Mpes malala nu pyala na, ca nacj

Dios Nupopay nucopj tyüla. Nin liji
nusin lo 'üsüs, jupj jos 'üsüs la müjí
nun. Mpes ma nujola t'as. Dios
nin liji nun jupj ts'uyupj mpes p'in.
Nun solejé t'üc' way niyom pjü way
nenéyawa nin lajay yupj jis ts'uyupj
jilal. 8 T'üc' way Dios jis capj tyüla
wa jupj ts'uyupj pjü way neneyawá.
Ca nacj nepénowa jatja ne'aj Dios
ma jis capj tyüla lovin. Ma jis capj
tyüla mpes selecj t'üc' way yupj Dios
ts'uyupj tulucj. P'a p'in yupj.

9 Nujola tapalas cupj tsjictsja na,
qjuis papay qjuis capj tül. Selectsja
más 'üctsja niná la tjajay cupj qjuilal.
Más 'ücj cupj jus nlayecj wa 'üsüs
way Dios nin liji cupj qjuilal, qjuis
capj tyüla na. Jupj cupj qjuis Papay
tsjun po'ó, mpes más 'ücj niná ca jus
nlayecj cupj. Más 'ücj velecj Dios lal
qjuisas nin liji cupj qjuilal. Mpes
cupj lovin ca mpatjaquecj jupj lal, la
mijis jupj. 10 Qjuis papay nosis casá
patja qjuis capj tül neneyawá. Ma
año pülücj mpes qjuis capj tül; cupj
tsjictsja na ma año pülücj mpes qjuis
t'yüna. Qjuis papay jisastsja qjuisin
'yüsa tsjan 'üsüs way la mijicj. La
tjajay yupj jisastsja jin, lovin yólatsja
'üsüs la tjajay. Mop'in Dios más 'üsüs
liji yupj jis lal. Dios qjuis capj tyüla,
más 'üsüs qjuis mpalas. Nin liji mpes
cupj 'üsüs nsem jupj jinwá. 11 T'üc'
way nenéyawa Dios qjuis capj tyüla.

Qjuis capj tyüla na, mwalá way p'in
ma qjuisas niná, 'aplijila qjuesé palá.
Locopyaya jus nlayecj 'üsüs qjuesé
palá jupj la tjiji mpes. Nin quelel lijicj
Dios jos jinwá; 'üsüs way niná. Mpes
ma nin qjuiyola cupj.

MamvelénunmanujisasDiosvelá.
12 Quina ca mpac 'oyn nyuca lojí

nun. Yom mos sin tula, tüecj sin
napnapj, jupj ma polel tsji' liji. Nin
p'iyá nun jilal. Nunmaquelel tsji' lojí
quinam Dios mpes, ne nun yom niná
jinwá. 'Aplijila nun quinam, malala
nu tepyala mpes. Más 'ücj nucopj
mp'a'sánunwá, 'ücj camponéDios lal
niswá. 13Niswa ca mpac 'oyn nyuca
lojí nun. Yom tüecj c'a, jupj jos la p'a
ca cus mp'a'sas mwinim jümücj 'üsüs
nt'a. Jupj jos jupj ma ntülüs ca, jupj
tüecj cjüele ma cus nts'optes p'a wa
cjüele lal. Tüecj 'ücj locopyaya way
mü'ü'süs. Nun popa nepenowá yom
niná jinwá. Jisas la p'a jis capj jap'acj,
'ücj camponecjniswáDios lal. Jis capj
mp'a'sá,ne locopyaya t'üc'way 'ücj ca
mponecj niswá Dios lal.

14 Lovin mwi'iqué la p'a jis lal, ma
la mve'lé yupj jilal. Ma malala la
müjí. Lovin 'üsüs la müjí Dios jos jin.
Ma 'üsüs lajay jupj jos jin, ma ca jus
nucucj qjuis Jepa Dios.

15Ca nacj nepénowama 'üsüs japon
Dios lal. Jis capj mp'a'sá, ca mponecj
niswáDios lal, ca 'üsüs lamijicj niswá
jupj jos jinwá. Mpes t'üc' way Dios
'üsüs la mijis yupj mpes. Ca nacj
nepénowa t'üc' way tulucj sin 'yüsa
lajay ne'aj. Jis capj mp'a'sá t'üc' way
ca mponecj niswá. T'üc' way tulucj
sin 'yüsa lajay na, yupj lajay la p'a ma
japon Dios lal quinam. Yupj tuncuy
jinwá. Malala se palá gente jis lal
tuncuy jalá na. Ninp'iyániná,malala
se palá wa gente jis lal, yupj sin 'yüsa
lajay mpes.

16 Ca nacj nun popa nepénowa
quelel ne'aj jamanun sejats'om tu-
lucj. Ca nacj nequem nepénowa
quelel lyawun̈ jis vayum tulucj jilal.
¡Ma la müjí niná, nun pjü way!
Ca nacj nepénowa yupj sin nin ma

jisas Dios jos jinwá. ¡Nujos t'as Dios
jos jinwá! Ma la müjí Esaú la tjiji
jinwá. Jupj ma jostsja Dios tje'yaya
jupj lal. Dios tje'yaya jupj lal, Esaú
vender la tjiji 'ücj lo las, la pjaní
vecj pé'etsja na. 17 Nun solejé Esaú
popay quelel pé'etsja na, Esaú jostsja
jupj popay ma'ayas jupj lal niná
jupj juts'a'atsja Dios tje'yaya mpes.
Popay ma tje'yaya niná lovin. Po la
tjemyona popay lal, la tipiya; newa
nin, popay ma polel tje'yaya niná.
Nasa tjevele niná ca la mijis jupj
tsüipempes.

18 Lovin nujisas t'as Dios nu
tje'yayá. Nu tje'yaya 'ücj ca ne'aj
nlawú Dios nt'a. Niná más 'üsüs way
israelpan tjil nt'a lal. Püna israelpan
ne'as tjil joc' nt'a, joc' niná Sinaí lotsja
jupj. Nun ma tjalawiqué yupj jilal.
Püna nin tepyala niná. Nun nujola
pyala tsjan tepyalá ne'aj. Nasa ne'as
tjelyawun ̈ na, 'awa püné pwetsja.
Pajal püste waytsja ne'aj. Yümücj
jas tjelyapjünütsja ne'aj. 19 Yupj
tjepjyacan̈ trompeta la tjipjyusa,
yümücj pjactsja. Vele pjac tjepjyacan̈
wa. Vele pjac tjepjyacan̈ na, pajal la
tjomonmaniswamveles; 20pajal lacj
tjeyaptsja, pajal yólatsja yupj. Dios
nasa tjijyü'ta: “Poma po la tjo'ot'é joc'
niná. Pjaní po le 'et'é na, najas pe la
nts'iyá jupj po'ó, la 'ünan. Animal po
le 'et'é na, najas pe la nts'iyá wa la
'ünan jupj”, nin tjevele. 21Gente pajal
lacj tjeyaptsja nin tepyalampes ne'aj.
Moisés p'iyá tjevele: “Nin cyücüyǘ
lecj jeyámpes”.

22 Más 'üsüs nu tepyala. Dios Jat-
jam 'üsüs la tjiji nun mpes, ne nun
'ücj ne'as nlawú Dios nt'a tsjun po'ó.
Ne'aj Sión ló. Sión niná Jerusalén
jin p'iyá tsjun po'ó. Wa pülücj lejen ̈
ne'aj. Ne'aj pü'ü Dios, jupj ne pü'ü
lovin. Ne'aj angelpan pajal pülücj ca
nlüjün̈, yupj pjü way 'a mulú pajal
'üsüs ca mvelecj Dios po'ó. 23 Ne'aj
Dios ts'uyupj pjü way 'a jis mulus ca.
Pajal 'üsüs way ca la mijis Dios yupj
pjü way mpes, yom liji jinwá jatjam
mwalá way mpes. Dios jis lá tepyaca

ne'aj, mpes yupj 'ücj mpatjam ne'aj.
Dios pü'ü ne'aj. Ne'aj ca mveles pjü
gente jis lal ncu 'üsüs way yupj, ncu
malala way yupj. Dios la tjiji gente
pülücj 'üsüs jupj lal, yupj pülücj way
nasa tecya'lin̈ yupj. Yupj ne'aj patja
quinam Dios lal. 24 Jesús ma'ajam
wa ne'aj. Yas nam Dios tjevele gente
'üsüs jupj lal se palá, nin lajay na
pjü Moisés tjevelá. Locopyaya más
'üsüs la tjiji Dios. Tjevele gente 'üsüs
nsem jupj lal Jesús mpes. Abel 'os
tepyala, tepe'e, jupj tsüipe malala la
tjiji mpes. Solejé Abel pajal 'üsüs
waytsja. Jupj 'os tepyala mpes, Dios
cus tyüla jupj tsüipe. P'a casá tepyala
Jesús 'os tepyala mpes. Dios 'üsüs la
tjiji cupjmpes Jesús tepe'empes. Jupj
'os mpes, Dios perdonar la qjuis tjiji
malala la tjijicj. Jupj 'os mpes, cupj
'üsüs Dios lal, nin qjuis tepyala.

25 Mpes po nujos t'as nun Dios
tjevelá. Ma nujos Dios tjevelá, t'üc'
way Dios ca nucopj ntülüs. Püna Dios
jis capj tyüla ma quelel pjyacan̈tsja
mpes; ma jisastsja na Dios tjevelá.
Yom p'in tjevele niná yupj jilal. Mpes
t'üc' way pajal ca nucopj ntülüs wa,
nun ma nujisas na jupj tjevelá. Jupj
nasa tjevele nun jilal, tsjun po'o já'asa
jupj. 26 Israelpan tjelyawun̈ na Sinaí
nt'a, 'amá jus tiquits'e Dios tjevele na.
'Amá ca jus nquits'is niswá, nin ca la
mijis Dios. Jupj Popel qjuisin 'yüsa
liji jupj tjevelá. Tjevele: “La pjaní wa
'amá ca jus nquits'is niswá la mejay
napj. Nin tepyala na, 'amá p'in tulucj
ca jus nquits'is. Pjü way tsjun po'o
ca jus nquits'is wa, nin ca la mejay
napj.” 27 Tjevele la pjaní wa jupj ca
nin lamijis niswá. Mpes qjuisin 'yüsa
pjüway ca jus nquits'is, niná pjüway
ncawajas ca. Pjü la tjiji Dios, niná
pjüway ncawajas ca. Pjaníway já'asa
ma ca jus nquits'is. Jos niná p'in ma
ncawajas ca,mpescanin lamijis jupj.

28 Dios jyü'tá ma ca jus nquits'is.
Niná ma ncawajas ca. Cupj Dios
juts'a'á, lovin ca mpatjaquecj jupj
nt'a. Mpes más 'ücj wi'iquecj Dios
lal. Más 'ücj 'üsüs tsji' lijicj jupj mpes.

Tsji' lojí na jupj mpes, nujola t'as
pajal 'üsüs way jupj. Lovin nujola
tapalas jupj más püné pjü way jilal.
Ninana 'üsüs way. 29 Más 'ücj lovin
lijicj Dios jos jinwá. Nujola tapalas,
'awa pwe na pjü cyawaja pwe nt'a.
Dios nin polel liji wa cupj ncawajas,
cupj malala lijicj.

13
Ninana 'ücj la mijicj ne Dios 'ücj jos

mpalas.
1Nujola tapalas, nun Dios ts'uyupj,

nun jis pülücpan nun pjü way. Nun
quelel la tjüjitsja nunwá. Lovin nin la
müjí. 2 Nenéyawa gente campa mpe
jiquil, nun ma yus nucú. Jis tja'ayá
jis la las, jis tja'ayá wa jis la püt'üs, jis
la jas nun potjaqué nt'a. Nun solejé
nepénowa nin la tjajay. Locopyaya
jus nlaytsja ninana yupj nt'a tjiquil
angelpanwaytsja yupj, gentewaytsja
tulucj yupj. Mpes campa mpe jiquil
na, 'üsüs la müjí yupj mpes.

3 Dios ts'uyupj nepenowá cawilta
mo'o jatja. Nujola t'as yupj mpes, jis
ma'ayá yupj jisas. Najas jus nlayé
malala way ne'aj. Mpes 'aplijila
way t'as ne'aj way jatja yupj. T'üc'
way gente malala lajay Dios ts'uyupj
nepenowá jilal. Nujola t'as yupjmpes
'ots'ipj, jis capj mp'a'sá. Ca nacj p'a
jyawca na nin p'iyá ca numpalas. Ca
jisas nsem la p'a ca nucopj mp'a'sacj.
Mpes jis capj mp'a'sá yupj quinam.

4 'Üsüs way gente tjewyayin̈. Más
'ücj lovin ma lyawun̈ la p'a jilal. Dios
jos niyom tjewyayin̈ lovin ma ne'aj
jamanun la p'a nequem. Dios jos
nequem tjewyayin̈ lovin ma lyawun̈
la p'a niyom jilal. T'üc'way nepénowa
nin lajay, ne'aj jamanun la p'a
nequem. Nequem nepénowa lyawun̈
la p'a niyom jilal. Ma tjewyayin̈
nepénowa nin p'iyá lajay. Ninana
pajal malala way, Dios ca jis capj
ntülüs nin lajaympes.

5Nepénowa lovin yola t'emel mpes;
t'emel pülücj jisas. Ma yupj jinwá

nujola t'as. Más 'ücj 'üsüs way nu-
jola nsem quina to'á mpes p'in. Dios
tjevele:
“Lovinma camis nunmpe.

Nunma ca nusapj nsem”,
nin tjevele Dios. 6 Mpes cupj polel
velecj:
“Nejepa Dios ncapj p'ya'sa.

Ma lecj jeyá napj.
Ca nacj la p'a malala quelel la niji;

newa nin, ma lecj jeyá,
Nejepa Dios ncapj cyon ̈ca, ne
nin.”

Selecj Dios t'üc' way qjuis capj
cyon ̈ca, mpes 'ücj nin velecj.

7Nujola pyala niyom tjiquil, nun ji-
lal tjowelepj Dios Popel mpes. Pülücj
waynusin tji'yüsa la tjajay. Yupj lovin
'üsüs topontsja Dios lal. Yupj newa
japontsja Dios lal, nasa tecya'lin̈ na.
Nujola t'as niná. Nin p'iyá la müjí
yupj la tjajay jinwá. 8 Nun jilal
tjowelepj Jesucristo po'ó. Tjowelepj
t'üc' waytsja. Niná t'üc' way custjay.
Lovin t'üc'way ca nsem.

9 Nepénowa ne'as jil nun nt'a, p'a
casá p'in javelepj yupj. Ma mponé
nun. Ma la müjí yupj javelepj. Cupj
polel lijicj Dios jos jinwá, Dios la
tjiji mpes. Jupj qjuis capj tjep'ya'sa
jupj sin nin jostsja mpes. Nepénowa
javelepj más 'ücj nin lojí judiopan
la tjajay jinwá püná. Javelepj pis
ja'ayapj Dios lal; niná lojá na, 'üsüs
nu mpalas, javelepj. T'üc' tulucj.
10 Sacerdotepan ja'ayapj Dios mpes,
'üsüs jis la pal gentá. Nin lajay Dios
wo nt'a, qui'á nosis casá. Nin p'iyá
qjuis tepyala Cristo tepe'e na cruz
po'ó. Más 'üsüs way qjuis tepyala
Cristo tepe'e mpes. Ninana ma se
palá sacerdotepan jilal, yupj ninana
ma japonmpes.

11Nujola pyala sacerdotemás püné
pjü año na la pjaní 'yü'na animal
witjacj, animal jis 'as t'ya Dios wo
mo'ó, cuarto pjyapja nt'a. Jis 'as li t'e
ne'aj. Nin liji Dios ma ca jola nsem
malala nyuca la tjajay israelpan. Nu-
jola pyala niná animal tecya'lin̈ la
locjocj gente patja mpe, ja'üm ne'aj.
12 Mpes nin p'iyá tepyala Jesús lal.

Pje'á tjü'ünan wa Jesús gente tapatja
mpe. Ninmpes, Dios quina perdonar
la siji gente malala la tjajay, Jesús 'os
mpes. Yupj lovin 'üsüsDios lal, nin se
palá.

13Mpes más 'ücj quina ma qjuisas
sacerdotepan lajay. P'a casá tepyala,
más 'üsüs tepyala. Más 'ücj se con̈cocj
Jesús quinam. Nepénowama jisastsja
Jesús. Ca nacj ma ca jisas nsem wa
cupj, cupj Jesús se con̈cocj mpes. Ma
nin nujola t'as. 14 Ma nin qjuiyola
cupj; selecj p'a jawas ca mpatjaquecj
pülücj patja nt'a tsjun po'ó. Pjü pülücj
patjant'anosis casáncawajas ca. Más
'üsüs tsjun po'ó.

15 Cupj polel velecj Dios lal Jesús
mpes. Mpesmás 'ücj lovin 'üsüsvelecj
Dios po'ó. Nin velecj na, 'yayacj jinwá
lijicj jupj lal. T'üc'way nin velecj jupj
ne Dios. 'Üsüs velecj na jupj po'ó,
'yayacj jinwá lijicj jupj lal. 16 Lovin
'üsüs la müjí la p'a mpes. La p'a wa
jisas, 'ücj so 'oyá wa yupj. Nin lojí na,
Dios lal 'oyá jinwá niná. 'Ücj jos pyala
jupj.

17 Nepénowa nusin 'yüsa lajay Dios
Popel mpes; la müjí yupj javelepj
jinwá. Yupj pajal yola nun mpes,
lovin nusin 'yüsa lajay 'üsüs way lojí.
P'a jawas Dios ca mveles yupj jilal
ncu 'üsüs la tjajay. La müjí yupj
javelepj, mpes 'ücj jisas nsem nusin
'yüsa lajayna. Ma lojí nayupj javelepj
jinwá, tsjay 'aplijila way nsem yupj.
'Üsüs tulucj ca numpalas.

18 Qjuisas mvelé nun Dios lal cupj
mpes. Selecj nin la tjijicj Dios jostsja
jinwá. Qjuisas lovin 'üsüs la mijicj
cupj. 19 Po najas nun welé Dios lal
cupj mpes. Najas lo moná jupj len̈
way ca nin majamas, ca mis niswá
nun nt'a.

20 Cupj ma qjuiyola pjü mpes,
Dios nin liji. Jupj Jesús jas tjijyünsa
tecya'lin̈ mpe, tüpü'ü niswá. Dios
tjevele jin ca la mijis cupj mpes. Nin
la tjiji Jesús 'os mpes, cupj lovin 'üsüs
nsem Dios lal. T'üc' way Jesús qjuis
jyama cupj, yom jupj oveja jyama
jinwá. Jesús pajal 'üsüsway, jupj cupj

qjuis Jepa Püné. 21Najas nun pjüway
lojí Dios jos jinwá. Jupj 'üsüsway selé
tsjan la mijis nun mpes, ne nun 'üsüs
ca la müjí jupj jos jinwá. Najas jupj
nin liji nun mpes. Najas jupj nin la
qjuisiji jupj jos jinwá. Jupj nin liji
cupj mpes, Jesucristo la tjiji mpes.
Janmacj 'üsüs ca mvelecj Jesucristo
po'ó. Amén.

Tecyawaja tepyaca.
22 Natjampan, po najas nun 'üsüs

nusin 'yüsa napj tepyac mpes. Ma
pülücj way tepyac. Najas 'ücj nujisas
nsem, mpes tepyac.

23 Najas nun ca jus nlayé yupj jas
tjajam quinam Timoteo cawilta mpe,
jupj ne cupj qjuis catjam. Ca nacj
len ̈way ncuwim napj nt'a, mpes jupj
ncapj ncon̈cos jum na nun nt'a.

24 Süs wa la müjí pjü way nusin
'yüsa lajay jilal. Dios ts'uyupj pjü way
ne'aj süswa lamüjí wa. Dios ts'uyupj
nepénowa Italia mpe ne'espan qui'á
jatja. Yupj pjü way süs wa la tjajay
yupj.

25 Najas Dios lovin 'üsüs la mijis
nun pjü waympes.

Papel niná Santiago
tepyaca

Süswa la tjiji.
1 Santiago napj. Napj Dios jomozo,

Nejepa Jesucristo jomozo wa napj.
Niná papel pyac napj nun mpes, nun
judiopan, napjmpülücpannun. Papel
niná nun pjü way mpes, nun pjü jun
ta'á tjalawú, p'a nt'a la püt'üs. Najas
'üsüs potjaqué nun.

Malala pyala na, Dios ca nucopj
mp'a'sas.

2 Natjampan, nenéyawa malala nu
pyala. P'a casámalala nu pyala lovin.
Nin pyala na, pajal 'ücj nujos t'as.
Nujola tapalas ninana 'üsüs ca nsem
nun mpes. 3 Malala nu pyala na,
nun ca nucú ncu t'üc' way poné nun
Dios lal. Más 'in costa way poné Dios
lal, malala pyala na. Niná nu pyala
na, nusin 'yüsa 'onin ca 'üsüs la müjí
lovin. Nun solejé niná 4mpes newa
'üsüs lamüjí malala pyala na. Nin lojí
mpes nun ca nusin mü'üsüs pjü way
niná Dios jos nusin 'yüsa. 'Ücj ca pjü
lamüjí Dios jos jinwá. Pjünta'á ca pjü
'ücj la müjí nun.

5 Ca nacj nun ma solejé tsjan más
'ücj la cüjí, malala pyala na. La
mü'üyá nun Dios lal. Jupj ca nusin
mü'üsüs la mijis. Pülücj way se
'aya pjü way jis lal, yupj la mon na.
Ts'üise tulucj jupj. Ma jis capj velele
la mon mpes. 6 Nun lo moná na
Dios lal, mponé Dios ca nu ma'ayas
nun la tjomoná. Malala 'ots'ots' way
p'in poné. 'Ots'ots' way p'in japon,
nenéyawa japon, nenéyawama japon.
Mar lo pjets'epjets'e jinwá yupj, lüpjǘ
mpes pajal lo pjets'epjets'e jinwá.
7Nun popa pjaní 'ots'ots' way pyona,
ma polel la ta'es qjuis Jepa Dios 'yayá.
Más 'ücj ma jola Dios ca ma'ayas jupj
ma pyona na. Dios ma ca ma'ayas
jupj la tjemyona. 8 Nenéyawa pyona,
nenéyawama pyona. Mop'in p'a casá
jola jupj. Nin mpes ma polel 'üsüs

liji Dios jos jinwá. Nenéyawa 'üsüs liji,
nenéyawamalala liji jupj.

Más 'ücjmanin nujola t'emelmpes.
9 Nenéyawa Dios ts'uyupan t'emel

cjuwá yupj. 'Ücj jisas mpatjam wa
yupj. Ca yolampalas Dios lis tjiji yupj
'üsüsquinam, yupjnoypanquinamla
tjiji jupj. 10Nenéyawa Dios ts'uyupan
t'emel pülücj jatatj. Yupj ma noy-
pan jin yola nsem yupj p'iyá t'emel
pülücj jatatj mpes. Ca yola mpalas
yupj tsjictjacj Dios lal, nin mpes ca
'ücj jisas nsem wa yupj. P'a jawasa
nca'lin̈ wa yupj, tsjutsj ts'utus jinwá.
11Pajal vyaja pwempes ts'üique tsjut-
sjum. Ts'utus palá yaca. 'Üsüs way
jústatsja 'in lacasana way; locopyaya
'üsüs justa tulucj. Nin p'iyá gente
pülücj jatatj nca'lin̈waca. Custjay tsji'
lajay na t'emel mpes, nca'lin̈ yupj.

'Üsüs lamüjí malala pyala na.
12Nenéyawa malala nu pyala. Más

'ücj 'üsüs so con ̈có Dios, malala nu
pyala na. Nun popa pjaní nin liji,
'üsüs jos nsem jupj. Tecyawaja na
malala tepyalá, Dios ca mveles jupj
'üsüs. Dios ca la mijis jupj lovin
mpü'üm jupj lal. Pjü way Dios quelel
lajay ca mpatjam Dios lal lovin. Dios
tjevele ca nin la mijis yupj mpes.
13 Nenéyawa gente quelel malala la-
jay. Yupj quelel malala lajay na,
más 'ücj ma javelepj Dios la tjiji yupj
quelel malala lajay. Dios lovin ma
quelel malala liji; lovin ma nin liji
jupj. Ma wa liji la p'a wa quelel
malala lajay. 14Malala lajay, yupj sin
nin quelel malala lajay. Yupj p'iyá
po jisas mpes nin yola ca malala la
mijicj. Yupj p'iyá yola pajal 'üsüs ca
nsem malala lajay na. 15 Po jisas
mpes, t'üc' way malala nyuca lajay
locopyaya. T'üc' malala la tjajay na,
Dios sa con̈ tulucj. Cya'lin̈ p'inmalala
la tjajay mpes.

16 Natjampan, napj pajal quelel la
nusejay nun. Nin mpes nin velé. Po
ma nujus ntsawilí nun p'iyá. 17 Dios
p'in 'yaya tsjan 'üsüs cupj mpes. Jupj
'yayá, mop'in 'üsüs, malala tulucj.

Jaw la tjiji jupj. Pjü pjulacj la tjiji.
Mümüy wa, lots'ac' wa la tjiji. Jupj
más 'üsüs yupj jis lal. Yupj pjü way
sa juyuy. Nenéyawa jyawca, nenéyawa
püste, sa juyuy mpes. Dios nin tulucj.
Mop'in 'üsüs way jupj. Jupj ma p'a
casá pyala. 18 Jupj jostsja mpes cupj
jupj ts'uyupan qjuis tepyala. T'üc'
way tjevele cupj qjuis lal, mpes nin
qjuis tepyala. Jupj jostsja ca nin
nsem, jupj tjevele mpes p'in. Nin
mpes pjü gente sin popé, cupj mwalá
way se con ̈cocj Dios. Cupj Dios
juts'a'á, yomDios lal 'yayá jinwá.

Nin lamüjí Dios Popel vele jinwá.
19Natjampan, napj quelel la nuse-

jay nun. Nin mpes nin velé. Nusin
tjü'üsüs niná. Tjapja'aqué nun p'a
witjacj javelepj na. Nun quelel welé
na, 'üsüs nujola t'as tsjan 'ücj la veles.
Ma ca ts'i mi'iná len̈ way. 20Gente ts'a
'in na, ma Dios jos jin lajay. Dios jos
'üsüs lajay jupj jos jin. 21Mpes po ma
malala nyuca lamüjí quinam, püna la
tjüjí jinwá. Pünanunpomalalanyuca
quelel la tjüjí. Pjü way niná, pjü ma
ca la müjí quinam. Nasa solejé nun
Dios tjevelá. Nujisas t'as niná jupj
tjevelá, ne nin nujola t'as nun ca nin
la müjí jupj tjevele jinwá, tsjictjacj
jinwá. Dios tjevelá mpes ca jus nlayé
'onin ne 'ücj la püt'üs Dios lal.

22 Lovin la müjí Dios Popel vele
jinwá. Pjo'oqué p'in malala. Malala
ma lojí jupj jyü'tá. Nun nujola
pjo'oqué p'in 'üsüs ca nacj. Niná nu-
jola na, nujus tsuwilí nun p'iyá. 23Ca
nacj yom pjaní Dios Popel pjoca la
p'in, ne ma liji Dios jyü'ta jin. Jupj
nin p'iyá liji yomwola te wine jinwá.
Wola jus tjinyuca canacj espejomo'ó.
24 Jupj tjinyuca wola te, mop'in ma
wola la tepe'e. Tjemey la p'in. Len̈
way jo' tepe'e 'oyn nyuca jupj wola
tjinyuca. 25 Nin tulucj yom p'a wa,
jupj po 'üsüs way pjoca Dios tjijyü'tá.
Jupj jolaDios tjijyü'tampes, nenin liji
Dios vele jin. Ma jo' pe'e jupj tjapjacá.
Nin liji p'in, mpes 'üsüs ca mpalas
jupj. Cusapj cupj malala lijicj newa.
Dios Popel jyü'ta jin lijicj na, 'ücj ma

malala lijicj. Dios Popel 'üsüs qjuisí
jütüta,malala tulucj.

Dios so con̈có na, 'üsüs lojí nun.
26Nepénowa yola yupj 'üsüs tsji' la-

jay quinam Dios mpes, malala yupj
newá. Ma 'in jajamapj yupj javelepj,
mpes malala javelepj. Nin mpes ma
t'üc' way tsji' lajay Dios mpes. Yupj
sin yus tsuwil yupj p'iyá. 27 Napj ca
mvelé tsjan más 'ücj la mijicj cupj.
Ninana 'üsüs Dios lal, malala tulucj.
Ninana lijicj na, 'üsüs tsji' lijicj qjuis
PapayDiosmpes. Dios jos cupj quelel
la sijicj jis papay tulucj, malala jis
tepyala mpes. Jupj jos quelel la si-
jicj wa jis vayum tecya'lin̈, malala jis
tepyala na. Jis capj mp'a'sacj jos jupj.
Dios jos cupj ma malala nyuca lijicj.
Gente ma jisas Dios, malala nyuca
lajay yupj; cupj ma ca nin la mijicj.

2
Quelel lamüjí pjü way.

1 Natjampan, qjuis Jepa Jesucristo
pajal 'üsüs way jupj, pajal püné way
jupj. Dios jupj, ne nin. Nun nasa
toponé jupj lal, mpes quelel lis müjí
pjü way, pülücj jatatj 'ots'ipj, cjuwá
'ots'ipj, quelel lis müjí. Nin p'iyá la
müjí pjü way mpes. 2 Nun 'a nu
tjimyula nt'a, yom pjaní jac' ca nacj,
pülücj tya'a jupj. 'Üsüsway justa jupj
jas quip. Anillo jas jaw way mos po'o
já'asa jupj. Yom p'a wa jac' ca nacj,
t'emel cjuwá jupj. La ts'ücj jas quip.
3 Nun pajal quelel lojí yom jas quip
'üsüs way justa ca nacj. Nun welé
jupj lal: “Nt'i'isa qui'á jipj, silla 'üsüs
casa'á”. Ninwelé tulucj yomma'ajapj
lal ca nacj, jupj ne jas quip la ts'ücj.
Nun welé jupj lal: “Jutja, ntjojom jipj
ne'aj”. Ca nacj nun welé: “Nt'i'isa
jipj 'amá 'alá ntsjam nt'a”. 4 Malala
nin. Nin lojí na, nun nujola nun p'iyá
solejé cana nun popa más 'üsüs. Jepa
malala nyuca jola jinwá lojí nun.

5 Natjampan, napj quelel la nuse-
jay. Nusin tjü'üsüs napj velé. Dios
lis t'ya gente jis t'emel cjuwá witjacj.
Nosis nt'a patja nin yola yupj cjuwá.
Cjuwá tulucj yupj. Dios 'üsüs la tjiji

yupj mpes. Jupj jostsja yupj pajal
'üsüs way mponecj jupj lal. Jupj jost-
sja yupj jupj jatjampan nsem, ne ca
müjü'tücj wa yupj, jupj jyü'ta nt'a.
Dios nasa tjevele ca nin nsem yupj
jis lal. Tjevele pjü way quelel lajay
jupj, pjü way yupj ca müjü'tücj wa
jupj jyü'ta nt'a.

6 Nun ma nujola Dios jola jinwá.
Nun malala tjowelé cjuwá jis lal.
¿Tsjan mpes quelel lojí pülücj jatatj?
Pülücj jatatj malala lajay nun jis lal.
T'emel pülücj se palá yupj, nun pajal
tsji' lojí mpes. Yupj jil wa jepapan
nt'a, jat' javelepj nun mpes. 7 Yupj
malala javelepj wa Jesucristo po'ó,
jupj ne pajal 'üsüsway. Jupj la nu t'ya.
Ninmpesmalala nin nunnujola yupj
pajal 'üsüs la p'a jis lal.

8 Dios Popel vele: “Quelel lis mi-
jin ne'aj patja popa p'iyá. Jipj p'iyá
quelel la 'ejay jinwá, ca quelel lis mi-
jin yupj.” Ninana qjuis Jepa Püné
qjuis tjijyü'ta. Ninana lojí más 'üsüs
pjü lojí lal. Ninana 'üsüs lojí na,
'ücj lojí. 9 Nun ma quelel lojí pjü
way, t'emel cjuwá 'ots'ipj, pülücj jatatj
'ots'ipj, nun malala lojí. Ca nacj 'üsüs
lojí pülücj jatatjmpesp'in. Nin lojí na,
ma lojí Dios tjijyü'ta jinwá. Jupj Popel
vele nunma la tjüjí jupj tjijyü'tá. 10Ca
nacj nun 'üsüs lojí pjüway Dios Popel
tjijyü'ta jinwá. Pjaní way p'in ma
lojí. Pjaní ma lojí, pjü way ma lojí
jinwá. Jas tüpwes ma lojí niná jupj
tjijyü'tá. 11Napj ca mvelé tsjan mpes
nin velé. Dios tjijyü'ta yom ma ne'aj
mya'na jats'om tulucj. Tjijyü'ta wa
ma jis la 'ünan gentas. Ca nacj nun
ma ne'aj mo'nú nun sejats'om tulucj;
nun 'ü'ná p'a wa la p'in. Nun jupj
tjü'ü'ná mpes, nun ma lojí Dios tji-
jyü'ta jinwá. 12 P'a jawasa Dios ca
mveles ncu 'üsüs la tjüjí jupj Popel
jyü'ta jinwá. Najas 'üsüs la müjí nun.
Najas 'üsüs ca mvelé wa. Püna ma
polel 'üsüs lijictsja. Más 'üsüs qjuis
tepyala quinam. Dios Popel jyü'ta jin
lijicj na,mamalala la qjuijicj. 13Mpes
nun popa pjaní ma cus tjep'ya'sa la
p'a wa, jupj malala tepyala na, Dios

mawacacusmp'a'sasniná,nunpopa
pjaní. Dios ca mveles jupj malala.
Más 'ücj jis capj p'o'sá la p'a. Nin lojí,
Dios ma camveles nunmalala.

Dios ts'uyupan 'üsüs lajay yupj.
14 Nepénowa javelepj yupj japon

Dios lal, mop'in ma 'üsüs lajay yupj.
Ma 'üsüs lajay, ma t'üc' way japon
Dios lal. Nin mpes yupj ma polel
mpatjam Dios lal. Dios ma perdonar
lis tjiji yupj custjay. 15 Dios jos 'üsüs
lajaywa yupj. Ma jos javelepj p'in. Ca
nacj Dios lal japon popa pjaní pülül
cjuwá. Yom jupj ca nacj, quepj jupj
ca nacj. Ve cjuwáwa jupj ca nacj, nin
jawas lo las. 16 Nin mpes nun popa
pjaní nin vele jupj lal: “'Üsüs mim.
'Üsüs jin nqui'pan. 'Üsüs nlajan.” Nin
vele jupj canacj,mop'inma 'yaya jupj
jos la püt'üs. Ma tje'yaya mpes ma
t'üc' way cus tjep'ya'sa jupj. 17 Nin
p'iyá nun poné na Dios lal. Poné p'in
malala. Nunma 'üsüs lojí wa, nunma
'üsüs poné Dios lal. Ma tsji' lojí Dios
mpes.

18 La p'a wa p'a casá jola napj lal
ca nacj. Jupj ca mveles: “Yom pjaní
pyona p'in Dios lal, 'ücj nin. Yom
p'a wa 'üsüs liji Dios jos jin, 'ücj wa
niná. Manas 'ücj.” Nin tulucj. Nun
ma 'üsüs lojí, napj ma selé ncu t'üc'
way poné Dios lal. Nun 'ücj ca jus
nlayé ncu napj t'üc' way pyon Dios
lal. Napj 'üsüs lejaympes ca jus nlayé.
19Nun poné Dios pjaní way p'in jupj.
'Üsüs nin. Nin wa japon lapanenpan.
Pajal lacj jeyapj Dios lal. Cyücüyün̈
lacj jeyapjmpes. Newama 'üsüs lajay
yupj. 20 Nin p'iyá gente jis lal. Ma
'üsüs lajay, ma wa 'üsüs topon. ¿Ncu
jyasnapj jin 'yüsa lejay tsjanmpes 'ücj
la pon napj velé? Jipj ma jele jinwá,
ne ma jin 'yüsa niná. 21 Abraham
pajal püna tüpü'ü, cupj ne jupj popa
p'iyá püs naya pyatjaquecj. Pajal
'üsüswaytsja Abraham. Jupj tipyünta
jupj jatjam Isaac pe casá, la 'ayas jupj
Dios mpes. Nin la tjiji mpes, Dios
tjevele 'üsüs way jupj. 22 Jupj la tjiji
mpes, jipj ca jelempalas jupj t'üc'way
tepyona Dios lal. Ca jele mpalas wa

jupj 'üsüs la tjiji. Manas mpes 'üsüs
tepyala. Jupj 'üsüs la tjiji mpes, más
'in 'üsüs way tepyona tepyala jupj.
23 Nin mpes t'üc' tepyala Dios Popel
tjevelá püná. Tjevele: “Abraham
tepyona Dios tjevelá. Mpes 'üsüstsja
jupj Dios lal; nin tepyala, Dios la tjiji.”
Dios tjevelewaAbraham jupj jomica.
24Ninmpes jipj ca jus nlayenmás 'ücj
gente 'üsüs lajay. 'Üsüs lajay mpes
Dios vele yupj 'üsüsway. Japonmpes
p'in, nin vele tulucj.

25Nin mpes wa Dios tjevele Rahab
'üsüs waytsja. Rahab niyom pülücj
jis lal tjuwine. Ma 'üsüswaytsja jupj.
Locopyaya Rahab 'üsüs way la tjiji.
Jis capj tjep'ya'sa judiopan jis aux-
iliarpan nepenowá. Yupj tjiquil jis
la nuc ncu judiopan 'ücj jis la palan
yupj jis lal, pülücj patja nt'a. Rahab
jis tje'yaya ca'aj jis la jas. Ne'aj sin
tjejyamawa, yupj jis enemigopanma
jis la tjilil nt'a. Nin la tjiji mpes, Dios
tjevele jupj 'üsüs. 26 Nin mpes nin
velé. Ma 'üsüs lajay, ma 'üsüs way
japon. Japon p'in ma tsji' lajay Dios
mpes. Nin p'iyá jüp'üy cjües tulucj.
Jüp'üy cjües tulucj, tepe'e. Ma tsji' liji.

3
Nun welé na, 'üsüsmvelé nun, Dios

jos jinwá.
1 Natjampan, ma najas pülücj way

nun popa ca sin 'yüsa la mijicj p'a
wa. Más 'ücj yupj ma ca yola nsem
la mijicj niná. Nun solejé Dios ca
mveles pjü way jis lal ncu 'üsüs la
tjajay. Cupj sin 'yüsa lijicj la p'a wa,
Dios jos más 'üsüs lijicj la p'a jis lal.
Malala lijicj, Dios pajal ca nin jola
nsem. 2 Pjü way ncupj malala lijicj
neneyawá ma selecj mpes. Pülücj
way cupj lijicj malala lijicj. Nun popa
'üsüs cüweles lovin, t'üc' way 'üsüs
way catsja jupj pjü way liji mpes.
Lovin 'üsüs cüweles, jupj 'ücj wa ma
malala la qjuijis jas tüpwes. 3Ninp'iyá
pyala cabayú lal. Cupj freno lama
pyüntücj cabayú, jupj ca nin la mijis
cupj qjuisas jinwá. Freno lama pü'ü
mpes 'ücj li jyu'yucj cabayú. 4 Nin

p'iyá pyala wa barco witjacj jis lal.
Noypan yupj pajal. Lüpjü ́ yümücj si
lapjünampes len̈way jil barcowitjacj
'üsü ́ casá. Yo t'em barco 'alá ton ̈ca,
mpes 'ücj lamanbarcas. Yoniná tsjicj
way jupj; mop'in yom 'ücj jay juyuya
barcas yo tsjicj way mpes. 5 Nin
p'iyá pyala qjuis pelam lal. Pwelam
tsjicj way jüp'üy lal. Mop'in püné
jinwá vele. 'Awa jinwá qjuis pwe-
lam. 'Awa tsjicj, tsjicj way jupj; newa
nin, malala liji. 'Awa tsjicj way 'iyó
pülücj pwe jupj. 6 Cupj qjuis pelam
'awa jinwá, 'awa püné si müjü. Pjü
waymalala 'ücj polel lajay yupj. Cupj
qjuis pelam cupj qjuis p'üypo'o patja,
'ücj malala la veles. Malala velecj
na, malala lijicj wa. Nin mpes pajal
malala qjuesé palá cupj pyatjaquecj
na p'in. Cupj velecj diablo jos jinwá.

7 'Ücj jis la tjilil, jis la manun
animalpan, yupj ca nin la mijicj cupj
qjuisas jinwá. Nasa way nin la tjajay
nepenowá. Nosis casá lyawun ̈ sa
manun 'ots'ipj, jis pam mpes lyawun̈
'ots'ipj, lotsjim 'ots'ipj, 'üsǘ mo'o
lyawun ̈ 'ots'ipj. Nin tulucj qjuis
pelam lal. Yupj ma lajay cupj qjuisas
jinwá. 8Gente p'inmapolel 'üsüsway
javelepj lovin, yupj jisas jinwá. Jis
pelam quelel malala nyuca javelepj.
Gente quelel 'üsüs javelepj na, ma
polel nin lajay yupj. Ninana yupj
javelepj veneno jinwá gente p'a wa
jis lal. 9Qjuis pelammpes 'üsüs velecj
nenéyawa, malala velecj nenéyawa.
'Üsüs velecj Dios po'ó. Cupj qjuis Jepa
jupj, cupj qjuis Papaywa jupj. Malala
nyuca velecj gente sin po'ó, nenem 'a
Dios lis tjiji ne yupj jupj p'iyá jinwá
nsem. 10 Mpes 'üsüs velecj pjaní
po'ó, malala nyuca velecj p'a po'ó.
Natjampan, 'üsüs tulucj nin lijicj.
11 Nin p'iyá, 'üsü ́ 'amá popa pyacj
na, ma nenéyawa 'üsüs, ma nenéyawa
vyaja. Nin p'iyá lovin. 12Natjampan,
ts'oway ma olivo vyala jupj, ts'oway
vyala p'in. Nin p'iyá 'anpüpj ma
ts'oway vyala jupj; 'anpüpj vyala jupj.
Nin p'iyá 'üsǘ vyaja lovin vyaja jupj,
ma nenéyawa 'üsüs. Mpes ca jus nlayé

gente malala javelepj p'a gente sin
po'ó,mapolel 'üsüsmvelecj Dios po'ó.

Dios ts'uyupan ca jus nlayecj tsjan
'üsüs la qjuijicj.

13 Nun popa pjaní selé 'onin ne
'üsüs la qjuijis ca nacj. Jupj 'ücj sin
'yüsa liji ca nacj. Más 'ücj jupj p'iyá
ca 'üsüs la mijis. Más 'ücj lyájasa jupj,
nin liji na, tsjicj jinwá. Jupj t'üc' way
si 'üsǘ 'onin ne 'üsüs la qjuijis, ma ca
jola jupj p'iyá püné. 14 Jipj pajal ts'i
'in, jomam mpes, jipj ma polel velen
jipj jin 'yüsa t'üc' way. Jipj jyas jipj
p'iyá más püné way nsem la p'a wa
jis lal, jipjma polel velen jipj jin 'yüsa.
Nin jinwá jele na, po ma tsyüpünǘ
niná: 15 ma selen tsjan más 'ücj la
cüjay. Dios ma jin tji'yüsa la tjiji jipj
ca nin la cüjay. Nosis casá patja jinwá
jele jipj, nin lejay na. Nosis casá patja
yola yupj jisas mpes p'in, ma Dios
po'o yola, mpes nin lajay yupj p'iyá
yola jinwá. Diablo jin 'yüsa liji ca
nin la mijin jipj. 16 Jipj jomam na,
malala ca la mijin wa jipj. Jipj jyas
más püné ca nsem jipj la p'a jis lal,
malala ca la mijin jipj. Pajal ca la
mve'len jipj. Pjü malala, pjü ca la
mijin wa jipj. 17 P'a casá si 'üsü ́ liji
Dios. Jipj jin tji'yüsa na Dios mpes,
jas tüpwes malala jele tulucj. Ma ca
quelel la mpa'nan jipj, lovin ca jele
nsem p'a wa mpes. Ma ca la mve'len
p'a casá jele na. Jipj ca quelel jis capj
mp'a'sanp'awa,malala sepalána, ne
t'üc' way ca jis capj mp'a'san. 'Üsüs
ca la mijin pjü way mpes, ne ca nin
la mijin, jipj velen jin p'iyá. Nin ca la
mijin jin tji'yüsa na Dios mpes. 18Nin
lovin. Gente quelel 'üsüs patja p'a wa
jis lal, ma la velel yupj. Ma wa la
palan. Nin lajay mpes, la p'a wa yupj
nt'a ca quelel 'üsüs la mijicj 'ots'ipj
Dios jos jin.

4
Dios ts'uyupan quelel lajay Dios

jos, Dios jis capj p'ya'sa.
1 Napj ca mvelé tsjan mpes pajal

püs way ts'u 'inyá nun p'a jilal. Ca
mvelé tsjan mpes lo velelé p'a jilal.

Nun po quelel to'á nujisas, nin mpes
nin lojí. Ma polel to'á niná, pajal
ts'u 'inyá nu pyala nun. 2Nun quelel
to'á, cjuwá nun newá. Mpes 'ü'ná
nun, nunquelel to'ámpes. P'a juts'a'á
nujisas nun,mop'inmapolel to'á jupj
juts'a'á. Nun lo velelé p'a jilal, lo
palaná wa yupj jis lal. Nujisas 'a
cjuwá. Ma la tjomoná Dios lal, ne
nin. 3Nenéyawa nun lomonáDios lal;
newa nin, Dios ma nu 'yaya nun lo
moná. Malalanujolanun lomonána,
mpes ma nu 'yaya jupj. Nun lo moná
lo ta'es nun nujisas la p'in. 4Nun ma
t'üc' way quelel lojí Dios. Nun quelel
lojí Dios ma jisas lajay jinwá. Nin
lojí na, nun Dios enemigopan. ¿Ncu
ma solejé niná? Nin lovin. Gente
quelel lajay Diosma jisas lajay jinwá,
yupj Dios enemigopan. 5Ca nacj nun
nujola Dios Popel ma t'üc' way vele.
Vele: “Dios la tjiji cupj. Jupjp'iyáqjuis
tje'yaya qjuis qjues. Jupj jos cupj ca
quelel la mijicj jupj. Ts'üise jupj cupj
qjuis qjues mpes.” 6 Nin mpes jupj
pajal 'üsüs quelel liji cupj mpes. Nin
mpes jupj Popel vele:
“Nepénowanoypan jinyolayupjp'iyá.

Dios ma se 'aya yupj ca nin la
qjuijicj

yupj jisas jinwá.
Nepénowa tsjictjacj jin yola yupj p'iyá.

Dios jis capj p'ya'sa yupj,
ne 'ücj ca la mijicj jupj jos jin.”

7 Mpes Dios jyü'ta jin ca la müjí,
jupj pajal püné mpes. Po ma la müjí
diablo jos jin. Nun ma lojí jupj jos
jin, jupj ca nts'equenem nun mpe.
8 Cus ncon̈có Dios. Nun so con̈có
Dios, jupj ca nucopj ncon ̈cos wa nun.
Nun malala nyuca lojí. Po ma nin la
müjí quinam. Malala nujola. Nujisas
Dios; nun quelel lojí wa Diosma jisas
lajay jinwá. 'Üsüs nujola t'as quinam.
Nujola t'as nunDios juts'a'á. 9 'Aplijila
t'as nun quinam. Nujola t'as nun
malala la tjüjí mpes. La tupuyú nun
püna la tjüjí mpes. Ma ca mwi'iqué
quinam; ca la mpuyú la p'in. Ma ca
'ücj jisas nsemquinam; 'aplijila nsem
la p'in. 10Nujola t'as pajal tsjicj way

nun Dios lal, jupj ne cupj qjuis Jepa
Püné. Nin nujola na, nun más püné
nsem ca la mijis jupj.

Más 'ücj Dios ts'uyupan ma malala
javelepj p'a po'ó.

11 Mpülücpan, po ma malala tjow-
elé nun jis pülücpan sin po'ó. Nun
malala welé nun jis pülücjmpes, nun
ma lojí Dios jyü'ta jin. Nun nujola
p'in nun jis pülücj malala, nun ma
wa lojí Dios jyü'ta jin. Nin p'iyá nin
welé malala Dios tjijyü'tá. Nun nu-
jola Dios tjijyü'tá 'üsüs tulucj, nunma
nin lojí Dios jyü'ta jinwá. Nun nujola
nun 'ücj welé ncu 'üsüs Dios tjijyü'tá.
12 T'üc' way pjaní way p'in jyü'ta.
Pjaní way p'in polel vele ncu gente
'üsüs. Jupj p'in 'ücj jis capj p'ya'sa,
mpes nepénowa ca mpatjam jupj lal.
Jupj p'in polel liji pajalmalala se palá
nepenowá. Nin tulucj nun. Nun ma
polel lojí niná. 'Ücj tulucj nun nujola
p'a wamalala.

Nunp'inma solejé tsjan campalas.
13 Nun nepénowa welé: “Pülücj

patja nt'a ca nlaca yacjaj ca nacj.
Ne'aj año pjaní mpatjaquecj, qjuis
t'emel ca mpülücüs.” Malala nin
welé nun. Nusin tjü'üsüs niná:
14 nun ma solejé tsjan ca mpalas
yayá. Tsjicj way p'in potjaqué nun.
Myusca jinwá nun. Myusca tsjicj
way lay pyala, locopyaya cyawaja
jupj. 15 Más 'ücj nun welé: “Dios jos
cupj ca mpatjaquecj, t'üc' way cupj
ca mpatjaquecj”. 'Ücj wa nun welé:
“Dios jos nin lijicj, nin ca la mijicj
cupj”. 16Quinanoypan jinnujolanun
p'iyá, mpes noypan jin welé. Ninana
nun welé, malala. 17 Solejé quinam
Dios ma jos nin welé. Solejé na tsjan
'ücj la cüjí, más 'ücj ca nin la müjí.
Lovin nin. Ma nin lojí, malala lojí
Dios lal.

5
Nepénowa pülücj jatatj ts'isin̈ yupj.

Dios ca jis capj ntülüs.
1Nun pülücj to'á jilal velé quinam.

Nun nepénowa pajal malala lojí.

Nusin tjü'üsüs niná. Pajal malala
ca nu mpalas malala la tjüjí mpes.
¡Yümücj la tupuyú! 2 Pülücj to'á nun.
Nusin quip 'üsüs way yustapj wa,
mop'in 'üsüs tulucj yupj. Nun to'á
tjamaja jinwá. Nusin quip la jul
jinwá, qjuelejoy mo'o tjalá jinwá.
3Nun jis oro 'üsüs tulucj; nun jis plata
'üsüs tulucj wa. Jacalá tepyala jinwá
'üsüs tulucj yupj. Nun ts'üisiqué pajal.
Nun to'á, nun mpes p'in tjo'onsó.
Ma nujola la p'a mpes. Nosis quelel
cyawaja quinam, mpes más 'ücj 'üsüs
la müjí ca quinam. Nun ma 'üsüs la
tjüjí la p'a mpes nun to'á lal. Nun to'á
já'asa p'in, mojo p'in. Nin mpes ca
jus nlayé malala la tjüjí. Nin mpes
malala ca mpalas wa nun jis p'üy,
nun to'á malala tepyala jinwá. Nun
jis p'üy mü'ümücj jinwá ca mpalas.
4 Nusin tjü'üsüs niná. Dios selé nun
ma jis tja'ayá yupj jis t'emel nun jis
mozopan tsji' la tjajay mpes. Yupj
'amá la tje'el nun mpes. La tupuyupj
yupj nun malala la tjüjí mpes. La
tupuyupjna, Dios tjapjaca. Qjuis Jepa
Dios pajal püné jupj. Pülücj way si
jütüta jupj angelpan. 5Nun pajal 'ücj
nujisas tapatjaqué nosis nt'a. Nun
to'á pajal 'üsüs yustapj yupj. Nun
nujisas jinwá la tjüjí lovin. Ma ca nin
nsem quinam. Malala ca nu mpalas
quinam. Nun nu t'yünt'ünǘ, vaca
t'yünt'ünü ́ lajay jinwá. Quelel ja'ünan
vacasas, ninmpes nin lajay. Nin p'iyá
ca nsem nun jis lal. (Dios ca nucopj
ntülüs.) 6 Niyom nepénowa 'üsüs la
tjajay Dios jos jin, mop'in nunmalala
tjowelé yupj sin po'ó. Nun la tjüjí
mpes tecya'lin̈ yupj. Nin la tjüjí na,
yupj ma la tapalan nun jis lal. Malala
la tjüjí nun pajal.

Dios ts'uyupan la nuc Jesucristo
jac'.

7 Natjampan, nun solejé nin ca
mpalas,mpesnewa 'üsüs lamüjí nun,
yupj malala lajay na. La ntjunucú
qjuis Jepa Jesucristo jac'. Nin p'iyá
niná yom sine li nucú jinwá. Yom
sine na, vyala li nucú jupj. Vyala po
jos jupj. Ninmpes li nucú jupjmwalá

way jive mpes. Niswa li nucú lo-
copyaya jive mpes. Li nucú jupj sine
ca nt'ünüs. 8 Nin p'iyá la ntjunucú
nun. Lap'amalala lajaynanun jis lal,
newa 'üsüs la müjí Dios jos jin. Newa
jus nlayé Dios ca 'üsüs la mijis nun
mpes. Len ̈ way jac' qjuis Jepa Jesu-
cristo. 9 Nun sejatjampan ma 'üsüs
lajay nujisas jinwá canacj. Poma ts'u
tji'inyá nujisas mo'ó yupj lajay mpes.
Nun ts'u 'inyá nujisas mo'ó, malala
nin Dios lal. Len̈ way ca ncuwim
Jesucristo. Jupj p'iyá ca mveles gente
sin po'ó ncu 'üsüs la tjajay, jupj jos
jinwá. 10 Natjampan, 'üsüs la müjí
nun, profetapan 'üsüs la tjajay jinwá.
Qjuis Jepa Dios sin tjejyama yupj la
veles jupjmpes. Malala jis tepyalawa
yupj, malala nu tepyala jinwá. Newa
ma ts'a tji'in yupj, malala tepyala
na. Newa 'üsüs la tjajay Dios jos jin.
11 Yupj 'üsüs la tjajay malala tepyala
na. Nin mpes cupj 'üsüs velecj yupj
sin po'ó. Nun solejé niná. Nun solejé
Job po'ó. Pajal malala tepyala jupj,
newa 'üsüs la tjiji jupj. Solejé wa t'üc'
malala tepyala na, Dios 'üsüs la tjiji
jupjmpes. Ninmpes nun ca jus nlayé
nin quelel líjitsja Dios janmacj. Nin
jupj lovin. Qjuis Jepa Dios jola cupj
mpes. Qjuis capj p'ya'sa jupj, malala
qjuesé palá na.

12 P'a wa quelel nu jyütütj napj. Po
najas nin lojí napj jyütütj jinwá. Po
ma jurar la müjí, malala pyala na,
'ücj jis la pon nun welé. Ma wa jurar
la müjí tsjun po'ó mpes. 'Ücj tulucj
lu tsuwilí niná welé mpes. Ma wa
jurar la müjí nosis mpes. 'Ücj tulucj
lu tsuwilí niná welé mpes. Jas tüpwes
ma ca jurar la müjí. Más 'ücj nun
t'üc' welé la p'in. T'üc' la müjí nun
tjowelé. Nin lojí, Dios ma ca mveles
nunmalala nyuca la tjüjí.

Más 'ücj Dios ts'uyupan Dios lal
javelepj malala pyala na.

13 Nun popa malala pyala na, más
'ücj Dios lal ca mveles jupj. Nun
popa 'ücj jos na, más 'ücj ca nejets'em
Dios 'üsüs. 14 Nun popa malala jos
na, más 'ücj ca jis la monas jis la

cuwis co'müypan Dios ts'uyupj sin
popé. Qjuis Jepa Dios auxiliarpan
yupj, mpes aceite ca jas ncjo'locj
malala jos, qjuis Jepa Dios mpes. Nin
la tjajay na camvelecj Dios lalmalala
jos mpes. 15 Yupj ca la monacj jupj
ca mü'ü'süs. Yupj japon Dios ca
mü'ü'süs la mijis jupj, mpes malala
jos ca mü'ü'süs. Qjuis Jepa Dios ca jas
müjünsüs jupj, tüpü'ü mpe. Ca nacj
malala jos malala nyuca la tjiji püna
p'in, ne nin mpes malala jos tepyala
jupj ca nacj. Dios ca perdonar la
mijis jupj. 16 Mpes lovin jis tjowelé
nunwá tsjan malala nyuca la tjüjí.
Lovin Dios lal mvelé nun p'a mpes
nun popé. La moná Dios lal jupj
ca jis mü'ü'süs la mijis malala jisas.
Yompjaní way p'in, 'üsüs jupj Dios lal
ca nacj. Jusapj le moná Dios lal ca
nacj. Jusapj p'in jupj polel 'üsüs liji
pajal, jupj Dios lal vele mpes. Dios ca
ma'ayas jupj le moná. 17Nin tepyala
Elías lal. Elías profeta waytsja jupj
pajal püna. Yom p'intsja jupj, cupj
jinwá,mop'in pajal 'üsüs tepyala jupj
Dios lal la tjemyona mpes. Jupj po la
tjemyona ma ca majawus. Nin mpes
año cont'e, mes séisiya ma tjive nosis
casá. 18 Locopyaya jupj la tjemyona
Dios lal camajawus niswá. Ninmpes
tjive niswá, nin la tjiji Dios. Niswa
tjevelan ̈ nosis casá. Nin tepyala yom
pjaní Dios lal tjevele mpes.

19 Natjampan, nenéyawa nun popa
pjaníma ca quelel lamijis Dios Popel
vele jin. Dios Popel vele t'üc' way.
Más 'ücj p'a wa jupj lal ca mveles,
mpes jupj ca 'üsüs la mijis niswá.
20 P'a wa jupj lal tjevele mpes, ma
ca newa malala la mijis. P'a wa jupj
lal tjevele na, cus tjep'ya'sa wa ma
mpa'is malala la tjiji mpes. Dios ma
ca jolaquinamlapülücjmalala la tjiji.
Nujola tapalas niná.

Papelmwalá Pedro
tepyaca

1 Pedro napj. Napj ne Jesucristo
apostolpan popa pjaní. Nin tje-
jyama la veles jupj mpes. Nun
mpes pyac niná popelses, nun 'a Dios
ts'uyupj. Dios la nu t'ya. Quina
ma polel nu lo patj püna tapatjaqué
nt'a. Nunpjü jun ta'á tjalawúquinam
p'a nt'a la püt'üs Dios ma jisas jis
lal. Nun nepénowa Ponto popa se
jütütj nt'a potjaqué, Galacia popa se
jütütj nt'a potjaqué wa nepenowá,
Capadocia popa se jütütj nt'a pot-
jaqué nepenowá, Asia popa se jütütj
nt'a 'ots'ipj, Bitinia popa se jütütj nt'a
potjaquéwanunnepenowá. Nunpjü
mpes pyac napj. 2 Dios qjuis Papay
la nu t'ya nun. Jupj seletsja nun ca
cusncon̈có,mpesninnu tepyalanun.
Nun Dios juts'a'á nu tepyala, Dios
Cjües la tjiji mpes. Jupj la tjiji nun 'ücj
la cüjí Jesucristo jos jin. Jupj la tjiji
wa Dios 'ücj perdonar la nutjiji, Jesu-
cristo nun mpes tepe'e mpes. Najas
Dios ca pajal 'üsüs la mijis nun mpes
lovin. Najas nunma nujola nsem pjü
mpes, jupj la nusiji.

Dios ca pajal 'üsüs la mijis jupj
ts'uyupj mpes lovin.

3 Najas 'üsüs velecj Dios po'ó. Jupj
p'iyá Dios qjuis Jepa Jesucristo lal.
Jupj Jesucristo Popay. Dios pajal
quelel qjuis capj p'yá'satsja. Ninmpes
cupj jupj ts'uyupan qjuis tepyala la
tjiji jupj, ncupj niswa qjuis tjama-
nun jinwá. Jesucristo tepe'e na,
Dios jas tjijyünsa jupj la püt'üs niswá.
Nin mpes cupj selecj lovin ca mpat-
jaquecj wa cupj Dios lal. 4 Nun jupj
ts'uyupan, mpes solejé Dios pasal
'üsüs ca lamijis nunmpes. Jupj lami-
jis, niná lovin ma ca cümajam,ma wa
ca malala cüpalas, ma wa ca 'acawa-
jas. Dios lamijis, niná jupj jyamanun
mpes jupj pü'ü nt'a. 5Nun nuts'a'á ca
nsem. Dios nu jyamanun. 'Ücj nin liji
nun mpes jupj pjü way 'ücj liji mpes.

Nun jupj lal poné mpes nin liji jupj.
Jupj nu jyama lovin, pjü 'ücj la qjuijis
nun mpes p'a jyawca na, ca jupj lal
mpatjaqué. Nasa pjü 'ücj la tjiji jupj
ca la mijis. Jesucristo tjac' na, pjü ca
la mijis jupj quelel lijá, mpes pjü ca
nucucj jupj pajal nucopj tjep'ya'sa.

6 Nin mpes nun pajal 'ücj nujisas.
Poquinawayp'in 'aplijila nupyala ca
nacj malala nu pyalampes. La pülücj
waymalalapyala, nenin. 7Newanin,
Dios 'üsüs liji nun mpes. Malala nu
pyala neneyawá, mpes p'a wa ca jus
cülayecj t'üc'way poné nun Jesucristo
lal. Nin p'iyá niyom oro jatatj na,
quelel salejepj ncu t'üc'way oro jupj,
mpes 'awa mo'o ja'onsopj. Nun poné
Jesucristo lal; ninana más 'üsüs oro
lal. Oro pajal pülücj jaylacj, mop'in
ca ncawajas p'a jawas. Nun t'üc'way
poné Jesucristo lal, Dios ca mveles
nun 'üsüs, ca mveles nun noypan. Ca
mveles jupj 'üsüs jola nun mpes. Nin
ca mveles Jesucristo lay tepyala na
nosis casa'á.

8 Nun ma jus tjunucú; así nucú
secj nun quelel lojí jupj. Ma su
nucú jupj quinam; mop'in nin, nun
poné jupj lal. Nin mpes pajal 'ücj
nujisas nun. Ma polel 'üsüs la ve-
les p'a lal 'onin ne pajal 'ücj nujisas.
Nun pajal 'ücj nujisas Dios nt'a patja
jinwá. 9 Nun p'iyá ca Dios lal mpat-
jaqué lovin, Jesucristo lal ponémpes.
10Profetapan püna tapatjá, yupj tjow-
elepj Dios mpes. Tjowelepj jupj pa-
jal 'üsüs ca la mijis nun mpes. Yupj
tapatja na p'in, newa ma sin tji'yüsa
'oyn nyuca ca nin la qjuijis Dios, ca
nun 'ücj mpatjaqué jupj lal. Yupj pa-
jal quelel salejeptsja niná, pajal jis la
tjü'üy yupj. 11 Cristo Cjües yupj jisas
mo'o tüpü'ü. Jis capj tjep'ya'sa yupj
'ücj jis la veles tsjan ca mpalas. Jupj
sin 'yüsa lis tjiji Dios ca jas majamas
Yom pjaní gente jis capj la p'acj. Jupj
sin 'yüsa lis tjiji wa pajal malala ca
mpalas ninana Yomen nosis casá; sin
'yüsa lis tjiji pajal püné campalas jupj
locopyayam. Profetapan quelel sale-
jeptsja pjacj Yomenniná. Quelel sale-
jeptsja wa 'ona ncuwim jupj. 12 Dios

sin tji'yüsa lis tjiji ma ca nin mpalas
yupj patja na p'in. Yupj tjowelepj
cupj qjuisin la 'üsüs mpes; yupj p'iyá
sin la 'üsüsmpes tjowelepj tulucj. Ni-
nana yupj tjowelepj Dios mpes, nin
p'iyá nuwolap'a'á tjowelepj niyom
p'a wa quinam. Niyom nenem tjow-
elepj tsjan 'üsüs tepyala quinam Dios
la tjiji mpes. Dios jas tjejyama jupj
Cjües, tsjun po'o nepé tjac'. Mpes
'ücj tjowelepj niná, Dios Cjües jis capj
tjep'ya'sa mpes. Angelpan p'iyá pajal
quelel sin 'yüsa niná yupj javelepj.
Ma sin 'yüsa yupj.

Más 'ücj Dios sa con ̈ ca 'üsüs la mi-
jicj, Dios jos jinwá.

13Dios nin la tjiji nun mpes. Mpes
nujola t'as nun ca 'üsüs la müjí, jupj
jos jin. 'Üsüs nujola nsem lovin.
Lovin nujola tapalas Dios ca pajal
'üsüs lamijis nunmpes Jesucristo jac'
na. 14 Nun Dios ts'uyupan. Jupj jos
jin lamüjí. Pomamalala lamüjí nun,
püna la tjüjí jinwá. Pünama solejetsja
Jesucristo 'ücj la tjiji nun mpes. Nun
la tjüjí nun p'iyá quelel lojitsja jinwá.
15 Po ma nin la müjí quinam. Nun
Dios juts'a'á,mpes lovin 'üsüs la müjí
quinam. Dios la nu t'ya, nun jupj
ts'uyupj nu tepyala. Jupj Nupopay
quinam. Jupj pajal 'üsüs liji lovin,
mpes 'üsüs la müjí wa nun, jupj jin
p'iyá. 16Dios tjevele jupj Popel mo'ó:
“Napj 'üsüs lejay lovin. Nin mpes ca
'üsüs lamüjí wa nun, napj jinwá”, nin
tjevele Dios.

17 Nun Dios lal welé na, nun welé
jupj Nupopay. Jupj pjü gente mpes
vele ncu 'üsüs la tjajay, vele wa ncu
malala la tjajay. Nin p'iyá liji pjü jis
lal, nun jis lal wa. Jupj vele ncu nin
jin la tjajay jupj tjijyü'ta jin. Mpesnun
nosis nt'a potjaqué na p'in, locj meyá
nun malala lojí na. 18 Püna tapatja
nun sin popéma la tjajay Dios jos jin.
Yupj sin popa jinwá la tjajay. Nun 'a
nin p'iyá la tjüjí. Ma wa la tjüjí Dios
jos jin. Nun ma polel lojitsja 'üsüs.
Quina Dios la tjiji nun ca 'ücj la cüjí
jupj jos jin. Perdonar la nu tjiji nun
malala la tjüjí, ne ca 'üsüs nsem nun

jupj lal lovin. Nun solejé 'onin la tjiji
niná nun mpes. Tsjan cyawaja lal
nin la tjiji tulucj. T'emel lal la tjiji
tulucj. 19 Jesucristo 'os mpes nin la
tjiji. Jupj nun mpes tepe'e. Püna ju-
diopan tjü'ünan oveja tsjicj, tja'ayapj
Dios mpes. Yupj jisastsja jupj ma
ca nin jola nsem yupj malala nyuca
la tjajay, mpes nin la tjajay. Dios
jostsja oveja tsjicj malala tuluctsja.
Nin p'iyatsja Jesucristo lal. Malala
tulucj jupj. Pajal 'üsüs jupj la p'in.
Dios jas tjejyama jupj nosis casa'á
jupj ca mpa'is nun mpes. 20 Nosis
cjuwatsja na p'in, Dios Jesucristo la
t'ya nin la jay niná. Quina tjac', nu-
copj tjep'ya'sa, nosis quelel cyawaja
na. 21 Jesucristo la tjiji mpes, nun 'ücj
poné Dios lal. Jesucristo tepe'e na,
Dios jas tjijyünsa jupj, la püt'üsniswá.
Dios la tjiji Jesucristo pajal püné. Nin
mpes nunponéDios lal quinam. Nun
solejé Dios ca nucopj mp'a'sas, jupj
tjevele jin.

22 Dios velá t'üc' way. Jupj tjevelá
nasa toponé nun. Nasa la tjüjí jupj
tjijyü'ta jinwá. Malala tulucj nun
quinam. Nin mpes nun t'üc' way
quelel la sojí nun jis pülücpan Jesu-
cristo lal japon. Nun 'ücj la cüjí niná
quinam. Mpes más 'ücj pajal quelel
lis müjí nunwá, nun t'üc' way quelel
nin lojímpes. 23Dios tjevelá nyucunú
jinwá. Lovin t'üc' way. Nun toponé
naDios tjevelá,nun jupj ts'uyupannu
tepyala, niswa nu tjamanun jinwá.
Nupopay Dios lovin pü'ü, ma pe'e
gente jinwá. 24Dios Popel vele:
“Pjü gente tsjutsj jinwá, pjü cya'lin̈.
Pajal 'üsüs jatatj tsjutsj ts'ituju jinwá

la p'in.
Polol ts'üique,
palá tinca.

25Qjuis Jepa Dios tjevelá ma cyawaja
gente jinwá.

Dios tjevelá lovin t'üc'.”
Niyom nepenowá nasa pajal 'üsüs
tjowelepj nun jis walap'a'á Jesucristo
po'ó. Yupj tjowelepj nin p'iyá Dios
tjevele jin.

2
1Nin mpes po ma malala nyuca la

müjí püna la tjüjí jinwá. Po ma la
ntsawilí quinam. Poma 'üsüs lamüjí,
la p'a jis la nuc mpes p'in. Po ma tja-
jamanaqué. Pomamalalamvelé nun
la p'a lal. 2 Nun tsjictjacj; po quina
nu tjamanun jinwánunDios lal. Dios
Popel tsots' jinwá nun mpes. Pajal
nujisas t'as Dios Popel. Jupj Popel
ma li tsuwile. Jupj Popel nusin 'yüsa
liji tsjan jos Dios. Nun lojí na jupj
Popel vele jin, más 'üsüs ca la müjí,
tsjictjacj jis t'yüna jinwá. Nin la müjí
niná,nunDios ts'uyupanmpes. 3Nun
quelel lojitsja qjuis Jepa Dios; quina
nun solejé wa jupj 'üsüs.

4Nun toponé quinam qjuis Jepa Je-
sucristo po'ó. Pe nyucunú jinwá jupj,
Dios wo lajay mpes. Gente ma jisas-
tsja jupj. Yupj ma 'üsüs jin yólatsja
jupj. Dios p'in la t'ya jupj. Dios
jólatsja jupj pajal 'üsüs. 5Nun p'iyá pe
janucun jinwá, Dios wo lajay mpes.
Dios 'a nu myula nun, jupj liji jupj
wonunmpes, nunadobes jinwánacj.
Dios nujos mo'o pü'ü. Nun jupj wo,
mpesnunpjüway jupj sacerdotepan.
Jupj juts'a'á way nun. Nin mpes nun
'oyá Dios lal, jupj Cjües nusin 'yüsa liji
jinwá. Jesucristo 'ücj la tjiji nun ca
cus ncon̈có Dios. Nin mpes Dios 'ücj
jos nun 'oyá jupj lal. 6Dios Popel vele
Dios tjevelá püná. Vele:
“Tjapja'aqué nun.
Napj la t'ya yom pjaní pajal 'üsüs.

Pe 'üsüs jinwá jupj 'ücj jas la
jünsüs nawá.

Napj la tjejay jupj nawá tsjomis
jinwá

Sión nt'a,
napj nts'uyupj patja nt'a.

Nepénowa jupj lal japon.
Dios lovin ma ca mveles yupj

malala.”
7 Jupj pajal 'üsüs liji nun mpes, nun
jupj lal poné mpes. Nepénowa ma
quelel japon jupj lal, mpes malala se
palá yupj. Dios Popel vele:
“Niyom nepénowa quelel jajünsüptsja

wosis
pempes.

Pe pjaní ma jisastsja wosis la jünsüs.
Pe niná t'üc'way 'üsüstsja.

Mpes qjuis Jepa Püné jas tjijyünsa
wosis.

Jupj mwalá way tje'yonsa pe
niná

wosis si jünsampes.
Pe niná más 'üsüswaytsja pjü pe wit-

jacj jilal.
Tsjomis pe niná casá tón̈catsja.”

8Dios Popel vele wa:
“Nepénowa pejon̈ niná pe po'ó,

yupj ma japonmpes.
Pe niná si tülüna liji.”
T'üc' way yupj ma quelel japon Dios
tjevelá Jesucristo po'ó. Nin mpes
ma lajay Dios jos jin. Nin mpes nin
tjevele Dios Popel. Dios tjijyü'ta ca
malala jis mpalas, ma quelel japon
mpes.

9 Nin tulucj nun jis lal. Dios la
nu t'ya nun, nun Jesucristo lal poné
mpes. Nun pjü way sacerdotepan
nu tepyala quinam. Nun tsji' lojí
qjuis Jepa Dios mpes. Nun Dios si
jütüta sin popé. Nun pjü way Dios
juts'a'á. Jupj la nu t'ya nu la veles
jupj pajal 'üsüs liji. Püna nun ma
nusin tji'yüsa Dios po'ó, mpes püste
nt'a tjalawiqué jinwá tapatjaqué. Nin
tulucj quinam. Dios nusin tji'yüsa
la tjiji quinam, mpes jupj jaw 'üsüs
nt'a lowiqué. 10 Püna Dios ts'uyupan
tuluctsja nun. 'A mulú patja jinwá
tuluctsja. Quina jupj ts'uyupan nu
tepyala. Püna Dios ma jólatsja nun
mpes, ne ma nucopj tjep'ya'sa jupj.
Quina pajal jola nun mpes; nasa nu-
copj tjep'ya'sa jupj.

Más 'ücj Dios ts'uyupan ma malala
nyuca lajay, la p'a lajay jin.

11Mpülücpan, nun nosis casá patja
sin popa tulucj. Nun nosis casá pot-
jaqué po quina way p'in. Mpes, napj
nun jis lal le mon po ma malala
nyuca la müjí, malala lajay nin lajay
jinwá. Nun quelel malala nyuca lojí,
po 'in malala niná nun lal. Malala
lojí na, malala nu pyala nujisas mo'ó.
12 Lovin 'üsüs la müjí nun. Dios ma
jisas jis lal potjaqué nun. Yupjmalala
ca mvelecj nun po'ó, mop'in yupj ca

nucucj nun t'üc' way pajal 'üsüs lojí.
Nin mpes Jesucristo tjac' na, yupj ca
mvelecj t'üc'way nun la tjüjí Dios jos
jin.

Más 'ücj Dios ts'uyupan lajay jepa-
pan jajütütj jin.

13 Nin la müjí pjü jepapan jajütütj
jinwá. Nun lojí niná, gente ca sin
mü'üsüs qjuis Jepa Dios pajal 'üsüs
jupj. Mpes nin la müjí jepa püné vele
jin. 14Nin lamüjíwa jepaauxiliarpan
jajütütj jin. Jepa püné sin tjejyama
yupj jis capj la tül malala lajay. Sin
tjejyama wa 'üsüs jis la veles 'üsüs la-
jay sin po'ó. 15Dios jos 'üsüs lojí lovin.
Nun 'üsüs lojí,malala yola witjacj ma
ca polel malala mvelecj nun sin po'ó.
Yupj ma yola jinwá javelepj. Mpes
'üsüs la müjí nun lovin.

16 P'a witjacj nun jis patrón witjacj
tulucj quinam. 'Ücj nujisas t'as nin
mpes. Mop'in ma ca malala la müjí.
Dios jomozopannun. Jupj jyü'ta jin la
müjí. 17Nujola t'as pjü gente noypan
'in,mpesmás 'ücj 'üsüs lamüjí yupj jis
lal. Lovin quelel lis müjí pjü nun jis
pülücpan Jesucristo mpes. Jus nlayé
Dios ca jis capj ntülüs malala lajay.
Lovin nujola t'as püné way jepa püné
nosis casá jyü'tá, jupj jepa ne nin.

Más 'ücj esclavopan 'üsüs lajay
lovin, Jesucristo la tjiji jinwá.

18Nepénowa nun popa esclavopan.
Nin la müjí nun jis patrón witjacj
jajütütj jinwá. Nepénowa nun jis pa-
trónwitjacj 'üsüsnun jis lal; yupj yola
nun mpes. Nepénowa nucopj javelel
pajal. Newa nin, nujola t'as yupj
noypan, yupj nun jis patrón mpes.
Nin mpes ca 'üsüs la müjí yupj mpes.
19 Nenéyawa yupj sin nin malala la-
jay nun jis lal, nun malala lojí mpes
tulucj. Nin nu pyala na, más 'ücj
newa ca 'üsüs la müjí, nun Dios po'o
nujola mpes. 'Üsüs way niná Dios
lal. 20Nun malala nyuca lojí, nun jis
patrón 'ücj mo'o jasüp nun. Más 'ücj
ma ca ts'i mi'iná nin lajay na. Dios
ma camveles nunpajal 'üsüs,nunma
ts'u tji'inyá mpes. Nun malala la tjüjí

mpes nin tepyala. P'a casá ca nsem
yupj malala la nusejay, nun 'üsüs lojí
na. Nunnewa 'üsüs lojí yupjmalala la
nusejay na, 'üsüs nin. Dios ca 'ücj jos
nsem nin lojí mpes.

21 Dios jos pjü jupj ts'uyupan nin
wa lajay. Nin mpes so con̈có jupj.
Jesucristo la tjiji jin p'iyá ca la müjí.
Dios jas tjejyama Jesucristo nosis
nt'a, gente jis capj la p'acj. Malala
tepyala jupj, nucopj la p'acj nun. Nin
mpesnunsolejé tsjanmás 'ücj lamüjí.
22Dios Popel nin vele: “Jupj lovin ma
malala nyuca la tjiji. Lovin ma la
tsyawilí jupj.” 23 La p'a wa malala
tjowelepj na jupj po'ó, Jesucristo ma
malala tjevele yupj jis lal. Nepénowa
malala la tjajay jupj, mop'in jupj ma
tjevele ca malala jis mpalas nin la
tjajay mpes. 'Üsüs la tjiji lovin. Jupj
tepyona Dios ca pjü 'ücj la mijis jupj
mpes. Dios selé pjacj 'üsüs lajay, selé
wa pjacj malala lajay. 24 Jesucristo
p'iyá cruz po'o jálatsja, tepe'e, cupj
p'iyá malala la tjijicj mpes. Dios
cus tyüla jupj, cupj malala la tjijicj
mpes. Nin la tjiji mpes, Dios ma ca
qjuis capj ntülüs ncupj. 'Ücj la tjiji
wa cupj ma ca malala nyuca la mi-
jicj quinam. Cupj p'iyá tecya'lequecj
jinwá, 'ücj ma malala lijicj quinam.
'Ücj ca 'üsüs lamijicj, Dios jos jin. Jesu-
cristo jüp'üy 'os tepyalampes, nunnu
tji'yü'sa. 25 Püna p'in ma cus tocon̈có
Dios. Oveja campa tjil witjacj jinwat-
sjanun. Nin tulucjquinam. Nunnasa
toponé Jesucristo po'ó, mpes nun so
con̈có jupj quinam. Jesucristo nu
jyama yom oveja jyama jinwá. Nu
jyama ma ca malala mpalas nun jis
qjues.

3
Más 'ücj nequem 'üsüs patja jis

vayum jis lal.
1Dios jos esclavopan nin lajay yupj

jis patrón witjacj jajütütj jin. Nin
p'iyá, jupj jos wa nun nequem ca la
müjí wa nuvoyum nu jajütütj jinwá.
Nuvoyum nepenowá ma lajay Dios
vele jin. Mop'in ca nucucj yupj nun

'üsüs lojí. Nun pajal 'üsüs lojí mpes,
yupj ca quelel mponecj Jesucristo
po'ó. Nin ca nsem, nun welé mpes
tulucj. 2 Yupj ca nucucj nun quelel
lojí Dios jos jin, mpes nun pajal 'üsüs
lojí lovin. Nin mpes yupj ca quelel
mponecj 'ots'ipj. 3Ma nin nujola t'as
ncu nun 'üsüs yustapj la p'in, nuts'üil
po'o tyo'na mpes, soquiya pülücj 'at-
jama mpes wa, pülül pülücj jaylacj
mpes wa. Nujola t'as nun ca 'üsüs
la müjí; 'üsüs lojí mpes pajal 'üsüs
yustapj jinwá nsem nun. 4Nun 'üsüs
nujola na, p'a wa 'ücj jisas nsem nun
jis lal. 'Üsüs yustapj jinwá nsem nun
yupj jis lal. Lovin 'üsüs yustapj jinwá
ca nsem nun, tsjücjüim na 'ots'ipj,
co'müy na 'ots'ipj. Nin mpes tsjict-
jacj jin nujola t'as nun p'iyá. Lovin
ma nin nujola t'as la p'a malala la-
jay mpes. Pajal 'üsüs Dios lal nin
lojí. 5Nin p'iyá lajaytsja wa nequem
nepenowá pajal püna tapatjá. Yupj
cus tocon ̈ Dios. Yupj topon Dios
ca jis capj mp'a'sas jupj tjevele jin.
Yupj pajal 'üsüsquelel lajaytsja,mpes
nin la tjajay yupj jis vayum tjowelepj
jinwá. Nin mpes 'üsüs yustapj jin-
watsja yupj; p'a wa nin yólatsja yupj
'üsüs. 6 Nin la tjiji Sara. Jupj la tjiji
jupj voyumAbrahamtjevele jin. Sara
tjevele jupj voyum jupj jepa. Más 'ücj
'üsüs lojí, Sara la tjiji jinwá. Po ma
locj tjeyá ca malala nu mpalas nun
'üsüs lojí na. Nin lojí, Sara jucucuspan
jinwá ca nsem nun.

Más 'ücjniyom 'üsüspatja sejats'om
jis lal.

7 Nin p'iyá nun niyom ca 'üsüs la
müjí nun sejats'om jis lal. Nun solejé
Dios tjevelá, mpes jupj tjevele jin la
müjí nun sejats'om jis lal, yupj jis lal
potjaqué na. Nujola tapalas yupjmás
sin napnapj nun jis lal. Nin mpes
lovinpajal 'üsüs lamüjí nun sejats'om
jis lal. Dios jis capj p'ya'sa wa yupj,
mpes ca yupj mpatjam wa Dios lal
lovin, nun jinwá. Nin mpes wa ca
'üsüs lamüjí yupj jis lal. Nunma 'üsüs
lojí nun sejats'om jis lal, Dios vele jin,

Diosma cama'ayas nun lomoná jupj
lal.

Más 'ücj pjü 'üsüs lajay lovin.
8 P'a wa quelel velé wa. Nasa ca

mvelé pjü way nun jis lal. Nin p'iyá
nujola t'as nun. P'a wa nun popé 'ücj
jisas na, nun 'ücj nujisas wa t'as. P'a
wa nun popé 'aplijila na, nun 'aplijila
wa t'as. Quelel lis müjí pjü way Dios
ts'uyupan, yupj ne nun jis pülücpan.
Pajal nujola t'as la p'a malala tepyala
na. Tsjicj way jin nujola t'as nun
p'iyá. 9 P'a wa malala liji na nun jis
lal, pomamalala lamüjí jupj lal. Jupj
vele nunmalala, poma camvelé jupj
malala wa. Jupj malala liji na nun jis
lal, más 'ücj nun lo moná Dios lal jupj
ca cus mp'a'sas jupj. Dios la nu t'ya.
Dios quelel 'üsüs liji nun jis lal lovin,
nin mpes la nu t'ya. Mpes más 'ücj
nun 'üsüs lojíwapjü jis lal. 10Ninvele
Dios Popel:
“Nun pajal quelel 'üsüs potjaqué,

más 'ücjmamalalawelé la p'a sin
po'ó.

Nujisas nun ca 'üsüs nujisas mpat-
jaqué

nosis casa'á,
más 'ücj lovinma la ntsawilí.

11 Más 'ücj ma malala nyuca lojí
quinam.

Más 'ücj pajal 'üsüs lojí.
Más 'ücj nun lovinma lo velelé,

ma lo palaná pjü jis lal.
Po nujisas t'as niná.

12 Qjuis Jepa Dios jyama 'üsüs nyuca
lajay.

Jupj se 'aya yupj la mon jupj lal.
Jis capj p'ya'sa jupj.

Nin tulucj malala lajay jis lal.
Dios ma jis capj p'ya'sa.”

13Nun 'in jomá nun ca 'üsüs lamüjí
Dios jos jin, ¿ncu p'a wa ca malala la
nu qjuijis, niná lojí mpes? 14 Ca nacj
nenéyawa ca malala nu mpalas, nun
'üsüs la tjüjí mpes. Nin tepyala na,
Dios newa 'üsüs liji nun mpes. Po ma
locj tjeyá nun yupj jis lal. Ma nin nu-
jola t'as. 15 Nujola tapalas Jesucristo
nun jis Jepa, mpes ca nin la müjí jupj
jos jin. Dios jas tjejyama jupj nosis

nt'a gente jis capj la p'acj. Lovin nu-
jola t'as 'onin pjac mvelé nun tsjan
mpes poné nun Jesucristo po'ó. Mpes
la p'a nu la 'üy na tsjan mpes poné
nun, nun 'ücj ca mvelé. Nun nin
welé na, poma noypan jin nujola t'as
nun p'iyá. 'Üsüs way nujola t'as jupj
mpes, jupj lal welé na. 16 Pajal 'üsüs
la müjí lovin. Más 'ücj nun solejé nun
ma malala nyuca la tjüjí. Jesucristo
so con̈có, mpes 'üsüs lojí. Nepénowa
javelepj nun malala lojí. Jat' javelepj
malala lojí. Newa 'üsüs la müjí nun,
mpes yupj ca jis maycas malala tjow-
elepjmpes. 17NenéyawaDiosnu 'yaya
malala nu pyala. Malala nu pyala na,
más 'ücj 'üsüs la tjüjí mpes ca nin nu
cüpalas. Malala la tjüjí mpes ca nin
cüpalas,malala nin.

18 Malala tepyala wa Jesucristá.
Dios jas tjejyama jupj, jis capj la p'acj
nosis casá patjá. Jupj p'iyá 'üsüs la
tjiji lovin. Mop'inmalala tepyala jupj;
jupj tepe'e nun malala la tjüjí mpes.
Jupj la pjaní tepe'e, mpes Dios 'ücj
perdonar la siji pjü. Tepe'e ca 'üsüs
nsem nun Dios lal. Gente tjü'ünan
jupj; locopyaya jupj niswa tüpü'ü la
tjiji Dios Cjües. 19 Nin tepyala na,
Jesucristo tjemey, tecya'lin̈ jis qjues
jis walap'a'a tjevele, cawilta mo'o
tjatja jis lal. 20 Pajal püna ma quelel
japontsja Dios lal yupj. Pajal püna,
Noé tüpü'ü na, Dios pajal püs way la
tjinyuca Noé barco la tjiji na. Dios
la tjinyúcatsja yupj jis la pon jupj lal.
Newa ma quelel topon. Mpes 'üsǘ
pajal püné t'yünananosis casa'á, yupj
tecya'lin̈. Pjaní way p'in ma tecya'lin̈
'üsü ́mo'ó, ochoway p'in; Dios jis capj
tjep'ya'sa yupj. 21 Jis capj tjep'ya'sa
'üsü ́mpes. Ninp'iyánupyalaquinam
bautizar lanusejaympes. Dios liji 'ücj
nun campatjaqué jupj lal, nun nin la
tjüjí na. Bautizar la nusejay na, ma
nusin pa'í nusin ten. Nin la nusejay
na, nun welé Dios lal nun ca 'üsüs la
müjí quinam jupj jos jin. Tsjan mpes
'ücj nu la püt'üs Dios lal, bautizar la
nutjajay na: Jesucristo tepe'e, jas tji-
jyünsa la püt'üs niswá. Mpes Dios 'ücj

perdonar la nusiji nun. 22 Jesucristo
Dios pü'ü nt'a tjemey niswá. Dios
li'inyampe nt'a 'etjele quinam, jupj
pajal püné mpes. Jupj si jütüta pjü
angelpan, pjü jepapan 'ots'ipj tsjun
po'o patjá, pjü noypan 'ots'ipj tsjun
po'o patjá. Pjü si jütüta.

4
1 Malala tepyala Jesucristo jüp'üy,

nosis casá tüpü'ü na. Mpes nin
p'iyá nujola t'as Jesucristo jola jinwá.
Jis p'üy malala tepyala witjacj ma
malala lajayquinam. 2Ninmpesyupj
nosis casá patja na, ma newa malala
quelel lajay, gente p'a wa lajay jinwá.
Yupj quelel lajay Dios jos jin. Najas
ca nin nsem nun jis lal. 3Pünamalala
la tjüjí wa nun, Dios ma jisas lajay
jinwá. Nasa t'üc' la tjüjí niná; ma
ca nin la müjí custjay. Dios ma jisas
pajal malala lajay. Ninana po quelel
lajay, yupj jisas jinwá. Pajal myü'ün̈
yupj. Fiesta lajay wa, püné jis la las,
pajal jis la müs wa. Yupj quelel lajay
dios p'a wa, niná ne Dios tulucj. Nin
mpes wa pajal malala lajay. Ninana
quelel lajay yupj. 4 Yupj ma sin 'yüsa
tsjan mpes nun ma jis capj con̈có
malala nyuca jis la jaympes. Pjü yupj
quelel lajay, pjü nin lajay, mpes pajal
malala lajay. Nun ma lojí niná,mpes
javelepj nun malala. 5 Po ma nin
nujola t'as. Jesucristo ca jis lamü'üyas
tsjan pjucj la tjajay niná. P'a jawas ca
jis capj ntülüs pjü malala lajay. Nin
ca la mijis patja jis lal. Tecya'lin̈ jis
lal ca nin la mijis wa. Jupj jos na ca
nin nsem. 6Nepénowa tecya'lin̈ nasa
tjepjyacan̈ Jesucristo pajal 'üsüs la
tjiji yupjmpes. Yupj tecya'lin̈ pjüway
cya'lin̈ jin p'iyá, pünamalala la tjajay
mpes. Newa patja yupj jis qjues, Dios
pü'ü jinwá. Yupj Jesucristo lal topon,
mpes nin. Nin mpes nepénowa tjow-
elepj yupj jiswalap'a'á Jesucristopo'ó
püna p'in.

Más 'ücj Dios ts'uyupan 'üsüs lajay
jupj jos jin.

7 Po 'in len̈ way ca ncawajas pjü.
Mpes 'in tjajamá,nujola t'as tsjanmás

'ücj lojí, ne nin la müjí niná. Mpes
nun ca 'ücj mvelé Dios lal. 8 Pajal
quelel la müjí nunwá. Niná lojí más
'üsüs p'a wa lojí lal. Nun quelel la sojí
p'a wa, nun ca perdonar lis müjí yupj
pajal la pülücj malala la tjajay mpes.
9 Jis ma'ayá Dios ts'uyupan müjünan̈
nun jis wa nt'a, jis ma'ayá nlajacj wa
nun jis lal. 'Ücj nujisas t'as nin lojí
na. Po mamalala tjowelé nun tja'ayá
mpes. 10 Dios nu tje'yaya nun pjü
way 'ücj la cüjí jupj jos jin, jis capj
mp'a'sá la p'a wa. Mpes niná la müjí
nun, jis capj la p'acj p'a wa. 'Üsüs la
müjí Dios nu tje'yaya lal. Jupj 'üsüs
quelel líjitsja cupj qjuilal, mpes qjuis
tje'yaya cupj 'ücj nin lijicj. Jupj la tjiji
jupj ts'uyupanpülücjway 'ücj la cüjay.
11 Ca nepénowa cüwelecj Dios mpes.
Javelepj na,más 'ücjninp'iyá javelepj
Dios vele jinwá. Ca nepénowa jis capj
cüp'a'sacj p'a witjacj. Jis capj jap'acj
na, más 'ücj yupj yola mpalas Dios
jis tje'yaya yupj 'ücj la qjuijicj niná.
Nin la müjí mpes p'a witjacj ca sin
mü'üsüs Dios pajal 'üsüs, pajal püné.
Yupj ca sin mü'üsüs Jesucristo pajal
nucopj tjep'ya'sa, mpes nun 'üsüs lojí.
Najas pjü mvelecj Dios pajal 'üsüs.
Najas pjü lajay jupj jyü'tá. Najas nin
la mijicj lovin. Nin ca nsem.

Malala se palá Dios ts'uyupan yupj
'üsüs lajay mpes. Dios jos 'ücj jisas
nsem yupj.

12 Mpülücpan, len̈ way ca pajal
malala jis mpalas nun nepénowa jis
lal. Niná nu pyala mpes, la p'a ca
nucucj nun newa poné Dios po'ó.
Niná nu tepyala na, po ma nujola
t'as ma malala nu cüpalas, nun Dios
jatjampan mpes. Nin se palá Dios
ts'uyupan. 13 Dios jas tjejyama Je-
sucristo qjuis capj la p'acj. Malala
tepyala jupj lal, nin la tjiji mpes.
Malala nu pyala wa nun, Jesucristo
lal poné mpes. Nin nu pyala na, Je-
sucristo so con̈có. Mpes 'ücj nujisas
t'as nin nu tepyala na. P'a jawas Dios
ca pjü sin mü'üsüs lis mijis Jesucristo
pajal 'üsüs, ca sin mü'üsüs lis mijis
jupj pajal püné wa. Niná tepyala na,

pajal 'ücj nujisas ca nsem. 14 La p'a
wa javelepj nunmalala, Jesucristo so
con̈có mpes. 'Ücj nujisas ca nsem.
Dios Cjües nun jis lal pü'ü. Jupj pajal
'üsüs, pajal püné way jupj. Dios jupj.
T'üc' way la p'a wa malala javelepj
jupj po'ó; mop'in pajal 'üsüs welé
nun jupj po'ó. 15 'Ücj nin, malala nu
pyala nun. Mop'in najas ma malala
la müjí. Nepénowa malala se palá
gente ja'ünanmpes. Nepénowamalala
se palá pequen ̈ mpes. Nepénowa ma
t'üc' lajay jepa jyü'tá,mpes malala se
palá yupj. Nepénowa quelel jajütütj
yupj ma polel jajütütj nt'a, mpes wa
malala se palá. Po ma la tjüjí yupj
jinwá. 16Malala nu pyala Jesucristo
lal poné mpes, 'ücj nin. Po ma nujola
t'as. Niná nu pyala na, ma nu tjamay-
cas nun. 'Üsüs pjac mvelé nun Dios
po'ó, Jesucristo so con̈có mpes.

17 Quina Dios ca mveles gente sin
po'ó, ncu 'üsüs la tjajay, ncumalala la
tjajay. Nin ca mveles jupj ts'uyupan
sin po'ó mwalá way p'in. Malala
qjuesé palá wa ncupj, cupj malala
la tjijicj mpes. Nin mpes cupj se-
lecj jupj ca pajal jis capj ntülüs p'a
witjacj. Yupj ma quelel japon Dios
tjevelá Jesucristo po'ó. Dios tjevele
jupj 'üsüs liji gente jis lal Jesucristo
mpes. 18Dios Popel vele:
“Dios la tjiji 'üsüswitjacj

'ücj campatjam jupj lal.
Mop'in pajal malala se palá wa
yupj quinam.

Nin mpes selecj más malala ca jis
mpalas

Dios ma jisas jis lal,
nin p'iyá ca nsem malala nyuca
lajay jis lal.

Pajal malala ca jis mpalas yupj.”
19 Mpes nin velé niná. Ca nacj

Dios josmalalanupyalanunquinam.
Mpes nin nu pyala na, más 'ücj nun
lo moná Dios lal jupj ca nu majamas
nun. Jupj lovin nin liji jupj tjevele jin.
Jupj p'iyá la tjiji nun. Mpes malala
pyala na, newa 'üsüs la müjí nun.

5
Dios jos co'müypan jajamapj Dios

ts'uyupan.
1Nepénowanunsinpopéco'müypan

Dios ts'uyupan jis lal. Nasa ca mvelé
nun jis lal. Napj 'a co'müy wa
Dios ts'uyupan jis lal, nun jinwá.
Napj tjinyuc pajal malala tepyala
Jesucristo lal, tepe'e cruz po'ó. Pajal
'üsüs ne palá quinam Jesucristo se
con ̈mpes. Jupj pajal 'üsüs, pajal püné
wa. P'a jawas gente ca jus nlayecj
niná, jupj lay pyala na nosis casa'á.
Nin mpes le mon nun jis lal 2 nun
majamá Dios ts'uyupan nun nt'a,
yom oveja jyama jinwá. Nujola t'as
costa tulucj nin lojí. 'Üsüs nujisas
t'as nun jomá yupj. Po ma ca nujos
nsem yupj ca numa'ayacj t'emel nun
pülücj lojí mpes. Más 'ücj nun ca la
müjí niná nujisas mpes p'in. 3 Po ma
jepa püné jinwá müjü'tü ́ nun. Dios
nu tje'yaya nun jomá yupj. 'Üsüs la
müjí nun, yupj ca sin mü'üsüs wa
tsjan 'üsüs lamijicj wa ca. 4 Jesucristo
Jepa Püné nun jis lal, nun ne jomá
Dios ts'uyupan. Jupj lay pyala na,
ca mveles nun pajal 'üsüs la tjüjí.
Lovin 'üsüs ca nu mpalas, jupj nin
vele mpes.

Dios jos pjü way yola yupj p'iyá
tsjictjacj.

5Napj velé wa tjamacjaspan jis lal,
tsjücjüimpan jis lal 'ots'ipj. Dios jos
nun la müjí Dios ts'uyupj co'müypan
javelepj jin. Nin p'iyá velé wa pjü
way Dios ts'uyupan jis lal. Tsjictjacj
jin nujola t'as nun p'iyá, 'ücjnucopj la
p'acj nunwa pjü. Dios Popel vele:
“Nepénowanoypan jinyolayupjp'iyá.

Dios ma se 'aya yupj ca nin la
qjuijicj

yupj jisas jinwá.
Nepénowa tsjictjacj jin yola yupj p'iyá.

Dios jis capj p'ya'sa yupj,
ne 'ücj ca la mijicj jupj jos jin.”

6 Mpes tsjictjacj jin nujola t'as nun
p'iyá. Nujola tapalas 'ücj jupj nin
liji nun jis lal jupj jos jinwá. Jupj
jyü'ta. Jupj pajal püné. Nin lojí, jupj

ca püné la numijis p'a jawas, jupj jos
na. 7 Pajal nin nujola ca nacj, malala
pyala na. Po ma nin nujola t'as. To-
poné Dios ca 'ücj la mijis pjü. Jupj
lovin jola nunmpes.

Dios jos jupj ts'uyupanma lajay di-
ablo jos jin, malala pyala na.

8 Nujola t'as tsjan más 'ücj la müjí
quinam. Nin la müjí niná. 'In tja-
jama diablo mpes. Jun ta'á wine jupj.
Jupj le palá pjacj ca pjü malala la
qjuijis. Pü'á pjyusa jinwá jupj. Nun
jis enemigo niná. 9 Po ma la müjí
jupj jos jin. Nujola t'as Dios 'üsüs.
Mponé jupj ca la mijis jupj tjevelá.
Nun solejé malala se palá wa Dios
ts'uyupan p'a nt'a patja nosis casá.
Ninánunnu tepyala, ninp'iyá sepalá
yupj. 10 Tsjicj way p'in malala nu
tepyala. Ninana t'üc' tepyala na, Dios
p'iyá pjü ca 'üsüs la mijis nun mpes
niswá. Jupj ca nucopj mp'a'sas 'üsüs
so con̈có jupj lovin. Jupj ca nucopj
mp'a'sas nun 'üsüs la müjí wa jupj jos
jin. Jupj ca nucopj mp'a'sas wa nu
la pon jupj lal. Dios nucopj p'ya'sa
lovin. Nucopj tjep'ya'sanu lapon jupj
mpes. La nu t'ya 'ücj nu la püt'üs
jupj lal Jesucristo mpes. Dios pajal
'üsüs; pajal püné wa jupj. Lovin nin
jupj. 11 Najas lovin 'üsüs velecj Dios
po'ó. Najas jupj pjü camüjü'tüs lovin.
Najas ca nin nsem. Amén.

Pedro tecyawaja tepyacá.
12Silvano tepyacaninanapopelses.

Napj tjevelé tepyaca jupj. Jupj napj
mpülücj Jesucristompes. Seléwa jupj
liji jupj velá. Najas lovin 'ücj nujisas
nsem Jesucristompes, ninmpes napj
tepyac tsjicj way nun mpes. Napj
tepyac Dios t'üc' way quelel la nusiji
nun, nin mpes 'üsüs la tjiji nun jilal.
Najas lovinmponé niná.

13 Babilonia nt'a 'a si mulú witjacj
süs wa la tjajay nun jis lal. Dios yupj
lis t'ya, nun la nu t'ya jinwá. Marcos
süs wa la tjiji wa. Napj natjam jinwá
jupj; quelel lejay jupj. 14 Quelel la
müjí nunwá. La nüjüsüqué na nun

popé, jis lal la tjalapaná. 'Ücj nujisas
t'as nujus tjunucú nusin popé.
Nunpopésocon̈có Jesucristá,najas

ma nujola nsem pjümpes.

Papel locopyaya
Pedro tepyaca

1Napjp'iyáSimónPedro, Jesucristo
jomozo napj. Napj ne p'iyá apóstol
jupj mpes. Dios jas tjejyama Jesu-
cristo, gente jis capj la p'acj, ca Dios
lal mpatjam lovin. Papel niná pyac
napj nun mpes. Nun nasa toponé
Jesucristo po'ó, ncupj jinwá. Dios nu
tje'yaya toponé. Nin mpes jupj nu-
copj p'ya'sa wa nun, jupj qjuis capj
p'ya'sa jin p'iyá. Jesucristo lovin 'üsüs
liji, ninmpesninana la tjiji nunmpes.
Jupj qjuis Dios. Jupj liji cupj 'ücj ca
mpatjaquecj jupj lal. 2Najas Dios pa-
jal 'üsüs ca la mijis nun mpes. Najas
nun ma nujola nsem pjü mpes, ca
la mijis jupj. Najas nusin 'yüsa Dios
mpes, qjuis Jepa Jesúsmpeswa,mpes
ca nin la mijis jupj nun jis lal.

Dios pajal 'üsüs la tjiji cupj mpes;
ninmpes cupj ca pajal 'üsüs la qjuijicj.

3 Jesucristam 'a Dios jupj, pajal
püné jupj. Pues pjü qjuis tje'yaya
ne ca 'ücj mpatjaquem Dios lal. Pjü
qjuis tje'yaya wa ca 'ücj la mijim Dios
jos jin. Pjü niná qjuis tje'yaya, Dios
mpes qjuisin 'yüsampes. Dios la qjuis
t'ya. Qjuisin tji'yüsa la tjiji jupj pajal
'üsüs liji, jupj pajal püné. 4Nin mpes
jupj pajal 'üsüs liji cupj mpes, jupj
tjevele jin p'iyá. Jupj tjevelá pajal
'üsüs cupj qjuis lal. Dios ma jisas, pa-
jal malala se palá, yupj malala quelel
lajay mpes. Nin tulucj cupj qjuis
lal. Dios pajal 'üsüs liji cupj mpes.
Jupj tjevele tepyonecj, mpesma pajal
malala qjuesé palá, yupj jinwá. Mpes
wa ncupj jupj jin p'iyá qjuiyola. 5Nin
mpesnun 'ücjpolel lojíDios jos jinwá.
Niná ca quelel la müjí, ne ca t'üc' la
müjí Dios jos jinwá. Dios lal poné
nun quinam, mpes 'üsüs la müjí wa.
Nun 'üsüs lojí na, nusin tjü'üsüs wa
Dios mpes. 6Nun nusin 'yüsa na Dios
mpes, po ma malala la müjí nun, nu-
jos jinwá. Nun ma malala lojí na,
najas newa 'üsüs la müjí wa malala

pyala na. Ninana lojí na, pajal quelel
la müjí wa Dios. 7Quelel lojí na Dios,
quelel lis müjí wa nun jis pülücpan
Jesucristo mpes. Nun jis pülücpan
quelel la sojí na, pues quelel lis müjí
wa pjü way.

8 Nin la müjí niná pjü way. Más
'in 'üsüs la müjí niná püna la tjüjí lal.
Nin lojí na, nun 'ücj ca tsji' la müjí
Dios mpes. Dios jos jin ca la müjí.
Ninmpeswamás 'üsüs ca cus ncon̈có
qjuis Jepa Jesucristo. 9Nepénowa ma
lajay niná. Nosis casá pyala mpes
yola la p'in. Yun tulucj jinwá yupj.
Campa ma januc jinwá yupj. Yo'
tepe'e quinam Dios perdonar lis tjiji
malala la tjajay. 10 Mpes más 'ücj
nun nujola ca nin la müjí Dios jos jin.
Dios jos jin lojí, nun ca jus nlayé Dios
t'üc' way nucopj tjep'ya'sa toponé Je-
sucristo po'ó. Ca jus nlayé wa jupj
t'üc'way la nu t'ya nun. Nun pjü way
lojí niná, nun ma ca malala nyuca la
müjí. 11 Nin mpes wa Dios pajal 'ücj
jos nsemnunnlawú,mpatjaqué Jesu-
cristo jyü'ta nt'a. Ne'aj jupj müjü'tüs
lovin. Jupj qjuis Jepa Püné. Jupj p'iyá
la tjiji cupj 'ücj ca mpatjaquecj jupj
lal.

Jesucristo Dios Jatjam.
12Ninmpes lovin ca ninmvelé nun

jis lal, ca nujola mpalas niná. Nun
nasa solejé niná napj tjevelé. Nun
solejé tsjan t'üc' way quinam, Jesu-
cristo 'üsüs la tjiji mpes. Niná to-
poné wa. 13 Napj nola más 'ücj velé
niná nun jis lal, nosis casá pü'üs na
p'in. Nin mpes ca nujola mpalas
niná. 14Napj selé len̈ way napj mp'üy
ncawajas ca. Mis ca Dios nt'a. Nin
ca nsem; qjuis Jepa Jesucristo nin
tji'yüsa la tjiji niná. 15Mpes po najas
wa nun lovin ca 'ücj nujola mpalas
napj tjevelé, napj Dios nt'a tjum na.

16 Nepénowa cuento sin 'yüsa lajay
p'in, t'üc' way tulucj. Yupj p'iyá yola
jin javelepj. Ncupj ma lijicj niná.
Cupj p'iyá tjinyucucj Jesucristo Jepa
Püné tepyala. Mpes cupj nusin 'yüsa
la tjijicj t'üc' way. Nusin 'yüsa la
tjijicj qjuis Jepa Jesucristo pjü 'ücj

liji, jupj pajal püné mpes. Nusin
'yüsa la tjijicj jupj niswa jac'. 17 Jupj
Popay Dios tjevele jupj pajal 'üsüs.
Jupj Popay la tjiji pajal püné tepyala.
Tjepjya'aquecj vele pjac Dios pü'ü
mpe. Diosp'iyánin tjevele. Jepapajal
püné jupj. Pajal 'üsüsway liji. Ninana
jupj tjevelá: “Ninana napj Natjam.
Pajal quelel lejay jupj. Pajal 'ücj najas
jupj lal.”

18 Jupj tjevele na niná, cupj p'iyá
tjepjya'aquecj niná nepé tjevele tsjun
mpe. Tjejyatjaquecj Jesucristo lal joc'
mo'ó nin tepyala na. Ne'aj joc' mo'ó
Dios pajal 'üsüs la tjiji.

19 Cupj tjinyucucj niná tepyalá,
mpes selecj t'üc' way profetapan
tjowelepj jinwá ca mpalas pjü. Más
'ücj nun nusin 'yüsa yupj tapac. Püste
jinwá nosis nt'a quinam, pülücj ma
sin 'yüsampes. Profetapan tjowelepj
jyawca jinwá püste nt'a. Po quina
yupj qjuisin 'yüsa lajay. P'a jawasa
Jesucristo ca ncuwim, ca pjü way
nusin 'yüsa la mijis. Jupj pjulacj más
püné se jawca jinwá. Más 'üsüs way
jupj pjü jis lal. Jupj mpes ca pajal
'ücj nujisas nsem. Jupj len̈ na p'in,
profetapan nusin 'yüsa lajay. 20Mpes
más 'ücj nujola tapalas profetapan
tapac Dios mpes; yupj p'iyá yólatsja
jinwá tapac tulucj. Dios jola jin tapac.
Nintsja lovin Dios Popel tapac na.
21 Profetapan tjowelepj Dios mpes;
ma tjowelepj yupj jisastsja jinwá.
Dios Cjües sin 'yüsa lis tjiji tsjan jis
la veles. Jupj la tjiji yupj quelel
javeleptsja niná Dios mpes. Mpes
yupj tjowelepj Dios tjevele p'iyá.

2
Nepénowa javelepj yupj p'iyá profe-

tapan; mop'in profetapan tulucj yupj.
(Judas 4-13)

1Pünaniyommalalawitjacj tapatja
judiopan jis lal. Yupj tjoweleptsja
yupj p'iyá profetapan 'ots'ipj, mop'in
profetapan tuluctsja yupj. Nin p'iyá
cansemnunpotjaquént'a. Nepénowa
ca mvelecj yupj p'iyá sin 'yüsa lajay
Dios mpes, mop'in la tsuwil yupj.

Lyájasa jin ca malala la mijicj. Malala
pyala yupj javelepj mpes. Niná yupj
sin 'yüsa lajay, Dios vele jin tulucj.
Jesucristo tepe'e yupj mpes. Jaylacj
la tjiji yupj, jupj 'os mpes. Ma nin
yola yupj. Yupj ca mvelecj Jesucristo
yupj jis Jepa tulucj. Nin mpes len̈
way ca pjü malala jis mpalas yupj.
2 La p'a wa pülücj ca malala la mijicj
yupj lajay jinwá. Pjü jisas, pjü ca la
mijicj. Yupj malala lajay mpes, Dios
lal ma japon ca mvelecj malala niná
Jesucristo sin 'yüsa la siji. Jupj sin
'yüsa la siji t'üc'way. 3Niyom nenem
t'emel pülücj jisas, mpes yupj ca la
ntsawilicj nun jis lal, yupj nun to'á
jisas mpes. Pajal püna Dios tjevele
jupj ca jis capj ntülüs yupj, malala la
tjajay mpes. T'üc' way ca pjü malala
jis mpalas yupj.

4Tsjanmpes ca jus nlayé nun niná:
nujola tapalas angelpan nepenowá
malala la tjajayna, Diosmaperdonar
lis tjiji yupj. Jupj na'aj lis tecyoye 'awa
püné mo'ó. Ne'aj püste nt'a tsyu'pa
patja quinam. Jupj ne'aj si manuna,
ts'ac' p'a wa ca jis capj ntülüs mpes.
5 Dios ma wa perdonar lis tjiji pajal
püna tapatjá. Lovinma jisastsja Dios,
ne Dios jis capj tyüla yupj. 'Üsǘ pa-
jal t'yüna la tjiji Dios, mpes tecya'lin̈.
Yom pjaní pjü jis walap'a'a véletsja
Dios mpes. Noé lotsja niná yomen.
Jupj tjevele Dios jos gente 'üsüs lajay
Dios jos jin. Dios cus tjep'ya'sa tüpü'ü
jupj p'in. P'a wa sietepan Noé cus
tocon ̈, mpes jis capj tjep'ya'sa wa. Ma
tecya'lin̈ la p'a wa jis lal.

6 Nujola tapalas wa Dios jis capj
tyüla wa Sodoma nt'a tapatjá. Go-
morra po'o tapatjá jis capj tyüla wa.
Mpes pjü malala jis tepyala yupj.
Pues pjü tüpwé, 'üpjü ́ p'in tepyala
yupj tapatja nt'a. Dios niná la tjiji
mpes, pjü sin 'yüsa la tjiji nin ca jis
mpalas Dios ma jisas jis lal. 7 Lot
Sodoma po'o tüpü'ü watsja. Dios cus
tjep'ya'sa jupj lap'in,mpesmamalala
tepyala jupj. Lot yom 'üsüstsja Dios
lal. Jupj pajal 'aplijílatsja ne'aj tap-
atja pajal malala la tjajaytsja. Yupj

ma jisastsja Dios si jütüta. 8 Lot yupj
lal pǘ'ütsja na, nyúcatsja, pjoca wat-
sja malala la tjajay. Jupj yom pajal
'üsüstsja Dios lal. Pjü jawas, jupj ma
jostsja yupj la tjajay. Pajal malálatsja
niná jupj lal. 9Mpes selecj qjuis Jepa
Dios 'ücj jis capj p'ya'sa Dios jisas, la
p'a malala lis mijicj na. Dios 'ücj wa
si manuna malala lajay, jis capj la tül
p'a jawas. Quinawap'innewa jis capj
tyüla yupj.

10Nepénowa pajal malala quelel la-
jay. Yupj lajay yupj jisas jin, gente
p'in lovin malala lajay jinwá. Yupj
yola p'a wa ma polel jajütütj yupj.
Dios pajal ca jis capj ntülüs yupj la p'a
jis lal. Pajal jis la t'as yupj. Yupj jisas
jin p'iyá lajay. Ma lacj jeyapj malala
jis la veles noypan po'ó, tsjun po'ó
patjá. 11 Nin lajay ninana noyomes.
Angelpan p'iyá ma nin lajay. Angel-
pan más sin tjiyocj ninana noyomes
jis lal. Noypan sin popa yupj; 'ücjwa
pajal 'üsüs lajay. Newa nin, yupj ma
jat' javelepj la p'a wa noypan sin po'ó
qjuis Jepa Dios nt'a. Ma javelepj yupj
pajal malala.

12 P'a casá lajay ninana noyomes.
Malala javelepj ma sin 'yüsa sin po'ó.
Animalpan jinwá yupj. Ma yola yupj.
Yupj jisas jin lajay p'in. Mpes ninana
noyomes pjü camalala jismpalas an-
imalpan jinwá. 'Ücj jis la tjilil, jis la
'ünan animalpan. Nin mpes lyawun̈
yupj. 13Ninp'iyá ca jismpalasninana
noyomes. Yupjmalala la tjajayp'awa
jis lal, mpes ca malala wa jis mpalas
yupj. Pajal 'üsǘ semaná sejamicapan
jis lal. Jaw na 'ots'ipj nin lajay yupj.
Po 'ücj jisas ninana lajay. Yupjmalala
lajay mpes, nepénowa javelepj Dios
ts'uyupan malala. Yupj nun jis lal
jatja, 'a si mulú wa nun jis lal. Yupj
yus tsuwil Dios juts'uyupan. Malala
nyuca lajay yupj jisas jin; newa nin,
nun lal jalá, nun 'a nu myula na Dios
mpes.

14Yupj quepj sa nuc na, yupj quelel
ne'aj jamanun wa jupj. Mop'in
quelel malala nyuca lajay. P'a witjacj
'ots'ots' way japon Jesucristo lal ca
nacj. Yupj januc niyom nenem nin

lajay. Nin mpes yupj malala quelel
lajay wa, yupj jinwá. P'a casá malala
lajay wa yupj. P'a juts'a'á po jisas
yupj, nasa sin tji'yüsa jis la ta'es.
Dios tjevele ca jis capj ntülüs, niná
lajay. 15 Yupj salejepj cana 'üsüs la
qjuijicj, mop'in ma quelel nin lajay
quinam. Nin mpes ma lajay Dios jos
jin. Balaam la tjiji jinwá lajay yupj.
Balaam yomen pajal püna tüpü'ü.
Beor jatjam waytsja jupj. 'Üctsja jupj
lal yom p'a way jaylacj la tjiji jupj ca
malala la mijis mpes. 16 Nin mpes
Dios la tjiji jupj soysoy cus tjeve'le
jupj, malala la tjiji mpes. Soysoy
witjacjmapolel javelepj, nin p'in jupj
soysoy yom jinwá tjevele nin tepyala
na. Balaam profétatsja, newa malala
nyuca jólatsja. Soysoy tjevele mpes,
Balaam ma malala la tjiji jupj quelel
líjitsja jin.

17 Nin p'iyá ca nsem; ninana noy-
omes nun nt'a ca ncul. Yupj sin
'yüsa lajay, malala. Ma t'üc' way
sin 'yüsa lajay. 'Üsü ́ japul nt'a tjap-
jaja quinam jinwá yupj. Mol ma
jive jinwá yupj 'ots'ipj. Dios nasa
'ücj la tjiji quinam ca'aj jis capj la
tül. Pajal püste ne'aj lovin. 18 Yupj
sin 'yüsa lajay t'üc' way tulucj. Pajal
'üsüs jin yola javelepj, mop'in yupj
javelepj malala. Yupj javelepj 'ücj
malala lajay Dios ts'uyupan. Yupj
nin javelepj mpes, Dios ts'uyupan
nepenowá malala nyuca quelel lajay
niswá, gente p'in lovin malala lajay
jinwá. 'In lacasana ma malala nyuca
quelel lajaytsja, püna la tjajay jinwá.
Ma quelel lajaytsja ma japon lajay
jinwá. 19 Niyom malala sin 'yüsa la-
jay, malala javelepj yupj jis lal. Yupj
javelepj Dios ts'uyupan 'ücj lajay yupj
jisas jin. 'Ücj ma nin yola Dios jyü'tá,
javelepj. Mop'in yupj p'iyá ma polel
pjü jis la jay yupj jisas jinwá. Malala
nyuca lajay la p'in. Ma polel jis la jay
p'am. Mop'in nin. Gente lovinmalala
quelel lajay, ninana yupj quelel lajay
yupj jis jepa jinwá.

20 Malala pajal, Dios ts'uyupan
malala quelel lajay niswá. Nepénowa

ma malala lajaytsja quinam. Ma
lajaytsja Diosma jisas jinwá. 'Üsüs la-
jaytsja quinam, qjuis Jepa Jesucristo
po'o topon mpes. Jupj la tjiji cupj
'ücj ca mpatjaquecj Dios lal. Quina
yupj malala quelel lajay niswá, püna
la tjajay jinwá. Lovin nin lajay yupj
malala quelel lajay p'in. Niná jis
tepyala na, más malala pǘnatsja lal,
newa ma sin tji'yüsa na Jesucristo
po'ó. 21 Niná jis tepyala na, malala
pajal niná yupj mpes. Más ca 'ücj
nactsja lovin ma sin tji'yüsa 'onin ne
'üsüs nyuca la qjuijicj Dios jos jin. La
p'a sin tji'yüsa la tjajay Dios tjijyü'tá.
Topon wa yupj tjowelepj. Locopyaya
yupj ma quelel nin lajaytsja Dios
tjijyü'ta jin. Malala nin. 22Nin mpes
nepénowa javelepj: “Tsjiyó tjevyojo
na, tipisa tjevyojo”. T'üc' way niná.
Javelepj wa: “Malana tja'as'ü na,
niswa pililicj nt'a jama. So ts'epta
na, pü'ü, 'os'ü pililicj mo'ó.” Nin p'iyá
gente nenem jis lal. Sin tji'yüsa 'onin
ne 'ücj lajay; mop'in ma quelel lajay
niná. Newa malala nyuca quelel
lajay.

3
Jesucristo pajal quelel jis capj

p'ya'sa nosis casá patjá, mpes newa
ma tjac' jis capj la tül.

1Najamicapan, napj lamiyá tepyac
quinam nun mpes. Papel manas
mpes tjevelé nun jis lal nun solejé
po'ó. Najastsja nun ca nujola nsem
tsjan t'üc' way 'üsüs. 2 Najas ca nun
nujola mpalas profetapan tjowelepj
püná, yupj Dios juts'a'atsja. Najas
nun nujola mpalas wa qjuis Jepa Je-
sucristo tjijyü'tá. Jupj la tjiji cupj
'ücj ca mpatjaquecj Dios lal. Apos-
tolpan nasa tjowelepj nun jis lal jupj
tjijyü'tá.

3 Nin mpes velé niná. Po najas
nusin tjü'üsüs niná: nepénowa la
pjüts'ünpan cancul, ca lampjüts'ünücj
nosis quelel cyawaja na. Yupj pajal
malala la mijicj yupj p'iyá quelel
lajay jinwá. 4Yupj ca la mpjüts'ünücj,
ca mvelecj: “Jesucristo tjevele ca

ncuwim. Len̈ jupj custjay. Jesucristo
po'o topon püna tapatjá tecya'lin̈
quinam, newa len̈ jupj. Dios nosis la
tjiji nepé, newa nin p'in pjü.” 5 Yupj
javelepj t'üc' tulucj. Yupj ma quelel
yola mpalas pajal püna tsjun po'o
jálatsja Dios tjevele mpes p'in, nin
mpes jala watsja jay la p'a'á, nosis
'ots'ipj. Nosis la tjiji jupj 'üsü ́ mpes.
'Üsǘ mpes ts'yawa jupj. 6 Locopyaya
'üsü ́ pajal t'yüna nosis casá, mpes
tecya'lin̈ püna tapatjá. (T'üc' tulucj
newa nin p'in pjü.) 7Quina Dios vele
mpes wa jupj liji ma malala pyala
tsjun po'ó, liji wamamalala pyala jay
la p'a'á, liji wa mamalala pyala nosis
custjay. Ca jis mü'ümüs p'a jawasa,
jis capj tyüla na Diosma jisas. Dios jis
capj tyülana, ca pjümalala jismpalas
yupj.

8Pajal püsway li nucú Dios. Po ma
nuyo' tapa'is ts'ac' pjaní añomil jinwá
qjuis JepaDios lal. Añomil ts'ac' pjaní
jinwá jupj lal. Jus nlayé nun niná.
9 Nepénowa yola Dios ma quelel liji
jupj tjevelá, custjay ma la tjiji mpes.
Nin tulucj. Li nucú la p'in, jupj gente
quelel la siji mpes. Jupj jos pjü ma
malala jis mpalas tecya'lin̈ na. Jupj
jos pjü ca 'aplijila jis mpalas malala
nyuca la tjajay, jos yupj 'üsüs la mijicj
quinam jupj jos jinwá.

10 T'üc' way ncuwim qjuis Jepa Je-
sucristo. Ma la nuc na ncuwim. Pecj
jac' jinwá nsem. Ma jus nlay pecj
ncuwim. Nin p'iyá ca nsem. Len̈
way yümücj nepé pjac mpalas, ne
ca ncawajas tsjun po'ó, jay la p'a'á
'ots'ipj. Pjü pjulacj pajal 'yawa ca jis
mpalas, jis ncawajas ca pjü. Nosis jas
tüpwes, pjü nosis nt'a já'asawa, pjü ca
mpem, malala campalas pjü.

11 Nun solejé pjü niná ca malala
mpalas napj tjevelé jinwá,mpes más
'ücj nun pajal 'üsüs lojí, Dios jos jin.
Pajal quelel la müjí Dios nun. Nin
p'in potjaqué 'üsüs. 12 La tjunuca
ts'ac' pjaní Dios nepé ca lay mpalas.
Dios jos jin la müjí, más 'in len̈ way
ncuwimjupj. Nin jawas tjejyawcana,
tsjun ca mwalaquem 'awa mpes, jay

la p'a'á 'ots'ipj, ne ca pjü ncawajas.
Pjulacj si 'awa ca jismpalas, jis nsüjüs
ca pjü. 13Malala ca mpalas; locopy-
aya pajal 'üsüs ca la mijis Dios. Cupj
selecj Dios ca tsjun seyasa la mijis,
nosis seyasa la mijis wa, jupj tjevele
jinwá. Li nucucj cupj niná. Ne'aj pjü
ca 'üsüs la mijicj lovin, Dios jos jinwá.

14Najamicapan, nun solejé ninana
ca mpalas, mpes 'in tjajama pajal
'üsüs la müjí lovin. Ma malala nyuca
la müjí. Mpes jupj tjac' na, jupj 'ücj
jos nsem nun jis lal. 15Nujola tapalas
Dios jos pajal pülücj ca mponecj Je-
sucristo po'ó. Jupj jos ca pajal pülücj
mpatjam jupj lal. Nin mpes ma
tjac' custjay. Ma napj p'in nin velé
niná. Pablo nun mpes tepyaca nin
p'iyá. Pablo cupj qjuis pülücj wa Je-
sucristo mpes. Quelel lijicj jupj. Dios
jas tji'yüsa la tjiji mpes 'üsüs si 'üsǘ
jupj. Nin mpes 'üsüs tepyaca niná
Dios mpes. 16 Napj qui'á tepyac nin
p'iyá Pablo tepyaca jin p'iyá. Lovin
nin p'iyá pyaca jupj, papel pyaca na.
Napj tepyac po'ó pyaca wa jupj lovin.
Nepénowa jupj tepyaca costa way la
'üsüs. Nepénowa javelepj Pablo ma
quelel nin veletsja niná jupj tepyacá.
Jupj quelel veletsja p'a casá p'in, nin
javelepj. Nin p'iyá javelepj wa Dios
Popel p'a nt'a po'ó. Nin mpes ca pjü
malala jis mpalas yupj. Gente niná
ma salejepj Dios po'ó. 'Ots'ots' way
p'in japon Jesucristo lal.

17 Najamicapan, nun solejé niná
quinam. Mpes 'in tjajama nun.
Nepénowa ma quelel lajay Dios vele
jin. Yupj javelepj t'üc' tulucj. Po ma
toponé yupj javelepj. Nasa solejé
quinam t'üc' way Dios mpes. Nun
ca cüponetsja yupj javelepj, ma ca
cüponetsja t'üc' way. 18 Jesucristo
pajal quelel la nusiji nun. Pülücj
quelel nu 'yaya jupj. Toponé jupj ca
nin la mijis nun mpes. Lovin más
'üsüs nusin tjü'üsüs Jesucristo po'ó,
jupj ne cupj qjuis Jepa Püné. Jupj la
tjiji cupj 'ücj ca mpatjaquecj Dios lal.
Najas pjü ca mvelecj jupj más 'üsüs
pjü jis lal, jupj más püné pjü jis lal.

Quina ca nin nsem. Lovin ca nin
nsem, najas. Amén.

Papelmwalá Juan
tepyaca

Gente patja liji Jesucristo.
1 Papel pyaquecj cupj nun mpes

yom pjaní mpes. Jupj tjevele Dios
tjevelá. Gente patja liji jupj. Pajal
püna nosis cjuwatsja na, jupj newa
pǘ'ütsja. Lovin pǘ'ütsja jupj. Cupj
tjepjya'aquecj jupj tjevelá. Jus tjinyu-
cucj. Po la tje'yot'ecj jupj. 2 Jupj tjac'
nosis nt'a, ne cupj jus tjinyucucj. Cupj
velecj tjinyucucjmpes, tjepjya'aquecj
mpes wa. Jupj lovin tüpü'ü Dios lal,
Dios jupj Popay. Dios jas tjejyama no-
sis nt'a. Jupj tjac', ne cupj jus tjinyu-
cucj.

3 Cupj jus tjinyucucj. Cupj
tjepjya'aquecj jupj tjevelá. Niná
velecj nun jilal 'ots'ipj. Cupj se
con ̈cocj Dios, jupj Jatjam Jesucristo
'ots'ipj, mpes qjuisas nun ca jis capj
ncon ̈có wa cupj jinwá. Nin mpes
nin velecj nun jilal. 4 Cupj qjuisas
nun Dios jomicapan nsem. Qjuisas
nun Jesucristo jomicapan nsem. Nin
tepyala na, tsjay 'ücj qjuisas ca nsem
ncupj. Nin mpes wa papel pyaquecj
nunmpes.

Dios jos cupj velecj jupj lal cupj
malala la tjijicj.

5 Cupj tjepjya'aquecj Jesucristo
tjevelá. Jupj tjevele, niná pyaquecj
cupj nun mpes. Tjevele Dios jaw
jinwá. Lovin ma malala liji. Dios
püste jinwá tulucj. 6 Cupj velecj cupj
se con̈cocj Dios ca nacj. Newa püste
nt'a pyatjaquecj jinwá lijicj ca nacj,
malala nyuca lijicj mpes. Mpes li
tsuwilicj. Cupj ma lijicj Dios velá.
Jupj velá t'üc' way. 7 Dios jaw nt'a
pü'ü. 'Üsüs liji lovin. Cupj jaw nt'a
pyatjaquecj jin wa lijicj Dios jinwá,
ma ca malala la mijicj. T'üc' way
se con̈cocj jupj, nin lijicj na. Dios
Jatjam Jesús tepe'e cupj mpes. Jupj
'os mpes Dios perdonar liji pjü way
malala nyuca la tjijicj. 8 Ca nacj cupj
velecj cupj ma malala nyuca lijicj.

Nin tjevelecj na, qjuiyus tsyawilicj
ncupj p'iyá. Po pyonecj nin tjevelecj;
ma pyonecj Dios velá. Dios velá t'üc'
way. Ma lijicj Dios jinwá. 9Nenéyawa
malala nyuca lijicj. Dios jos cupj
velecj jupj lal tsjan niná cupj malala
la tjijicj. Niná tjevelecj na, jupj ca
perdonar la qjuis mijis. Jupj tjevele
jupj ca perdonar la qjuis mijis, mpes
t'üc'waycanin lamijis. 'Üsüs cansem
cupj jupj lal. 10 Dios tjevele gente
pjü way malala nyuca la tjajay. Ca
nacj cupj velecj ma malala nyuca la
tjijicj. Mpes qjuiyola Dios li tsuwile.
Jupj tjevele pjü way malala nyuca la
tjajay. Ma nin lijicj jupj tjevelá.

2
Jesucristo qjuis capj p'ya'sa.

1 Nun poné Dios po'ó napj jinwá,
mpes napj ts'uyupj jinwá nun. Najas
mamalalanyuca lojí. Ninmpespapel
niná pyac nunmpes. Newa nenéyawa
malala nyuca ca la müjí nun ca nacj.
Nin tepyala na, Jesucristo ca mveles
jupj Popay lal nun mpes. Mpes nun
'üsüs way nsem ca Dios lal. Jesu-
cristo lovin 'üsüs nyuca liji Dios jos
jin. Mpes jupj polel vele jupj Popay
lal nun mpes. 2 T'üc' way malala
nyuca lijicj. Dios cus tyüla Jesucristo
gente pjümalala la tjajaympes. Niná
pyonecj na, Dios perdonar la qjuisiji
malala la tjijicj. Nin p'iyá pjü jis lal.
Pjü way jun ta'á niná japon na, Dios
perdonar la siji malala nyuca la tja-
jay.

3 Cupj lijicj na Dios tjijyü'tá, t'üc'
way selecj cupj Dios jomicapan. 4 Ca
nacj nun popa pjaní nin vele jupj se
con̈ca Dios. Mop'in jupj ma liji Dios
tjijyü'tá. Mpes jupj li tsuwíletsja. Jupj
Dios se con̈ca tulucj. Jupj ma pyona
Dios tjevelá. Dios tjevelá t'üc' way.
Jupjma liji Dios jos jinwá. 5Nunpopa
pjaní liji napjüwayDios tjijyü'tá, t'üc'
way quelel liji Dios. Mpes jupj selé
jupj se con̈ca Dios. 6Ca nacj nunwelé
nun so con̈có Dios. Mpes Jesucristo
jinwá la müjí.

Seyasa jinwáDios tjijyü'tá.



1 JUAN 2:7 461 1 JUAN 2:22

7Natjampan, papel pyac napj nun
mpes. Napj ninana pyac Dios tji-
jyü'tá. Niná po quina tjijyü'ta tulucj.
Tsjay püna tjijyü'taniná. Nasa toponé
na Dios lal, solejetsja jupj tjijyü'tá.
Cupj tjevelecj nun jilal jupj tjijyü'tá.
8 Mop'in Dios tjijyü'ta seyasa jinwá
nun jilal. Niná Jesucristo liji lovin.
Nun lojí wa niná. Püna ma nusin
tji'yüsaniná;püstent'a tapatjaqué jin-
watsja. Tjejyawca quinam Jesucristo
qjuisin tji'yüsa la tjiji mpes.

9Nun popa pjaní vele jupj jaw nt'a
pü'ü canacj, newama jos jupj jatjam-
pan. Newa püste nt'a pü'ü jinwá jupj.
10 Nun popa pjaní quelel la siji jupj
jatjampan, jupj jaw nt'a pü'ü jinwá.
Jupj ma liji la p'a ca quelel malala
nyuca la mijicj. 11 Nun popa pjaní
ma jos jupj jatjampan, jupj püste nt'a
pü'ü jinwá. Püste nt'a wine jinwá liji
jupj. Jupjmaselé tsjan liji püstempes.
Mpes ma polel nyuca jinwá jupj.
12Tsjictjacj, Dios perdonar la nutjiji

malala nyuca la tjüjí;
nin mpes papel pyac napj nun
mpes.

Dios perdonar la nutjiji Jesu-
cristo la tjiji mpes.

13 Tsjyonca, nun Jesucristo jomica-
pan;

ninmpes papel pyac nunmpes.
Jesucristo lovin tüpü ́'ütsja.

Tjamacjaspan, tsjücjüimpan,
nunmás püné tepyala diablo lal;
ninmpes papel pyac nunmpes.

Tsjictjacj, nun Dios jomicapan;
ninmpes papel pyac nunmpes.

14 Tsjyonca, nun Jesucristo jomica-
pan;

nin mpes papel tepyac napj nun
mpes.

Jesucristo lovin tüpü ́'ütsja.
Tjamacjaspan, tsjücjüimpan,

nunma lojí p'a jisas jinwá.
Nun solejé Dios tjijyü'tá,
ne nin lojí niná;
nin mpes papel tepyac napj nun
mpes.

Nunmás püné tepyala diablo lal,
mpes wa nunmpes tepyac.

15 Pajal pülücj ma jisas Dios. Yupj
ma jisas Dios jos jinwá. Po ma la
müjí yupj lajay jinwá. Po ma nu-
jola t'as nun yupj yola jinwá. Yupj
jinwá lajay ma quelel lajay qjuis Pa-
pay Dios. 16 Gente pülücj malala
nyuca lajay yupj. Yupj jisas jin
quelel lajay yupj, ma quelel lajay
qjuis Papay Dios jinwá. Yupj sa nuc
mpes wa, mop'in malala nyuca la-
jay. Püné jin yola yupj p'iyá yupj
jatatjmpes. Gentemalalanyuca lajay
na, ma Dios jinwá lajay yupj. Gente
p'in lovin malala nyuca la tjajaytsja,
mpes malala nyuca lajay yupj. Yupj
ma jisas qjuis Papay Dios jos jinwá.
17Malala nyuca lajay nca'lin̈ ca yupj,
nin campalas. Pjü januc ncawajas ca
yupj. Pjü jisas ncawajas ca yupj. Pjü
quelel lajay, ncawajas ca yupj. Pjü
cjuwá nsem. Mop'in nepénowa quelel
lajay Dios tjijyü'tá; lovin ca mpatjam
yupj.

Jesucristo enemigopan quina
lyawun ̈.

18 Natjampan, len̈ way nosis
ncawajas ca jupj. Cjuwá ca nsem.
Mpes solejé nun len̈ way jac' yom
pjaní, Jesucristo enemigo jupj. Quina
pasal pülücj lyawun ̈ Jesucristo ene-
migopan. Nin mpes selecj len ̈ way
nosis ncawajas ca jupj. 19 Püna p'in
cupj qjuis lal 'a jis tjimyula Jesucristo
enemigopan nenem. Mop'in t'üc'
way ma cupj jinwatsja yupj. Tapatja
cupj qjuilal, mop'in tjil yupj. Tjil,
mpes pjü ca jus nlayecj yupj cupj
sin popa tuluctsja. Cupj sin popa ca
lovin cüpatjam cupj qjuis lal. Ma nin
la tjajay yupj.

20 Jesucristo, Dios juts'a'á jupj; jupj
Dios Cjües nu tje'yaya. Mpes nun
solejé Dios tjevelá. 21 Nun solejé
Dios tjevelá Jesucristo mpes. Jupj
tjevelá t'üc' way. Mpes papel pyac
nun mpes. Jesucristo enemigopan la
tsuwil. Yupj jisas jin javelepj. Ma
javelepjDios tjevelá. Nun solejé niná.

22Dios jas tjejyama Jesucristá, jupj
ca jis capj mp'a'sas gentas. Gente
tjowelepj na ma nin liji jupj, mop'in

la tsuwil yupj. Yupj Jesucristo ene-
migopan. Ma jisasDios. Ma jisas yupj
Dios Jatjam. 23Dios tjevele Jesucristo
jupj Jatjam. Pülücj ma japon Dios
velá. Mpes Jesucristoma sa con̈ yupj,
mawa sa con̈ jupj PopayDios. Mop'in
pülücj japon Dios velá. La p'a lal nin
javelepj yupj. Mpes Jesucristo sa con̈
yupj, jupj Popay Dios sa con̈ wa yupj.
24Nujisas Jesucristo. Jupj po'ó toponé
na p'in, solejetsja Jesucristo Dios Jat-
jam jupj. ¡Lovinmponénun Jesucristo
Dios Jatjam jupj! Lovin poné Jesu-
cristo Dios Jatjam, Dios Jatjam lovin
nucopj cyon ̈ca. Jupj Popay 'ots'ipj
lovin nucopj cyon ̈ca. 25 Cupj lovin ca
mpatjaquecj Dios lal, nin tjevele Dios
Jatjam. Mpes nin ca nsem. Lovin ca
mpatjaquecj Dios lal.

26 Nepénowa la tsuwil nun jilal Je-
sucristo po'ó. Yupj jisas nun poné
yupj javelepj. La tsuwil Jesucristo
po'ó,mpesnin tepyacnapj nunmpes.
27 Jesucristo Dios Cjües nu tje'yaya.
Newa nucopj cyon ̈ca jupj Cjües,mpes
nusin 'yüsa la nusiji. P'a nusin 'yüsa
la nusiji ma nujisas. Dios Cjües pjü
nusin 'yüsa la nusiji. T'üc' nusin 'yüsa
la nusiji. Ma li tsuwile jupj. Mpes
po la müjí Dios Cjües tjevelá. Lovin
quelel la müjí Jesucristá. Lovin cus
ncon ̈có.

28 Natjampan, najas nun lovin cus
ncon ̈có Jesucristá. Mpes niswa tjac'
na, pasal quelel ca jus nucú. Nunma
locj meyá ca jupj lal. Quelel la müjí
jupj. Mpes niswa tjac' na, ma ca qjuis
maycas cupj. 29Nun solejé Jesucristo
lovin liji Dios jos jin. Nin p'iyá, gente
la tjajay na Dios jos jin, solejé Dios
ts'uyupj way yupj.

3
Cupj Dios ts'uyupj.

1 Dios pajal quelel la qjuisiji. Nin
nujola t'as nun. Jupj vele cupj
jupj ts'uyupj. T'üc' way cupj jupj
ts'uyupj. Mop'in gente pülücj ma sin
tji'yü ́satsja Dios po'ó. Mpes ma sin
'yüsa cupj Dios ts'uyupj. 2Natjampan,
cupj Dios ts'uyupj qjuis tepyala.

Custjay ma selecj tsjan ca nsem cupj.
Mop'in selecj 'üsüs ca qjuis mpalas.
Jesucristo niswa tjac' na, jupj jinwá
ca nsem cupj. Cupj ca jus nucucj, ne
nin. T'üc' way Jesucristo Dios jupj.
3 Nin p'iyá ca nsem pjü way jupj lal
japon jis lal. Yupj salejepj nin ca
mpalas. Nin mpes yupj 'in jajamapj
ma ca malala la mijicj, Jesucristo
lovinmamalala liji jinwá.

4 Pjaní malala nyuca liji na, ma
quelel liji Dios tjijyü'tá. Diablo vele
jin quelel liji jupj. Niná nin liji na,
malala nyuca liji. Po ma jos Dios.
Malala nin Dios lal. 5 Solejé nun Je-
sucristo tjac' nosis nt'a. Jupj la tjiji
mpesDios perdonar laqjuisijimalala
nyuca la tjijicj. Jesucristo lovin ma
malala liji. 6 Mpes nun so con̈có
na, ma malala lojí nun. Nun malala
nyuca lojí na, nun lovin ma nusin
tji'yüsa pjacj Jesucristo cuscú. Nun
jupj jomicapan tulucj.

7 Natjampan, nepénowa ca la nt-
sawilicj nun jilal. Ma mponé yupj
javelepj. Nun 'üsüs lojí na Dios jos
jin, 'üsüs way nun Dios lal Jesucristo
jinwá. Jesucristo lovin 'üsüs liji Dios
jos jin. Po 'üsüs way jupj Dios lal.
8Lovinmalala lojí na, diablo ts'uyupj
nun. Diablo mop'iyá malala nyuca
la tjiji jupj. Mop'in Dios Jatjam tjac'
nosis nt'a. Jupj la tjiji diablo ma polel
liji jupj jos jin. 9 Dios ts'uyupj Dios
jinwá, yupj jupj ts'uyupj mpes; nin
mpes ma newa malala lajay. Dios
yupj jis Papay, mpes yupj ma polel
malala lajay. 10Mpes selecj cupj pjacj
ne Dios ts'uyupj. Selecj pjacj ne dia-
blo ts'uyupj. Pülücj ma 'üsüs quelel
lajay Dios tjevelá. Pülücjma quelel la
sajay yupj sejatjampan. Mpes selecj
Dios ts'uyupj tulucj yupj.

Dios jos cupj quelel la sijicj cupj
qjuis catjampan.

11 Dios jos cupj quelel la sijicj cupj
qjuis catjampan. Nasa toponé Je-
sucristo po'ó. Nin tepyala na, niná
solejetsja nun. Janmacj solejetsja.
12 Dios ma jos Caín jinwá lijicj cupj.
Caín lovin la tjiji diablo jostsja jin.

Jupj tji'yü'na jupj tsüipe. ¿'Onintsja ne
tji'yü'na? Jupj tsüipe janmacj la tjiji
Dios jostsja jin. Caín janmacj la tjiji
diablo jostsja. Nin mpes Caín po ma
jostsja jupj tsüipe la tjijá.

13 Mpes ma nujola t'as. Gente ma
wa ca jisas nsem nun lojí. 14 Cupj
selecj cupj ca mpatjaquecj Dios lal
lovin. Yas nam tecya'lequecj jin-
watsja cupj Dios lal. Quina quelel
la sijicj cupj qjuis catjampan, mpes
selecj cupj ca mpatjaquecj Dios lal.
Nepénowama quelel la sajay yupj se-
jatjampan, mpes yupj tecya'lin̈ jinwá
Dios lal custjay. 15Nepénowa po yola
yupj sejatjampan malala yupj. Yupj
po ma jisas yupj. Gente ja'ünan jinwá
yupj. Nun solejé gente ja'ünanma la-
jay Dios jos jinwá. Mo'm camampat-
jam yupj Dios lal. 16 Gente quelel la
sajayna la p'awa, nin lajay Jesucristo
la tjiji jinwá. Jesucristo po quelel
la qjuis tjiji. Jupj tepe'e cupj mpes.
Jupj jos nin p'iyá quelel la sijicj qjuis
catjampan. 17Ca nacj pjü to'á pjü nu-
jisas. Ca nacj nun sejatjam ma tya'a
pjü jos. Nun ma quelel so p'o'sá, t'üc'
wayma quelel lojí Dios. 18Mop'inma
nin la müjí nun. Ca nacj nun welé
nun quelel la sojí nun sejatjampan.
Mop'in ma jis capj p'o'sá. Mpes yupj
ma salejepj ncu t'üc' way quelel la
sojí. ¡Jis capj mp'a'sá! Mpes ca jus
nlayecj t'üc'way quelel la sojí.

19 Nin la tjijicj na, t'üc' way ca jus
nlayecj cupj lijicj Dios tjevelá. Jupj
tjevelá t'üc' way. Nin la tjijicj na, ma
ca qjuis maycas Dios lal. 20Nenéyawa
cupj qjuiyola malala cupj. P'a gente
quelel lijicj mpes, ma ca nin qjuiyola
ncupj. Dios po selé cupj qjuisin po'ó;
pjü selé jupj, mpes po ma nin nujola
t'as nun malala. Jupj selé cupj jupj
ts'uyupj. 21Cupjma nin qjuiyola cupj
malala, ma lecj meyacj ncupj Dios
lal. 22 Nin mpes, Dios lal le monacj
na, jupj qjuesé 'aya pjü qjuisas. Cupj
lijicj pjü jupj tjijyü'tá, ne nin. Cupj
lijicj mpes 'ücj jos jupj. 23 Ca mpac
tsjan tjijyü'ta jupj. Jupj tjijyü'ta cupj
mponecj jupj Jatjam po'ó. Jupj tji-

jyü'tawa cupj ca quelel lis mijicj cupj
qjuis catjampan. Jesucristo nin p'iyá
qjuis tjijyü'ta. 24 Dios tjijyü'ta la tjüjí
na, solejé nun so con̈có Dios, solejé
Dios nucopj cyon̈cawanun. Dios jupj
Cjües qjuis tje'yaya. Jupj Cjües mpes
wa selecj Dios qjuis capj cyon ̈ca.

4
Nusin tjü'üsüs pjacj vele Dios Cjües

jos jin.
1Natjampan, gente pülücj javelepj

yupj jatatj Dios Cjües. Ma ca mponé
pjüway javelepj. Nepénowa la tsuwil.
Mpes nusin tjü'üsüs ncu t'üc' way
Dios mpes javelepj yupj. Pülücj no-
sis casá lyawun ̈, javelepj yupj p'iyá
profetapan. Yupj sin popa nepenowá
profetapan tulucj, Diosmpes javelepj
tulucj. 2 Nun ca jus nlayé pjacj Dios
Cjües jatatj. Yupj javelepj Jesucristo
tjac' nosisnt'a, yomtepyala jupj. Yupj
nin javelepj na, Dios Cjües jatatj yupj.
3 Dios Cjües ma jatatj ca jus nlayé
wa nun. Yupj javelepj Jesucristo ma
tjac' nosis nt'a, javelepj yom tepyala
tulucj. Yupj jin javelepj na, ma jatatj
Dios Cjües. Yupj jatatj Jesucristo en-
emigo cjües. Nun solejetsja Jesu-
cristo enemigo cjües ncuwim. Nasa
nin tepyala niná. Nosis nt'a wine
quinam.

4 Nun Dios gente. Nun más püné
Jesucristo enemigo cjües jatatj jilal.
Dios wine nun jilal. Diablo wine
yupj jilal. Mop'in Dios más püné
diablo lal. Mpes más püné nun
yupj jilal. 5 Jesucristo enemigo cjües
jatatj ma lajay Dios tjijyü'tá. Mpes
ma javelepj Dios jos jin. Yupj p'iyá
yola jin javelepj. Dios ma jisas ma
wa lajay Dios tjijyü'tá. Yupj nin la-
jay Jesucristo enemigo cjües jatatj jin
javelepj. 6 Mop'in cupj Dios juts'a'á.
Cupj lijicj Dios tjijyü'tá. Dios jomica-
pan nin lajay cupj jyü'tücj. Mpes cupj
selecj Dios Cjües jatatj yupj. Dios ma
jisasma lajay cupj jyü'tücj. Mpes cupj
selecj Jesucristo enemigo cjües jatatj
yupj.

Dios pjü way quelel la siji lovin.

7 Natjampan, quelel lis müjí pjü
way nun sejatjampan. Dios mpes
quelel la sijicj. Quelel la sijicj na, cupj
Dios jomicapan, cupj Dios ts'uyupan
'ots'ipj. 8Nepénowamaquelel la sajay
la p'a wa. Mpes yupj ma sa con ̈ Dios.
Dios pjü way quelel la siji lovin. Nin
tulucj yupj. Yupj ma quelel la sajay
la p'a. Mpes ma sa con̈ Dios. 9 Cupj
selecj Dios quelel la qjuisiji cupj. Jupj
pjaní way popa p'in. Jas tjejyama
jupj Jatjam pjaní nosis nt'a la mas,
ca cupjmpatjaquecj jupj la tjiji mpes.
10Mpesqjuisin 'yüsaDiospasalquelel
la qjuis tjiji. T'üc'way cupj ma quelel
lijictsjaDios. Jupjpasal quelel laqjuis
tjiji cupj. ¿'Oyn la tjiji jupj quelel
la qjuis tjiji mpes? Jupj Jatjam jas
tjejyama nosis nt'a. Cus tyüla jupj,
gente pjümalala la tjajaympes. Niná
pyonecj na, Dios perdonar la qjuisiji
malala nyuca la tjijicj.

11Natjampan, t'üc'way Dios quelel
la qjuisiji. Mpes más 'ücj nun quelel
lis müjí nun sejatjampan. 12 Gente
lovin ma jus tjunuc Dios. Nin p'in
cupj selecj Dios qjuis capj cyon ̈ca
qjuis catjampan quelel la sijicj na.
Qjuis catjampan quelel la sijicj na,
t'üc'way cupj lijicj Dios jos jinwá.

13Dios jupj Cjüesqjuis tje'yaya. Jupj
Cjüesmpes cupj selecj Dios qjuis capj
cyon ̈ca, selecj cupj se con̈cocj jupj.
14Cupj selecj qjuis Papay jas tjejyama
jupj Jatjamnosis nt'a. Cupj jus tjinyu-
cucj. Jupj Jatjam la tjiji gente 'ücj ca
mpatjaquecj Dios lal. Cupj nin velecj
gente jilal nin tepyalá. 15 Jesucristo
Dios Jatjam jupj. Gente niná javelepj
na la p'a jilal, Dios jis capj cyon̈ca;
yupj sa con̈ wa jupj.

16 T'üc' way cupj selecj Dios quelel
la qjuisiji. Niná pyonecj. Dios pjü
way quelel la siji lovin. Gente quelel
lajay na Dios, quelel la sajay na yupj
sejatjampan 'ots'ipj, yupj sa con̈ Dios;
Dios jis capj cyon ̈ca wa yupj. 17 Cupj
quelel lijicj na Dios, quelel lijicj na
qjuis catjampan 'ots'ipj, t'üc'way nin
lijicj Dios jos jin. Jesucristo jinwá
lijicj cupj nosis nt'a, mpes ma ca lecj

meyacj jupj lal jupj tjac' na. Nin jawas
jupj tjac' na, jupj ca mveles ncu 'üsüs
la tjajay pjü. 18 Quelel lijicj na Dios,
quelel la sijicj na qjuis catjampan
'ots'ipj, ma lecj meyacj Dios lal. Cupj
selecj Diosma ca qjuis capj ntülüs, ne
ma lecj jeyacj. Ma quelel lijicj Dios,
ma wa quelel la sijicj qjuis catjam-
pan, cupj lecj meyacj ca Dios lal.

19 Dios mwalá way quelel la qjuis
tjíjitsja cupj. Mpes quina cupj quelel
lijicj jupj, quelel la sijicj wa qjuis cat-
jampan. 20Nun popa pjaní vele jupj
quelel liji Dios ca nacj. Newa ma jos
jupj jatjam; jola jupj jatjam malala.
Ma jos jupj jatjam, mpes cupj selecj
li tsuwíletsja jupj. Jupj ma quelel liji
Dios. Jupj si nucú jatjam, mop'in
ma quelel liji jupj. Nin mpes cupj
selecj jupj mawa quelel liji Dios; jupj
lovin ma jus tjinyuca jupj. 21 Mpes
Dios qjuis wala tjevele: “Nun quelel
la nojí. Mpes quelel lis müjí wa nun
sejatjampan.”

5
Cupjmásnoypanqjuis tepyalaDios

ma jisas jilal.
1 Dios jas tjejyama Jesucristá, jis

capj la p'acj gentas. Nun popa pjaní
niná tepyona na, jupj Dios popa. Nun
popa pjaní quelel liji na qjuis Papay,
quelel la siji wa Dios popa. 2 Mpes
cupj Dios quelel la tjijicj na, cupj se-
lecj wa quelel la sijicj Dios ts'uyupan.
Dios tjijyü'ta jin la tjijicj na, selecj wa
niná. 3Nin lijicj na Dios tjijyü'tá, cupj
selecj quelel lijicj jupj. Costa way tu-
lucj nin lijicj Dios tjijyü'tá; 4 cupj Dios
ts'uyupan, ne nin. Mpes cupj más
noypan qjuis tepyala Dios ma jisas
jilal. Cupj tepyonecj Jesucristo Dios
Jatjam. Mpes más noypan cupj Dios
ma jisas jilal. 5 T'üc' way Jesucristo
Dios Jatjam. Gente niná japon más
noypan se palá Dios ma jisas jilal.

Jesucristo tjac', gente ca mpatjam
la tjiji.

6Dios jas tjejyama Jesucristo, gente
jis capj la p'acj. Selecj jupj niná, püna
tepyalá mpes, jupj bautizar tepyala

na. Selecj wa jupj niná, püna tepyalá
mpes, jupj cruz po'ó tjovalapj na.
Dios Cjües nin vele jupj niná Dios
jas tjejyamá. Dios Cjües vele t'üc'
way. 7 Cont'e tsjun po'o nin javelepj
Jesucristo mpes. Cont'e sin popé
Diospjaní, Jesucristopjaní,DiosCjües
pjaní. Yuwal nin javelepj. 8 Cont'e
mpes wa nosis nt'a selecj wa niná Je-
sucristo po'ó. Selecj Dios Cjüesmpes.
Selecj püna tepyalá mpes jupj bauti-
zar tepyala na. Selecj püna tepyalá
mpes jupj cruzpo'ó tjovalapjna. Yupj
cónt'eya mpes selecj Jesucristo tjac'
gente campatjam la tjiji. 9Selecj Dios
jas tjejyama Jesucristo, gente jis capj
la p'acj. Dios nin tjevele. Niyom nin
tjowelepj yupj tjunuc mpes, tjepjya-
can ̈mpeswa; pyonecj yupj tjowelepj.
Mop'in Dios velá más 'üsüs. Lovin
t'üc' vele. Mpes selecj Jesucristo tjac'
gente jis capj la p'acj. 10 Nepénowa
japon Dios Jatjam po'ó. Mpes yupj
jisas Dios tjevelá. Mop'in la p'a ma
japon Dios tjevelá jupj Jatjam po'ó.
Yupj yola Dios li tsuwíletsja. 11 Napj
pyac Dios tjevelá. Jupj tjevele cupj
lovin ca mpatjaquecj jupj lal, nin la
tjiji jupj. Lovin ca mpatjaquecj jupj
lal jupj Jatjam la tjiji mpes. 12 Pülücj
po jisas Dios Jatjam. Mpes lovin ca
mpatjam yupj. Pülücj ma jisas Dios
Jatjam. Mpes yupj lovin ma ca mpat-
jam.

Juan tecyawaja tepyaca.
13Nun poné Dios Jatjam po'ó. Napj

najas nun jus nlayé lovin ca mpat-
jaquéDios lal toponémpes. Mpes pjü
way niná tepyac nun mpes. 14 Cupj
le monacj Dios lal. Ma lecj meyacj le
monacj jupj lal. Dios jinwá qjuiyola
na, selecj jupj ca mpjacam pjü way
cupj lemonacj. 15Niswa velé, cupj se-
lecj Dios ca mpjacam pjü way cupj le
monacj jupj lal. Mpes selecj wa Dios
ca la mijis pjü way cupj le monacj.

16 Nenéyawa nun sejatjampan
malala nyuca lajay, mop'in ninana
lajaympesmanca'lin̈ ca yupj. Malala
nyuca la tjajay tjunucú na, tjowelé
Dios lal yupjmpes. Mpes campatjam

yupj, Dios ca la mijis. Pjaní way
lajay mpes Dios lovin ca jola nsem.
Nenéyawa ca nucú nepénowa nin
lajay. Ma tjowelé Dios lal yupj mpes.
17 Gente malala nyuca lajay na, t'üc'
way ninana lajay malala Dios lal.
Mop'in pjaní way lajay mpes Dios
lovin ca jola nsem. Nin lajay na, ma
campatjam lovin Dios lal.

18Cupj selecjDios ts'uyupj lovinma
quelel malala nyuca lajay. Dios Jat-
jam wine yupj jilal. Diablo ma polel
malala nyuca liji yupj jilal. Mpes
Dios ts'uyupj lovin ma quelel malala
nyuca lajay.

19Cupj selecj Dios ts'uyupan ncupj.
Dios ma jisas, diablo mozopan yupj.
Nin p'iyá yupj pjü. 20 Cupj selecj
Dios Jatjam tjac'. Qjuisin tji'yüsa la
tjiji Dios po'ó. Mpes Dios t'üc' way
po'o qjuisin tji'yüsa quinam. Cupj
se con̈cocj Dios, se con̈cocj wa jupj
Jatjam. Jupj Jatjam Jesucristá. Jesu-
cristo Dios t'üc' way jupj, 'üsüs way
jupj. Lovin ca mpatjaquecj Dios lal
jupj liji mpes.

21 Natjampan, quelel la müjí Dios
t'üc' way. P'a dios witjacj ma quelel
lis müjí.

Papel locopyaya Juan
tepyaca

Dios qjuis tjijyü'ta quelel lis mijicj
qjuis catjampan.

1Napj co'müy Dios ts'uyupj jilal Je-
sucristo mpes. Jipj quepj po 'üsüs
way Dios lal. Papel niná pyac jipj
mpes, jipj ts'uyupj mpes 'ots'ipj. T'üc'
way napj po quelel la nusejay. Dios
ts'uyupj salejepj tsjan t'üc'way. Yupj
pjü way quelel la nusejay wa. 2 Cupj
lijicj Jesucristo tjevelá. Jupj tjevelá
t'üc' way. Lovin ca nin la mijicj Jesu-
cristo tjevelá. 3Dios cupj qjuis Papay.
Jesucristo Dios Jatjam. Yupj 'üsüs ca
la mijicj cupj mpes. Yupj ca qjuis
capjmp'a'sacj, malala qjuesé palá na.
Pjü mpes ma ca qjuiyola nsem, yupj
nin ca la mijicj cupj mpes. Cupj lijicj
Jesucristo tjevele jin, mpes ca nin la
mijicj yupj cupj mpes. Jupj tjevelá
t'üc' way. Cupj quelel la sijicj qjuis
catjampan, mpes wa ca nin la mijicj
cupj mpes.

4 Dios qjuis tjijyü'ta cupj ca la mi-
jicj jupj tjevelá. Napj jus nleytsja
jipj ts'uyupj nepenowá nin lajay jupj
tjevelá. Mpes po 'ücj najastsja. Jupj
tjevelá t'üc' way. 5 Quina ca mpac
tsjan najas ca nin la mijin jipj. Dios
qjuis tjijyü'ta cupj ca quelel lis mi-
jicj qjuis catjampan. Po quina way
p'in qjuis tjijyü'ta tulucj. Tsjay püna
tjijyü'ta. Nas tepyon na Dios lal, se-
lentsja niná Dios tjijyü'tá. 6 Dios tji-
jyü'ta jin lijicj na, quelel lijicj Dios.
Jupj tjijyü'ta cupj ca quelel lis mijicj
qjuis catjampan. Püna, nas tepyon na
p'in, jin tji'yüsa jupj tjijyü'tá.

La tsuwilpan lyawun̈ nosis nt'a.
7 La tsuwilpan pülücj lyawun ̈ no-

sis nt'a. Yupj javelepj Jesucristo ma
tjac' nosis nt'a, yom tepyala tulucj,
nin javelepj. Yupj la tsuwil. Yupj
Jesucristo enemigopan. 8 Pasal tja-
jama nun. Ma la müjí yupj jinwá.
Nun po 'üsüs way la müjí Dios mpes.
Dios 'üsüs ca la mijis nun mpes p'a

jawasa. Mop'in ma 'üsüs ca la mijis
la tsuwilpan mpes. Niswa velé, ma
la müjí yupj jinwá. Mpes t'üc' way
Dios po 'üsüs ca lamijis nunmpes p'a
jawasa.

9 Nepénowa lovin lajay Jesucristo
tjevelá. Mpes cupj qjuis Papay jis capj
cyon ̈ca. Jupj Jatjam jis capj cyon ̈ca
wa yupj. Gente la p'a way nin la
jaytsja wa Jesucristo tjevelá. Mop'in
nin lajay wa la p'a wa javelepj. Mpes
Diosma jis capj cyon ̈ca yupj quinam.
10 Yupj ca ncul nun jis wa nt'a, nusin
mü'üsüs quelel la mijicj yupj. Mop'in
matjowelé 'ücj campatjamnun jiswa
nt'a. Jis lal tjowelémás 'ücj len̈way jil.
Mamvelé: “'Üsüs lowa”.

11 “'Üsüs lowa” welé na, jis capj
p'o'sá malala nyuca lajay. Mpes ma
nin mvelé, ne ma yupj jinwá nsem
nun.

Juan tecyawaja tepyaca.
12 Pülücj quelel velé. Ma pjü quelel

pyac la p'in. Po quelel jum jipj nt'a la
veles. Po 'ücj qjuisas ca mpalas ne'aj
jum na. 13 Jipj nyütsj po 'üsüs 'ots'ipj
Dios lal. Jupj ts'uyupj süswa la tjajay.

Papel p'a wa Juan
tepyaca, papel cont'e

tepyala nasa
Gayo po 'üsüs nyuca liji.

1Napj co'müy Dios ts'uyupj jilal Je-
sucristo mpes. Gayo, napj najam-
ica jipj. T'üc' way po quelel la 'ejay
napj. Quina papel ca mpac jipj mpes.
2Natjam, napj selé 'üsüsway jipj Dios
lal. Najas lovin ma malala jyas nsem
jipj. Najaswa lovin 'üsüswaypüt' jipj.
3 Qjuis catjampan nepénowa tjiquil,
nawala tjowelepj jipj po 'üsüs lejay
Dios vele jin. Niná tjowelepj na, po
'ücj najas ntepalá. Jipj lovin lejay
Dios vele jin. Jupj vele t'üc' way.
4 Natjampan nin lajay na, Dios vele
jin, t'üc' way lovin tsjay 'ücj najas ne
palá. Jupj vele t'üc'way.

5 Jipj qjuis catjampan jis capj
p'yacj na, po 'üsüs nyuca lejay Dios
jos jinwá. Nepénowa lovin ma yus
tjinyuc. Mop'in 'üsüs lejay yupjmpes.
Tjiquil na, jis capj p'yacj. Po 'üsüs
nyuca lejay. 6 Qui'á yupj tjowelepj
qjuis catjampan jilal jipj po quelel la
sajay. Lovin najas yupj jisas se 'an.
Mpes 'ücj ca mal p'a nt'a, ca tsji' la
mijicjDiosmpes. Dios 'ücj jos cansem
jipj la tjejaympes. 7Yupj jil la veles la
p'a jilal Jesucristo po'ó. Yupj ma jisas
Dios ts'uyupj tulucj jis capj jap'acj
yupj. 8 Mop'in cupj Dios ts'uyupj.
Mpes Dios jos jis capj p'ya'sacj. Jis
capj tjep'ya'sacjna, cupj tsji' lijicj yupj
jilal Jesucristo mpes. Nin javelepj
t'üc'way.

Diótrefes tsjaymalala nyuca liji.
9Nawaja'a papel tepyac napj, Dios

ts'uyupj mpes ne'aj. Newa Diótrefes
ma liji napj velé jin. Jupj jos nun
ma wa lojí napj velé jin. Jos nun
lojí jupj vele p'in. 10 Nun nt'a tjum
na, ca mvelé pjü jilal Diótrefes nin
liji. La tsyawilí napj nin po'ó. P'a wa
malala liji wa. Qjuis catjampan ne'aj
jil na, jupj ma jis capj p'ya'sa yupj.

Mop'in nin, nepénowa ne'aj quelel jis
capj jap'acj yupj. Mpes Diótrefes si
jütüta yupj ma jis capj mp'a'sacj ne'aj
jiquil. Dios ts'uyupj 'a si mulú nt'a,
jupj si jütüta jis capj jap'acj lovin ma
ncul niswá. Mpes nun nt'a tjum na,
napj ca mvelé pjü jilal Diótrefes nin
liji. Tsjaymalala liji jupj.

11 Ma la mijin jipj Diótrefes jinwá.
Napj najas jipj lovin 'üsüs nyuca le-
jay, gente 'üsüs nyuca lajay jinwá.
Jipj selen 'üsüs nyuca lajay, yupj Dios
juts'a'á. Nin tulucj malala nyuca la-
jay. Yupj po ma sin tji'yüsa pjacj ne
Dios.

Demetrio po 'üsüs liji.
12 Jipj selen Demetrio po 'üsüs way

jupj. Pjü javelepj po 'üsüs way jupj.
Jupj nin liji Dios tjevelá, mpes jipj
selen 'üsüsway jupj. Dios tjevelá t'üc'
way. Napj wyala velé po 'üsüs way
Demetrio. Jipj selen t'üc' way velé
napj.

Juan tecyawaja tepyaca.
13Pülücjquelel veletsja napj jipj lal.

Pjü way ma quelel pyac la p'in. 14 Po
'in len̈ way quelel jum jipj nt'a la ve-
les. Mpes ma pjü way pyac quinam.

15 Po najas ma jele nsem pjü mpes.
Qjuis cajamicapansüswala tjajay jipj
lal. Süs wa la mijin pjü qjuis cajami-
capan ne'aj.

Papel niná Judas
tepyaca

1Napj ne Judas, Jacobo jatjamnapj.
Jesucristo jomozo napj. Ninana napj
pyac nun pjü way mpes, nun Dios
ts'uyupan mpes. Dios la nu t'ya. Jupj
pajal quelel la nusiji nun. Jupj nu
jyama nun, ca Jesucristo cus ncon̈có
lovin. 2 Najas Dios ca pajal nucopj
mp'a'sas, malala nu pyala na. Najas
nunmanujola nsempjümpes, jupj la
numijis. Najas Dios pajal ca quelel la
numijis lovin.

3Mpülücpan, napj po quelel pyact-
sja popelses nun mpes. Dios la tjiji
pjü way cupj ca 'ücjmpatjaquecj jupj
lal. Po quelel pyactsja napj niná
po'ó. Newa nin, ma ca mpac niná
quinam. Napj nola Dios jos p'a po'o
pyac quinam. Ninana ca mpac: po
najas nun pajal tsji' lojí Jesucristo
mpes. Mponé nun püna tepyonecj
jupj po'ó. Mvelé wa nun p'a jis lal
nun poné niná. Ninana tepyonecj
Dios sin tji'yüsa lis tjiji jupj ts'uyupan.
T'üc' waytsja niná. Newa t'üc' niná.
4 Niyom nepénowa nun popé ma nin
javelepj. Lyájasa p'in tjiquil yupj nun
nt'a, 'a jis mulus ne'aj nun jis lal.
Mop'in malala yupj. Pajal püna pro-
fetapan tapac yupj sin po'ó. Yupj
tapac Dios ca jis capj ntülüs malala
lajay mpes. Ninana noyomes ma
jisas Dios. Yupj javelepj Dios 'ücj per-
donar la siji, mpes 'ücj pajal malala
nyuca lajay. Yupj javelepj t'üc' tu-
lucj. Yupj jatsüpün Jesucristo p'in 'ücj
qjuisí jütüta. Yupj jatsüpün jupj cupj
qjuis Jepa.

Dios ca jis capj ntülüs yupj, p'a jis
capj tyüla jinwá.

5 Nun solejé qjuis Jepa Dios jis
capj tjep'ya'sa pjü israelpan püná.
Jis capj tjep'ya'sa 'ücj jis la winin
Egipto mpe, ne'aj malala tepyala
mpes. Locopyaya nepénowa yupj
sin popé ma topon Dios tjevelá. Ma
topon, pjü way jis tji'yü'na Dios. Pjü

niná nun solejé. Napj najas niná
nujola mpalas. 6 Nujola tapalas
wa angelpan jis tepyala. Pajal
püna angelpan nepénowa ma quelel
jajütütsja Dios sin tjejyama nt'a. Yupj
tjil Dios tje'yaya tapatja mpe. Mpes
Dios tsyu'pa simanuna yupj quinam,
pajal püste nt'a. Ne'aj tsyu'pa jatja
lovin, jis capj tyüla nas. Ts'ac' p'a wa
jis capj ntülüs yupj.

7 Nujola tapalas wa nun, Dios jis
capj tyüla wa Sodoma po'o tapatja,
Gomorramo'o tapatja nin p'iyá, ne'aj
p'in tapatja nin p'iyá. Yupj malala
la tjajay ángel malalapan jinwá.
Niyom ne'aj tjamanun niyom p'a
wa. Ma jisastsja nequem. Nequem
p'a nequem jis lal tjelyawun̈. Ma
jisastsja niyom. Pajal malala quelel
lajaytsja. Yupj lajaytsja pjü gente
lajay jin tulucj. Dios jis capj tyüla. Nin
jis tepyala yupj,mpes cupj jus nlayecj
jupj jis capj tyüla malala nyuca lajay.
Jis mü'ümüs ca lovin.

8 Ninana noyomes nun mpe, nin
p'iyá lajay, Sodoma po'o tapatja la
tjajay jinwá. Yupj javelepj Dios la tjiji
yupj malala tjunuc püste na. Javelepj
Dios sin tji'yüsa la tjiji 'ücj malala la-
jay. T'üc' way pajal malala nyuca
lajay jis p'üy lal. Ma jisas p'a wa
se jütütj yupj. Malala javelepj wa
tsjun po'o patja mpes. 9 Yupj noy-
pan tulucj, mop'in nin javelepj. Ángel
más püné mamalala vele yupj jinwá.
Ángel más püné Miguel ló. T'üc' way
jupj püné, newa ma malala vele p'a
po'ó. Moisés tepe'e na, diablo jost-
sja Moisés jüp'üy. “Ma polel lo t'as”,
tjevele Miguel. Miguel ma jas tjevele
diablo po'ó. Mamalala tjevele diablo
po'ó. Niná tjevele p'in: “Najas qjuis
Jepa Dios cyapj velele”, nin tjevele
jupj.

10 Niyom nepénowa nun nt'a patja,
pajal malala javelepj ma sin 'yüsa
po'ó. Animalpan sin 'yüsa, ninana sin
'yüsa niná. Animalpan jinwá yupj,
ma yola yupj. Yupj sin 'yüsa yupj
quelel malala nyuca lajay mpes. Ni-
nana quelel lajay mpes ca Dios jis

capj ntülüs.
11 Malala ca jis mpalas yupj. Caín

püna la tjiji jinwá lajay yupj. Yupj
pülücj jisas t'emel. Nin mpes yupj
quelel lajay Balaam la tjiji jinwá
püná. Ma quelel lajay Dios jyü'ta
jinwá. Coré la tjiji jinwá lajay yupj.
Pajal püna Coré ma quelel líjitsja Dios
tjijyü'tá; yupj nin wa. Mpes pjü
malala ca jis mpalas wa yupj, Coré
pjümalala tepyala jinwá.

Niná noyomes pajal yola yupj p'iyá
mpes.

12 Niná noyomes jalá wa nun jis
lal, 'a nu myula na Dios mpes. Yupj
malala lajay mpes, la p'a wa yola
nunmalala wa. Nun quelel 'üsüs lojí;
mop'in yupj pajal malala. Yupj ma
se mayca malala lajay mpes. Pajal
yola yupj p'iyá mpes. Ma yola la p'a
mpes. Niná noyomes mol ma jive
jinwá yupj. Mol niná lüpjǘ lal jama,
nin p'in. Niná noyomes sine lejen̈ ma
vyala jinwá yupj 'ots'ipj. Sine lejen̈
tecya'lin̈ jinwá yupj, jis ts'il topocj
jinwá. Yupj ma polel lajay 'üsüs.
13Niná noyomes po quelel malala la-
jay. Mar pajal lo pjets'epjets'e jinwá
yupj. Mar pajal lo pjets'epjets'e na,
te way p'yoya jupj 'üsü ́ la nt'a. Nin
p'iyá niná noyomes. La p'a 'ücj januc
yupj malala lajay. Ma quelel 'üsüs
lajay Dios jos jin, mpes ma polel sin
'yüsa lajay la p'a wa Dios mpes. Yupj
pjulacj palá tinca jinwá. Dios nasa
'ücj la tjiji ca'aj jis capj la tül. Ne'aj
pajal püste lovin.

14 Pajal püna Enoc tjevele Dios
mpes. Tjevele ca nin jis mpalas niná
noyomes. Enoc pajal püna tüpü'ü.
Adán yom mwalá waytsja. Adán
ts'uyupj jis ts'uyupj jis tjamanun
watsja. Yupj jis ts'uyupj noypan jis
tepyala na, yupj p'iyá jis ts'uyupj
tjamanun. La siete nin tepyala na
Adán mpe, tjemya'na wa Enoc. Enoc
tjevele: “T'üc' way qjuis Jepa Dios
ncuwim jupj angelpanpajal pülücj jis
lal, yupj ne jupj juts'a'á. 15Dios p'iyá
ca mveles ncu gente 'üsüs la tjajay.
Ca mveles wa ncu malala la tjajay.

Jupj camveles Diosma jisas t'üc'way
malala la tjajay, mpes jupj ca jis capj
ntülüs yupj. Yupj lajaytsja malálatsja
pajal jupj lal. Jupj ca mveles niná
noyomes malala tjowelepj jupj po'ó,
yupj jupj ma jisas mpes”, nin tjevele
Enoc.

16Niná noyomes jat' javelepj lovin.
Mop'in javelepj p'a po'ó. Yupj quelel
malala lajay, ne nin lajay. Yupj jisas
mpes p'in nin lajay. Yupj javelepj la
p'a jis lal yupj p'iyá pajal 'üsüs. Yupj
javelepj la p'a wa 'üsüs 'ots'ipj; ma
t'üc' way yola la p'a 'üsüs, jisas yupj
ca jis capj mp'a'sacj la p'in, mpes nin
javelepj yupj.

Yupj pajal malala. Nun ca la müjí
Dios jos jinwá.

17 Natjampan, po ma malala la
müjí yupj lajay jinwá. Nujola
tapalas apostolpan tjowelepj nun
jis lal. Yupj sa con̈tsja qjuis Jepa
Jesucristo. 18 Apostolpan tjowelepj
nun jis lal: “P'a jawas nepénowa ca
la mpjüts'ünücj nun poné po'ó. Yupj
ma ca quelel la mijicj Dios jos jinwá.
Yupj ca la mijicj yupj p'in jisas jin.
Nin ca lamijicj Jesucristo jac' na”, nin
tjowelepj apostolpan.

19 Niná noyomes malala javelepj,
mpesDios ts'uyupanmapjünin p'iyá
yola quinam. Niná noyomes gente
jinwá lajay la p'in. Dios Cjües len̈ yupj
jisas mo'ó. 20Natjampan, po ma yupj
jinwá la müjí. Lovin jis capj mp'a'sá
nun popé, yupj ca 'ücj la mijicj Dios
jos jinwá. Nun nasa nusin tji'yüsa
Jesucristo mpes, mponé niná lovin.
Pajal 'üsüs way niná. Nun ca mvelé
Dios lal lovin. Nun welé na Dios lal,
nin camvelé jupj Cjües jos jin. 21Nun
solejé Jesucristo nucopj p'ya'sa, jupj
ne cupj qjuis Jepa Püné. Jupj jola nun
mpes. Jupj ca la mijis nun ca mpat-
jaqué lovin Dios lal. Quina newa
potjaqué qui'á. Quina lu nucú jupj ca
nin lamijis nunmpes. Lu nucú na, ca
nin la müjí Dios jos jinwá. Mpes Dios
ca 'üsüs lamijis nunmpes, jupj quelel
la nusiji mpes.

22Nepénowa sey c'a; jis capjmp'a'sá
mponecj yupj. 23 Nepénowa malala
quelel lajaywayupj. Pajal tsji' lamüjí
nun, ca len̈ way jis mü'ü'süs yupj. Ma
'üsüs lajay, ca mpen̈ yupj. P'a witjacj
nasa pajal malala nyuca lajay yupj.
Jis capjmp'a'sáma camalala lamijicj
quinam. Pajal 'in tjajama nun, ma ca
quelelmalala lamüjí yupj jinwá. Locj
meyá nsemmalala lajaympes. Ma ca
nujos nsem yupj nin lajay.

24-25Dios 'ücjnucopj p'ya'sanunma
malala lojí. Mpes jupj ca 'ücj mveles
nun ma malala. Nin ca mveles, jupj
wolap'a'a lüjüqué na. Nin mpes nun
ca pajal 'ücj nujisas nsem. Jupj pajal
'üsüs. Jupj pjaní p'in Dios. Jupj la
tjiji cupj 'ücj ca mpatjaquecj jupj lal,
qjuis Jepa Jesucristo mpes. Najas ca
pjü mvelecj Dios pajal 'üsüs. Najas
jupj Jepa nsem pjü way mpes. Najas
jupj ca pajal püné nsem, ca jupj pjü
müjü'tüs. Jupj nin p'iyatsja lovin. Na-
jas ca nin nsem quinam. Najas wa ca
nin nsem lovin. Amén.

Ninana Jesucristo jas
tji'yüsa la tjiji Juan lal
1Ninana tepyacninp'iyá Jesucristo

nin tji'yüsa la tjiji. Niná Dios jas
tji'yüsa la tjiji Jesucristo lal mwalá
way p'in. Jupj jostsja Jesucristo sin
mü'ü'süs la mijis jomozopan tsjan
niná ca len̈ way mpalas. T'üc'way ca
nin mpalas jupj tjevele jin. Nin mpes
Jesucristo jas tjejyama jupj ángelnapj
nt'a, nin 'yüsa la mijis niná. Napj
ne Jesucristo jomozo. Juan nlá napj.
Dios Jesucristo jas tjejyamanosis nt'a
qjuis capj la p'acj. 2 Napj tjapjacas
Dios tjevelá. Napj tjinyuc Jesucristo
t'üc' way tjevele Dios po'ó. Pues
pjü tjapjacas, pjü way tjinyuc, niná
tepyac napj papel casa'á.

3 Ninana papel vele p'a jawasa
pyalá. Dios nin tji'yüsa la tjiji ca nin
mpalas. Pjaní nun popé mo'o vele
niná popelses la p'a jis la pjac, pajal
ca 'üsüs nsem niná jupj mpes. Nin
p'iyá ca nsem papel niná mo'o vele
pjyacan ̈ jis lal. Yupj lajay wa ninana
velá, pajal 'üsüs ca nsem yupj mpes
catsj wa. Len̈ way ca mpalas papel
niná vele jin, mpes nin.

Juan süs wa lis tjiji Dios ts'uyupj
Asiamo'o tapatjá.

4 Napj ne Juan. Nun Dios ts'uyupj
Asia mo'o potjaqué, nun mpes papel
pyac. Nun 'anusímulúnt'a siéteya sin
popé nun. Najas Dios ca pajal 'üsüs
la mijis nun mpes. Najas nun 'üsüs
potjaqué ca la mijis jupj. Dios pü'ü
lovin. Quina pü'ü, püna p'in pǘ'ütsja,
lovin ca mpü'üm jupj. Dios Cjües
lovin jupj wolap'a'a já'asa jupj jyü'ta
nt'a. Jis qjues siéteya jinwá jupj, pajal
'üsüs liji mpes. Najas jupj ca 'üsüs la
mijis wa nun mpes. Najas wa jupj
ca la mijis nun ma nujola nsem pjü
mpes. 5 Najas Jesucristo ca la mijis
wa niná nun mpes. Jesucristo lovin
t'üc' way vele Dios mpes. Jupj vele
jupj selé. Jupjmwaláway jas tjijyünsá
tecya'lin̈ sin popé. Jupj ne Jepa pjü

jepapan jis lal nosis casá. Jupj quelel
la qjuisíjitsja ncupj. Jupj 'os mpes
'üsüs qjuis tepyala Dios lal. Jupjmpes
Dios perdonar la qjuis tjiji malala la
tjijicj. 6 Jupj la qjuis tjiji jepapan wa
ncupj. Cupj sacerdotepan la qjuis tjiji
wa, ca 'ücj tsji' la mijicj jupj Popay
Dios mpes. Najas nun pjü solejé jupj
pajal 'üsüs, pajal püné wa. Najas wa
jupj pjü si jütüta lovin. Najas ca nin
nsem.
7 Jus tjalayémolon lal jac' jupj.

Pjü ca nucucj jupj.
Jesucristo 'atsjac, tjü'ünan,

jus nucucj wa ca yupj.
Pjü gente nosis casa'á pajal ca la

mpuyucj
jus tjunuc na.
Nin ca nsem t'üc'way.

8 Qjuis Jepa Dios vele: “Napj lovin
pü'üs, pjü way 'ücj lejay”. Nin vele
jupj. Qjuis Jepa Dios pü'ü newa. Pü'ü
jupj quinam. Tüpü'ü püná. Lovin ca
mpü'üm. Pjü 'ücj liji jupj.

Juan jus tjinyuca Jesucristo, nin la
tjiji Dios Cjües.

9 Napj ne Juan, nun jis pülücj
napj Jesucristo mpes. Malala nyuca
ntepalá wa napj, Jesucristo se con̈
mpes, nun jinwá. Jesucristo ni jütüta
napj, nun nu jyü'ta jinwá. Malala
ntepalá na, newa 'üsüs la tjejay Dios
jos jin. Nin p'iyá nun jis lal. Jepapan
ncapj tül Dios mpes tjevelé mpes.
Napj tjevelé Dios tjevelá. Napj tjevelé
wa Jesucristo qjuisin 'yüsa la tjijá.
Jepapan ma jisastsja tjevelé, mpes
nin tjajam Patmos nt'a la püt'üs. Ma
polel jum quinam. Patmos 'amá nt'a
'üsü ́ t'asiyú pü'ü.

10 Domingo jyawca na qjuis Jepa
Jesucristo mpes 'a qjuisí mulú.
Domingo pjaní tjejyawca na, pajal
'ücj najastsja Dios mpes. Dios Cjües
'ücjvéletsjanapj lal, nenapjnepé tjap-
jacas la cjüipepé vele jin tjapjacastsja.
Pajal yümücj tjevele trompeta la
tjipjyusa jinwá. 11 Tjevele: “Pjü
jipj nyuc tepyaca jipj. Tepyac na,
jas majaman popelses Dios ts'uyupj
nt'a Asia mo'ó. Yupj 'a si mulú nt'a

siéteya sin popé yupj. Yupj 'a si mulú
nt'a Efeso po'ó, Esmirna po'ó 'ots'ipj,
Pérgamo po'ó 'ots'ipj, Tiatira po'ó
'ots'ipj, Sardis po'ó 'ots'ipj, Filadelfia
po'ó 'ots'ipj, Laodicea po'ó 'ots'ipj.”
Nin tjevele tjapjacas.

12 Napj la nujuyus, tjinyuc pjacj
véletsja napj lal. Yam casá lejen̈
tjinyuc napj, yam mpes tjejyawca.
Siéteya lejen ̈tsja ne'aj yam casá lejen ̈.
13Ne'aj ton̈ca watsja yom pjaní, más
'üsüstsja jupj yom lal. Yam casa'á
lejen ̈ culupwen nt'a tón̈catsja yomen.
Jupj pülül 'üsüs sa capyatsja, yom
püné jinwá. Jas quip pajal cámpatsja.
Faja jos suna tsú'patsja, jupj faja
órotsja. 14 Jupj ts'üil pje waytsja pajal,
oveja ts'üil pje way jinwatsja. Lüpj
tjive jinwá pje waytsja. Jupj jun
'awawolaqué jinwatsja. 15 Jupj tsjom
se jáwcatsja, bronce jinwá, bronce
'yawa tepyala na 'awa mo'ó. Jupj
nepé tjevele na, 'üsü ́ püné jama jinwá
pjactsja, yümücj pjactsja. 16 Siéteya
pjulwitjacjmosnt'a tjatja, li'inyampe
mos. Jupj tjevele na, polomay pjoye
pje'á tjac' tjinyuc lampe. Walamanas
pjoye jupj polomay. Ninana yomen
wola tjejyawca lots'ac' way jyawca
jinwá, culupwen nt'a já'asa na.

17Napj jus tjinyuc na, ncapj t'yaja,
ntitülǘ jupj tsjom nt'a, ntipü'í jinwá.
Mpes jupj mos li'inyampe napj capá
nt'a la tje'yot'a jupj, tjevele napj lal:
“Po ma lecj tjeyá. Napj ne mwalatsja
pjü jis lal. Napj locopyaya wa pjü
jis lal. 18 Napj pü'üs newá. Ntipü'í,
newa pü'üs. Napj 'ücj lejay gente ma
cya'lin̈. 'Ücj wa lejay ma ne'aj patja,
tecya'lin̈ patja nt'a. 19 Pjü nucun
mpaquen. Mpaquen quina pyalá.
Mpaquenwa locopyaya pyalá. 20Pjul
siéteya tjinyuc jipj namas li'inyampé.
Tjinyuc wa yam casá lejen ̈, siéteya
waytsja tjinyuc. Oro waytsja yupj.
Pjul tulucj niná t'üc' way, ma t'üc'
way yomicj casá lejen ̈ wa. Quina ca
jin mü'üsüs la mejay tsjan niná t'üc'
way. Pjul siéteya pastorpan yupj. Tsji'
lajay yupj Dios mpes Dios ts'uyupj 'a
si mulú nt'a, Dios ts'uyupj 'a si mulú

nt'a siéteyaway yupj. Yam casá lejen ̈
siéteya yupj, yupj Dios ts'uyupj Asia
mo'ó. Dios ts'uyupj 'a si mulú nt'a
siéteya sin popé yupj”, nin tjevele jupj
napj lal.

2
Ninana Jesucristo tjevelá Efeso

nt'a 'a jis tjimyula jis lal.
1Ninana jupj tjevelá: “Jipj ca papel

mpaquen, jas majaman pastor nt'a,
Efeso nt'a tsji' liji lal. Tepyaca jipj
napj mpes:

Napj pjü Dios ts'uyupj nt'a winis,
nucopj cyon ̈. Yupj 'a si mulú nt'a
siéteya sin popé yupj. Napj tyatj
pastorpan namas li'inyampé. Nin
quelel velé jipj lal: 2 Napj selé jipj
'üsüs lejay. Yümücj tsji' la tjejay
jipj. Napj selé jipj newa 'üsüs la
tjejay malala 'e tepalá na. Ma jyas
malala nyuca lajay 'a si mulú nun
lal. Nepénowa la tsawil jipj nt'a,
tjowelepj apostolpan yupj. Jipj la
tepyal, tjinyuc ncu t'üc' way apos-
tolpan yupj. Mpes jus nley apostol-
pan tulucj yupj. 3Malala 'e tepalá
jipj napj nin po'o pyonmpes. Newa
'üsüs la tjejay napj najas jinwá.
Newaquelel nin lejay jipj; lovinma
jéletsjama quelel nin lejay quinam.

4 'Üsüs niná, mop'in nin, ma pjü
way 'üsüs lejay napj lal. Jipj ma
pajal quelel la nejay quinam, püna
quelel la ntjejay jinwá. Malala napj
lal niná. 5 Jele tapalas püna pajal
quelel la nejaytsja. Jele tapalas ma
nin lejay quinam. Jele pjucj tapalas
ca nin la mijin napj najas jinwá
quinam. 'Üsüs la mijin niswá, püna
la tjejay jinwá. Ma lejay niná, napj
ca cyapj ntül. Napj ca lamejay Dios
ts'uyupj ma ca 'a jis mulus jipj püt'
nt'a.

6Pjaní lejay 'üsüsnapj lal. Jipjma
jyas nicolaitapan lajay. Napj nin
p'iyá, poma najas yupj lajay.

7Najas pjü tjapja'aqué, pjü nusin
tjü'üsüs napj tjevelé. Ninana vele
Dios Cjües Dios ts'uyupj pjü way jis
lal. Nin la tjajay na napj tjevelé jin,

napj ca jis ma'ayá nlajacj wolas yo
popé, jupj wolas 'ücj la püt'üs liji.
Yo niná Dios sine nt'a ton ̈ca. Pajal
'üsüs ne'aj”, nin tjevele Jesucristo
Efeso nt'a 'a jis tjimyula jis lal.

Ninana Jesucristo tjevelá Esmirna
nt'a 'a jis tjimyula jis lal.

8Ninana jupj tjevelá: “Jipj ca papel
mpaquen, jas majaman pastor nt'a
Esmirnant'a tsji' liji lal. Tepyacaniná
napj mpes:

Napj mwalá way pjü jis lal. Napj
locopyaya wa pjü jis lal. Napj
ntipü'í, quina pü'üs niswá. 9 Napj
selé pajal malala nu tepyala nun,
napj nin po'ó poné mpes. Napj
selé nun t'emel cjuwá; newa nin,
t'üc' way Dios pajal 'üsüs liji nun
mpes. Napj selé nepénowa pa-
jal malala javelepj nun sin po'ó.
Yupj javelepj judiopan yupj; Dios
juts'uyupj yupj, javelepj. T'üc'
way judiopan yupj, nin p'in; Dios
juts'uyupj tulucj yupj. Yupj Satanás
mpes 'a si mulú, jupj ne lapanen-
pan jis jepa. 10 Malala nu mpalas
quinam nun; po ma locj tjeyá nin
mpes. Nun popé nepénowa cawilta
mo'o ca mo'onsocj. Yupj ca nin la
mijicj diablo mpes. Nin nu pyala
mpes, pjü ca nucucj ncu t'üc' way
quelel ncapj con̈có. Ts'ac' diéziya ca
malala la mijicj nun lal napj mpes
poné mpes. Newa ncapj ncon̈có.
Yupj quelel nu ja'ünan napj mpes,
newa ncapj ncon ̈có. Nin lojí, napj
ca la mejay lovin mpatjaqué napj
lal.

11 Najas pjü tjapja'aqué, pjü
nusin tjü'üsüs napj tjevelé. Ninana
vele Dios Cjües Dios ts'uyupj pjü
way jis lal. Nin la tjajay na napj
tjevelé jin, t'üc' way ma ca malala
jis mpalas tecya'lin̈ na, la p'a wa
malala se palá jinwá. Malala se
palá yupj, la miyá cya'lin̈ jinwá”,
nin tjevele Jesucristo Esmirna nt'a
'a jis tjimyula jis lal.

Ninana Jesucristo tjevelá Pérgamo
nt'a 'a jis tjimyula jis lal.

12Ninana jupj tjevelá: “Jipj capapel
mpaquen, jas majaman pastor nt'a
Pérgamo nt'a tsji' liji lal. Tepyaca niná
napj mpes:

Napj velé polomay wala manas
pjoye jinwá. Ninana velé jipj lal.
13 Napj selé malala pajal jipj püt'
nt'a. Jipj püt' Satanás p'iyá pü'ü
nt'a, jupj ne lapanenpan jis jepa.
Pajal costa ncapj cyon ̈, newa pyon
jipj napj nin po'ó. Antipas yom
pjaní nun popé watsja. Mop'in
tjevele napj mpes, jupj seletsja
mpes. Ne'aj pátjatsja tjü'ünan jupj,
jupj ncapj cyón̈catsja mpes. Nun
potjaqué nt'a tjü'ünan jupj, ne'aj
Satanás pü'ü nt'a. Nin la tjajay na,
newa nunma tsüpünütsja nun napj
nin po'ó poné. 'Üsüs nin.

14Nin p'in pjaní way nun lojí ma
najas. Nepénowa nun nt'a sin 'yüsa
lajay malala. Sin 'yüsa lajay 'ücj
malala nyuca lojí. Balaam püna
tüpü'ü jin p'iyá lajay. Jupj la tjiji
israelpan pajalmalala nyuca la tja-
jay püná. Israelpan jis enemigo
pjaníBalac lotsja. Israelpanmalala
se palá jostsja Balac. Mpes Balaam
tjevele jupj lal más 'ücj la mijis ne
israelpan ca malala nyuca la mi-
jicj. Balaam tjevele Dios ma jostsja
israelpan 'a si mulú dios p'a wa
lal. Pisis p'a dios mpes tja'ayapj
ma polel jalá, tjevele jupj. Ma wa
polel lamanunsejats'om tulucj,ma
wa polel lyawun̈ jis vayum tulucj
jis lal. Gente dios p'a wa quelel la-
jay, niná nin lajay yupj, nin tjevele
Balaam. Mpes Balac israelpan jis
lal tjevele ncul; jostsja ca malala la
mijicj yupj.

15Nun popé nepenowá nin p'iyá
lajay. Nicolaitapan sin 'yüsa lajay
jin lajay. Napj ma najas yupj sin
'yüsa lajay. 16Mpes jele tapalas ma
camalala lamijin quinam. Sinma-
jaman mal quinam malala witjacj.
Jipj ma nin lejay napj velé jin, len̈
way cyapj ntül ca. Napj la mpalan
cayupj jis lal, nicolaitapan sin 'yüsa
lajay jin lajay jis lal. Napj velémpes

p'in camalala jismpalas. Napj velé
polomay jinwá.

17 Najas pjü tjapja'aqué, pjü
nusin tjü'üsüs napj tjevelé. Ninana
vele Dios Cjües Dios ts'uyupj pjü
way jis lal. Nin la tjajay na napj
tjevelé jin, napj ca jis ma'ayá lovin
ca 'ücjmpatjam. Napj ca jis ma'ayá
maná püna tjapjalen jinwá, pajal
'üsüsniná. Napj ca pe pje jisma'ayá
wa yupj pjü. Yupj jis pe tsjicj po'o
ca mveles yupj jis lá seyasa. Yupj
p'in ca jus nlayecj tsjan yupj jis
lá seyasa pwen po'o tepyac”, nin
tjevele Jesucristo Pérgamo nt'a 'a jis
tjimyula jis lal.

Ninana Jesucristo tjevelá Tiatira
nt'a 'a jis tjimyula jis lal.

18Ninana jupj tjevelá: “Jipj capapel
mpaquen, jas majaman pastor nt'a
Tiatira nt'a tsji' liji lal. Tepyaca jipj
napj mpes:

Napj Dios Jatjam. Napj nan 'awa
wolaqué jinwá. Ntsjam ne jawca
bronce 'üsüs jinwá. Ninana napj
velé jipj lal: 19 Napj selé jipj 'üsüs
lejay. Napj selé jipj pajal quelel la
sejay la p'a witjacj, Dios quelel la
siji jinwá. Napj selé wa jipj napj
nin po'ó pyon. Selé wa 'üsüs lejay
la p'a mpes. Selé jipj newa 'üsüs la
tjejay, malala 'e tepalá na. Selé wa
jipj más 'üsüs lejay quinam püna la
tjejay lal.

20 Nin p'in pjaní way jipj lejay
ma najas. Ma na'aj la ts'in quepj
malala, nun 'a nu myula popé. Ni-
nana quepan nin p'iyá liji Jezebel
la tjiji jinwá, Jezebel pajal püna
tüpǘ'ütsja. Ninana quepan vele
Dios mpes 'a vele wa jupj. Li
tsuwile jupj. Jupj sin 'yüsa la siji
napj namozopan 'ücj jis la manun
sejats'om tulucj; sin 'yüsa la siji 'ücj
lyawun̈ jis vayum tulucj jis lal. Sin
'yüsa liji 'ücj jis la las pisis gente
tja'ayapj dios p'a wa mpes. Niná
quepan vele mpes, pajal malala
nyuca lajay napj namozopan.

21Napj ma cus tyül niná quepan
custjay. Napj pajal püs la tjinyuct-

sja jupj ca cü'ü'süs, ne ma ca
mwinim niyom pülücj jis lal. Napj
la tjinyuctsja ca 'üsüs la mijis
quinam. Ma jostsja jupj. 22 Mpes
quinanapj ca lamejaypajalmalala
jos mpalas jupj. Niyom tjil quepj
niná lal, malala nyuca lajay watsja
yupj. Yupj ma yola se palá yupj
malala la tjajay, ninana quepan la
tjiji jinwá, napj ca jis capj ntül wa
yupj. Yupj ma 'üsüs nyuca lajay
quinam, napj ca la mejay pajal
malala nyuca jis mpalas ca yupj.
23Napj la mejay ca nca'lin̈ quepan
sin popa. Mpes Dios ts'uyupj pjü
way ca jus nlayecj wa napj selé pjü
yola mpes, selé wa pjü yupj jisas.
Napj selé pjacj nun popé malala
nyuca lajay. Malala lojí, napj ca
nucopj ntül. Napj seléwanunpopé
cana 'üsüs lajay. 'Üsüs lojí, ca 'üsüs
la mejay napj nunmpes.

24Nun nepénowa Tiatira nt'a pot-
jaqué, ma nujisas niná sin 'yüsa
liji quepan. P'a casá velé nun jis
lal. Nun ma quelel nusin 'yǘsatsja
Satanás po'ó, la p'a jinwá. Yupj
javelepj pülücj sin 'yüsanasSatanás
mpes. Nun ma nujisastsja niná,
ma nu jyütütj quinam p'am nam.
25Nasaway 'üsüs lojí quinam. Napj
tjacuwis nas, newa la müjí quina
lojí jin p'iyá. 26 Napj 'üsüs lejay
'üsüs lajay jis lal. Napj tjevelé jin
la jay yupj patja na p'in, napj ca
jis ma'ayá 'ücj müjü'tücj nosis casá
patjá. 27Mpapay ntje'aya ne 'ücj la
jütütj. Nin p'iyá ca jis ma'ayá 'ücj
müjü'tücjyupj. NinveleDiosPopel:

‘Jupj ca majamas nosis casá patjá.
Püné ca nsem pajal,
'ücj jis capj la tülmalala lajay.

Ma lajay jupj jyü'ta jinwá,
ca pjümalala jis mpalas yupj,
tsjo'oy tje'yapta jinwá.’
28 Nin lajay napj tjevelé jinwá,

napj ca mvelé wa yupj 'üsüs pa-
jal, pjulacj püstapj casá cyala jinwá.
29 Najas pjü tjapja'aqué, pjü nusin
tjü'üsüs napj tjevelé. Ninana vele
Dios Cjües Dios ts'uyupj pjü way jis

lal”, nin tjevele Jesucristo Tiatira
nt'a 'a jis tjimyula jis lal.

3
Ninana Jesucristo tjevelá Sardis

nt'a 'a jis tjimyula jis lal.
1Ninana jupj tjevelá: “Jipj ca papel

mpaquen, jas majaman pastor nt'a
Sardis nt'a tsji' liji lal. Tepyaca jipj
napj mpes:

Napj Dios Cjües se jam, napj na-
jas nt'a. Jupj Cjües jis qjues siéteya
jinwá; pajal 'üsüs liji. Napj si
jütütj wa Dios ts'uyupj jis pastor-
pan. Nun pastorpan siéteya, 'a pju-
lacj siéteya jinwá nyuc. Napj selé
jipj la tjejay. La p'a javelepj jipj
'üsüs lejay napj najas jinwá. Nin tu-
lucj. Jipj 'i tipü'í jinwá napj lal. Ni-
nanaquelel veletsja jipj lal. 2 'In tje-
jyama jipj ca 'üsüs lamijin quinam.
Ne'ajDios ts'uyupj 'a simulúna,ma
lajay napj tjevelé jinwá quinam.
Pjü way quelel yo' mpa'is quinam.
Pjaní way p'in 'üsüsway lajay cust-
jay. Jis capj mp'a'san más 'ücj la
mijicj niná. Napj tjinyuc ncu 'üsüs
lojí nun. Tjinyuc nun ma lojí pjü
way napj Ndios jos jin.

3Mpes jele tapalas tsjan 'e tje'aya
jupj. Jele tapalas tsjan tjapjac' Dios
po'ó. Nin la mijin jipj, Dios vele jin.
'Üsüs la mijin quinam. Jipj ma nin
lejay napj velé, napj ca cyapj ntül.
Jipj ma selen naya ca nsem, pecj
tjac' na jinwá. Ma ca jus nlayen
'ona ca nin la mejay.

4 Newa nin, ma pjü mpes nin
velé. Nun Sardis nt'a 'a nu myula,
nepénowa ma malala la tjüjí, la p'a
jinwá. 'Üsüs lojí nun nepenowá.
'Üsüs lojí, Dios pü'ü nt'a ca ncapj
ncon̈có lovin. Ne'aj nun ca nta'é
nunpülülpjeway, canusinnqui'pá
pülül niná mpes. 5 Napj tjevelé
jin lajay, yupj ca sin nqui'pacj yupj
sin quip pje. Napj lovin ma ca
'ücjücj yupj jis lá papel mpe, papel
niná nin vele pjacj mpatjam Dios
lal. Napj camvelé yupj ncapj jacon ̈.

Nin ca mvelé Mpapay lal, jupj an-
gelpan jis lal ca ninmvelé wa ca.

6Najas pjü tjapja'aqué, pjü nusin
tjü'üsüs napj tjevelé. Ninana vele
Dios Cjües Dios ts'uyupj pjü way
jis lal”, nin tjevele Jesucristo Sardis
nt'a 'a jis tjimyula jis lal.

Ninana Jesucristo tjeveláFiladelfia
nt'a 'a jis tjimyula jis lal.

7Ninana jupj tjevelá: “Jipj ca papel
mpaquen, jas majaman pastor nt'a
Filadelfia nt'a tsji' liji lal. Tepyaca jipj
napj mpes:

Napj lovin ma malala lejay. T'üc'
way Dios nin tjejyama nosis casa'á
jis capj la p'acj gentá. Napj 'ücj velé
pjacj wama cuy Dios jyü'ta nt'a.
Napj lejay David líjitsja jinwá püna
p'in. David ne jépatsja püná Israel
nt'a. Jupj 'ücj véletsja pjacj wama
cuy jupj tjijyü'ta nt'a. Ninana lejay
wa napj. Napj jun cjyol na, ma
polel jun la t'olon p'a wa. Napj
jun t'yolon na, ma polel jun la cjol
p'a wa. 8 Napj selé tsjan la tjejay
jipj. Napj la tjejay jipj ca 'ücj tsji' la
mijin napj mpes. P'a ma ca polel
la qjuijis ne jipj ma polel tsji' lejay
napj mpes. Napj selé tsjicj way p'in
ca 'ücj la cüjay jipj; mop'in nin, jipj
la tjejay napj tjevelé jinwá. Jipj
ma tsyüpüntsja jipj napj nin po'ó
pyon. Nin mpes nin la tjejay niná
jipj mpes.

9 Nepénowa jipj nt'a patja, Sa-
tanásmpes 'a si mulú yupj, jupj ne
lapanenpan jis jepa. Yupj javelepj
judiopan yupj. Dios ts'uyupj yupj,
javelepj. La tsuwil yupj. Dios
juts'uyupj tulucj yupj, mpes yupj
judiopan tulucj napj lal. Napj ca la
mejay yupj ca jus nlayecj jipj t'üc'
wayDios popa. Mpeswyalap'a'a ca
palá mpi'tjin̈. Yupj ca jus nlayecj
napj quelel la 'ejay.

10Malala 'e tepalá na, newa 'üsüs
la tjejay napj najas jinwá. Napj
tjevelé jin la tjejay. Mpes ca napj
cyapj mp'acj, ne jipj ma ca malala
la cüjay pajal malala pyala na no-
sis nt'a. P'a jawas pajal malala ca

mpalas pjü nosis nt'a. Niná tepyala
na, pjü ca jus nlayecj ncumalala la
tjajay nosis casá patjá, ncu 'üsüs la
tjajay yupj.

11Len ̈way ca ncuwis. Quina jipj
'üsüs lejay napj najas jin. Mop'in
nin la mijin. Nin lejay na, p'am
ma polel la cüjay ne jipj ma nta'en
Dios quelel 'e 'ayá, jipj 'üsüs la tje-
jay mpes. 12 Nin tjevelé jin lajay,
napj ca lis mejay mpatjam ca Dios
wo nt'a. Dios wo tsjomis jinwá
ca nsem yupj. Ma ca mal yupj
jupj wo mpe. Yupj sin po'ó ca
mpac Dios ló, yupj 'a Dios juts'a'á
mpes. Dios si jütüta nt'a patja ló
mpac wa ca, yupj sin po'ó. Nin
ca la mejay, ne'aj mpatjam mpes.
Ne'aj patja nt'a Jerusalén Seyasa ló.
Jerusalén Seyasa lapalá cancuwim
nosis casa'á tsjun mpe. Dios mpe
ca ncuwim. Napj mpac wa ca napj
nlá seyasa yupj sin po'ó, yupj ncapj
jacon̈ mpes.

13 Najas pjü tjapja'aqué, pjü
nusin tjü'üsüs napj tjevelé. Ninana
vele Dios Cjües Dios ts'uyupj pjü
way jis lal”, nin tjevele Jesucristo
Filadelfia nt'a 'a jis tjimyula jis lal.

Ninana Jesucristo tjevelá Laodicea
nt'a 'a jis tjimyula jis lal.

14Ninana jupj tjevelá: “Jipj capapel
mpaquen, jas majaman pastor nt'a
Laodicea nt'a tsji' liji lal. Tepyaca jipj
napj mpes:

Pjü velé, pjü ca nin nsem. Lovin
t'üc' way velé. Napj velé napj selé.
Pjü way nosis nt'a patja, pjü way
tsjun po'o patja, pues pjü way jun
ta'á, napj p'iyá la tjejay pjü. 15Napj
selé tsjan la tjejay jipj. Napj selé
jipj ma ts'i 'in napj lal. Selé wa jipj
ma wa quelel la nejay. Malala nin,
'ots'ots' way p'in quelel la nejay.
Más 'ücjnapj lal jipj pajal ts'i qui'in.
Más 'ücj wa napj lal pajal quelel
la nejay. 16 Jipj 'ots'ots' way p'in
quelel la nejay. Mpes napj quelel
na'aj la 'i ts'i napj mpe.

17 Jipj tjevelen pajal pülücj tyatj
jipj. Jipj velen pajal pülücj tyatj

quinam püna tyatsja lal. Pjü jyas,
pjü tyatj quinam, tjevelen jipj. T'üc'
tulucj. Jipj ma selen malala 'e
tepalá jipj pajal. Pajal nola napj
jipj mpes. Napj nola jas tüpwes
cjuwá jipj. Jin tulucj jinwá jipj,
ma jin 'yüsa Dios mpes. Jipj 'a jin
pjütpjüt' jinwá. Malala jipj Dios
lal. Nin mpes 18 nin velé jipj lal,
najas p'a casá la mijin quinam. La
monannapj lal napj camya 'a tsjan
'üsüs t'üc' way. Napj nin lejay, jipj
nt'anquen jipj jyas. Lamonan napj
lal napj ca cyapj mp'acj Dios ma ca
nin jola jipj malala nyuca la tjejay
mpes. Napj nin lejay na, jipj ma
ca mya maycas Dios lal. La monan
napj lal napj ca jin mü'üsüs la me-
jay Dios mpes. Napj nin lejay, ca
t'üc'way jin mü'üsüs.

19 Napj gente quelel la sejay na,
napj jis capj velel malala nyuca la-
jay na. Sin 'yüsa lejay 'ücj ca la
cüjay. Mpes nin tjevelé napj jipj lal.
Mpes pajal jele t'as ca nin la mijin
napj tjevelé jinwá. 'Üsüs la mijin
quinam. 20 Jin tjü'üsüs napj velé.
Napjne'aj p'in, napj ne'aj cüjüswya
jun vilicj nt'a jinwá. Najas jipj jem-
ica ca nsem napj. Latalata nun
popé 'ücj lo pjac napj velé, 'ücj ca
mveles wa napj lal jupj jos wa napj
jupj jomica ca nsem. Nin la tjiji na,
napj jupj jomica ca nsem t'üc'way.
Lovin ca cus ncon ̈ napj.

21Nin lajay napj tjevelé jin, napj
ca jis ma'ayá majatjum napj lal,
yupj ca müjü'tücj napj lal. Dia-
blo jostsja wa napj 'a malala nyuca
la cüjay, mop'in ma nin la tjejay.
Napj la tjejay Mpapay jos jin. Mpes
pü'üs napj jupj lal, 'a mulú jyü'tücj.
22 Najas pjü tjapja'aqué, pjü nusin
tjü'üsüs napj tjevelé. Ninana vele
Dios Cjües Dios ts'uyupj pjü way jis
lal”, nin tjevele Jesucristo Laodicea
nt'a 'a jis tjimyula jis lal.

4
Juan jus tjinyuca Dios, jupj pü'ü

nt'a.

1Locopyaya napj tjinyuc Jesucristo
nin tji'yüsa la tjiji. Napj tjinyuc
jun vilicj jun cjol Dios pü'ü nt'a.
Napj tjapjacas pjaní nepé tjevele napj
lal. “Was qui'á —tjevele—. Napj jin
mü'üsüs ca la mejay tsjan ca mpalas
p'a jawas”, nin tjevele napj lal.
Nin p'iyá pjac tjevéletsja mwalá

way tjapjacas jinwá. Pajal yümücj
tjevele, trompeta la tjipjyusa jinwá.

2 Len̈ way Dios Cjües napj lal tje-
mey Dios pü'ü nt'a. Silla pajal 'üsüs
justa tjinyuc ne'aj, Jepa Püné mpes.
Dios já'asatsja ne'aj. 3 Se jáwcatsja
jupj, pe 'üsüs yustapj se jawca jinwá,
pe tsju way se jawca jinwá, pe je
way se jawca jinwá. Silla t'asiyú
tsets' pjojocj tón̈catsja. Tsju waytsja
tsets' pjojocj, pe tsju way se jawca
jinwá. 4 Silla veinticuatro t'asiyú
játjatsja Dios tjá'asa nt'a. Silla veintic-
uatro más 'in tsjictjacj waytsja silla
'üsüs justa lal, mop'in jepapan mpes
watsja yupj. Co'müypan veinticuatro
silla casá játjatsja. Co'müypan sin quip
pjetsja. Pjü corona 'üsüs yustapj sey
játjatsja, jepa noypan sey jatja jinwá.
Oro waytsja sey tjatjá. 5 Dios tjá'asa
nt'a pajal tjejyawca menmené, pa-
jal ca mpjac pjactsja nepé, t'i'ila wa
pjactsja ne'aj. Napj tjinyuc wa Dios
wolap'a'á siéteya 'iyó je wolaquetsja
tjelejen ̈, nin yustaptsja yupj. 'Iyó je
tuluctsja yupj. T'üc' way Dios Cjües
niná jupj wolap'a'a ton ̈ca, mpes napj
tjinyuc niná. Dios Cjües jis qjues
siéteya jinwá jupj, jupj pajal 'üsüs liji
mpes. 6 Dios tjá'asa wolap'a'á vidrio
pajal püné ne'aj tüpü'ü jin jústatsja.
Vidrio niná 'üsǘ muju ton ̈ca jinwá
jústatsja. Pajal salá waytsja, 'üsü ́ salá
jinwá.
Ne'aj tjelejen ̈ wa janucunpan

yulupjana. Animalpan jinyustaptsja,
mop'in angelpan jinwatsja yupj.
T'asiyú tüwütüwü ́ tjelejen ̈tsja Dios
tjá'asa nt'a. Pjaní jupj wolap'a'á,
pjaní wa lo cjüipe mpe, pjaní wa
li'inyampé, pjaní wa nancupwepé.
Janucunpan pajal yun pülüctsja yupj,
yupj jis walapé, lo cjüipepé wa. 7Yupj

popa pjaní león jinwá jústatsja. P'a
wa buey jinwá jústatsja. Pjaní wa,
yom jin jústatsja wola po'ó. P'a wa
ts'i pom mpes wine jin jústatsja. 8 Pjü
janucunpan séisiya jis pamtsja yupj.
Jis p'üy popa yun pülücj jánatsja yupj,
jis pam 'alapa jis yun janawatsja. Jaw
na, püste na, yupj lovin javelepj Dios
pajal 'üsüs. Pues ma quelel lyájasa jin
jatja yupj. Ninana javelepj:
“Dios pajal 'üsüs.

Más 'üsüs jupj pjü jis lal.
Pues mamalala liji.

Jupj qjuis Jepamás püné.
Jupj pjü 'ücj ca la qjuijis.

Jupj pü'ü quinam.
Jupj pǘ'ütsja pünampe.
Mpü'üm ca newa”,

nin javelepj yupj.
9Dios JepaPüné jupj pjü jis lal. Pü'ü

jupj. Janucunpan yulupjana javelepj
jupj pajal püné. Javelepj jupj pajal
'üsüs. Wi'in̈ jupj lal jupj la tjiji mpes.
Nin javelepj na, 10 co'müypan vein-
ticuatro palá nipi'tjin̈ Dios wolap'a'á.
Yupj ne nin p'iyá napj tjevelé jinwá.
Yupj javelepj Dios pajal püné. Dios
pü'ü newa. Jis corona ja'onsopj
Dios wolap'a'á, jis la 'ayas jupj mpes.
Javelepj:
11 “Jipj qjuis Jepa. Jipj qjuis Dios.

Jipj pajal 'üsüs,
mpes qjuisas pjü javelepj jipj pa-
jal püné.

Qjuisas javelepj jipj pajal 'üsüs.
Qjuisas javelepj jipj pjü 'ücj la
cüjay.

T'üc'way jipj la tjejay pjü.
Jipj jyastsja mpes nin la tjejay.
Ninmpes patja quinam”,

nin javelepj co'müypan Dios lal.

5
Popel pjaní Jesucristo p'in 'ücj lo

tüpüpj la nuc.
1 Napj tjinyuc Dios, jupj silla pa-

jal 'üsüs justa casá tjá'asa. Popel
tyá'atsja jupj mos li'inyampé. Popel
niná tapactsja jupj wampé, pje'apé.
Jus tjulujuptsja jupj. Siete tsjan po
pitjinin ̈tsja jupj. 2Tjinyuc ángel pjaní,

pajal jas tjiyocj wa. Jupj pajal yümücj
pjac tjevele pjü jis la pjac. Tjevele:
“¿Pjacj pajal püné, 'ücj lo ta'es tsjan
ts'ülüc' po piji'tja? ¿Pjacj 'ücj la tüpüpj
popelses?”

3 Pues ma jus tjinyuc pjacj 'ücj lo
tüpüpj la nuc popelses. Len̈ pjacj ca
nin la qjuijis tsjunpo'o patja sinpopé.
Jis len ̈ watsja nosis casá patja sin
popé. Ninp'iyá jis len̈watsja tecya'lin̈
sin popé. 4 Pjü len̈ pjacj 'ücj lo tüpüpj
la nuc popelses. Mpes napj pajal la
tipiyú. Pajal 'aplijílatsja napj. 5 Nin
tepyala na, co'müy pjaní napj nlal
tjevele: “Po ma la tipiya. Cupj selecj
pjacj 'ücj lo tüpüpj popelses. Jupj 'ücj
t'e'enca tsjan ts'ülüc' po piji'tjá. Pa-
jal püné tepyala jupj enemigopan jis
lal, mpes león jinwá jupj, velecj cupj.
Jupj israelpan popa. Judá pajal püna
tüpü'ü popa p'iyá jupj. Israelpan jis
jepa David popa p'iyá wa jupj.” Nin
tjevele co'müy pjaní napj lal.

6 Locopyaya napj tjinyuc ninana
jupj tjevele mpes. Oveja Tsjicj
tjinyuc napj. Napj tjinyuc tjü'ünan
jin jústatsja, mop'in jun 'yǘ'natsja
quinam. Jupj siéteya tsjüeme. Jupj
siete wa juntsja. Napj tjinyuc siéteya
jun Dios Cjües cus tecyon̈ca mpes.
Dios Cjües jusapj jis qjues siéteya
jinwá jupj, pajal 'üsüs lijimpes. Oveja
Tsjicj jas tjejyama Dios Cjües pjü
nosis nt'a. Ninana Oveja Tsjicj, oveja
tulucj niná. Niná Jesucristo p'iyá.
Jupj tón̈catsja co'müypanveinticuatro
culupwen nt'a, ne'aj silla pajal 'üsüs
justa wolap'a'á, janucunpan yulup-
jana jis walap'a'á 'ots'ipj. 7 Oveja
Tsjicj tjac' Dios tjá'asant'a. Papel nt'ya
jupj Dios mos li'inyampé. 8 Jupj nt'ya
napapel, janucunpanyulupjanapalá
nipi'tjin ̈ jupj wolap'a'á. Nin p'iyá
la tjajay wa co'müypan veinticuatro.
Oveja Tsjicj pajal pünetsja yupj jis lal,
mpes nin la tjajay yupj. Co'müypan
pjüway arpa jatjatsja jis la tül. Trasto
pajal 'üsüs yustapj jatatsja wa yupj.
Jis trasto oro waytsja yupj. Trasto
mo'o pít'atsja ts'ülüc' 'üsüsway la 'üm,
ca 'üsüs way cjumsu. Ts'ülüc' niná

napj tjinyuc ts'ülüc' tulucj waytsja
jupj. Ts'ülüc' niná Dios ts'uyupj
Dios lal tjowelepj p'in. Yupj jupj lal
javelepj 'üsüs pajal Dios lal, ts'ülüc'
pajal 'üsüs cjumsu jinwá. 9Co'müypan
tsjan seyasa tjenejets'en̈ wa Oveja
Tsjicj mpes. Ninana tjenejets'en̈:
“Yupj 'e tjya'ünan, ne jipj 'yas mpes

Dios perdonar lis tjiji pajal pülücj
yupj malala la tjajay,
mpes lovin ca 'üsüs nsem yupj
jupj lal.

Ninmpes 'ücj la ta'es popelses jipj.
'Ücj la ta'es tsjan ts'ülüc' po
piji'tja.

Jipj la tjejay mpes pülücj lovin ca
mpatjam

Dios lal.
Pjü tribu sin popa, nepénowa yupj sin

popa
lovin campatjam Dios lal.

Nin p'iyá, pjü yupj jis tin popa,
nepénowa nin javelepj sin popa
lovin campatjam Dios lal.

Pülücj 'a mulú patja sin popa,
pjü jun ta'á mpe, nepénowa yupj
sin popa

lovin campatjam Dios lal.
Pjü way pülücj se jütütjmpe,

nepénowa yupj sin popa
lovin campatjam Dios lal.

10 Jipj la tjejay jepapan jis tepyala
yupj.

Jipj la tjejay sacerdotepan jis
tepyala wa,

'ücj ca tsji' la mijicj Dios mpes.
Yupj ca jismüjü'tücjnosis casa'á.”

Nin tjenejets'en̈ co'müypan.
11Locopyaya angelpan pajal pülücj

yus tjinyuc napj. Dios tjá'asa nt'a
t'asiyú tjelejen̈. Milpan pülüctsja an-
gelpan. Ma polel sin la pactsja pajal
pülüctsjampes. Dios tjá'asa culupwen
nt'a yupj jis lal, janucunpan yulup-
jana jis lal wa, co'müypan jis lal wa.
Angelpan tjowelepj tjapjacas. 12Niná
pajal yümücj tjenejets'en̈:
“Oveja Tsjicj pajal 'üsüs.

Tjü'ünanmpes tepe'e jupj.
'Ücj la veles t'üc'way jupj 'ücj jyü'ta.

'Ücj wa la veles jupj pajal pülücj
tya'a,

pajal selé wa jupj,
jas tjiyocj wa jupj.

'Ücj la veles jupj pajal püné,
más 'üsüs jupj pjü jis lal.

'Ücj pjü jis la veles pajal quelel lajay
jupj,

jupj pajal 'üsüsmpes.”
Nin tjenejets'en̈ angelpan.

13 Napj tjapjacas wa pjü way Dios
la tjijá tjenejets'en̈ wa, pjü tsjun po'o
patja, pjü nosis casá patja 'ots'ipj, pjü
tecya'lin̈ 'ots'ipj, pjü 'üsü ́ püné mo'o
patjá 'ots'ipj. Ninana pjü tjenejets'en̈:
“Po qjuisas pjü 'üsüs pjac javelepj

Dios po'ó.
Jupj jyü'ta.

Po qjuisas 'üsüs pjac javelepj Oveja
Tsjicj po'ó.

Po qjuisas ca mvelecj yupj pajal
noypan.

Qjuisas pjü camvelecj yupj pajal
sin tjiyocj.

Po qjuisas ninana javelepj lovin.”
14 Tjenejets'en̈ na niná, janucun-

pan yulupjana javeleptsja: “Nin
qjuisas ca ninnsem”. Co'müypanpalá
nipi'tjin ̈ Dios wolap'a'á, Oveja Tsjicj
wolap'a'á wa palá nipi'tjin ̈ yupj. Yupj
tjowelepj pajal noypan yupj.

6
Jesucristo nt'ya tsjan ts'ülüc' po

piji'tja popelses.
1 Locopyaya tjinyuc Oveja Tsjicj

(jupj ne Jesucristo). Jupj tsjan ts'ülüc'
pjaní nt'ya popel mpes. Mwalá wayt-
sja niná, siete tsjan ts'ülüc' sin popé.
Nin la tjiji na, tjapjacas janucunpan
popa pjaní tjevele: “Was”. Pajal
yümücj tjevele jupj, t'i'ila pjac jinwá
campjac tjevele.

2 Niná tjevele na, napj tjinyuc
cavayú pje. Jupj casá já'asatsja jalecj
tyá'atsja la palan. Nt'ya watsja
corona, jupj püné tepyala mpes. Jupj
la tepya'na tjemey, más pülücj jostsja
más pülücj si jütüta mpes. Jupj más
'üsüs la tepya'na na, ca yupj jis jepa
cüpalas jupj.

3 Locopyaya niswa tjinyuc Oveja
Tsjicj. P'a wa tsjan ts'ülüc' nt'ya jupj

popel mpe. (Mát'eya nt'ya quinam.)
Nin la tjiji na, napj tjapjacas p'a wa
nepé tjevele. “Was”, tjevele jupj.
Jupj p'a wa janucunpan yulupjana
sin popé.

4 Jupj tjevele na, napj tjinyuc
cavayú p'a wa tjac'. Cavayú niná
jetsja jupj. Jupj casá já'asatsjapermiso
tyá'atsja pjü nosis casá patja jis la
palan jis la jay, jis la 'ünan. Polomay
püné nt'ya wa jupj, pülücj jis la 'ünan.

5 Locopyaya tjinyuc Oveja Tsjicj ts-
jan ts'ülüc' p'a wa nt'ya jupj popel
mpe. (Cónt'eya quinam nt'ya jupj.)
Nin la tjiji na, tjapjacas p'a wa nin
tjevele: “Was”. Ninananin tjevelá p'a
wa janucunpan yulupjana sin popé
waytsja.
Nin tjevele na, napj tjinyuc cavayú

te. Jupj casá já'asatsja, balanza
tyá'atsja mos nt'a, ve la vujus. 6Ne'aj
tjelejen ̈ janucunpan yulupjana. Yupj
culupwen nepé tjevele jin tjapjacas.
Tjapjacas tjevele ve pajal ca pülücj
jaylacj nsem. Ninana tjevelá: “Trigo
yompjaní ts'ac' pjaní t'üc' lo las, ts'ac'
pjaní tsji' liji jaylacj. Cebada lal nin
p'iyá ca nsem. Cebada yom pjaní
ts'ac' pjaní t'üc' lo las, ts'ac' pjaní tsji'
liji jaylacj. Mop'in ca nta'acj aceite
olivo. Uva 'üsü ́ nta'acj wa ca. Po
ma malala lis mijin aceite olivo lal,
uva 'üsǘ lal wa”, nin tjevele tjapjacas
napj.

7 Locopyaya Oveja Tsjicj tsjan
ts'ülüc' p'a wa nt'ya popel mpe.
(Yulupjana quinam.) Nin la tjiji na,
tjapjacas p'a wa was tjevele. Ninana
tjevelá p'a wa nenem janucunpan
yulupjana sin popé. Pjü yulupjana
nasa tjowelepj yupj.

8 Jupj tjevele na, napj tjinyuc
cavayú p'a wa tjac'. Pje waytsja 'in
jupj. Jupj casá já'asatsja “Tepe'e” ló
jupj. P'a wa jupj cjüil tjac'. “Tecya'lin̈
Patja Nt'a” ló jupj. Dios yupj jis
tje'yaya 'ücj jis la 'ünan nosis casá
patja pülücj. Pjü yulupjana sin popé
nosis casá patja sin popé, pjaní way
'ücj jis la 'ünan. Nepénowa jis tjü'ünan
yuwá la tapalan na. Yupj la tjajay

mpes, nepénowa cjuwatsja jis la las,
mpes tecya'lin̈ yupj. Yupj la tjajay
mpes, nepénowamalala jisas tepyala,
mpes tecya'lin̈ yupj. Yupj la tjajay
mpes, nepénowa animal ts'a 'in jis
tjü'ünan.

9 Locopyaya Oveja Tsjicj tsjan
ts'ülüc' p'a wa nt'ya popel mpe.
(Cínquiyaquinam.) Nin la tjiji naniná,
jis qjues nepénowa tjinyuc. Mesa
'ala'á tjatja yupj, mesa niná Dios
ja'ayapj nt'a. La p'a jis tjü'ünan yupj,
nosis casá tapatjana. Jis tjü'ünanyupj
Dios tjevelá tjowelepj mpes. Lovin
tjowelepj Jesucristo po'o topon,mpes
wa jis tjü'ünan yupj. 10 Yümücj nepé
tjowelepj. Ninana tjowelepj Dios lal:
“Jipj cupj qjuis Jepa. Pjü jyütütj. Jipj
pajal 'üsüs lejay lovin. Mop'in lejay
jipj velen jin. ¿'Ona ca jis capj ntülün
nosis casá patjá yupj qjuis tjü'ünan
mpes? Qjuisasyupj ca jusnlayecj t'üc'
way tjevelecj”, nin tjowelepj yupj.

11 Ninana tjowelepj na, pjü yupj
pjaní pjaní natj yupj jis pülül pje.
'Üsüstsja yupj Dios lal, mpes jis
tje'yaya yupj niná. Tjevele wa
yupj jis lal más 'in püs way ca la
nucus. Tjevele gente ca más pülücj
jis mü'ü'nacj jis pülücpan, Jesucristo
mpes tsji' lajay sin popé. Yupj jis
tjü'ünan jin p'iyá ca jis mü'ü'nacj wa
jis pülücpan. Dios selé nol ca jis
mü'ü'nacj. Ninana jis tjü'ünan na, ca
jis capj ntülüs, tjevele.

12 Locopyaya napj tjinyuc Oveja
Tsjicj tsjan ts'ülüc' p'a wa nt'ya popel
mpe. (Séisiya nt'ya quinam jupj.) Nin
la tjiji na niná, nosis pajal yümücj
jus tiquits'e. Lots'ac' way te tepyala
wa pülül te jinwá. Mümüy jas tüpwes
je tepyala, 'as jin p'iyá justa tepyala.
13 Pjulacj witjacj palá tinca tsjun
popé. Yo wolas 'u'u way palá tinca,
yümücj si lapjüna na, nin p'iyá palá
tinca pjulacj witjacj. 14 Tsjun po'ó
tecyawaja, papel jus tjilyuju jin p'iyá.
Pues nosis nt'a, joc' pjü tanajǘ tjil.
Nin p'iyá jis tepyala wa pjü momas
tsjictjacj 'üsü ́ culupwen nt'a tjatjá.

15Mpes jepapan nosis casá tapatjá,

tjepjya'nen̈pe julmo'ó,nevennt'a. Pe
noypan nt'a tjepjya'nen̈ wa joc' mo'ó.
Nin p'iyá la tjajay wa niyom noypan,
niyom t'emel pülücj jatatj 'ots'ipj. Mil-
itarpan jis jepapan nin wa la tjajay,
niyom sin tjiyocj 'ots'ipj. Nin p'iyá
la tjajay wa esclavopan, esclavo tu-
lucj 'ots'ipj. Pjü way nin la tjajay.
16 Joc' mo'ó lal lis tjomon, pwen lal lis
tjomon wa: “Jipj 'amá jus nts'eptam
cupj capá nt'a. Qjuis tjepjya'na Dios
ma qjuiyus nucus. Jupj jyü'ta ne'aj
tsjun po'ó. Qjuis tjepjya'na Oveja
Tsjicj ma qjuiyus nucus. Jupj po ma
jos cupj la tjijicj. Pajal yümücj qjuis
capj ntülüs ca. 17Quina ca qjuis capj
ntülücj. Po ma jisas cupj malala la
tjijicj. Len ̈ pjacj la cüpa'nas ne ma
ca cus cütülücj”, nin tjowelepj nosis
yümücj jus tiquits'e na.

7
Dios la tjiji 'üsüs jis tepyala jupj jo-

mozopan nosis nt'a patja sin popé.
1 Locopyaya Jesucristo nin 'yüsa la

tjiji wa niná. Angelpan yulupjana
tüwütüwü ́ tjelejen ̈ nosis casa'á, niná
tjinyuc napj. Pjaní way ton ̈ca norte
nt'a, pjaní way sur nt'a ton ̈ca, pjaní
wa tsiquinmo'o ton̈ca, pjaníwa t'yaja
mo'o ton ̈ca. Lüpjü ́ tyantaná la tjajay,
lüpjü ́ ma jas nlapjünüs nosis casa'á,
ma wa ca jas nlapjünüs 'üsǘ püné
casa'á, ma wa ca mojos yon jis lal.
2 Ninana tjinyuc na, ángel p'a wa
tjinyuc. Jupj tjac' ne'aj tsiquin mpe.
Jupj tyá'atsja fierro jinwá, po'o la 'on-
sos gentá Dios juts'a'á, Dios ne pü'ü
lovin. Ángel fierro tyá'atsja p'iyá, an-
gelpan yulupjana jis lal tjevele jupj.
Dios jis tje'yaya niná angelpan 'ücj
malala jis la jay nosis, malala wa la
mijicj 'üsü ́ püné. Mpes ángel locopy-
aya tjac' yümücj tjevele yupj 'ücj jis
la pjac: 3 “Po ma malala la müjí no-
sis quinam. Po ma malala la müjí
'üsü ́ püné, ma wa malala la müjí yo
po'ó quinam. Cupj t'üc' jis wala po'o
tje'yonsocj nasa Dios jomozopan, 'ücj
nin lojí nun”, tjevele jupj.

4 Napj tjapjacas nol Dios jomo-
zopan yupj jis wala po'o tje'yonsocj
yupj. Pajal pülüctsja, ciento cuarenta
y cuatro mil. Pjü yupj Israel pajal
püna tüpü'ü popa p'iyatsja. Israel jat-
jampan dóceya püna tapatja sin popé
waytsja yupj, locopyaya tapatja sin
popé. Pjü jatjampan dóceya sin popé
waytsja yupj.
5 Judá püna tüpü'ü popé, 12,000 sin

tapac yupj.
Rubén püna tüpü'ü popé, 12,000 sin

tapac wa.
Gad püna tüpü'ü popé, 12,000 watsja

yupj.
6 Aser püna tüpü'ü popé, 12,000 sin

tapac wa.
Neftalí püna tüpü'ü popé, 12,000 sin

tapac wa.
Manasés püna tüpü'ü popé, 12,000

watsja yupj.
7Simeón püna tüpü'ü popé, 12,000 sin

tapac wa.
Leví püna tüpü'ü popé, 12,000 sin

tapac wa.
Isacar püna tüpü'ü popé, 12,000 wat-

sja.
8 Zabulón püna tüpü'ü popé, 12,000

sin tapac wa.
José püna tüpü'ü popé, 12,000 sin

tapac wa.
Benjamín püna tüpü'ü popé, 12,000

watsja yupj.
Angelpan pjü yupj sin po'o sin tapac
Dios mpes.

Pajal malala ca mpalas nosis nt'a,
ne ca pülücjmponecj Jesucristo po'ó.

9 Niswa tjinyuc na, napj tjinyuc
gente pajal pülücj 'a jis tjimyula. Ma
polel sin la pactsja pülücjmpes. Yupj
pjü gente sin popetsja, pjü 'a mulú
patja sin popé, pjü se jütütj mpe sin
popetsja wa, pjü jis tin javelepj sin
popetsja wa. Yupj Dios wolap'a'a
lejen ̈tsja. Oveja Tsjicj wolap'a'a lejen̈
watsja. Oveja Tsjicj Jesucristo nitsja
jupj. Gente ne'aj pjü sin quip pjetsja.
Manaca pjwel jatatsja jis mas nt'a.
10Yupj pajal yümücj tjowelepj:
“Dios jyü'ta.
Jupj mpes, Oveja Tsjicj mpes wa,

ca 'üsüsmpatjaquecj lovin.”

Nin tjowelepj yupj.
11 Pjü angelpan t'asiyú tjelejen̈

Dios tjá'asa nt'a. Dios culupwen nt'a
tjá'asa co'müypan jis lal, janucunpan
yulupjana jis lal wa. Angelpan Dios
wolap'a'a palá nipi'tjin̈ yupj. Yupj
yólatsja pajal püné Dios. 12 Niná
tjowelepj:
“Gente ninana tjowelepj, t'üc'.
'Ücj la veles Dios 'üsüs.

Jupj más 'üsüs liji pjü jis lal.
Pjü si 'üsǘ wa jupj.

'Ücj la veles wi'in̈ jupj la tjiji mpes.
'Ücj la veles jupj püné,
'ücj jyü'ta jupj, jas tjiyocj jupj pa-
jal.

'Ücj nin la veles lovin.
Pjü niná, t'üc'”,
nin tjowelepj angelpan.

13Co'müy pjaní la tji'yüya napj lal:
—¿Ncu selen niná pjacj niná sin

quip pje? ¿Ncu selen ca'aj mpe tjiquil
niná?

14Napj tjevelé jupj lal:
—Ma selé napj. Jipj selen.
Mpes jupj tjevele:
—Yupj nosis casá tapatjá, nosis

casa'á pajal malala tepyala na. 'Ücj
jis tepyala quinam. Jesucristo tepe'e
yupj mpes, oveja tsjicj jinwá. Jupj 'as
tepyala mpes, 'üsüs jis tepyala Dios
lal. Yupj Jesucristo lal topon na, sin
quip tapatsj jinwá jis tepyala Dios lal.
15Ninmpes
‘Dios wolap'a'a lejen ̈ quinam lovin,

jupj jyü'ta nt'a.
Jaw na, püste na,

tsji' lajay Diosmpes, jupj wo nt'a.
Dios campü'üm yupj jis lal,

mamalala jis mpalas.
16 Jupj liji ma ca vecj jis nca'lin̈ niswá,

ma 'üsǘ sive wampalas.
Lots'ac' mpes ma campen̈ yupj.

Ma camalala jis mpalas
pajal vyaja pwempes.

17Oveja Tsjicj 'üsüs la siji mpes ca nin
nsem.

Oveja Tsjicj Jesucristo ni jupj.
Dios já'asa nt'a la jütütj,
ne'aj já'asawa jupj.

Jupj ca jis majamas yupj,

yom oveja jyama jinwá.
'Üsǘ 'amá popa pyaca nt'a ca jis nca-

canas yupj,
ne 'üsǘ ninámyü'ün̈mpes,
mpatjam ca lovin.

Yun 'üsǘ ca ncjücjüs Dios.’
—Nin tjevele co'müypjaní, gente niná
sin po'ó. Jupj tjevele pajal 'ücj jisas
mpatjam lovin.

8
Juan tjinyuca Jesucristo tsjan

ts'ülüc' p'a wa nt'ya popel mpe.
1 Oveja Tsjicj tsjan ts'ülüc' p'a wa

nt'ya jupj popel mpe. Siéteya nt'ya
quinam jupj. Nin la tjiji na, püs way
lyájasa jin tjatja Dios pü'ü nt'a, media
hora mpes ca nacj. 2 Locopyaya napj
tjinyucangelpan siéteya. YupjneDios
wolap'a'a lejen ̈tsja lovin. Trompeta
siéteya natj, pjaní pjaní siéteya popé.
3Ángel p'a wa tjac' wa. Plato tyá'atsja
jupj, ts'ülüc' 'üsüs cjumsumo'o la 'üm.
Plato oro waytsja jupj. Ángel niná
ne'aj tjac', mesa Dios ja'ayapj nt'a
ton ̈ca jupj. Oro watsja jupj, mesa
niná. Ángel tjac' na, tja'ayapj jupj
ts'ülüc'püné, 'üsüs cjumsu la 'üm. Jupj
ts'ülüc' niná quelel 'yü ́matsja mesa
casa'á Dios wolap'a'á, jupj myusca ca
jay la p'a'a mim Dios wolap'a'á. Pjü
way Dios ts'uyupj la tjomon Dios lal,
niná ca jay la p'a'amalwamyusca lal,
'ücj lo pjac. 4 Ángel niná nin la tjiji.
Ts'ülüc' tji'yüma na, myusca tepyala.
Myusca pajal 'üsüs cjumsu jay la p'a'a
tjemey Dios wolap'a'á, ángelmos nt'a
tyá'atsja mpe. Jay la p'a'a tjil wa Dios
ts'uyupj Dios lal tjowelepj. 'A mulú
jay la p'a'a tjil. 5 Locopyaya ángel
'etsjecj 'yawa t'e'enca, 'awamesa casá
tjá'asa mpe, mesa niná Dios ja'ayapj
nt'a. Jupj plato 'etsjecj mpes tipit'a.
'Etsjecj ninánosis casá la tecyoye. 'Et-
sjecj na'aj la tecyoye na, t'i'ila pjact-
sja, pajal ca mpjac pjactsja nepé
'ots'ipj, tjejyawca menmené 'ots'ipj,
jus tiquits'e nosis 'ots'ipj.

Ninana Juan tjinyucá, angelpan la
tjupjus pjactsja na.

6 Angelpan siéteya natj quinam
yupj jis trompeta. 'Ücj la tjajay jis la
pjus.

7 Ángel mwalá la tjipjyusa jupj
trompeta. La tjipjyusa na, lüpjücj
tincünü ́. 'Awa 'as lal tjive wa nosis
casa'á. Nin tepyala na, pajal püné
tüpwé nosis, nasa way la mitad
pwetsja. Pjü yo cont'e sin popé, pjaní
tüpwé wa yon. Tsjutsj lo tsju pjü
tüpwé wa.

8 Locopyaya ángel p'a wa la
tjipjyusa p'a wa trompeta. La
tjipjyusa na, napj tjinyuc joc' püné
jinwá. Pwe tjinyuc. Joc' niná nosis
casa'á palá ts'iya, 'üsǘ püné casa'á
tjeyaca. Nin tepyala mpes, nasa way
lamitad 'as tepyala jupj, 'üsüs. 9Mpes
wa animalpan 'üsǘ mo'o lyawun̈
pajal pülücj tecya'lin̈. Pjü cónt'eya sin
popé, pjaní tepe'e. Barco 'üsü ́ casá jil,
pajal pülücj pajal malala jis tepyala
yupj. Pjü cónt'eya sin popé, pjaní
malala tepyala.

10 Locopyaya ángel p'a wa la
tjipjyusa jupj trompeta. Jupj la
tjipjyusana, pjulacj pünépalá tjeyaca
nosis casa'á tsjun mpe. Tüpwé jupj,
'iyó je püné jinwá. 'Üsü ́ pülücj casá
tjeyaca, 'üsü ́ 'amá popa pyaca casa'á
wa. Pjü cont'e sin popé, 'üsü ́ püné
pjaní casa'á tjeyaca jupj. 11 Pjulacj
niná palá tjeyaca p'iyá, “'Ona” lotsja
jupj. Jupj mpes 'ona tepyala wa 'üsüs.
Nasa way la mitad ma polel la müs
tepyala. Gente pülücj tecya'lin̈ 'üsǘ
'ona tjimyü'ün̈mpes.

12 Locopyaya ángel p'a wa la
tjipjyusa jupj trompeta. La tjipjyusa
na, malala tepyala lots'ac' way. Nasa
way la mitad püste tepyala jupj.
Mümüy 'a nin p'iyá tepyala, pjulacj
witjacj 'a nin p'iyá jis tepyala. Mpes
nasa way la mitad ma sin tjejyawca
yupj. Mpes jawna, nasaway lamitad
ma tjejyawca nosis nt'a. Nin p'iyatsja
püste na. Ma 'üsüs tjejyawca mümüy
way.

13Locopyaya tjinyucna, ts'i tjinyuc.
La mena nt'a wínetsja. Tjapjacas
wa yümücj pjac la tipiya. Ninana

tjevele: “Pajalmalala campalasnosis
casá patjá, angelpan p'a witjacj jis
trompeta la tjupjus na. Trompeta
cont'e ma la tjupjus custjay. Len̈ way
la mpjusacj ca yupj”, nin tjevele ts'i.

9
1 Ángel p'a wa jupj trompeta la

tjipjyusa. Jupj la tjipjyusa na, napj
tjinyuc pjacj palá tjeyaca nosis nt'a
tsjun mpe. Pjulacj jinwá jústatsja
jupj. Llave tja'ayapj jupj, jul camp-
wila jun la cjol. Lapanenpan pülücj
jun t'olon pátjatsja ne'aj, jul mo'ó.
2 Jun tjecjyoltse na niná jul, myusca
pajal püné pje'á tjemey jupj, jul mpe,
'awa püné myusca jinwá. Myusca
püné jul mpe tjemey mpes, pajal
te ton̈ca tepyala, lots'ac' ma si nuc
tepyala. 3 Myusca mpe ts'elel pülücj
palá tjiquil nosis casa'á. Jul mpe 'a
tjiquil wa yupj. Ts'elel niná 'ücj jis
janütsja tsjev jinwá. 4 Yupj jis jepa jis
tjijyü'tamamalala lamijicj tsjutsjum.
Tjijyü'ta ma ca malala la mijicj pjü
tsjutsjum. Pjü yo ma ca malala la mi-
jicjwa. Gente jis lal p'in 'ücjmalala la-
jaytsja. Gente niná jis wala sin tapac
tulucj Dios mpes, niná 'ücj malala lis
tjajay yupj. 5 Ma permiso tja'ayapj
ts'elel niná jis la 'ünan gentas. 'Ücj
nepévyaja lajaytsja la p'in. Mes cinco
mpes ca la qjuijictsja niná. Yupj
tjünü ́na, tsjev tjinyüjü jinwá tjevyaja.
6Ts'elel nin lajay po'ó, gente ca quelel
jis mü'ü'nacj yupj p'iyá, pajal vyaja
mpes, newa ma ca polel nca'lin̈ yupj.
Pajal ca quelel nca'lin̈ ca nsem yupj,
mop'in ma ca nca'lin̈.

7 Ts'elel niná cavayú tsjictjacj jas
tjüwü'ün jin yustaptsja. Corona
sey játjatsja jin yustaptsja sey pjucj
po'ó. Jis corona oro jinwá yustaptsja.
Gente jin yustaptsja jis wala po'ó.
8 Jis ts'il campa waytsja, nequem
jis ts'il jinwá. Jis wis pjoye watsja,
pü'á jis wis jinwá. 9 Jisas suna
nt'a pjoloc' c'a waytsja yupj. C'a
waytsja pajal, acero jinwá. Jis pam
mpes tjil na, yümücj pjactsja, cavayú
pülücj carreta jat' jinwá pjactsja, la

palan nt'a ts'equenen̈ jinwá pjactsja.
10 Ts'elel niná jis soc', tsjev soc'
jinwatsja. Jis soc' jay ts'ülül tsjev
jinwá. Yupj tjünǘ mpes 'ücj malala
lajaytsja gentas. Mes cinco 'ücj nin
la tjajay yupj. 11 Ts'elel jis jepa ángel
pjaní waytsja, jul campwila mo'o
jyü'ta jupj. Hebreopan jis tin Abadón
ló jupj, ángel niná. Griegopan jis tin
Apolión ló jupj. (“Malala La Siji” ló
jupj cupj qjuis lal.)

12 Pjaní malala tepyala nasa
tecyawaja quinam. Pjaní tepyala
nas, ts'i tjevele jin. Mát'eya ma t'üc'
tepyala custjay, malala jis la pal.

13 Locopyaya ángel p'a wa jupj
trompeta la tjipjyusa. Jupj la
tjipjyusa na, mesa mpe pjac jin tjap-
jacas, mesa niná Dios ja'ayapj nt'a.
(Órotsja jupj mesá, Dios wolap'a'a
ton ̈ca.) Mesa tsjülǘ yulupjana nepé
vele pjactsja. 14 Ángel lal tjevele
jupj, po quina t'üc' la tjipjyusa lal.
Ninana tjevele jupj lal: “'Esocte ma
'en angelpan yulupjaná, 'üsü ́ püné
nt'a tsyu'pa jatja. Eufrates ló jupj,
'üsü ́ püné ne'aj”, nin tjevele nepé
pjactsja.

15 Mpes nin la tjiji ángel. Jupj
syocte niná angelpan yulupjaná.
Ne'aj tsyu'pa tjatja, la tjunuctsja año
niná mpes, mes niná p'iyá, ts'ac'
niná p'iyá, hora niná p'iyá. La
tjunuc ca mal, mü'ü'nacj gentá. Pajal
pülücj ca mü'ü'nacj. Pjü cont'e sin
popé, pjaní ca mü'ü'nacj. Tjiquil
yupj quinam. 16 Ninana angelpan,
jepapan yupjmilitarpan pülücj jis lal.
Jis militarpan pülücj cavayú casá tjil
yupj. Tjapjacas nol tjil militarpan.
Dos cientos millónwaytsja yupj.

17Dios la tjiji napj yus tjinyuc,mpes
tjinyuc 'onin nyuca yustaptsja yupj.
Militarpan cavayú casá tjatjá, acero
lal sin tjüwü'ün jisas suna mo'ó. Jisas
suna sin tjüwü'ün, sin je jin jústatsja,
'awa jinwá, tsju jas püste jin justa
watsja, lu watsja. Jis cavayú sey
pjucj pü'á sey pjucj jin yustaptsja.
Cavayú jis lala mpe 'awa pje'á tjac',
myusca pje'á tjac' wa, azufre 'ots'ipj.

18 Conas cavayú jis lala mpe tjiquil
mpes, gente pajal pülücj jis tjü'ünan.
'Awa mpes jis tjü'ünan, myusca mpes
wa, azufre mpes wa. Pjü cont'e popé,
pjaní way tjü'ünan yupj. 19 Cavayú
'ücj malala lajaytsja jis lala mpes, jis
soc' mpes wa. Jis soc' latsj jinwá
yustaptsja. Jis soc' sey pjucj jánatsja,
latsj sey pjucj jinwá. Ninmpes jis soc'
mpes malala lajay watsja.

20 Gente pülücj jis tjü'ünan. Newa
nin, gente la p'a wa newa malala la
tjajay. Newa nin, yupj ma quelel
'üsüs lajaytsja. Newa po jisastsja la-
panenpan, tjowelepj yupj pajal noy-
pan. Newa jisastsja dios p'a wa, yupj
p'iyá lis tjajay la p'in. Jis dios p'a, oro
waytsja yupj nepenowá, nepénowa
plata, nepénowabronce, nepénowape,
nepénowa yotsja. Yupj jis dios ma
polel januc, ninp'iyámawapolel pjy-
acan ̈, ma wa polel lyawun̈. 21 Gente
nosis casá patja newa jis tjü'ünan la
p'a wa, newa diablo la tapal, jupj
ca jis capj mp'a'sas malala la mijicj.
Newa sejats'om tulucj ne'aj tjama-
nun, newa jis vayum tulucj jis lal
tjelyawun ̈. Newa tepequen ̈ yupj. Ma
quelel 'üsüs lajaytsja yupj.

10
Juan ángel p'a wa tjinyuc. Niná pa-

pel tsjicj tyá'atsja.
1 Locopyaya p'a wa ángel tjinyuc.

Jupj pajal jas tjiyoctsja. Tjac' tsjun
mpe. Mol jas tjüwü'üntsja jupj. Tsets'
pjojocj jay pjucj t'asiyutsja jupj. Wola
se jáwcatsja jupj, lots'ac' jinwá. Jupj
tüecj 'awa wolaqué jinwá jústatsja.
2 Jupj tyá'atsja papel tsjicj. Nasa la
tüpüpj pǘ'ütsja mos nt'a. Nosis casá
tjac' na, tsjom li'inyampe 'üsǘ püné
casá tjejyatsja, tsjom nancupwepe
'amá casá tjejyatsja. 3 Yümücj tjevele
pü'á pjyusa jinwá. Niná tjevele na,
siéteya t'i'ilapjactsja, nepé javelepj jin
pjactsja.

4 T'i'ila na, napj quelel pyactsja
t'i'ila pjac tjowelepj. Napj quelel
pyactsja na, p'a wa tjapjacas tsjun
po'ó nepé tjevele pjac. Niná tjevele:

“Siéteya t'i'ila tjowelepj po ma mve-
len. Po ma mpaquen”, nin tjevele
napj lal.

5 Niná tjevele na, ángel mos jas
tjijyünsa la tjiji la mena nt'a. Jupj
ninana p'iyá 'üsü ́ püné casa'á ton ̈ca,
nosis casá ton̈ca wa. 6 Jupj tjevele:
“Dios selé t'üc' way velé. Dios pü'ü
lovin. Jupj la tjiji tsjun po'ó, la tjiji
wa pjü tsjun po'o patjá. Jupj la tjiji
nosis, la tjiji wa pjü way nosis casa'á.
Jupj la tjiji wa 'üsǘ püné, la tjiji wa
pjü way 'üsü ́ mo'ó lyawun ̈, pjü way
'üsü ́ mo'ó lejen ̈ 'ots'ipj”, nin tjevele
jupj Dios po'ó. Tjevele wa: “Nin ca
mpalas quinamDios tjevelá. Ma ca la
nucus. 7 Ángel p'a wa ca la mpjusas
jupj trompeta. La tjipjyusa na, Dios
t'üc'way ca la mijis jupj tjevelá. Püna
gentemasin 'yǘsatsja tsjan ca lamijis
Dios. LocopyayaDios tjevele jupjpro-
fetapan jis lal tsjan la mijis jupj. Yupj
tjowelepj Diosmpes. Jupj jomozopan
waytsja yupj”, nin tjevele ángel.

8Tsjun po'o nepé vele jin tjapjacas,
niswa tjevele napj lal. Jupj tjevele:
“Jutja jipj ángel nt'a, jupj 'üsǘ püné
casá ton ̈ca, 'amá casá ton̈cawa. Nt'ya
papel tsjicj, la tüpüpj pü'ü jupj mos
nt'a”, nin tjevele jupj napj lal.

9 Mpes napj ángel nt'a tjum, la tje-
myon napj nla 'ayas papel tsjicj. Jupj
tjevele napj lal: “Nt'ya papel, nla-
jan. Wüjü ca nsem jipj lyala mo'ó,
ts'as jinwá; locopyaya, t'üc' tjelyan
na, 'ona ca nsem cyol mo'ó.” Nin
tjevele ángel.

10 Napj netj papel tsjicj jupj mos
mpe, tjelyá wa popelses. Wüjü wayt-
sja nlala mo'ó ts'as jinwá. Locopy-
aya, napj t'üc' tjelyá na, ncol mo'ó
'ónatsja. 11 Papel tjelyá na, pjaní way
tjevele napj lal: “Niswa ca mvelen
Dios mpes. Dios jos mvelen ca tsjan
ca jis mpalas gente pülücj jis lal. Ca
mvelen tsjan ca jis mpalas p'a nt'a 'a
mulú patja jis lal. Ca mvelen tsjan
ca jis mpalas pülücj se jütütjmpe. Ca
mvelen tsjan ca jis mpalas p'a wa jis
tin javelepj. Camvelenwa tsjan ca jis

mpalas jis jepapan”, nin tjevele napj
lal.

11
Niyommat'e Dios mpes ca mvelecj

gente pülücj jis walap'a'á.
1 Locopyaya jupj ntje'aya visyú

campa, la vujus. P'a wa tjevele
napj lal Dios mpes: “Jutja, mvujun
ca Dios wo nosis nt'a, mesa Dios
ja'ayapj nt'a mvujun wa. Sin tepyaca
nucunnol jatja gentasne'ajDios jisas,
nol javelepj Dios pajal püné. 2 Ma
mvujun tjüwücj nt'a, Dios wo t'asiyú.
Tjüwücj nt'a lyawun̈, ma japon yupj
Dios po'ó. Dios jis tje'yaya ne'aj
malala la mijicj mes cuarenta y dos
mpes. Ninca lamijicj pülücjpatjant'a
ne'aj, Dios juts'a'á nt'a.

3 ”Napj niyom mat'e ca sin majam,
camvelecj yupjnosis casápatja jis lal.
Napj mpes ca mvelecj, pülücj jyawca
mpes; ts'ac' mil, dos cientos sesenta
jyawcampes camvelecj. Niná niyom
mat'e 'aplijila ca nsem nosis casá
patja malala nyuca lajay mpes. Pülül
si tsutsca ca sin nqui'pacj, 'aplijila
mpes. 4Niyom ninana yo olivo jinwá
yupj napj lal. Yupj ninana noyomes
püna tjevelé jiquil nosis nt'a. Pajal
'üsüs yupj. Yupj quelel lajay Dios
jyü'ta jinwá. Dios Jepa jupj pjü no-
sis casá patja mpes. Ninana niyom
mat'e, se jawca jinwá yupj, yam casá
lejen ̈ jinwá yupj, Dios mpes javelepj
mpes. 5 La p'a wa quelel malala la-
jay yupj jis lal, ma polel nin lajay.
Yom pjaní quelel malala la siji na,
noyomesmat'e jajütütjmü'ümüs jupj.
Javelepj mpes p'in pe'e jupj, Dios nin
liji mpes. Nin mpes cya'lin̈ jis ene-
migopan. Lovin nin pyala la p'a wa
quelel malala la sajay na. 6 Ninana
noyomes 'ücj lajay ma majawus Dios
mpes javelepj na. Nin p'iyá 'ücj la
mijicj wa, 'üsǘ 'as ca mpalas. Nin wa
yupj 'ücj wa la mijicj p'a casá pyalá,
malala jis la pal nosis casá patjá. Jisas
na, 'ücjwa lamijicj niná.

7 ”P'a jawas t'üc' tjowelepj na Dios
po'ó, yom malala ca ncuwim, jis
mü'ü'nas ca niná niyommát'eya. Jupj

animal ts'i 'inyá jinwá. Jul camp-
wilampe pje'á ncuwim ca, ne pajal la
mpa'nas ca yupj jis lal. Jupj más jas
tjiyocj nsem yupj jis lal; jis mü'ü'nas
ca. 8Tecya'lin̈ na, jis p'üympatjam ca
jümücjnt'a, pajal pülücjpatjant'a. Ma
ca ntoquecj yupj. Ne'aj, niyom mat'e
cya'lin̈ nt'a, ne'aj p'iyá jis Jepa cruz
po'o tjovalapj nt'a. Ne'aj patja malala
lajay; Sodomapo'o tapatja jinp'iyá la-
jay, Egipto nt'a tapatja jin p'iyá lajay
wa.

9 ”Ts'ac' cont'e y medio niyom
pülücj ca nucucj jis p'üy. P'a nt'a 'a
mulú patja ca yus nucucj wa yupj jis
p'üy. Pjü tribu sin popa yus nucucj
wa ca. P'a wa jis tin javelepj ca yus
nucucj wa. P'a wa se jütütj mpe wa
ca nucucj yupj jis p'üy. Müjü'tücj ca
ma ntoquecj. 10 Yupj 'ücj jisas nsem
tecya'lin̈ niyom mat'eyá. Fiesta ca
la mijicj tecya'lin̈ mpes, ca así jis
ma'ayacj yuwá. Malala jis tepyala
nosis casá patjá niná profetapan
mát'eya Dios mpes tjowelepj mpes.
Nin mpes yupj 'ücj jisas nsem len̈
yupj”, nin tjevele jupj napj lal.

11Ts'ac' cont'e ymedioniyommat'e
jis p'üy jümücj nt'a tapatja na, Dios
ca la mijis mpatjam niswá, ne yupj
ca nlüjün̈. Nepénowa ca nucucj yupj
niswapatja se palá,mpes pajal ca lecj
meyacj yupj. 12 Niyom mat'e na'in
jis tepyala na, yümücj nepé vele ca
mpjacam tsjun mpe. “Nculá qui'á”,
ca mveles. Mpes yupj ca mal tsjun
po'ó, molon mo'ó ca mal. Jis ene-
migopan ca nucucj ne yupj jil. 13Nin
tepyala na, len ̈ way ca jus nquits'is
ne'aj, mpes ne'aj, pülücj patja nt'a,
malala ca jis mpalas jis wa pülücj.
Pjaní ca malala mpalas pjü diez sin
popé. Pülücj ca nca'lin̈ gentas, jus
tiquits'e mpes. Siete mil ca nca'lin̈.
Janucun witjacj pajal ca lecj meyacj,
ca mvelecj Dios pajal püné, jupj ne
tsjun po'o pü'ü.

14Nasa t'üc' p'a wa malala tepyalá,
ts'i tjevele jin. Len̈way ca p'ampalas.

Ángel p'a wa trompeta la tjipjyusa.
Siéteya tepyala quinam.

15 Locopyaya p'a wa ángel tjinyuc.
Jupj trompeta la tjipjyusa wa. Siéteya
la tjupjus quinam. Niná la tjipjyusa
na, Dios pü'ü mpe yümücj tjowelepj
jin tjapjacas. Nin tjowelepj:
“Qjuis Jepa Dios quina ca müjü'tüs

nosis nt'a.
Lovin camüjü'tüs jupj.

Jesucristo lal ca 'a mulúmüjü'tücj.
Jesucristo ne Yom niná
Dios jas tjejyama nosis nt'a”,

nin tjowelepj.
16 Co'müypan veinticuatro, yupj

jis silla casá játjatsja Dios wolap'a'á.
Jepapan wa yupj. Nin tjowelepj
tjepjyacan̈ na, Dios wolap'a'a palá
nipi'tjin ̈ yupj. Yupj tjowelepj Dios
pajal püné. 17Tjowelepj Dios lal:
“Jipj Dios. Qjuis Jepa jipj.

Pjü 'ücjwa lejay jipj.
Jipj püt' quinam.

Tüpüt'watsja jipj püná.
Wi'iquecj jipj lal,

jipj pajal püné pjü jis lal,
ne jipj nasa jyütütj quinam.

18Nosis casápatja pajal ts'a 'intsja jipj
lal.

Jipj poma jyas
yupj pajal malala la tjajay,
ne ca jis capj ntülün quinam.

Jipj camvelenquinamtecya'lin̈ jis lal,
ncu t'üc'malala la tjajay.

Quina ca 'üsüs jis ma'ayan wa jipj
myozopan,

yupj ne jipj mpes tjowelepj.
Ca 'üsüs jis ma'ayan pjü jipj ts'uyupj.

Yupj salejepj jipj jis capj ntülün
malala lajay.

Jipj ca 'üsüs jis ma'ayan cyapj jacon̈.
Nin p'iyá ca la mijin noypan jis
lal,

tsjictjacj jis lal wa.
Nosis malala jis la jay ca jis capj

ntülün jipj,
ne camalala jis mpalas yupj.”

Nin tjowelepj co'müypan Dios
wolap'a'á.

19 Nin tepyala na, napj tjinyuctsja
Dios wo jun cjol tsjun po'ó. Si nuctsja
cajón tabla mpes, niná cajón mpes,
israelpanyola jis tepyalaDios tjevelá.
Püna tjevele tsjan ca lamijis jupj yupj

mpes. Niná tjinyuc na, pajal tje-
jyawca menmené, pajal t'i'ila pjact-
sja. Jus tiquits'e wa, lüpjücj tjive wa.

12
Juan quepj tjinyuca tsjun po'ó.

Tjinyucawa latsj pajal püné.
1Quepj lay tepyala tsjun po'ó. Dios

'ücj la tjiji napj tjinyuc jupj, ca gente
jus nlayecj nosis nt'a pyalá, ca jus
nlayecj wa tsjun po'o pyalá. Quepj
niná tsjun po'ó, lots'ac' lal sa capyat-
sja. Jupj ton̈ca mümüy casa'á. Pju-
lacj dóceya jay pjucj po'o játjatsja,
corona jinwá. (Püné waytsja jupj,
mpes corona já'asatsja jay pjucj po'ó.)
2 Quepj way tsjicj tjá'asa, nasa quelel
myá'natsja. Jupj la tipiya vyájatsja
mpes.

3 Len ̈ way Latsj Püné lay tepyala
wa tsjun po'ó. Dios 'ücj la tjiji napj
tjinyuc wa jupj, ca gente jus nlayecj
nosis nt'a pyalá, ca jus nlayecj wa
tsjun po'o pyalá. Niná Lotsjim tsjun
po'ó, 'a jetsja. Siéteya jay pjuctsja
niná Lotsjim. Diez tsjüémetsja jupj.
Jupj jaypjanípjaní coronapjanípjaní
jay játjatsja, jupj püné mpes. 4 Latsj
soc' mpes pjulacj pülücj witjacj palá
la tecyoye nosis casa'á, palá tinca jay
la p'a'apé. Pjü cont'e sin popé, pjaní
way palá tjeyaca. Latsj Püné Quepj
wolap'a'a tyantaná, Quepj way tsjicj
quelel myá'natsja na. Latsj quelel
lyájatsja Tsjiquis, tjemya'na na.

5 Lovin ma polel tjelyaja jupj.
Quepan tjemya'na yom tsjicj way.
Jatjam tsjicj Jepa ca nsem, pjü
müjü'tüs nosis casa'á, ca jis majamas
nosis casá patjá. Jupj ca len̈ way jis
capj ntülüs malala lajay. Tsjicj niná
tjemya'na na, len̈ way Dios tjemyana
Tsjiquis jupj pü'ü nt'a, jupj jyü'ta nt'a.
6Quepan ts'üequené pjü jis wa cjuwá
nt'a. Dios 'ücj la tjiji ne'aj lo püt'üs
jupj. Ne'aj ma'ayacj ca nlajas pülücj
jyawcampes. Jyawcamil, dos cientos
sesenta ca ne'aj mpü'üm jupj.

7 Locopyaya tjinyuc pülücj la
tapalan tsjun po'ó. Ángel püné,
Miguel ló, jépatsja jupj Dios angelpan

'üsüs witjacj jis lal. La tapalan yupj
Latsj Püné lal. Latsj Püné jepa watsja
jupj angelpan malala witjacj jis lal.
Yupj la tapalan 'üsüs witjacj jis lal.
8 Newa nin, 'üsüs witjacj más sin
tjiyoctsja Latsj Püné lal. Ma tja'ayapj
malalapan tapátjatsja ne'aj, tsjun
po'ó. 9 Palá la ts'i Latsj Püné nosis
casa'á. Ángel malalapan palá la ts'i
wa Latsj Püné lal. Jupj p'iyá lotsjim
pajal püna tüpü'á. Diablo ló jupj,
Satanás ló wa jupj. Jupj p'iyá pjü
nosis casá patja yus tsyawilitsja.

10 Diablo palá la ts'i na, nepé vele
jin tjapjacas Dios pü'ü mpe. Yümücj
tjevele:
“Nasa t'üc' quinam.
Dios qjuis capj tjep'ya'sa

nediablomapolelmalala la qjui-
jis quinam.

Dios pjü sin 'yüsa lis tjiji jupj pajal
püné.

Sin 'yüsa lis tjiji jupj jyü'ta.
Sin 'yüsa lis tjiji Jesucristo 'ücj jyü'ta

quinam.
Jupj ne Yom niná Dios jas tje-
jyamá nosis nt'a.

Nasa palá la ts'i quinam Latsj Püné
nosis nt'a,

jupj ne lovin t'ya vele qjuis
pülücpan sin po'ó.

Püste 'ots'ipj, jaw 'ots'ipj
t'ya vele nináDioswolap'a'á yupj
sin po'ó.

11 Newa nin, Dios ts'uyupj más sin
tjiyoctsja

jupj lal,
Oveja Tsjicj yupj mpes tepe'e mpes,

jupj 'os tepyala mpes.
Yupj jupj po'o japon tjowelepj,

mpes wa más sin tjiyoctsja yupj
diablo lal.

Ma pajal yólatsja ncu ca nca'lin̈;
'üctsja yupj jis lal la mas Jesu-
cristo mpes.

12 'Üsüs nujisas t'as tsjun po'o pot-
jaqué.

'Üsüs tepyala jay la p'a'á.
Len̈ quinam diablú.

Mop'in malala ca nu mpalas nosis
casá potjaqué,

'üsǘ püné casá potjaqué 'ots'ipj.
Diablo palá tjemey nun nt'a.

Jupj pajal ts'i 'inyá.
Jupj selé pajal tsjicj way p'in

campü'üm nosis casá quinam”,
nin tjevele tsjun po'ó nepé.

13 Latsj Püné jus nleya yupj palá la
ts'i jupj nosis casa'á. Jus nleya na,
len̈ way tsjiquis jamay cjüil tjemey
jupj. Latsj Püné quelel malala líjitsja
jupj. 14Ma polel nin la tjiji jupj; pom
mat'e tja'ayapj jupj, Quepan. Jupj
pom püné tja'ayapj jupj, pom más
'in püné, ts'i pom lal. Tja'ayapj 'ücj
lo ts'equen Latsj Püné mpe, jis wa
cjuwá nt'a ca mim. Ne'aj ca ma'ayacj
nlajas año cont'e y medio. 15 Quepj
ts'üequené na, Latsj 'üsü ́ jas tjejyama
lala mpe, 'üsü ́ püné jinwá; 'üsǘ niná
quepj cjüil jas tjejyama jus lo pijitj,
lo 'ünan. 16Mop'in ma tji'yü'na; nosis
cus tjep'ya'sa quepan. Jun tjecjyoltse
nosis, mpes 'üsǘ Lotsjim lala popa
tjac' tjemey nosis 'alá.

17-18 Nin mpes Latsj Püné pajal ts'i
tji'ina Quepan lal. Tjemey la palan
jupj juts'uyupj p'a wa jis lal. Yupj ne
lajay wa Dios si jütüta jinwá, topon
wa Jesucristo tjevelá, mpes yupj jupj
juts'uyupj 'ots'ipj.

13
Juan tjinyucaAnimal Ts'i 'Inyá 'üsǘ

püné pje'á tjeyacá.
1 Napj tjinyuctsja Latsj Püné 'üsǘ

püné la nt'a tón̈catsja. Locopyaya
napj tjinyuc wa Animal Ts'i 'Inyá jas
nisa 'üsǘ mpe. Diéziya tsjüémetsja
jupj, siéteya jay pjuctsja. Diéziya
corona tsjüemepo'o tjatjawa. Corona
pjaní pjaní tsjüeme po'o játjatsja. Pjü
jay pjucj wola po'ó jupj ló tapactsja.
Pjü jupj ló jupj ne p'iyá Dios. Malala
nin; jupj ne Dios tulucj. 2 Animal
napj tjinyuc, pü'á jinwá tjinyuctsja.
Tsjom noypan waytsja, oso tsjom
jinwá yustaptsja. La mo'ó pünetsja,
león lala jinwá. Latsj Püné la tjiji
Animal niná 'ücj la tjiji Latsj Püné jos
jinwá. La tjiji 'ücj lo jütütj jupj, Latsj

Püné jinwá. La tjiji ca la p'a müjü'tücj
jupj mpes.

3Tjinyuc Animal jay pjucj pjaní jay
tjojocj jinwá, nasa tepe'e jinwá. Nasa
tji'yü'sa quinam jay tjojocj, mpes
niswa pü'ü tepyala jupj. Jupj tji'yü'sa
mpes, nosis casápatjá yólatsjaAnimal
niná pajal püné. Yupj japontsja jupj
tjevelá. 4 Latsj Püné la tjiji ca Animal
müjü'tüs, mpes gente yólatsja Latsj
Püné pajal püné. Yólatsja wa niná
Animal Ts'i 'Inyá pajal püné wa jupj.
Tjowelepj: “Animal más püné pjü jis
lal. P'a wa ma polel jis la palan jupj
lal.”

5 Mes cuarenta y dos mpes Dios
tje'yayaAnimalniná tjevele jupjp'iyá
pajal püné; jupj ne p'iyá Dios, tjevele.
Mes cuarenta y dos mpes Animal
polel malala líjitsja, jupj jostsja jinwá.
6 Jupj velewatsjaDiosmalala. Malala
Dios lijá, tjevele jupj. Malala tjevele
wa Dios lal patja sin po'ó.

7 Diablo la tjiji Animal niná 'ücj lo
palan Dios ts'uyupj jis lal. La tjiji jupj
ca malala la qjuijis yupj jis lal. Dia-
blo la tjiji Animal ca pjü jis cüjü'tüs.
Pjü tribu 'ots'ipj, pjü 'a mulú patja
'ots'ipj, pjü jis tin javelepj 'ots'ipj, pjü
p'a wa se jütütj mpe 'ots'ipj; pjü yupj
jis tjijyü'ta jupj. 8 Pjü nosis casá patja
ca yola nsem niná Animal püné. Jis
lá ma tapac Oveja Tsjicj popel mo'ó,
yupj pjü way ca jisas nsem Animal
niná, yola nsem jupj püné. Oveja
Tsjicj popel tya'a, popel niná nin vele
pjac ca mpatjam Dios lal. Püna, Dios
nosis liji secj na p'in, nin tapactsja
jupj popel mo'ó. Oveja Tsjicj tjü'ünan,
ne 'ücj jis la patj gentá.

9 Pjü nun tjapja'aqué, nusin
tjü'üsüs niná.
10Dios selé gente ca jis ntji'lin̈

jupj ts'uyupj nepenowá,
cawilta mo'o mo'onsocj,
jis capj ntülücj.

Dios se 'aya nin lajay,
mpes jupj ts'uyupj nepenowá
camajatjum cawilta mo'ó.

Dios selé wa gente camü'ü'nacj
jupj ts'uyupj nepenowá polomay
mpes.

Dios se 'aya nin lajay,
mpes jupj ts'uyupj nepenowá ca
nca'lin̈,

polomaympes sey jajocj mpes.
Nin tepyala na, más 'ücj Dios ts'uyupj
newa 'üsüs lajay Dios jos jin. Newa
ca mponecj Dios 'üsüs. Ma ca ts'i
mi'inacj.

Juan tjinyuca p'a wa animal. Nosis
mpe tjac' jupj.

11 Locopyaya animal p'a wa
tjinyuc. Jupj pje'á yácatsja nosis mpe.
Mát'eya tsjüeme jupj. Oveja tsjicj jin
jústatsja; p'a p'in jupj. Pajal malala
tjevele jupj, latsj püné jinwá. 12 Jupj
auxiliartsja animal mwalá way lal,
'ücj lo jütütj jupj mpes. Jupj la tjiji
pjü nosis casá patja 'üsüsway yólatsja
animal mwalá way po'ó. Yólatsja
pajal püné animal mwalá. Animal
mwalá tepe'e jay tjojocjmpes;mop'in
nin, tji'yü'sa jupj, niswa pü'ü tepyala.
13 Animal ma'ajapj la tjiji ne ca p'a
mponecj jupj ca 'üsüs la qjuijis Dios
jinwá. Jupj la tjiji wa 'awa palá
tjeyaca jay la p'a'á mpe, nosis casa'á.
Niná la tjiji gente jis walap'a'á, yupj
jis la nuc.

14 Diablo la tjiji 'ücj nin la qjuijis
jupj. Animal niná 'ücj p'a casá la
tjiji, yom p'in ma polel liji jinwá; jupj
auxiliar waytsja animal mwalá way
mpes, ne nin. Jupj la tjiji mpes, nosis
casá patja topon animal mwalá way
t'üc' way pajal pünetsja. Jupj pajal
yus tsyawilí yupj. Jupj jis tjijyü'ta
jis la t'üs pwen, animal mwalá way
jin justa jas la jünsüs, ne nin la tja-
jay. Jupj tjevele animal mwalá way
pajal pünetsja, mpes más 'ücj ca nin
la mijicj. Animal mwalá tepe'e polo-
maympes jay tjojocjmpes; locopyaya
tji'yü'sa jupj, niswa pü'ü tepyala.

15 Animal ma'ajapj tjeqjuesca la
tjiji pwen, niná pwen animal mwalá
way jin justa. Diablo la tjiji 'ücj nin la
qjuijis jupj. Nin mpes wa pe niná 'ücj
véletsja. Jupj tjevele pjü camvelecj ne
jupj ca püné nsem. Tjevele ca yupj
jis dios nsem jupj. Gente ma quelel

javeleptsja jupj püné, pe niná tjijyü'ta
jis la 'ünan yupj.

16 Animal ma'ajapj tjijyü'ta wa
pjü sin po'o tapac. Tsjictjacj 'ots'ipj,
noypan 'ots'ipj, pülücj jatatj 'ots'ipj,
pülücj cjuwá 'ots'ipj, esclavopan
'ots'ipj, esclavopan tulucj 'ots'ipj, pjü
jis tjijyü'ta sin po'o tapac. 'Ücj mos
li'inyampe po'o tapac, 'ücj wa wola
po'o tapac. 17 Jupj tjevele sin po'o
tapac tulucjma polel jaylacj lajay,ma
wa polel vender lajay. Niná sin po'o
tapac Animal ló, animal mwalá way
p'iyá. 'Ücj wa número sin po'o tapac,
número niná jupj ló jin p'iyatsja.

18 Nenem 'a costa way sin la 'üsüs.
Nun nusin tjü'üsüs, nujola tapalas ts-
janmpes número niná jupj ló jin p'iyá
ca nsem. Jupj número mpes ca jus
cülayecj jupj yom p'in. Jupj número
seis cientos sesenta y seis.

14
Juan tjinyuca ciento cuarenta y cu-

atro mil, Jesucristo jos jin lajaytsja
yupj.

1 Jesucristo nin tji'yüsa la tjiji wa
niná. Napj tjinyuc Oveja Tsjicj joc'
casa'á ton̈ca Jerusalén mo'ó. Joc'
niná Sión ló. Gente pülücj lyawun̈tsja
ne'aj jupj lal. Ciento cuarenta y
cuatro mil játjatsja jupj lal. Yupj
jis wala po'o tapactsja Oveja Tsjicj
ló, jupj Popay ló wa, yupj Dios si
jütüta sin pópatsja mpes. 2 Napj 'a
nepé tjapjacas tsjun po'ó nepé. Pa-
jal yümücj pjactsja, 'üsǘ püné yümücj
jama jinwá, t'i'ila jinwá pjactsja wa.
Nepé tjapjacas arpa jatül jinwá pjact-
sja jupj. 3 Jatül na, nejets'en̈ tjapjacas.
Tsjan seyasa way nejets'en̈tsja Dios
wolap'a'á, janucunpan yulupjana jis
walap'a'á wa, co'müypan jis walap'a'á
wa. Yupj nejets'en̈ p'a wa ma polel
si 'üsǘ nejets'e. Yupj ninana nosis
casá patja sin popé, yupj ne lovin
ca mpatjam Dios lal. Jesucristo yupj
mpes tepe'e, mpes Dios perdonar lis
tjiji yupj malala la tjajay, ne ca 'üsüs
nsemyupj lovinDios lal. Yupjneniná
ciento cuarenta y cuatro mil p'iyá.

4 Yupj ma malala nyuca la tjajay lo-
copyas jis lal. Lovin ma tjewyayin̈
yupj. Newa jil Oveja Tsjicj jama nt'a.
Yupj gente sin popa wa, mop'in Dios
juts'a'á yupj. Oveja Tsjicj tepe'e yupj
mpes, ca Dios perdonar la siji, ne ca
'üsüs nsem yupj lovin Dios lal. Yupj
mwalá way p'in Oveja Tsjicj jis lal
tjac' sin popé, p'a jawasa ca p'a wa
ncul. 5 Niná gentá ma la tsuwil, ma
malala yupj; pajal 'üsüs p'in. Napj
tjinyuc niná. Tjinyuc ca ninmpalas.

Juan tjinyuca angelpan cónt'eya ca
mvelecj nosis casá patja jis lal.

6 Locopyaya napj tjinyuc p'a wa
ángel, Jesucristo la tjiji tjinyuc jupj.
Ángel niná la mena nt'a wínetsja. Dios
jas tjejyama jupj la veles pjü nosis
casá patja jis walap'a'á. Pjü way
p'a wa se jütütj mpe jis walap'a'a
tjevele 'ots'ipj, pjü tribu jis walap'a'a
tjevele 'ots'ipj, pjü jis tin javelepj jis
walap'a'a tjevele 'ots'ipj, pjü 'a mulú
patja jis walap'a'a tjevele 'ots'ipj. Jupj
tjevele Dios 'üsüs la siji gente jis lal
Jesucristompes. Ángel tjevelá neDios
nin p'iyá véletsja lovin. 7 Ángel pajal
yümücj tjevele: “Jus nlayé nun Dios
ca jis capj ntülüs malala lajay. 'Üsüs
pjac mvelé nun jupj po'ó. Quina ca
Dios mveles pjacj malala. Mvelé nun
Dios pajal püné. Jupj p'iyá la tjiji tsjun
po'ó, nosis nin p'iyá la tjiji wa, 'üsǘ
püné nin p'iyá, 'üsü ́ 'amá popa pyacj
nin p'iyá”, nin tjevele niná ángel.

8 Jupj tecyawaja tjevele na, p'a
wa ángel tjac', tjevele: “Pajal malala
tepyala Babilonia mo'ó, pülücj
pátjatsja nt'a. Jupj pünetsja pajal;
malala tepyala quinam. Ne'aj tapatja
la tjajaympes, pjü gente pajal malala
la tjajay wa yupj jin p'iyá. Pajal
'ücj jisastsja malala lajaytsja, quepj
malala jinwá. Niyom pülücj lal wine
jinwá lajaytsja. Ma jisastsja Dios”,
nin tjevele ángel niná.

9 Jupj t'üc' tjevele na, p'a wa ángel
tjac', nasa angelpan cónt'eya tjiquil
quinam. Niná pajal yümücj tjevele:
“Pülücj tjowelepj Animal püné. Dios

ca jis capj ntülüs nin tjowelepj mpes.
PeAnimal jin justapüné jin tjowelepj,
Dios ca jis capj ntülüs wa yupj. 'Ücj
yupj jis lal yupj sin po'o tapac Animal
ló, nin p'iyá ca nsem yupj jis lal. Jis
wala po'o tapac, jis mas po'o tapac,
10 nin p'iyá ca nsem yupj jis lal. Dios
pajal jis capj ntülüs nin lajay. T'üc'
way ma ca perdonar lis mijis jis capj
tyüla nas. Ca mpen̈ azufre mpes. Ca
pajal jis mvajas ca yupj. Dios angel-
pan jiswalap'a'á cansem,OvejaTsjicj
wolap'a'a ca nsem wa. 11 Myusca
yupj pen̈ mpes viyá jama lovin. Ma
'yü'savyajampes; jawna, püstenama
'yü'sa. Nin ca nsem yupj jis lal, palá
nipi'tjin ̈ Animal wolap'a'á, yola jupj
pajal püné. Nin ca nsem wa yupj jis
lal, palá nipi'tjin̈ pwenwolap'a'á, An-
imal jin justa. Sin po'o tapac Animal
mpes, nin p'iyá ca nsem yupj jis lal”,
nin tjevele ángel nosis casá patja jis
lal.
Niná napj tjinyuc ca ninmpalas.
12 Nin ca mpalas mpes, más 'ücj

Dios ts'uyupj lovin 'üsüs lajayDios jos
jin. Dios ts'uyupj Dios jyü'ta jin lajay.
Yupj lovin japon Jesucristo lal.

13 Angelpan tecyawaja tjowelepj
na, nepé vele jin tjapjacas Dios pü'ü
mpe. Tjevele: “Tepyaca jipj niná:
‘Qjuis Jepa Jesucristo lal japon, pajal
'üsüs jisas nsem cya'lin̈ na quinam’ ”.
Dios Cjües tjevele wa: “Nin. Pajal

yümücj tsji' la tjajay Dios mpes, ne
quina ca majatjum. Dios pajal 'üsüs
ca jis ma'ayas yupj, 'üsüs la tjajay
mpes.”

Jesucristo ca jis manus jupj lal
japon jis la püt'üs jupj lal. Dios ca jis
capj ntülüsmalala lajay.

14 Locopyaya p'a wa tjinyuc, niná
ca nin mpalas. Napj mol pje tjinyuc.
Pjaní wa já'asatsja mol casa'á. Yom
jin jústatsja jupj. Corona jay já'asatsja
jupj, jepa püné jay já'asa jinwá. Oro
waytsja coroná. Polomay tyá'atsjawa
mos nt'a, pajal pjóyetsja, jupj wolas
mpe la t'üs. 15 Locopyaya p'a ángel
tjac' Dios wo nepé. Yümücj tjevele,
molon casá já'asa ca mpjacam jupj

tjevelá. Jupj tjevele: “Tjevyala tje-
jyo'o jipj quinam. Nasa t'üc' quinam.
Tjevyala tji'yü ́ quinam.” 16 Mpes
mol casá tja'asá, tjejyo'o nosis casa'á.
Nosis casá pülücj tjevyala jinwá pjü
nt'ya jupj.

17Nin la tjiji na, p'a ángel tjac' Dios
wo mpe. Jupj tyá'atsja wa polomay
pajal pjoye. 18 P'a wa ángel tjac'
mesa mpe, mesa niná nt'a Dios mpes
ja'ayapj ne'aj. Ángel niná, jupj 'awa
tjejyámatsjane'aj. Jupj yümücj tjevele,
ma'ajapj ca 'ücjmpjacam jupj tjevelá,
ma'ajapj ne polomay pjoye tyá'atsja
p'iyá. Tjevele: “Tjevyala tjejyo'o jipj.
Nt'ya wa 'a mulú, 'a mulú velan̈ uva
jinwá. Pjü niná tji'yü ́ quinam”, nin
tjevele polomay pjoye tya'a lal.

19 Mpes jupj tjejyo'o wa nosis
casa'á, nt'ya jupj 'amulú tjevelan ̈ uva
jinwá. Nt'yana, tjevyalana'aj la ts'iya
sey jajatsj nt'a. La pünetsja ne'aj.
Ninana napj tjinyuc ninana ca

mpalas gente jis lal. Dios po ma
jos yupj malala lajay, ne ca jis capj
ntülüs; nin mpes niná tjinyuc napj.
20 Yupj uva sey jajatsj jinwá la tjajay,
campa way 'in, pülücj patja mpe.
Ne'aj sey tjajatsj, mpes 'as pje'á tjac'
jupj. 'Osis 'üsǘ jinwá jámatsja. 'Osis
campwílatsja. Cavayú lala mo'ó p'iyá
tón̈catsja 'osis. Legua setenta y cinco
'üsü ́ jinwá jámatsja jupj, 'osis. Tjinyuc
ca ninmpalas Dios jis capj tyüla na.

15
Dios ts'uyupj ca nejets'en̈ Dios nt'a.

1 Locopyaya p'a wa tjinyuc Dios
pü'ü nt'a. Niná napj tjinyuc, Dios ca
nin la mijis, jupj pajal püné mpes.
Jupj 'ücj la tjiji tjinyuc niná, ca gente
jus nlayecj nosis nt'a pyalá, ca jus
nlayecj wa tsjun po'o pyalá. Niná la
tjiji na, ca gente yola nsem jupj pajal
püné. Ninana napj tjinyuc: tjinyuc
angelpan siéteya. Yupj jatatsja tsjan
mpes ca Dios jis capj ntülüs malala
lajay. Siéteya jatatsja yupj, tsjanmpes
lo cawajas jis capj la tül. Ninmpes ca
malala jis mpalas malala lajay.

2 Napj tjinyuc wa vidrio tüpü'ü,
'üsü ́ püné muju ton̈ca jinwá jústatsja.
'Awa wolaqué watsja vidrio mo'ó.
Gente lejen ̈tsja vidrio la nt'a. Yupj
ma lajaytsja Animal jostsja jinwá,ma
javeleptsja pe pajal 'üsüs, pwen niná
Animal jin justá. Número Animal ló
jinwá, ma wa jisastsja. Gente niná
más sin tjiyoctsja yupj jis lal. Niná
gentas arpa jatatsja, Dios p'iyá jis
tje'yayá. 3 Yupj tjenejets'en̈, Moisés
tjünüejets'e jinwatsja. (Moisés Dios
jomozo waytsja püná.) Yupj tjene-
jets'en̈, Oveja Tsjicj mpestsja. Ninana
tjenejets'en̈:
“Jipj pajal 'üsüs lejay,

jipj pajal pünémpes.
Jipj Dios, jipj Jepa.

Pjü 'ücj jis la jay jipj.
Jipj 'üsüs lejay.
Nin p'iyá lejay jipj,
jipj tjevelen jinwá.
Jipj Jepa pjü gente jis lal.

4Pjü ca jus nlayecj
jipj ca jis capj ntülün
malala la tjajay.

Pjü 'üsüs camvelecj jipj po'ó.
Jipj p'in Dios.

Pjü gente ca ncul,
jis tic' ca jin müjünsünün̈,
palá mpi'tjin̈ jipj wyalap'a'á,
mvelecj ca jipj pajal püné.

Yupj jus nlay quinam
jipj la tjejay pajal 'üsüs.”

Nin tjenejets'en̈ yupj. Tjinyuc ca nin
mpalas.

Angelpan 'ücj ca la mijicj ca nosis
casa'ámalalampalas.

5 Locopyaya napj tjinyuc Dios wo
tsjun po'ó; jun tjecjyoltse jupj, Dios
já'asa nt'a. Püna israelpan Dios wo
pülül jas tjüjünsüpj nosis nt'a. Niná
wo pülül mpes, israelpan salejeptsja
Dios jis capj tecyón̈catsja ne'aj. Quina
napj tjinyuc Dios wo tsjun po'ó, Dios
já'asa nt'a. 6 Dios wo nepé angelpan
siéteya tjiquil. Yupj ne nin p'iyá napj
tjevelé jin. Siéteya jatatsja yupj tsjan
mpes ca malala jis mpalas malala la-
jay. Ninana angelpan sin quip sin
salatsja pajal. Se jáwcatsja sin quip.

Jisas suna tsupaptsja faja lal, jis faja
órotsja yupj. 7 Tjinyuc janucunpan
yulupjana sin popa pjaní, plato jis
tje'yaya ángel sietepan. Plato pjaní
pjaní jis tje'yaya. Plato witjacj oro
watsja yupj. Jis plato mo'o tón̈catsja
nináp'iyáDios jas tjejyama, jis capj la
tülmalala lajay. Dios pü'ü lovin.

8Nin tepyala na, Dioswont'a tipit'a
musus, Dios ne'aj tjá'asa mpes. Dios
pajal 'üsüs, pajal püné, nin mpes nin
tepyala. P'a wa ma polel wama
jámatsja, tecyawaja la tjajay nas, an-
gelpan siéteya la tjajay. Yupj la tjajay
la sietemalala tepyalanosis casa'á, jis
capj la tülmalala nyuca lajay. Nin ca
mpalas p'a jawasa.

16
Po 'inmalala campalas nosis casá,

gentemalala la tjajaympes.
1Locopyaya yümücj tjevele jin tjap-

jacastsja. Dios wo mpe tjevele an-
gelpan siéteya jis lal: “Lowa, nun jis
plato pjü yus tococa nosis casa'á; nun
jis plato mo'o ton ̈ca niná p'iyá Dios
se jamá jis capj la tül”. Nin tjevele
jin tjapjacastsja. Nin campalas mpes
tjapjacas.

2 Pjaní pjaní tjil. Ángel mwalá way
tjemey, jupj plato jus tecyoca nosis
casa'á. Nin la tjiji na, nawan jis
p'üy po'o tepyala nosis casá patjá.
Jis wala po'o tapac Animal mpes,
nawan jis p'üy po'o tepyala yupj. Pe
wolap'a'a palá nipi'tjin ̈, pe niná ne
Animal jin justa, yólatsja jupj püné,
nin p'in jis tepyala yupj. Jis nawan
pajal pünetsja, vyájatsja pajal.

3Locopyaya p'a wa ángel jupj plato
jus tecyoca 'üsǘ püné casa'á, 'üsü ́niná
mar po'ó. Jupj nin la tjiji na, 'üsǘ
püné mar po'ó 'as tepyala, tepe'e 'os
jinwá. Nin tepyala mpes, pjü mar
mo'o patja, pjü tecya'lin̈.

4Locopyaya p'a wa ángel jupj plato
jus tecyoca. Cont'e quinam jupj lal.
Jupj plato jus tecyoca pjü 'üsǘ casa'á,
'üsü ́ 'amá popa cyala mpe wa. Nin
la tjiji na, 'osis jis tepyala wa yupj.
5 Ángel pjaní 'üsü ́ jyama Dios mpes.



APOCALIPSIS 16:6 492 APOCALIPSIS 16:19

Napj tjapjacas jupj tjevelenin tepyala
na. Ninana jupj tjevelá:
“'Ücj niná la tjejay jis capj la tül.

Jipj nínawapütsjapüná,newapüt'
lovin.

Jipj Dios juts'a'á, pajal 'üsüs jipj Dios
lal.

6Yupj jipj ts'uyupj jis tjü'ünan,
jipj profetapan 'ots'ipj.

'Osis jis tepyala la tjajay.
Mpes jipj la tjejay jis süsü 'as
tepyala.

'As myü'ün̈ yupj quinam,
malala la tjajaympes”,

nin tjevele ángel 'üsü ́ tjejyamá.
7Niná nin tjevele na, p'a wa tjevele

tjapjacas mesa mpe, mesa niná Dios
mpes ja'ayapj nt'a. Ninana tjevele
jupj Dios lal:
“T'üc'way tjevele jupj.

Jipj ne Jepa.
Jipj ne Dios.
Jipj nemás püné pjü jis lal.

'Ücj la tjejay niná, jis capj la tül.
Jipj tjevelen jin la tjejay”,

nin tjevele jupj mesampe.
8Locopyaya p'a wa ángel jupj plato

jus tecyoca. Yulupjana quinam jupj
lal. Jupj plato jus tecyoca lots'ac'
casa'á. Nin la tjiji na, lots'ac' pajal
'yawa tepyalanosis casa'á, lots'ac' 'ücj
lo pes gentá, jupj pajal 'yawa tepyala
mpes. 9Mpes pjü gente pjü jis tepen ̈.
Nasa tepen ̈ na, yupj malala tjowelepj
Dios po'ó, jupj ne 'ücj tjijyü'taninánin
tepyala jis capj la tül. Yupj newa 'apli-
jila tuluctsja malala la tjajay mpes.
Newa ma quelel lajaytsja Dios jos
jinwá. Newa ma quelel javeleptsja
Dios 'üsüs.

10Locopyayap'awaángel jupj plato
jus tecyoca. Cinco quinam jupj lal.
Jupj plato jus tecyoca Animal jyü'ta
nt'a casa'á. Nin la tjiji na, pajal püste
tepyala pjü jun ta'á jupj tjijyü'ta nt'a.
Ne'aj tapatjá jis pelam jay jalatsja pa-
jal nepé vyájatsjampes. 11 Pajal nepé
vyájatsja mpes, jis nawan mpes wa,
malala tjowelepj Dios po'ó, jupj ne
tsjun po'o pü'ü. Newa 'aplijila tuluct-
sja malala la tjajay mpes. Newa ma
quelel 'üsüs lajaytsja.

12 P'a ángel jupj plato jus tecyoca.
Seis quinam jupj lal. Jupj plato jus
tecyoca 'üsǘ casa'á, 'üsü ́nináEufrates
ló. Nin la tjiji na, 'üsü ́ tjapjaja. Nin
la tjiji 'ücj jis la cuwis jepapan tsiquin
mpe ne'espan, 'üsǘ na'aj po'o jis la
winin jis la palan.

13 Nin tepyala na, napj tjinyuc wa
lapanenpancont'eyá. Vin̈ jinyustapt-
sja yupj. Pjaní wa Latsj Püné la mpe
pje'á tjeyaca. P'a wa pje'á tjeyaca An-
imal la mpe. P'a wa pje'á tjeyaca Pro-
fetaMalala lampe. Profeta niná Dios
mpes véletsja tulucj. 14 Lapanenpan
vin ̈ jin yustaptsja, yupj lapanenpan
jis qjues witjactsja. Yupj 'ücj jis la jay
gente ma polel lajay jinwá, ne gente
mponecj ca yupj javelepj. Lapanen-
pan nenem tjil pjü nosis casa'á, pjü
jis jepapan nt'a, ne'aj ca 'a jis mulus
jis la palan. Nin la tjajay na, ca Dios
jos jin mpalas. Dios más jas tjiyocj
pjü jis lal. Napj tjinyuc ca ninmpalas.
15-16 Lapanenpan 'a jis tjimyula jepa-
pan. 'A jis tjimyula nt'a, Armagedón
ló israelpan jis tin.
Ncupj qjuis Jepa Jesucristo nin

vele: “Nusin tjü'üsüsnunniná. Gente
ma la ni nuc na ca ncuwis, pecj jac'
na jinwá. Nun newa nujola napj
ncuwis, nun ca 'ücj nujisas nsem.
Nun newa lojí napj najas jinwá, nun
ca 'ücj nujisas nsem. Nin lojí, ma ca
nu maycas gente jis walap'a'á napj
tjacuwis na.” Nin tjevele jupj.

17 Ángel p'a wa jupj plato jus tecy-
oca. Siete quinam jupj lal. Jupj plato
jus tecyoca la mena nt'a. Ninana jus
tecyoca na p'in, Dios wo nepé yümücj
tjevele tjapjacas. Jupj tjevele: “Nasa
t'üc' quinam”.

18 Niná tjevele na, tjejyawca
menmené, pajal yümücj pjactsja,
t'i'ila watsja ne'aj. Pajal yümücj si
quits'í watsja nosis. Pajal yümücj jus
tiquits'e püná lal, gente nosis casá
patja na mpe. 19 Nin tepyala na,
malala tepyala Babilonia nt'a, pajal
pülücj patja nt'a. Tjacja'la momas
ne'aj neneyawá,mpescont'e sinpopa
tepyala Babilonia mo'ó. Jis wa jis

tyü'nawa, pjü pülücj patja nt'a, nosis
casa'á. Dios newa jólatsja “Babilonia
Püné” mo'o patja pajal malala la
tjajay. Dios poma jostsja yupj malala
la tjajay, ne pajal jis capj tyüla jupj.
20 Pajal jus tiquits'e na, pjü 'amá 'üsǘ
t'asiyúpü'ü,pjü jis tecyawaja. Pjü joc'
mo'ó, pjü yumal tepyala.

21 Tjive wa lüpjücj yupj jis capá
nt'a. Lüpjücj pjaní pjaní quintal pjaní
jinwá tütsja. Ninana jis tepyala na,
niswa malala tjowelepj Dios po'ó,
lüpjücj püné tjive mpes. Pajal malala
jis tepyala lüpjücj mpes. Niná napj
tjinyuc ca ninmpalas p'a jawas.

17

“Babilonia Püné”malala pajal.
1 Ángel pjaní tjac', napj nlal la ve-

les. Angelpan siéteya jis plato jatatsja
popa pjanitsja jupj. Napj nlal tjevele
“Babilonia Püné” po'ó. “Was napj lal
—tjevele—. Napj ca jin mü'üsüs la
mejaymalala campalasne'aj. Dios ca
jis capj ntülüsne'aj, 'üsǘ pülücj jil nt'a.
Babilonia Püné, quepj niyom pülücj
jis lal wine jinwá jupj. Malala lajay
ne'aj. 2 Ne'aj patja ma jisastsja Dios;
la p'a wa p'in jisastsja. Nin p'iyá la
tjajay wa jepapan nosis casa'á. Jisast-
sja wa Babilonia mo'o patja jisastsja
jin p'iyá. La p'a gente nosis casa'á,
jis tjemyona jinwá jis tepyala, pajal
malala quelel lajaytsja mpes. Babilo-
nia nt'a la tjajay, quelel wa lajaytsja
yupj. Ma jisastsja Dios. P'a wa p'in
quelel lajaytsja lovin.” Nin tjevele
ángel niná napj lal.

3 Ángel tjevele na niná, jupj ntje-
manú pjü jis wa cjuwá nt'a. Dios
Cjües newa nin tji'yüsa la tjiji niná,
mpes nin. Napj tjinyuc quepj pjaní
ne'aj. Animal ts'i 'inyá casá já'asatsja
jupj. Animal niná je waytsja, pa-
jal pülücj lotsja jupj. Jupj ló wit-
jacj jüp'üy po'o tepyaca 'ots'ipj. Jupj
ló jupj p'iyá Dios; malálatsja jupj

po'o tepyacá, pues la tsuwil wayt-
sja. Niná animal siéteya jay pjuct-
sja, diéziya tsjüémetsja. 4 Quepan an-
imal casá tja'asá, jupj jas quip pa-
jal 'üsüs jústatsja. Jas quip mát'eya
jin yustaptsja, tsju way, je way. Pa-
jal pülücj jaylactsja jas quip. So-
quiya pülücj tjyámatsja, arete pjots'
jala watsja, anillo mos já'asatsja wa
jupj. Nepénowa oro witjactsja, jupj
tyá'atsjapopé,nepénowapepülücj jay-
lacj witjacj, nepénowa pe niná perla
ló. Pocillo tyá'atsja jupj mos nt'a, pa-
jal 'üsüs way jústatsja. Pocillo, jupj
oro watsja. Mop'in malálatsja pocillo
mo'ó. Pocillo mo'o ton̈ca tsjan te
jin jústatsja, malálatsja jupj. Ninana
napj tjinyuc, quepj malala líjitsja jin
p'iyá. Quepj niná niyom pülücj lal
wine jinwá la tjiji jupj.

5 Quepj niná jupj ló jupj wola po'o
tapactsja. Ninana jupj lotsja:
GENTEMA SIN 'YÜSA PJACJ NE NAPJ.

NAPJ NE BABILONIA PÜNÉ.
PJÜ QUEPJ MALALAPAN SEJAMAY

NAPJ.
PUES PJÜ NOSIS NT'AMALALA
LAJAY, NAPJ YUPJ SEJAMAY.

Nin lotsja jupj. 6 Niná quepan, Dios
ts'uyupj pajal pülücj tecya'lin̈ la tjiji
jupj. Jis tjü'ünan Jesucristo mpes
tjowelepj mpes. Quepj niná 'üsǘ tje-
myona jinwatsja, yupj jis 'as lal. Napj
jus tjinyuc na, pajal nólatsja napj,
pues ma nin tji'yüsa tjinyuc. 7 Mpes
ángel tjevele napj lal: “¿Tsjan mpes
pajal jele, jipj tjinyuc mpes? Jipj
ma jin tji'yüsá, napj ca jin mü'üsüs
la mejay. Napj ca mvelé tsjan pjucj
tjinyuc jipj niná quepan. Ca mvelé
tsjan pjucj tjinyuc niná animal jay
pjucj sieteyá, tsjüeme dieziyá jupj.
8 Animal niná pajal püna tüpü ́'ütsja
jupj, len̈ quinam. Niswa ca ncuwim
jul campwilampe. Tjac' na, jas tüpwes
ca malala mpalas jupj. Ma malala
tepyala na p'in, nosis casá patja ca
yola nsem animal niná pajal püné,
yupj sa nuc na. Jupj püna tüpü'ü. Len̈
quinam; p'a jawásiya niswa ncuwim
jupj, mpes gente ca yola nsem jupj

püné. Dios custjay nosis la tjiji secj
p'in, papel mo'o tapactsja gente jis
lá, Dios lal ca mpatjam witjacj. P'a
witjacj jis lá tapac tulucj; yupj pjü
way ca yola nsem animal niná pajal
püné.

9 ”Jipj pajal jin 'yüsa, jele t'as napj
ca mvelé. Animal jay pjucj sieteyá,
siéteya joc' witjacj, pülücj patja nt'a.
Animal jay pjucj sieteyá, jepapan
siéteya witjacj wa. 10 Jepapan siete
sin popé, cínquiya malala jis tepyala
quinam, ma jajütütj quinam yupj.
Pjaní way jyü'ta quinam siete sin
popé. Jepa tulucj pjaní wa custjay.
P'a jawas, jupj jepa tepyala na, tsjicj
way p'in ca müjü'tüs jupj. 11 Animal
püna tüpü'ü, jupjnep'awa jepansem.
Jupj jyü'tana, óchoya tjátjatsja quinam
jepapan. Len ̈ quinam jepa niná. Jupj
jepapan siéteya sin popé wa; jepa
watsja jupj püná. Jupj tjac' na,malala
mpalas wa jupj.

12 ”Animal tsjüeme diez witjacj, p'a
wa jepapan diez yupj. Ma jajütütj
custjay yupj; diablo ca jisma'ayas 'ücj
müjü'tücj tsjicj way p'in. Animal lal
'a mulú ca müjü'tücj yupj. 13 Jepapan
diéziya niná, nin p'iyá ca yola nsem
yupj. Yupj ca pajal cus mp'a'sacj an-
imal je. Animal jos jin ca müjü'tücj
yupj pjü. 14 Pjü way yupj Oveja Tsjicj
lal ca lampa'nacj. Mop'inOveja Tsjicj
más jas tjiyocj nsem yupj jis lal. Jupj
pjü jepapan jis Jepa, más püné jupj
pjü jis lal. Jupj le palana na yupj jis
lal, jupj lal japon ca cus ncon̈cocj wa.
Dios p'iyá jis capj tjep'ya'sa jis la pon.
Jupj lis t'ya yupj. Yupj, pues, newa
sa con ̈ Oveja Tsjicj”, nin tjevele ángel
napj lal.

15 Locopyaya jupj tjevele wa napj
lal: “'Üsü ́ püné pülücj tjinyuc jipj,
tjinyuc wa quepj malala 'üsǘ casá
já'asatsja. 'Üsǘ niná 'üsü ́ tulucj. 'Üsǘ
ninágentepajal pülücjquepj si jütüta.
P'a nt'a 'a mulú patja sin popet-
sja yupj. Pues pajal pülücj 'a jis
tjimyula tjinyuc. Pülücj se jütütj
mpe sin popetsja yupj 'ots'ipj. P'a
jis tin javelepj sin popetsja 'ots'ipj.

16 Jepapan diéziya ma ca jisas nsem
niná quepan. Nin p'iyá, niná an-
imal ts'i 'inyá ma wa ca jos nsem
jupj. Mpes pjü tya'a ca nt'anquecj, ne
jas pjütpjüt' jinwá ca nsem quepan.
Nlajacj ca jüp'üy. Yupj ma pjü tjalá,
mü'ümücj ca yupj. 17 Dios p'iyá nin
la tjiji jepapan diéziya quelel jis la jay
niná. Mpes ca nin mpalas Dios jos
jin. Jupj ca la mijis yupj nin p'iyá
ca yola nsem, ne yupj ca müjü'tücj
animal jos jin. Mpes nin ca la mijicj.
Pjü ca mpalas niná, Dios tjevele jin.
18 Quepan jipj jus tjinyuc, jupj p'iyá
niná pülücj patja, nasa tjevelé jupj
po'ó. Jupj pjü si jütüta jepapan nosis
casa'á”, nin tjevele ángel napj lal.

18
Dios pajal ca cus ntülüs jupj, Ba-

biloniá.
1 Locopyaya p'a wa tjinyuc, p'a

jawasa ca mpalas. Napj tjinyuc ángel
p'a wa tjac' tsjun mpe. 'Ücj jyü ́'tatsja
jupj Dios jostsja jin. Tjejyawca la tjiji
nosis casa'á, jupj jas tjejyawca mpes.
2 Jupj yümücj tjevele, pjü jis la pac.
Tjevele:
“Babilonia Püné tyüla, malala

tepyala.
Lapanenpan p'in ne'aj patja
quinam.

Ne'aj pjü lapanenpan tsyu'pa
jatja.

Ne'aj tsyu'pa jatja wa jis pam
jana

malala witjacj,
sin te witjacj wa.

3Babilonia mo'ó tapatjá pajal malala
quelel lajaytsja,

quepj niyom pülücj jis lal wine
jinwá.

Ma jisastsja Dios ne'aj.
P'a p'iyá jisastsja yupj lovin.
Babiloniamo'ó la tjajaympeswa,
nin p'iyá quelel lajaytsja gentá,
pjü nosis casá patja sin popé.

'Üsǘ jis tjemyona jinwá jis tepyala
pajal malala nyuca la tjajay
mpes.

Babilonia mo'o patja la tjajay

quelel lajaytsja wa yupj.
Jepapan nosis casa'á, jisas watsja

Babilonia mo'o patja jisastsja jin
p'iyá.

Vender lajay witjacj nosis casa'á,
yupjpajal pülücj jatatj jis tepyala,
pülücj vender la tjajay mpes.

Babilonia mo'ó tapatjá
pajal pülücj jaylacj la tjajay
tsjan pülücj jaylacj”,

ángel püné nin véletsja Babilonia po'ó.
4 Locopyaya p'a wa nepé vele jin

tjapjacas tsjun popé. Tjevele:
“Pje'á nu tacalas napj negente,

mamalala la müjí jupj jinwá,
ne ma ca malala nu mpalas jupj
lal,

napj cus tyül na.
5 La pülücj pajal malala la tjiji jupj,

newa nin.
Dios pjü selé jupj malala la tjijá,

ne nasa ca cus ntülüs jupj,
nin la tjiji mpes”,

niná tjapjacas napj.
6TjevelewaBabilonia cus tül jis lal:

“Jupj la tjiji jinwá lamüjí nun jupj lal.
Pajal malala la tjiji jupj la p'a jis
lal,

mpes pajal ca cus ntülǘ jupj.
La p'a wa pajal malala jis tepyala

jupj la tjiji mpes.
Nin la müjí nun, nin p'iyá

ca pajal malala mpalas jupj
quinam.

Másmalala campalas jupj yupj jis lal.
Pues pjümalala la tjiji mpes,
nun ca cus ntülü ́ jupj quinam.

7Pjü jupj jostsja, pjü way t'e'éncatsja.
Pajal püné jin jólatsja jupj p'iyá
lovin.

Mpes nin la müjí nun,
nin p'iyá ca pajal mvajas,
'aplijila mpalas wa jupj, cus
ntülǘ na.

Jupj lovin jola jupj p'iyá jepa,
jyü'ta jin jola jupj.
Jusapj tulucj jola jupj;
lovinma ca la mpuyus, jola.

8 Jupj nin jola mpes,
po 'in len̈ way ca malala mpalas
jupj.

Pajal ca len̈ way ca pülücjnca'lin̈.

Len̈ way ca pülücj la mpuyucj,
len̈ way ca ve cjuwá nsem ne'aj
'ots'ipj.

Ca pjümpem ne'aj.
Qjuis Jepa Dios jas tjiyocj jupj,

ne ca cus ntülüs jupj”,
nin tjevele tsjun popé.

9 Jepapan nosis nt'a, myusca ca nu-
cucj Babilonia tüpwé mpes. 'Apli-
jila way ca nsem yupj, Babilonia
malala tepyala mpes. La mpuyucj
ca, jupj mpes. Yupj p'iyá malala la
tjajay wa jupj lal. Nin p'iyá ma wa
jisastsja Dios. P'a wa p'in jisastsja,
Babilonia mo'o patja jisastsja jinwá.
Pjü jisas, pjü natsja yupj, Babilonia
jinwá. 10 Jepapan pajal ca lecjmeyacj
Babilonia pajal malala tepyala mpes.
Campampe ca nucucj, camvelecj Ba-
bilonia lal:
“Pajal malala 'e tepalá jipj.
Pülücj tapátjatsja jipj nt'a yas nam.
Jipj pajal pünetsja.
Babilonia lyatsja jipj.
Jipj pajal jin tjiyoctsja.
Pajal len̈ way pjümalala 'e tepalá,

cyapj tyüla na”,
nin camvelecj jepapan.

11 Vender lajay witjacj nosis nt'a,
pajal ca yümücj la mpuyucj wa jupj
mpes. Pajal 'aplijila ca jis mpalas
yupj jupj mpes. Pues len̈ nsem pjacj
'ucul, jaylacj la qjuijicj yupj tucutj
vender lajay. 12 Pajal pülücj tucutsja
yupj vender lajaympes.
Oro vender lajay watsja. Plata tucutj

watsja.
Pe pülücj jaylacj tucutj watsja, pe

perla ló 'ots'ipj.
Pülül tucutj wa. Jis pülül pajal

'üsüstsja, nepénowa pje way
'üsüs yustaptsja, nepénowa
tsju jas püste jin yustaptsja,
nepénowa pajal tsjatsj waytsja,
'üm'üm waytsja, nepénowa
pajal jetsja.

Yupj vender lajay watsja pjü wüt'
'üsüs cjumsu.

Tsjan 'üsüs yustapj, pülücj vender
lajay watsja yupj, nepénowa
elefante wis, nepénowa wüt'
pülücj jaylacj, nepénowa

bróncetsja, nepénowa acérotsja,
nepénowa pemármol lotsja.

13Yupj canela vender lajay watsja.
Pomada vender lajay watsja, ts'ülüc'

'üsüs cjumsu la 'üm 'ots'ipj,
lemeliyú 'ots'ipj, perfume
'ots'ipj, vino 'ots'ipj, aceite
vender lajay watsja, harina
'üsüs 'ots'ipj, trigo 'ots'ipj.

Vaca 'ots'ipj vender lajaytsja, oveja
'ots'ipj, cavayú 'ots'ipj.

Carreta 'ots'ipj vender lajaytsja, es-
clavopan 'ots'ipj. 'Ücj vender
lajaytsja gentas.

14 Niná vender lajay, Babilonia lal
ca mvelecj wa: “Pjü niná jipj tyat-
sja, jipj jyastsja wa, pjü tecyawaja
quiyam. Pues cjuwá quinam wolas
püna jyastsja, pajal 'ücj syá'matsja. Pjü
'üsüs yustaptsja jipj nt'a, pues cjuwá
quinam pjü. Lovinma ca nta'an niná
lovin”, nin camvelecj yupj.

15Vender lajay pajal pülücj jatatj jis
tepyala, ne'aj vender la tjajay mpes.
Yupj ca pajal lecj meyacj Babilonia
malala tepyala mpes, ne campa mpe
ca nucucj yupj. La mpuyucj ca; 'apli-
jila ca jismpalas yupj. 16Babilonia lal
ca mvelecj:
“Pajal malala 'e tepalá.
Pülücj pátjatsja jipj nt'a yas nam.
Jipj pajal pünetsja.
Jim 'a quepanpajal 'üsüs justa jinwat-

sja.
Quepj jas quip pajal 'üsüs justa
jinwatsja jipj.

Jin quip nepénowa
pülül pje 'üsüs yustaptsja,
nepénowa tsju jas püste jin
yustaptsja,

nepénowa pajal sin jetsja.
Soquiya tjyama jinwatsja jipj,
arete pjots' jala jinwá 'ots'iptsja,

arete nepénowa órotsja,
nepénowa pe pülücj jaylacj,
pe perla ló watsja nepenowá.

17Po 'in pülücj tyatsja,
po 'in len̈ way tecyawaja”,

nin camvelecj vender lajay.

Barco jatatj, nucucj wa ca yupj pjü
way, campa mpe. Ca nucucj Babilo-
nia pwe. Barco mo'o jil, pjü yupj
nucucj wa ca, barco mo'o tsji' lajay,
nucucj wa ca. Pjü way 'üsü ́ mo'ó tsji'
lajay, nucucj wa ca yupj. 18 Nepé
myusca ca nucucj, jupj tüpwé mpes,
ne nin ca mvelecj: “Pues cjuwá p'a
pülücj patja nin jiná. Pünetsja pajal.”

19 'Amá sey pjucj casá mpa'tacj
'aplijila mpes. La mpuyucj ca, mv-
elecj wa Babilonia mpes:
“Pajal malala tepyala jupj.
Pajal pünetsja jupj yas nam.
Jupj jaylacj la tjiji tsjan pajal pülücj

jaylacj.
Mpes pülücj tya'acj qjuis tepyala
cupj,

cupj ne barco tya'acj.
Nin tulucj quinam.

Po 'in len̈ way pjü malala tepyala
jupj”,

nin camvelecj yupj, barcomo'o jil.
20 P'a casá nujola nsem nun,

tsjun po'o potjaqué. Nun tsjun po'o
potjaqué, 'üsüs nujisas t'as malala
tepyala jupj. 'Üsüs nujisas t'as
nun Dios ts'uyupj, nun apostolpan
nepenowá, nepénowa profetapan
nun. Dios cus tyüla jupj, jupj pajal
malala la nutjiji mpes.

21Niná tjapjacas na, ángel pajal jas
tjiyocj tjinyuc napj. Pe püné nt'ya
jupj, trapiche jinwá jústatsja. 'Üsǘ
pünémo'o la ts'iya pwen, tjevele:
“Nin p'iyá campalas Babilonia,

pülücj patja nt'a.
Pajal pünetsja,

mop'in Dios ca 'amá nt'a palá la
nts'iyas jupj,

ne pjüma ca jus nucucj quinam.”
22Ángel tjevele wa Babilonia lal:

“Ma cüpjacas quinam jipj nt'a jatül.
Ma cüpjacas quinam arpa.
Mawa cüpjacas quinamgente ne-
jets'en̈.

Ma wa cüpjacas quinam yupj la
pjus.

Ma ca cüpjacas quinam trompeta
jipj nt'a.

Len̈ ca nsem tsji' lajay pjü.

Ma cüpjacas quinam trigo jacjol
jipj nt'a.

23 Ma yam jus cümüjü ́ jipj nt'a
quinam.

Niyom, locopyas,
ma camwayim jipj nt'a quinam.

Vender lajay jipj nt'a tapatjá,
pajal noypanwaytsja nosis nt'a
'in lacasana way,
t'emel pülücj jatatsja mpes;
nin tulucj ca nsem quinam.

Püna diablo cyapj tjep'ya'samalala la
tjejay,

ne jipj yus tsyawiltsja gentas no-
sis nt'a.

Nin tulucj ca nsem quinam”,
nin tjevele ángel jas tjiyocj Babilonia
lal.

24 Dios ca cus ntülüs Babilonia,
pülücj patja nt'a. Babilonia nt'a jis
tjü'ünan profetapan, jis tjü'ünanwa la
p'a wa Dios juts'uyupj. P'a nt'a nosis
nt'a jis tjü'ünanwa Dios ts'uyupj. Ba-
bilonia la tjiji mpes, nin la tjajay wa
ne'aj. Pjü way jis tjü'ünan, Babilonia
mpes jis tjü'ünan yupj.

19
Pajal 'ücj jisas nsemDios pü'ü nt'a.

1Locopyaya yümücj nepé tjowelepj
jin tjapjacasDiospü'ümpe. Gentepa-
jal pülücj nepé la tupuyupj jin pjact-
sja. 'Ücj jisastsja pajal. Nin tjowelepj
yupj:
“Nun camvelé Dios 'üsüsway.

Dios mpes ca 'üsüs mpatjaqué
lovin.

Más 'üsüs liji jupj pjü jis lal.
Püné jupj; pjü way 'ücj liji jupj.

2 'Üsüs nin, Dios nin liji
cus la tül Babilonia,
pülücj patja nt'a.

Jupj nin la tjiji jupj tjevelá.
Jupj tjevele t'üc'way
pajal malala nyuca la tjajay
Babilonia mo'o patjá.

Quepj niyom pülücj lal wine
jinwá la tjajay yupj.
Yupj ma jisastsja Dios.
P'a p'in jisastsja lovin.

Nosis casá tapatjá,
Babilonia nt'a lajaytsja jinwá

quelel lajaytsja yupj,
mpes yupj malala wa lajaytsja
pajal.

Dios jis capj tyüla Babilonia mo'o
patja quinam,

yupj p'iyá jis tjü'ünan Dios jomo-
zopan.”

3Dios pü'ü nt'a niswa pajal yümücj
tjowelepj:
“Nun camvelé Dios 'üsüsway.
Pülücj patja nt'a pwe,

nepé ca viyámimmusus lovin.”
4Nin tjowelepj na niná, co'müypan

veinticuatro palá nipi'tjin ̈ Dios
wolap'a'á, jupj tjijyü'ta mpe tjá'asa
nt'a. Püné jupj, tjowelepj yupj.
Nin p'iyá la tjajay wa yulupjanas
janucunpan. Pjü yupj tjowelepj:
“Nin qjuisas t'as.
'Üsüs Dios, tjowelé nun.”

5 Locopyaya Dios tjá'asa nepé vele
jin tjapjacas. Tjevele:
“Nun Dios jomozopan,

mvelé nun Dios 'üsüs.
Nun solejé jupj ca jis capj ntülüs

malala la tjajay.
'Üsüs pjac tjowelé nun pjü, Dios po'ó;

nun noypan, tsjictjacj wa,
ca ninmvelé nun”,

nin tjapjacas, Dios tjá'asampe.
6 Locopyaya pajal pülücj nepé

javelepj jin tjapjacas wa. 'Üsü ́ püné
t'yüna na jinwá pjactsja. Pajal yümücj
t'i'ila jin pjactsja wa. Yupj tjowelepj:
“Nun camvelé Dios 'üsüsway.

Qjuis Dios jyü'ta.
Qjuis Jepa jupj.
Jupj pajal püné pjü jis lal.

7 'Ücj qjuisas t'as cupj.
Pajal 'ücj qjuisas ca nsem.
Camvelecj Dios pajal püné.

Oveja Tsjicj ca mwayim quinam.
Jupj lal ca mwayim jas tücüi'pe

quinam lo wayis.
8 Oveja Tsjicj p'iyá tje'yaya jupj
jas quip.

Jupj jas quip pje way,
pajal 'üsüs justa, pajal salá way.
Se jawca 'ots'ipj”,

nin tjowelepj yupj. (Dios ts'uyupj
pülül pje sin jacüipap, mpes ca qjuiy-
ola mpalas yupj 'üsüs quinam Dios
lal.)

9 Locopyaya ángel tjevele napj lal:
“Tepyaca jipj niná: ‘Dios nepénowa
jis lal tjevele ncul pülücj jis la las la
tjiji nt'a, ne'aj nlajacj ca Oveja Tsjicj
ca mwayim mpes. Pajal 'üsüs ca jis
mpalas, ne'aj jil mpes.’ ”
Jupj tjevele wa: “Dios p'iyá tjevele

niná”.
10 Ángel nin tjevele na niná, jupj

wolap'a'a palá nipi'tjis napj. Quelel
veletsja jupj pajal püné. Jupj ma jost-
sja niná. Napj lal tjevele: “Ma nin la
mijin niná. Napj ne Dios jomozo wa,
jipj jinwá, jipj pyülücpan jinwá. Pjü
nun poné Jesucristo nusin tji'yüsa la
tjijá. Nin mpes Dios jomozopan nun.
Dioswolap'a'a palá nipi'tjiqué la p'in.
Ca mvelen jupj pajal püné. Pjü way
cupj velecj Jesucristo velá. Nin p'iyá
javelepj pjüway Diosmpes javelepj”,
nin tjevele ángel napj lal.

Jesucristo jac' niswá nosis casa'á.
11 Locopyaya p'a wa tjinyuc, p'a

jawas ca mpalas. Tjinyuc jun cjoltsja
Diospü'ünt'a. Tjinyucwacavayúpje.
Jupj, cavayú casá tja'asá, “T'üc' Way
Vele” ló jupj. “Ma Li Tsuwile” ló wa
jupj. Jupj 'üsüs Dios lal, mpes jis capj
tyüla malala nyuca lajay. Nin mpes
jupj le palana malala nyuca lajay jis
lal. 12 Jupj jun, 'awa wolaqué jinwá.
Jupj jay pjucj po'ó corona pülücj jay
jatja, jupj pülücj jis Jepa mpes. Jupj
ló pjaní jupj po'o tapac, jupj p'in selé
tsjan mpes nin ló jupj. 13 'As mo'o
tepya'ta jin justa jupj jas quip. “Dios
Tjevelá” ló wa jupj pjü jis lal.

14 Pjü Dios militarpan cus tocon̈
jupj. Jupj cjüil tjil. Pjü yupj cavayú
pje casá tjatja tjil wa. Pjü sin quip pje
pajal 'üsüs yustapj sin quípetsja yupj.
Pajal salá waytsja sin quip. 15Cavayú
casá tjá'asa, jupj la mpe pje'á tjeyaca
polomay pjoye. Polomay ninana lal
ca jis mojo'os Dios ma jisas. Ma lajay
jupj jyü'tá, yümücj ca jis capj ntülüs,
acero mpes syüpa jinwá. Dios nin

ca la mijis gente pajal malala nyuca
la tjajay mpes, ne ninana p'iyá ca jis
capj ntülüs. Uva sey jajatsj 'üsü ́ ca
mpalas, nin jinwá ca la mijis jupj,
Dios ma jisas jis lal. Dios pajal püné
pjü jis lal. 16 Cavayú casá tja'asá, jas
quippo'o tapac jupj ló p'awa. Ninana
nin tapactsja:

PJÜ JEPAPAN JIS JEPA.
PAJAL PÜNÉ PJÜ JIS LAL.

Nin p'iyá tapac watsja tüecj po'ó.
17P'awaángel tjinyuc. Lots'ac'mo'o

tón̈catsja jupj. Yümücj tjevele manta
witjacj jis lal: “Nculá nun. Dios pülücj
liji nun nu lo las. 'A nu tjumulus
quinam nin nt'a. 18 Ne'aj ca nlajá
jepapan jis p'üy. Jepapan militar jis
p'üy ca nlajá wa, niyom sin tjiyocpan
'aninp'iyá. Ne'aj cavayú jis p'üynlajá
wa ca, casá tjatja nlajá wa ca nun.
Pjü Dios ma quelel lajaytsjé, jis p'üy
nlajá wa ca. Nepénowa esclavopan,
nepénowa esclavopan tulucj. Yupj
nepénowa tsjictjacj, nepénowa noy-
pan”, nin tjevele ángel manta witjacj
jis lal.

19 Locopyaya wa napj tjinyuc An-
imal Ts'i 'Inyá, jupj ne 'üsǘ mpe
pje'á tjeyaca p'iyá. Jepapan nosis
casá patja cus tocon̈ wa. Jis mili-
tarpan jis lal tjiquil jepapan. Ne'aj
'a jis tjimyula jis la palan cavayú pje
casá tjá'asa lal, jupj militarpan jis lal
'ots'ipj. 20 Malala jis tepyala la p'in.
Yupj sin tjiyocj tuluctsja cavayú pje
casá tjá'asa lal. Ntji'lin ̈ Animal Ts'i
'Inyá. Profeta li tsuwiletsjé, 'a ntji'lin̈
wa. Profeta niná líjitsja, gente ma
polel lajay jinwá. Nin la tjiji yus
tsyawilí gentas, yupj neAnimalmpes
sin po'o tapac. Püné jin yólatsja pwen,
Animal jin justa. Mop'in malala
tepyala jupj, Profeta Malala. 'Awa
pünémo'o la ts'i jupj Animal Ts'i 'Inyá
lal. Así janucun ne'aj la ts'i yupj.
Azufre, 'yüma ne'aj. 21 Cavayú casá
tjá'asa jis tji'yü'na wa pjü la p'a wa,
yupj ne ne'aj tjiquil jis la palan jupj
lal. Jupj polomay lampe pje'á tjeyaca
mpes jis tji'yü'na yupj. Nin la tjiji na,
manta witjacj pjü tjiquil, tjalá. Pajal

jis col pit'a tepyala, jis p'üy tjalámpes.
Niná napj tjinyuc, p'a jawasa ca nin
mpalas.

20
Diablo ntsu'pam cama'ajam.

1 Napj tjinyuc wa ángel pjaní tsjun
popé. Llave tya'a watsja jun la t'olon
jul pajal campwila. Ne'aj camo'onsos
diablú. Jupj cadena püné mos nt'a
tyá'atsjadiablo la tsupapj. 2Nináángel
ntjüi'le Latsj Püné. Latsj Püné nin
p'iyatsja lotsjim püna tüpü'á. Jupj ne
diablú. Satanás ló wa niná. Ángel
tsyu'pa jupj, jupj añomil ca ntsu'pam
ma'ajam. 3 Tsyu'pa na, ángel diablo
jul pajal campwila mo'ó la ts'iya jupj.
Na'aj la ts'iya na, jul jun t'yo'na. Pajal
'üsüs jun t'yo'na, p'a ma polel jun la
cjol lyájasa jin. Nin la tjiji diablo ma
pje'á lo winin añomil, ma yus tsyaw-
ilí niswá nosis casá patjá. Tecyawaja
na año mil, Dios tjevele nsoctes ca
jupj. Tsjicj way p'in ca socotj nsem
diablú. Napj tjinyuc ca nin mpalas
p'a jawasa.

4 Napj tjinyuc wa jepapan jis silla
nepenowá. Silla casá jatjatsjé 'ücj
jis la veles p'a po'ó ncu malala yupj.
Dios jis tje'yaya 'ücj jis la veles niná
jupj mpes. Napj tjinyuc wa gente jis
qjues nepenowá. Yupj nasa tecya'lin̈.
Noypan nosis casá patjá jis men taná
tjojocj yupj, Jesucristompes javelept-
sja mpes. Dios Popel mpes tjowelepj
watsja, mpes wa tjü'ünan yupj. Yupj
lovin yólatsja Animal Ts'i 'Inyá püné
tulucj. Yólatsjawapüné tulucj pe niná
Animal jin justa. Yupj ma quelel sin
po'o tapac Animal Ts'i 'Inyá mpes.
Tapac tuluctsjawolapo'ó, jismaspo'ó
tapac tuluctsja wa yupj. Yupj niswa
patja tepyala. Jesucristo sa con̈tsja
quinam. 'A mulú tjüjütütj año mil
mpes, Jesucristo lal.

5 Yupj mwalá way sin jajünsüpj
tecya'lin̈ popé, jis la püt'üs niswá.
P'a wa tecya'lin̈ ma sin tjüjünsüpj po
quinam. Año mil tecyawaja na, ca
sin müjünsücj yupj. 6Mwalá way sin
tjüjünsüpjwitjacj, Dios pajal 'ücj jisas

lis tjiji yupj. Yum 'a Dios juts'a'á. Yupj
ma ca nca'lin̈ niswá, la p'a jinwá. Sac-
erdotepan ca nsem yupj Dios mpes,
Jesucristo mpes wa. 'A mulú ca
müjü'tücj añomilmpes Jesucristo lal,
jupj ne nosis nt'a tjemey jis capj la
p'acj püna p'in.

7Tecyawaja na añomil, Satanás so-
cotj ca nsem, lo winin tsyu'pa tjá'asa
mpe. 8 Ca pje'á nyacas, ca mim, jis
la tsuwil gentá, pjü jun ta'á nosis
nt'a. Ca yus ntsawilis Dios ma jisas.
Nin p'iyá ca nsem yupj jis jepa lal.
(Dios ma jisas Magogpan jis lá yupj.
Yupj jis jepa, Gog ló jupj.) Diablo
yupj jis militarpan ca 'a jis mulus
jis la palan. Pajal pülücj nsem yupj.
Sus 'üsü ́ püné la nt'a jinwá ca pülücj
nsem pajal. 9 Yumal casá ca ncul.
T'asiyú ca müjünsünün̈ Dios ts'uyupj
patja nt'a. Niná pülücj patja nt'a Dios
pajal quelel la siji. Mpes 'awa ca palá
nyacas t'asiyú jyünsünün̈ jis capánt'a,
ne ca pjü jis mpen ̈ yupj. 'Awa ca palá
nyacas Dios pü'ümpe.

10 Nin tepyala na niná, Dios ca la
nts'iyas diablú 'awa püné mo'ó, jupj
ne gente yus tsyawilitsja. Azufre
'yüma ne'aj. Ca püna ne'aj la ts'iya
watsja Animal Ts'i 'Inyá. Profeta li
tsuwile ca ne'aj la ts'iya watsja. Jis
mvajas ca nsem yupj ne'aj. Püste na,
jaw na, jis mvajas ca nsem lovin.

11 Locopyaya silla püné tjinyuc,
Jepa Püné mpes. Pjetsja niná sillas.
Napj tjinyuc wa silla casá ja'asatsjé.
Nosis tecyawaja jupj wolap'a'á, tsjun
po'ó tecyawaja wa jupj wolap'a'á.
Len̈ jis tepyala yupj. 12 Tjinyuc wa
püna tecya'lin̈ qjuis Jepa Jesucristo
wolap'a'a tjelejen ̈. Pjü ne'aj tjele-
jen ̈, noypan, tsjictjacj, pjü. Papel
ne'aj pǘ'ütsja tjevele tsjan la tjajay
yupj, nosis casá tapatja na. La
tüpüptsja quinam niná papel. La
tüpüpj watsja papel p'a wa. Papel
niná nin tjevele pjacj ca mpatjam
Dios lal. Locopyaya qjuis Jepa Jesu-
cristo tjevele pjacj mpü'üm, tjevele
wa pjacj malala nyuca la tjiji, papel
tjevele jin. 13 Tecya'lin̈ nepenowá

jis p'üy 'üsǘ püné mo'o patja; yupj
'a sin tjüjünsüpj wa, Jepa wolap'a'a
nyüjünsünün̈ wa. Pjü tecya'lin̈, pjü
sin tjüjünsüpj. Tecya'lin̈ patja nepé
tjiquil yupj. Pjü yupj mpes tjevele
ncu 'üsüs la tjajay. 14 Nin tepyala na
niná, Dios la tjiji pjü ma ca nca'lin̈
quinam. Nin la tjiji 'awa püné mo'o
jatja cya'lin̈ la p'in. Dios na'aj la tecy-
oye tecya'lin̈ tjatja nt'a, 'awa püné
mo'ó. 'Awa püné mo'o jil, niswa
cya'lin̈ jinwá se palá yupj. Lama
tecya'lin̈ jinwá yupj quinam. 15Papel
pjaní tjevele pjacj ca mpatjam Dios
lal. Jis lá cjuwápapelmo'ó, 'awapüné
mo'o lis tecyoye. Niná napj tjinyuc ca
ninmpalas p'a jawasa.

21
Dios nosis seyasa ca lamijis. Tsjun

seyasa ca lamijis wa.
1 Locopyaya tjinyuc napj tsjun

seyasa, nosis seyasa tjinyuc wa.
Tsjunmwalá tecyawaja, nosismwalá
tecyawaja wa. Nosis seyasa casá,
mar cjuwatsja. 2 Tjinyuc wa seyasa
Jerusalén, pülücj patja nt'a. Dios
pü'ümpe tjac' nosis casa'á. Jerusalén
Seyasa Dios juts'a'á p'iyá. Pajal pülücj
patjane'aj. Diospajal 'üsüs la tjiji jupj.
Quepj jinwá 'üsüs jústatsja,quepj 'üsüs
justa sa capyáwoyana, ninp'iyá 'üsüs
jústatsja Jerusalén Seyasa. 3 Yümücj
nepévele jin tjapjacasDios pü'ümpe.
Ninana tjevelá: “Dios pü'ü gente jis
lal quinam. Yupj jis lal ca mpü'üm
jupj. Ninágentá, jupj juts'a'á cansem.
Dios p'iyá ca jis capj ncon̈cos. Jupj ca
yupj jis Dios nsem jupj. 4 'Aplijílatsja
yupj püna p'in; quina jupj yupj yun
'üsü ́ ncjücjüs ca, mpjajam la mijis, ne
ca pajal 'ücj jisas nsem. Ma ca nca'lin̈
quinam. Ma 'aplijila nsem quinam,
ne ma ca la mpuyucj. Ma ca nepé
vyaja nsem quinam. Püna tepyala
ma ca mpalas quinam”, nin tjevele
tjapjacas.

5Locopyaya Dios tjevele jupj jyü'ta
mpe: “Napj pjü lejay seyasa”. Tjevele
wa napj lal: “Mpaquen niná papel

mo'ó: ‘Ninanavelé, t'üc'wayvelé. 'Ücj
la pon napj velé.’ ”

6Locopyaya tjevelewa: “Tecyawaja
la tjejay quinam. Lovin pü'üs,
pjü way 'ücj lejay. Napj nlal pjü
nin tepyala, napj mpes wa ca pjü
ncawajas. Gente pajal quelel ncapj
jacon ̈, napj ca jisma'ayá 'ücjmpatjam
napj lal. Así ca jis ma'ayá, jaylacj
tulucj. 7 Nin la tjajay, napj tjijyütütj
jin, nin ca nsem yupj jis lal; nin ca la
mejay napj yupj mpes. Napj ca yupj
jis Dios nsem. Yupj napj nts'uyupj
ca nsem. 8 Nin tulucj malala lajay
jis lal. Nepénowa lacj jeyapj mpes
ma quelel ncapj tocon ̈. Yupj ca mal
'awa püné mo'ó. Ne'aj wa ca mal ma
japon napj velé. Malala lajay ne'aj
wa ca mal. Gente sa 'ünan ne'aj wa
ca mal. Sejats'om tulucj jamanun
ne'aj wa ca mal. Jis vayum tulucj lal
lyawun ̈ ne'aj wa camal. Ninwa ca jis
mpalas lapanenpan jis lal javelepj.
Nin p'iyá ca nsem dios p'a wa jisas jis
lal. (Nosis nt'a p'in jis dios yupj.) Pjü
la tsuwilpanne'ajwacamal. Pjüyupj
'awa püné mo'o ca mal. Ne'aj azufre
'yüma. Ne'aj mal, niswa cya'lin̈ cuscú.
Lama cya'lin̈ yupj.” Nin tjevele Dios.

Jerusalén Seyasa pajal 'üsüs.
9 Locopyaya ángel pjaní tjac',

tjevele napj lal. Jupj ne angelpan
siéteya sin popé, jis plato jatatsja
popé. Jis plato mo'ó jatatsja Dios
jas tjejyama jis capj la tül nosis casá
patjá. Siéteya jatatsja yupj, lo cawajas
jis capj la tülmpes. Ángel niná tjevele
napj lal: “Was. Napj ca jin mü'üsüs
la mejay pjacj lal ca mwayim Oveja
Tsjicj.”

10 Jupj nin tjevele na, ángel ntje-
manú joc' mo'ó, campanya nt'a. Dios
Cjües newa nin tji'yüsa la tjiji niná,
mpes nin. Ne'aj ntje'aya tjinyuc
Jerusalén nt'a. Tsjun popa nosis
nt'a tjac' Dios mpe. Jerusalén Dios
juts'a'á. Ne'aj pülücj patja. 11 Ne'aj
pajal jas tjejyawcaDios jyawcampes.
Jyáwcatsja pe 'üsüs justa jinwá, pe
jaspe ló jinwá. Salá waytsja pajal,
vidrio jinwá. 12 Jerusalén t'asiyú

campanya tjüwüctsja, la püné wat-
sja jupj. Doce jun vilictsja, tjüwücj
nt'a. Angelpan pjaní pjaní jajamapt-
sja jun vilicj. Jun vilicj po'o tapac
Israel jatjampan dóceya jis lá. Pajal
püna tapatja yupj. Pjü israelpan yupj
sin popa. 13 Tjüwücj nt'a jun vilicj
cónt'etsja tsiquin mpe, cont'e watsja
norte mpe, cont'e watsja sur mpe,
cont'e watsja t'yaja mpe. 14 Pe dóceya
casá tjüwücj. Pe pajal noypan wayt-
sja. Pe pjaní pjaní po'o tapac apos-
tolpan jis lá. Dóceya apostolpan sa
con ̈tsja Oveja Tsjicj, jupj tjuwine na
nosis casá.

15 Ángel napj lal véletsja, visyú
tyá'atsja jupj, pülücj patja la vujus.
Jupj 'a quelel wa vyújutsja jun vilicj
witjacj, jupj tjüwücj quelel vyuju
watsja. Jupj visyú oro watsja jupj.
16 T'empe pülücj patja yulupjánatsja.
Pjü t'empe nin p'iyá cámpatsja jupj.
Pülücj patja tjivyuju jupj, ángel, visyú
mpes. Pajal pünetsja. Kilómetro
dos mil, dos cientos cámpatsja. Nin
p'iyatsja campanya nt'a. Nin p'iyá
la pünetsja. 17 Ángel tjivyuju wa
tjüwücj nt'a. Sesenta y cuatro varas
la pünetsja jupj. Cupj vyujucj jin p'iyá
tjivyuju jupj.

18 Tjüwücj pe 'üsüs way justa
pópatsja niná. Jaspe ló ninana pe. Pjü
wosis ne'aj oro lata witjactsja, vidrio
salá jin yustaptsja. T'üc' way oro
waytsja pjü. 19Tjüwücjpewitjacj casá
tjá'asa. Pe niná 'üsüs way yustaptsja.
Pe p'a wa pe po'o játjatsja, se jáwcatsja.
Pe po'o játjatsja, pajal pülücj jaylacj
pjütsja niná. P'a casá yustaptsja yupj
pjü. Pe noypan casá tjá'asa tjüwücj,
pe jaspe ló pjaní way.
Pe pjaní wa zafiro ló.
Pe p'a wa ágata ló.
Pe p'a wa esmeralda ló.
20Pe p'a wa ónice ló.
Pe p'a wa cornalina ló.
Pe p'a wa crisólito ló.
Pe p'a wa berilo ló.
Pe p'a wa topacio ló.
Pe p'a wa crisoprasa ló.
Pe p'a wa jacinto ló.

Pe p'a wa amatista ló.
Niná pe witjacj, tjüwücj casá
tjá'asatsja. 21 Jupj jun vilicj dóceya,
pues pjü perla waytsja, niná pe
waytsja yupj. Pajal 'üsüs yustaptsja.
Jun vilicj pjaní perla pjanitsja. Ne'aj
jümücj la pünéoro látatsja jupj. Jümücj
salá waytsja pajal, vidrio jinwá. T'üc'
way oro waytsja pjü.

22 Dios cupj qjuis Jepa, jun ta'á
wine ne'aj. Jupj más püné pjü jis lal.
Oveja Tsjicj jun ta'á wine wa ne'aj.
Cjuwatsja ne'aj Dios wosis. Ne'aj pjü
jun ta'á quelel lajay Dios, Oveja Tsjicj
quelel lajaywa,mpes nin. 23Ne'ajma
jisas lots'ac'. Ne'aj ma jisas mümüy.
Dios jyawca ne'aj. Mpes jyawca ne'aj
lovin. Oveja Tsjicj jyawca wa ne'aj,
mpes ma jisas yam. 24 Niná pülücj
patja pjü ca jas majawaques nosis
nt'a. Jepapan nosis casá patjá, ne'aj
ca nca'acj tsjan 'üsüs way yustapj
yupj la tjajay sin popé. Ne'aj ca jis
ma'ayacj. 25 Ma t'yaja ne'aj lovin.
Mpes lovin ma jun t'olon tjüwücj jun
vilicj.

26 Nosis mpe, pjü p'a se jütütj
mpe ca ne'aj nca'acj yupj jatatj 'üsüs
yustapj, ca jis ma'ayacj. Pjü 'üsüs
la tjajay, pjü ca nca'acj ne'aj yupj.
27 Malala ma polel la cuwis ne'aj.
Malala nyuca liji ma polel la winin
ne'aj. Li tsuwile 'a nin p'iyá. P'a p'in
'ücj jis la winin ne'aj. Jis lá papel po'o
tapac, Oveja Tsjicj popel po'ó, 'ücj jis
la winin ne'aj nempe. Jupj popel vele
pjac ca mpatjam Dios lal. Niná napj
tjinyuc ca ninmpalas p'a jawasa.

22
Jerusalén Seyasa mo'o patjá, 'üsüs

jisas patja.
1 Locopyaya ángel niná ntje'aya

tjinyuc 'üsü ́ ne'aj, pülücj patja nt'a.
Dios Oveja Tsjicj lal já'asa mpe pyacj
'üsü ́ cjües. Pjü salá way niná 'üsüs,
vidrio jinwá. Gente 'ücj patja niná
'üsü ́ myü'ün̈ mpes. 2 Jümücj la püné
culupwennt'a jamaniná 'üsüs, pülücj
patja nt'a. 'Üsü ́ la nt'a, yo lejen̈,
na'aj po'ó, qui'á po'ó. Yo wolas japis,

patja yupj. La dóceya vyala jupj año
pjaní. Pjü mes wolas vyala niswá.
Yo lo lemeliyú jupj, nosis casá patja
si ts'ucú jupj. 3 Ne'aj Dios lovin ma
jis capj ntülüs gentá, malala la tjajay
mpes. Ma pjaní 'o'sa ca malala la
mijis ne'aj. Ne'aj 'a mulú camüjü'tücj
Dios, Oveja Tsjicj lal. Jupj jomozopan
'ücj jisas tsji' la mijicj jupj mpes. 4 Ca
nucucj jupj wola. Jupj ló jis wala po'o
tapac ca nsem. 5 Ma ca püste nsem
ne'aj. Ne'aj patjá ma yam jisas nacj,
ma jisas lots'ac'. Jis Jepa Dios jyawca
yupj mpes. Yupj ne'aj patjá, jepapan
ca nsemwa lovin.

Jesucristo jac' jupj.
6 Ángel tjevele napj lal: “Napj

tjevelé t'üc' way. 'Ücj la pon napj
tjevelé. Cupj qjuis Jepa Dios nin
tjejyama sin la 'üsüs jis la jay jupj
jomozopan, ne ca sin mü'üsüs tsjan
ca mpalas len̈ way. Dios p'iyá sin
'yüsa la siji jupj profetapan, mpes ca
'ücjmvelecj jupj mpes.”

7 Jesucristo tjevele: “Nusin tjü'üsüs
niná. Len̈ way ca ncuwis nun nt'a.
Papel niná vele tsjan ca la mijis Dios.
Jupj mpes tepyaca niná. Popel niná
jyü'ta jin lajay, Dios ca 'ücj jisas lis
mijis”, nin tjevele Jesucristá.

8Napj ne Juan. Napj tjapjacas niná,
tjinyuc niná, tepyac jinwá. Tjapja-
cas na niná, palá nipi'tjis napj ángel
wolap'a'á. Napjnólatsjaángelpünetsja.
Jupj niná pjü nin 'yüsa la níjitsja.

9Napj la tjejay na niná, jupj tjevele
napj lal: “Po ma nin la mijin niná.
Nam 'a Dios jomozo, jipj jinwá, jipj
pyülücpan profetapan jinwá. Lajay
napapelninávele jin, yupjneDios jo-
mozopan, napj jinwá. Dios wolap'a'a
palá nipi'tjim jipj la p'in. Jele t'as jupj
püné.”

10 Jupj tjevele wa napj lal: “Po ma
tjepjya'na papel niná, ninana mo'ó
tepyac Dios mpes. Len̈ way ca nin
mpalas papel niná vele jin. 11 Ma
nin tepyala na p'in, malala nyuca la-
jay newa ca malala nyuca la mijicj.
Malala nyuca yola, newa ca malala
nyuca yola nsem. 'Üsüs lajay, 'üsüs ca

la mijicj newá. 'Üsüs yolá, 'üsüs yola
nsem newá”, ángel nin tjevele napj
lal.

12 Jesús tjevele: “Nusin tjü'üsüs
niná. Len̈ way ca ncuwis nun nt'a.
Napj tjacuwis na, nu ma'ayá ca, nun
la tjüjí mpes. 13 Napj lovin pü'üs,
pjü way 'ücj lejay. Napj ne mwalá
waytsja pjü jis lal. Napj ne locopy-
aya wa pjü jis lal. Napj nlal pjü nin
tepyala. Napj mpes wa ca pjü ncawa-
jas. 14 Gente nepénowa nasa 'üsüs jis
tepyala Dios lal, napj la tjejay mpes.
Te jinwatsja yupj Dios lal püna p'in;
salá jinwá quinam yupj. Yupj jisas
Dios perdonar la siji, ne nin la mon
wa yupj. Dios ca 'ücj jisas lis mijis.
'Ücj jis la pis ca nsem yo wolas, niná
yo wolas 'ücj jis la patj liji. Yupj 'ücj
jis la winin ne'aj, Dios ts'uyupj pülücj
patja nt'a. 15 Ma polel jis la winin
ne'aj Dios ma quelel lajay. Lapanen
lal javelepj, ma wa polel jis la winin
ne'aj. Sejats'om tulucj jamanun ma
ncul ne'aj. Nin p'iyá voyum tulucj lal
lyawun ̈ jis lal. Ninp'iyágente sa 'ünan
jis lal. Nin p'iyá p'a dios witjacj jisas
jis lal. Nin p'iyá quelel la tsuwil jis lal.
La tsuwilpanma camal ne'aj.

16 ”Napj ne Jesús. Napj ángel jas
tjejyam, nun lal la veles. Pjü Dios
ts'uyupj pjü jun ta'á 'a si mulú mpes
nin tjevelé. T'üc' way David püna
tüpü'ü popa p'iyá napj. Napj pjulacj
püné jinwá, püstapj casá cyala. Napj
mpes ca majawaques, ne ca 'üsüs
mpalas Dios jos jin”, nin tjevele Jesu-
cristo.

17 Dios Cjües vele: “Nculá nun. Je-
sucristo po'o mponé.” Qjuis Jepa lal
mwayim nin vele wa: “Nculá nun”.
Pülücjwaytjepjyacan̈nin tjevelé;mv-
elecj wa ca yupj: “Nculá nun”. Pajal
quelel so con ̈có Dios, qjuisas mponé
nun Jesucristo lal. Nun quelel pot-
jaqué Dios lal, 'ücj potjaqué jupj lal.
'Üsǘ sive, 'üsü ́ myü'ün̈, mpes patja
yupj. Nin p'iyá ca nsem nun lal. Nin
p'iyá ca nu ma'ayas 'ücj mpatjaqué
jupj lal. Jaylacj tulucj ca nsem.

18 Jesucristo tjevele wa: “Papel
niná nin vele tsjan ca la mijis Dios.

Jupj mpes tepyaca niná. Mpes nin
velé niná papel pjyacan̈ jis lal: po
ma la ntsawilí nun, popel niná vele
mpes. Pomamvelé p'a tjevelam, jupj
tjevele tulucj. Jupj nin liji niná, Dios
ca cus ntülüs papel niná vele jinwá.
19 Po ma ntsüpünǘ nun niná papel
niná vele Dios mpes. Nun popa pjaní
nin liji niná,macapolelmpü'ümDios
lal. Ma ca polel mpisis yo wolas, yo
wolas 'ücj la püt'üs liji. Ma ca polel

la püt'üs ca nsemDios ts'uyupj pülücj
patja nt'a, ne'aj Dios juts'a'á. Papel
niná vele Dios ts'uyupj pülücj patja
po'ó. 20 T'üc' way napj velé jin ca
mpalas. T'üc'way ca len̈ way ncuwis
nun nt'a”, nin tjevele Jesucristo.
Nin qjuisas ca nin mpalas. Was,

qjuis Jepa Jesús.
21Najas ca pajal 'üsüs la mijis qjuis

Jepa Jesús nun mpes. Nun Dios
juts'uyupj. Najas ca ninmpalas.

